
	Модны завод дээр нэгэн цамхаг байдаг нь шинэ байгуулж байгаа хотын анхны намхан байшин барилгын дотор хамгийн өндөр цэг билээ.

	Нар салхинд ил тэр цамхаг дээрээс барилгын талбай нэлэнхийдээ харагдана.

	Клара Каплан тэнд очиж сонирхон харах, мөрөөдөн санаашрах дуртай. Тэндээс өнөөдөр хараахан байхгүй боловч маргааш буй болох юмыг сэтгэлдээ ургуулан бодоход нэг л гойд амархан байдаг. Хог новштой барилгын хэсэг, овоохой, банзан байшингийн оронд заводын барилгын голшиг дүр сэтгэлд бууж, өргөн сайхан гудамж чөлөө, төв цэмцгэр байшин барилга нүдэнд нь дурайн харагдах шиг болно.

	Клара өнөөдөр тэнд өглөө эртлэн очжээ. Намрын хүйтэн тунгалаг агаарт орчны байр байдал гойд хурц тод харагдана. Цамхгийн хашлага дээр өвлийн анхны дохио болсон хяруу унаж, мөнгөн цагаан өнгөтэй болжээ. Ямаршуу өвөл болдог юм бол доо? Клара мөрөөдлөө мартаад, хэдэн эгнээ арчаагүй хэврэг овоохой, алгуурхан ахих барилгын сараалж модыг сэтгэл түгшин ширтэв.

	Нүсэр хөлийн дор шат чийхрах чимээ гарахад Клара дуртай дургүй эргэж харснаа баярлан дуу алдаж

	— Чи юу?! гэлээ.

	Морозов цамхаг дээр гарч ирээд, Кларагийн хүйтэн гарыг атгаж

	— Чи яагаад энд ир ээ вэ? гэж асуув.

	Одоо байдал тун шургуу түгшүүртэй байгаа болохоор тэр үү, Клара элдвийг санаашран мөрөөддөгийгөө хэлэхээс ичиж

	— Би сууцны барилгад банз мод хөөцөлдөхөөр ирсэн. Чи өөрөө? гэсэнд Морозов учрыг мэдсэн янзтай жуумалзан

	— Би ч бас сууцны барилгын банз мод хөөцөлдөхөөр ирсэн... Чи яаж яваад энэ өндөр дээр гараад ирэв? гэхэд нь Клара инээмсэглэн, эргэн тойрон гараар дохиж заагаад

	— Чи өөрөө? гэсэнд Морозов бас эргэн тойрон заав.

	Тэр хоёр ийнхүү мөр нийлүүлэн зогсож, хотыг харж байхдаа өөр өөрийн хүсэл мөрөөдөлд тохирсон өөр өөр янзаар ч гэсэн, зол жаргал бялхсан үзэсгэлэнт сайхан их хотыг сэтгэлдээ харж зөгнөнө.

	— Шинэ барилгачид ирэхэд шууд нааш нь дагуулаад авчирч байвал таарах юм байна гэж Морозовыг хэлэхэд

	— Би авчирч байсан. Энд Федя Чумаков гэж мод урсгагч залуу байдаг. Тэр залуугийн санаа сэтгэл үймрээд байгаа юм, ажиж байгаарай гэж Сема Альтшулер захисан юм... Тэр Федя эмнэлгээс саяхан гарсан. Би түүнийг нааш нь дагуулж авчраад «За хар. Тэгээд таван жилийн дараа ямар болсон байхыг сэтгэлдээ төсөөл» гэж хэлсэн гэхэд нь

	— Одоо гавшгай ажилчин болсон уу? гэсэнд

	— Тийм л дээ гэжээ.

	Тайлбарлахын хэрэг байсангүй. Аливаа хүнийг таньж сурсан тэр хоёр большевик эрэмгий зориг, большевик үйлсийн сүр жавхлан хүний ухамсар сэтгэлд хүрэх зүйл зүйлийн зам байдгийг сайн мэддэг болохоор бие биеэ амархан ойлгоно.

	Морозов хяруу дарсан хашлагыг гараараа илж, хярууг хумсаараа маажлах завсар

	— Энэ өвлийг л даваадахвал цаашаа ч... гэж бодлогошрон өгүүлсэн нь Кларад зүй ёсны зүйл байлаа. Клара хэсэг дуугүй байснаа

	— Би эмчтэй ярьсан. Манай орон сууц, хүнс тэжээл ийм байхад өвөл тийшээ өвчин дахиад ихэснэ гэж байна лээ гэсэнд

	— Ногоо! Идэшний ногоо! Цангис, сонгино хэрэгтэй байна гэхэд нь

	— Гранатовын хэлэхээр бол «замд яваа» гэдэг. Хавар болтол хараад нэмэргүй байх... гэж Клара зэвүүцэн хэллээ.

	Морозов хөмсөг зангидан, алсыг уйтгартай ширтэв. Мурилзсан замаар ачааны машин давхиж, өөдөөс нь хоосон машинууд модны завод тийш явцгааж байв. Хаалганы дэргэд олон машин шаваарчээ. Клава Мельникова модны бирж дээр материал тавьж олгох гээд тэвдэж байв.

	— Уушгины нь үрэвсэл зүгээр болсон уу? гэж Морозовыг асуухад

	— Зүгээр болсон. Даанч өр зүрх нь... гэсэнд 

	— Тийм ээ, зүрх нь... Тэр Кругловыг ямар чөтгөр хатгав даа... гэж Морозов санаа алдаж хэлсэнд

	— Яая гэх вэ? Ийм явдал байдаг даа... гэсэнд

	— Байдаг даа... гэлээ.

	Хоосон вагон чирсэн жижигхэн бух тэрэг жингэнэтэл дуугаран нарийн төмөр замаар чулууны уурхай тийш давхиж өнгөрөв. Уурхай нь харагдахгүй боловч модны дээгүүр суурины нь утаа тоос суунаглана.

	— Зохицуулна даа гэж Морозов хэллээ.

	Чулууны уурхайн тухай ярьж байгааг нь Клара ойлголоо. Чулууны уурхай нээж, тэндхийн ажлыг зохион байгуулахад Морозов их хүч гаргаж тэмцсэн билээ. Клара ойрмогхон тэнд очиж үзжээ. Шороо чулууны хуурай тоосон дунд амьсгаа авахад хэцүү, чулуу бутлагч машины чийхран шаржигнахад бие арзганаж байсан боловч ажил цэгцтэй шуурхай бүтэж, том жижиг чулуу овоолж, газар тэсэлж байгаа нь Кларад аятайхан санагджээ. Комсомолын гавшгай хэсгийн бригадын дарга Геннадий Калюжный газар тэслэхээр бэлтгэж байгаа мөргөцөг тийш дагуулан аваачив. Үймэлдэн шуугьж, сүүлчийн минут хүртэл бүгд ажиллав. Геннадийг улаан дарцаг өргөж: «Аюултай!» гэсэн дохио өгөхөд комсомолчид хажуу тийш гүйлдэн зайлав. Бүгд шижим утсыг ширтэв. Шижим утсыг дамжин шар могой гүйх мэт болж, тэгснээ гэнэт нирхийсэн их чимээ гарч, бөөн утаа тоос дээш олгойдож, утаа тоосон дундаас чулуу үсэрч байгаа нь харагдлаа. Тоос намдаагүй байхад улаан дарцгийг буулгахад комсомолчид тэсэрсэн газар тийш ухасхийлдэж, вагон чирэн аваачиж, жигд түргэн хүрздэж эхэллээ.

	— Төлөвлөгөөгөө өдөр бүр хоёр зуун хувь биелүүлж байна. Бүгд ингэж ажилладаг болоосой! гэж Геннадийг тайван өгүүлэхэд

	— Бүгд ингэж ажилладаг болоосой гэж Клара давтан өгүүлээд, — Гэтэл тоосго хүрэлцдэггүй... гэлээ.

	Өөр нэг галт тэрэг тайгаас гарч, чулуу ачсан вагонуудыг бетоны завод тийш чирч давхилаа. Тунгалаг агаарт бетон зуурагч машины чимээ хол дуулдана. Бетон зуурагч машины ажлын хурдац гайхалтай сайхан санагдаж, Морозов сэтгэл хангамжтай чагнан

	— Бүсгүй комсомолчид! гэж хэллээ.

	Бетон заводод бүсгүйчүүд дүүрч, бетон зуурах тоо хэмжээг өдөр тутам давуулан биелүүлнэ. Тэдний хийсэн ажил чанар муутай байна гэж ярихгүй. Бетоны заводод тавхан эр ажиллах бөгөөд Морозовыг урьд өдөр нь заводоор ороход эрэгтэйчүүд хоцорч яваа нь гол дутагдал мөн, эрчүүдийн дунд ажил зохиох хэрэгтэй байна гэж бүсгүйчүүд сүрхий яриа үүсгэжээ. «Бүсгүйчүүд та нар өөрснөө харчуулыг дарж орхисон байлгүй дээ?» гэж Морозовыг инээд алдан өгүүлэхэд, «Үгүй, бид дараагүй, эрчүүд өөрснөө алмайтаж орхисон юм» гэж бүсгүйчүүд хэлжээ. 

	Ийм хурц нүдтэй, шургуу зоримог хүүхнүүдийн дотор хэн эс алмайтах вэ!

	— Хүнд л хамаг учир байна. Чи хар л даа. Нөхцөл янз бүр байна. Нэг газар хорхой идээд, юм бүхэн нь бүтэхээ больсон байхад ёстой сайн улс явуулчихлаар харваас бахтай байх юм гэж Морозовыг хэлэхэд

	— Хүн хүрэлцэхгүй байна даа гэхэд нь

	— Хүн үү дээ? Хүн ч зөндөө байна, бүгдээрээ хүний дайтай хүн. Ганц сайн зааж сургаж, нүдийг нь нээж өгвөл хэний хүү болохоо харуулаад өгнө дөө гэсэнд

	— Одоо хүрэлцэхгүй байна... гэхэд нь

	— Одоо ч гэсэн хүрэлцэх байсан юм. Даанч хорхой идээд байна. Яаж идэж байгаа нь мэдэгдэж байгаа биз дээ? гэжээ.

	Тэгээд хоёул дор дороо ажилд саад болж, чөдөрлөж, гавшгай ажлыг битүүхэн тасалдуулж, хорлож байдаг их бага элдвийн дутагдал, балай явдлыг саналаа. Тоосгоны завод дээр гофман зуух барих ажил нэг л бүтэж өгөхгүй байгаа нь гайхалтай. Бараа таваар яагаадыг мэдэхгүй, замд тээглэж саатаад байна. Ховор материал хоёрдугаар зэргийн хэсэгт түрүүлж очоод байна... 

	— Тэр муусайн хорхойг доо... гэтэл Клараг дороос дуудаж, Клава Мельникова бээлийгээрээ даллан нэг юм хашхирлаа.

	— Очлоо! гэж Клара баяртайяа хариулаад явахдаа, — Ямар ч гэсэн сайхан байна шүү! гэж хэлжээ. 

	Морозов цамхаг дээр ганцаар үлдэж, бууралтаж яваа үс нь зөөлөн салхинаа сэрвэлзэв. Клара Клава хоёр тэврэлдэн хашаан дотуур явж байгааг залуу хүнийх шиг хурц нүдээр ажиглалаа. Клава гэнэт суга үсэрч, ойртож ирсэн ачааны машины тийш гүйж, жолоочид нь нэг юм чанга хашхиран бичиг баримтаа зааж даллахад тэр жолооч хоёрдугаар зэргийн банз авах ёстой атал нэгдүгээр зэргийнхийг авах гэж зүтгэснийг Морозов тааварлалаа. Нөгөө жолооч ичингүйрэн инээмсэглэж, машинаа заасан газар тийш аваачив.

	Клава хуруугаар занан инээмсэглэнэ. Залуу нас аа гэж! Нуур дээр модны чиргүүл тийш гуалин урсгаж байгаа комсомолчид хашхиралдаж, эргэлдэж гөлчгөнөсөн гуалин дээгүүр ойчих шахан цовхчих боловч хэн ч унасангүй. Комсомолчид авхаалж самбаатай, сэргэлэн золбоотой бөгөөд осолтой сайхан ажил нь тэдний сэтгэлд зохиж байх бололтой.

	Морозов тэднийг, тэдний ажлын үр дүнг үнэн зүрхнээс таашаан харна. Модны чиргүүл тасалдалгүй үргэлжлэн доргиж, араа шүдээрээ гуалинг зууж аваад, модны завод тийш нэг нэгээр нь чирнэ. Үнэхээр ийм сайхан залуучууд, энэ Клава, энэ бетончин бүсгүйчүүд, Геннадий Калюжный мэтийн хүн ажлыг гардаж байгаа цагт юм бүхэн урагштай бүтэлтэй байх болно. Ажил урагштай бүтэлтэй байх тусам хүмүүс ч түргэн өсөж дээшилнэ.

	Батлан хамгаалалтын хүчирхэг хот байгуулах, шинэ үеийн гайхамшигт хүмүүсийг хүмүүжүүлэх хоёр зорилт тулгарч байна. Дор бүрдээ насан турш ажиллахад элбэг хүрэхээр асар их хоёр зорилт байна. Энэ хоёр зорилтыг хамтад нь нэг зэрэг түргэн шийдвэрлэж, явдал дунд хүмүүсийг хүмүүжүүлж, өсөж дээшилсэн ухамсар, чадварыг нь даруй ашиглах ёстой. Кларагийн хэлдэг зөв, нээрээ сайхан байна!

	Амьд явж, тэмцэж, хүсэж мөрөөдөж байх сайхан юм аа. Хамаг хүчээ шавхаж, үхтлээ ядравч амьдралын дунд хүн амьтантай, сайн нөхөдтэйгөө нийлэн, цаг ямагт шинэ хүч сэлбэж явах сайхан юм аа. Улс орны агаар нь хүртэл, эв найртай хамт олны амьсгаа нь хүртэл цээжийг тэлэх хүчилтөрөгч шиг байхад ямар үхсэндээ алжааж ядрах юм бэ! Цээж дүүрэн амьсгалж, чадал хүчнээ хөвчлөн дайчлавч бас л багадна!

	— Сайхан юм аа! гэж Морозов давтан хэлээд, гишгүүрээр дамжин алгуурхан буув.

	Нуур дээр ажил хийж байсан нэг залуу эндэж усанд уначаад, одоо гүүрэн дээр норсон тахиа мэт усаа сэгсэрч байв.

	— Хөөе, тэр сүрхий харайгаач аа! Салхинд цохиулуузай гэж тэр залууд Морозов хашхирсанд,

	— Салхинд дохиулж байх зав алга аа. Би харин халуун усанд орохын оронд элдэв дугаар мугааргүй биеэ угааж орхилоов. Болох нь тэр гэж цаад залуу хөгжилтэй хариулжээ.

	Морозов толгой сэгсэрч, ганцаар аяархан инээд алдав. Хүйтэн салхинд байснаас уу, дүнз гуалин зугуухан хөвөхийг харснаас уу, нуур дээр залуучуудын хашхиралдсанаас уу, хөрөөний чахрах дуунаас уу, нөгөө залуугийн сэргэлэн цовоо хариултыг дуулаад тэр үү, ямар ч атугай Морозовын хийморь сэргэлээ.

	Морозов явахдаа ээлжийн дарга дээр орж

	— Тэнд нэг залуу усанд уначихсан. Түүнийг машин тасагт албан хүчээр авчирч, хувцсыг нь хатаалгаарай гэж захижээ.

	Тоня ажил дээрээ их ядрах тул гэртээ ирэнгүүт унтаад өгдөг болов.

	Өнөөдөр Тоня урьдын адил унтаад, харанхуй болсон хойно сэрж, гэрэл асаалгүй хэвтэв. Өөрийг нь Генькагийн авчирч суулгасан энэ хичээнгүйлэн засаж янзалсан өрөөг харахаас айна. Тоня энэ өрөөг авахгүй гэж цааргалах арга байсангүй. Сема, Тоня хоёрын ярих хэлэлцэх ёстой зүйл бол тэр хоёрт л хамаатай зүйл. Тоня Сематай ярилцаж, Семагаас нэг шийдтэй үг дуулахаас нааш Генькад юу ч хэлэх эрх байхгүй. Гэтэл Семад тэр тухай захиа бичих бололцоогүй учир эелдэг найртай, баясгалантай цахилгаан утас илгээхээр хязгаарлаж байлаа. Харин Сема нь халамж анхааралтай, энхрий ялдам, хөөрүү захиа урсгаж байлаа. Хүний хайр сэтгэл ийм энхрий, ийм халамжтай байж болох юм гэж Тоня урьд нь огт мэдсэнгүй. Сема хайрын сэтгэлээ өдий төдий аар саар зүйлээр илэрхийлнэ. Тоня өөрийн эрүүл мэндэд аюултай гэж огт зүүдлээгүй явсан тийм юмыг Сема нь сануулан бичиж, Одесс хотоос Тоняд дулаан гутал, ноосон өмд, давхар бээлий авснаа бичиж, өөрийгөө очтол яадаг бол гэж сэтгэл зовж, биеэ гамнаж байгаарай гэж гуйсан байх юм. Сема бас сэтгэл уярмаар санал зөвлөгөө өгч, тэрнийхээ доогуур бүдүүн зураас татаж, олон анхаарлын тэмдэг тавьжээ. Сема захидал болгондоо хайр сэтгэлийнхээ тухай үнэмшмээргүй ичиж зовсон даруу үгээр бичих боловч тэр үгний нь цаана багтаж ядсан баяр баясгалант сэтгэл байгааг Тоня мэдэрнэ. Сема Тоняг өөртөө хайр сэтгэлтэй гэж бат итгэхгүй, зол жаргалыг ундаасах мэт хүсэн, Тонягийн зүрх сэтгэлийг эзэмдэхийн тулд тэмцэн байгаа нь тэр биз ээ.

	Тонягийн цээж давчдан айж эмээнэ. Өглөө сэрнэ гэдэг нь зовлонт цагийг улам ойртуулах бас нэг шинэ өдөр эхэлж байгаагийн тэмдэг болохоор Тоня өглөө сэрэхдээ ч айна. Улс амьтан өөрийг нь жигшин зэвүүцэх биз гэж бодоод бас айна. Өөрийгөө зөвтгөх юм уу, энэ байдлаас мултрах арга зам олж чадахгүй болохоор өөрөөсөө ч айна. Тоня анхандаа амьдралыг, улс амьтныг үзэн ядна гэж санаж байсан нь урьдын хөшүүн сэтгэл эргэж ирсэнгүй. Тоня энэ завсар урьдынхаас их өөр болж, их юм үзэж өнгөрүүлсэн, цаашдаа ч зовохоос үл халшрах, гагцхүү хайр сэтгэлгүй явж чадахаа больсон ухаантай бүсгүйн нүдээр амьдралыг ажиглах болжээ. Тоняг хамаг бурууг өөртөө, ганц өөртөө л тохно! Тоня ганцаар ийм урагшгүй, жаргалгүй явдаг нь ямар үйлийн үр вэ!

	Бүсгүй сэрээд харанхуйд толгойгоо салаавчлан, биеэ налайтал сунган хэвтэж «Би Семад хайртай» гэж өөрөө өөртөө хэлээд "нээрээ тийм сэн бил үү?" гэж гайхна. Хэдийд тийм хайртай болсон бил ээ? Семаг эмнэлэгт хэвтэж байхад Тоня түүнд хайргүй буюу нарийн хэлбэл эмэгтэй хүний бие сэтгэлийн халуун хүсэл нийлэн нэгддэг янагийн хайраар хайрладаггүй байжээ. Семаг явахад нь ч гэсэн янаг сэтгэлтэй болоогүй байсан... Үгүй, нэгэн хором зуур тийм ч байсан юм шиг... Тоня шатаар гүйн гарч, Семаг үнсээд, инээд алдаж харайж буусан. Дараа нь тийм болж билээ... Хамаг юм эргэлдэж эрээлжлээд, ухаан нь балартсан... Түүнээс хойш ганцаар сэтгэлийн зовлонд шаналж байх цагт янагийн хайр төрөх зай завсар байсан гэж үү?

	Тоня хойчийн явдлаас айж цээж давчдахыг намдаах гэж босож гэрэл асаалаа. Агаарын сэрүүнд дотор нь жаал онгойв. Хоёр ташаа, гэдсээ нэг илж, чийрэг биеэ хараад зэвүү нь хүрчээ. Зүрх сэтгэл нь Сергейг нэгэнт мартаж, хөгжил баясгалантай, цэвэр тунгалаг болж, өөр нэгэн хайрын сэтгэлд булгилах болсон атал бие нь мартсангүй. Бие махбод нь үр хөврөлөө тэжээн тэтгэж байна. Үр хөврөл нь өсөн хөгжиж, Тонягийн эгнэгт мартъя гэж хүссэн тэр хүнтэй салшгүй шижмээр холбосоор байх болно.

	Тоня сэтгэл шаналан уйлъя гэвч уйлах сөгөөгүй, орон дээрээ хүйтэн царайлан суулаа. Арга мөр алга. Хамаг амьдрал нь ингээд нурлаа. Тоня жаргалтай явахгүй нь байна. Сема... Яасан их дургүй нь хүрч, яасан их гомдож гол нь харлах бол!.. Бас Геннадийг яана? «Би хэлээгүй юу!» гэнэ дээ. Тоняг гэдсээ цүдийлгээд гудамжаар явж өнгөрөхөд хойноос нь дооглон нүд ирмэнэ дээ.

	— Надад хэрэггүй! Хэрэг алга! гэж Тоня ганцаар дуугарлаа.

	Тоня Хабаровскт очих хэд хоногийн чөлөө гуйсан билээ. Гэтэл Круглов өөдөөс нь: «Чи яах юм бэ? Хуримын юм бэлдэх гэж үү? Бодооч, чамайг явуулчихвал бусад нь бас барьцах болно» гэжээ. Тоня тэр хэлснийг нь зөвшөөрөөд, шалж шаардсангүй. Бас эмчтэй ярих гэхэд зүрх хүрсэнгүй. Соня, Клава, Катя, Лилька нартай ч уулзахаас халшрах болжээ. Тоня ийнхүү ганцаар гэхэд цор ганцаар болов! Ганцаар байхдаа л сэтгэл жаал тайван байх аж. Ажсан хүнд мэдэгдэхээр болсон тул улс амьтны дунд орохоороо айж зовох болжээ... Ийм юм болно гэдгийг өөрөө огт мэдээгүй байж байгаад Семад дурласнаас биш, нөхөртэй болох гэж хүссэндээ худал хэлээгүй, үнэнийг нуугаагүй юм гэдгийг хүнд яаж тайлбарлах вэ?

	Гудамд хүний хөлийн чимээ гарлаа. Хүн ороод ирвэл яана! Тоня хаалга цохих магадгүй гэж гэрлээ шалавхан унтраагаад, хөнжил нөмөрч, цонхны дэргэд очлоо. «Үгүй энэ юу бол оо вэ?» Тоня банзан байшингийн өмнөх танил цулгуй газрыг харвал танигдахаа больсон байжээ. Муухай шалбааг, хөглөрсөн зомгол зоргодос, хоосон шил, лаазыг нэлэнхийд нь цагаан хучлага бүрхээд үлгэрийн орон шиг үзэсгэлэнтэй сайхан болжээ. Цахилгаан станцын байшин цав цагаан болж, яндангийн нь өрөөсөн тал цасанд хучигдан цайрч жигтэй сонин хараг;ах нь урьд огт байхгүй байснаа үлгэрт гардгийн адил ганцхан цагийн дотор сүндэрлэн боссон юм шиг санагдана. Бөөрөнхий дэнлүүг харахад ч гэсэн урьд байсан юм уу, үгүй юм уу, эсвэл зүүдэндээ үзсэн юм уу, тийм нэг үл таних шинэ хот, шинэ нутагт хүрээд ирсэн мэт санагдана.

	Малгайлсан зөөлөн цас жигд алгуурхан эргэлдэн газар буухдаа сэтгэлийг илбэн тохинуулах амгалан дүрийг илтгэж, хорвоогийн юм бүхэн эргэж урваж байдгийг санагдуулна. Тонягийн хөөрч сэргэсэн нүдний өмнүүр саруулхан өнгөт цасан ширхэг сэтгэлд зохистой хаялж, Тонягийн санаагаараа зохиосон зовлон нимгэр нимгэрсээр, амарлингуй тайван байдлын дунд сэтгэл зүгшрэн, зовлон нь бүрмөсөн замхраад байгаль орчноос хөндийрөн дадал заншил, хүмүүжил, элдэв сэжnгт хавчигдсан сэтгэлийн нь гүнээс хорвоогийн жам товойн ургаж, эх болсондоо баярлах эмэгтэй хүний төрөлхийн бахархал сэргэжээ. «Би хүүхэдтэй болно. Энэ бол миний хүүхэд, миний үр. Бие цогцос минь хорвоогийн жамыг дагаж байна. Хэвлийд минь үр хөврөл боловсорч байгааг буруу муу юм гэж хэлж болох уу?»

	Санаагаараа өөрийн биед зовлон хурааж, ичиж харамсаж болох юм биз, өөрийгөө жигшиж болох биз. Гэвч чийрэг залуу бие цогцос нь жамаа даган нэгэн шинэ амьдралыг бүтээж байхад тэр үүсэж хөрөвжиж байгаа шинэ амьдралыг гаднаас учирч болох харамсал гомдол, зовлонгоос халхлан хамгаалж, амьдарч сэтгэж чаддаггүй гэнэн байдлаас халхлан хамгаалах нь хүн бүхний хэрэг, нэн тэргүүний өөрийн нь хэрэг байх учиртай.

	Ер нь юм бүхэн төвөггүй хялбар, бат орших чадалтай юм байна гэж Тоняд санагдлаа.

	Ийм өөдрөг сэтгэлийг батжихаас нь өмнө үргээчих вий гэж айгаад, гадаа салхинд гарч, байгаль дэлхий, тэнгэр огторгуй, сэтгэлийг илбэн тохинуулагч шинэхэн зөөлөн цасан ширхгийн дунд орох хүсэл төрлөө. Тоня шалавхан хувцаслаад, бүүр гэрээс гарч явахдаа өөрийг нь ойлгож, «Тийм ээ, чиний зөв! Амьдрах хэрэгтэй» гэж батлан хэлэх тийм ухаантай, зоригтой хүнтэй уулзаж ярилцвал сайхан сан гэж боджээ.

	Тоня хүнгүй гүүрэн дээгүүр, цагаан замаар алхлахад мөр нь хар хар толбо болж үлдэв. Барилгын захиргааны байшинд хүрч, хажуугаар нь Амар мөрөн тийш явлаа. Мөрний ус захаасаа зайртаж, цаашлаад гадаад их далайг зорин тэмүүлсэн түргэн урсгалт ус нь мөсөнд ялимгүй хавчигдан бараагнаж харагдав.

	Тоня аливаа юмны учрыг ойлгосон хүний нүдээр шуналтай бөгөөд зоригтой ширтлээ. Өөрийн нь өчүүхэн амьдралаас зүйрлэшгүй их хүчирхэг, үлэмжийн учир холбогдол бүхий хорвоогийн аугаа их амьдралыг Тоня үзэж сэтгэлээ. Цас орж, байшин барилга сүндэрлэн босож, ус амсхийх чөлөөгүй урсаж, бөөрөнхий зөөлөн хэвлийд нь нэгэн шинэ хүн учир битүүлэг бүрэлдэн боловсорч байгаа, энэ бүхэн амьдрал мөн.

	Хэвлийд нь нэгэн бяцхан амьтан бүрэлдэж байгаад Тоня анх удаа баярлах сэтгэл төрөв. Энэ бяцхан амьтан өөрөөс нь төрж, амьд байгаагаа нотолж, шаардангуй тунгалаг нүдээр ширтэх болно. Энэ бяцхан амьтан ямар гэмтэй юм бэ? Эхийнхээ нүднээ нулимс мэлтгэнүүлж, ичээж зовоож, амьтанд ад үзэгдэж байж төрөх гэж байгаа нь энэ бяцхан амьтны буруу юм уу? Энэ амьтан төрөөд урьдын хар өнгөрийг хуу хусан арилгаж, амьдрал нь цэвэр сайхан болно.

	Тоня энэ нэгэн шинэ хүнийг амилуулахдаа өөрөө шаналан зовох болно. Энэ бол биеийн өвдөхөөс илүү их, илүү ужиг удаан сэтгэлийн зовлон байх болно. Хүн амьтан нүд үзүүрлэн, элэг доог хийж, дөнгөж төрж эхэлсэн хайр дурлалаа алдаж ганцаардана... Гэвч өвлийн дараа хавар болж, мөс хайлдаг жамтайн нэгэн адил юм бүхэн улиран өнгөрнө шүү дээ. Тэгээд бяцхан хүү нь аль ч хүний алаг үртэй адил энхрийлж таалахыг шаардан; «ээж ээ» гэж дуудах болио. 

	Тоня инээмсэглэлээ. Тоня их мөрний эгц халил өндөр эрэг дээр зөөлөн цас алгуурхан хаялах нам гүмийн дунд ганцаар зогсоно. Хажууд нь улаахан хацартай, шигтгээ хамартай, туузтай цагаан малгай өмссөн өөдсөн чинээ хөөрхөн амьтан тоглоомын машин элгэндээ тэврээд зогсож байгаа нь нүднээ харагдах шиг болжээ... Тоняд Голицын ямар хамаатай бил ээ! Калюжный жигшин зэвүүцэж, амьтан хүн шивэр авир гэлцэж, нүд үзүүрлэж байсандаа ямар хамаатай бил ээ! Хөөрхөн жаал хүү ээж тийшээ гараа сарвайгаад «Ээж ээ!» гэж дуудна. Тоня хүүгээ эхдээ хайртай, эхийгээ хүндэтгэдэг болгон өсгөж хүмүүжүүлнэ.

	Ингэж бодоод сэтгэл тавирч баяссан боловч зүрх нь бас л шимширсээр байлаа. Энэ явдлыг түрүүний мэдсэн сэн бол... Тоня одоо өөрт нь өдөр ирэх тутам улам хайртай сэтгэлтэй болж байгаа тэр нэгэн хүнтэй өөрийн зол жаргалыг холбон бодох болжээ. Тэр хүн ирж яваа. Тоня ч түүний халуун цогт энхрийллийг хүсэн тэмүүлж байна. Татгалзаж болох уу даа? Өө ер нь Тоняд татгалзахын хэрэг ч гарахгүй!.. Тэр хүн өөрөө зайлж хөндийрнө. Их л гомдож, гол нь харлах болно. Хирдхийн цочиж зугтана. Ингэхэд энэ ер юу гэсэн үг вэ? Яагаад тийм байдаг юм бэ?

	Тоняд эсэргүүцэх сэтгэл төрөв. Өөрөө бузар муухай хэрэг хийсэн юм уу? Нэг хүнд сэтгэлтэй болоод хүүхэд олсон. Хайртай болсон тэр хүн нь хайр даахгүй, хүүд нь эцэг болж тэнцэхгүй хүн тааралджээ. Тоня тэр хүнийг мартаад, энэ завсар өөр хүнд сэтгэлтэй боллоо. Тоняг хэн ч жигшин зэвүүцэж, элэглэх, дооглох эрх байхгүй. Тоня хэнд ч хэзээ ч худал хэлж яваагүй. Тоня эмэгтэй хүн, эх хүн шүү дээ.

	Семаг сүүлчийн удаа харахад ямар байсныг саналаа. Цагаан цамцан дээр хурц өнгөтэй зангиа зүүж, уранхай ботинкоо гялалзтал зүлгэж, сахлаа мөлчийтөл хусчхаад, нүд нь цогтой гялалзан байж билээ... Тайрдсаараа шарласан олон хожуулын дунд хоёулхнаа зогсож байсан сан... Сема нь: «Голицын эргээд ирвэл яах бил ээ?» гэж асууж билээ. Дараа нь Тоняг хөтлөн, нөхөд дээрээ авчраад: «Энэ миний болзоот хүүхэн» гэж хэлсэн.

	Гэтэл Голицын эргээд ирлээ. Хэвлийд нь боловсрон байгаа энэ нэгэн үр хөврөлийн дүрээр эргэж ирээд, шинэ олсон жаргалыг нь эвдэж, тасчиж, устгах гэж байна.

	Гэвч Тоня тэгэхийг үл хүснэ. Тоня, Голицынаас огоорон няцсан. Хүү нь Голицынд хамаагүй, ганц Тонягийн өөрийн нь хүү. Хэрэв Сема хүсвэл Сема, Тоня хоёрын хүү болно. Сэтгэлийн зовлон, төвхнөөгүй амьдрал, эргэлзэл дундаас шинэ хотын анхны иргэн хиргүй тунгалаг сайхан төрнө. Тэр шинэ хүн бид бүхний байгуулж байгаа ирээдүй өөд бат чийрэг хөлөөрөө алхлан орно. Энэ хүнийг хүлээж аваач! Энэ чинь манай хотын анхны иргэн шүү!

	Тоня зол жаргалынхаа төлөө тэмцэж, зорьсондоо чиг шулуун замаар, юунаас ч айж халшралгүй явж хүрэх зориг шийдвэр оргилон, халуу оргисон нүүрээ тэнгэр өөд өргөж, сэтгэлийг сэргээгч цасан ширхгийн сэрүүн амьсгааг хамаг бие цогцостоо шингээлээ.

	Тоняг гэдрэгээ буцаж явахад Гранатов, Клара Каплан хоёрын цонх гэрэлтэй харагдав. Тоня Гранатовыг бодоод зүрх нь булгилж, өөрийг нь ойлгож: «Тийм ээ, чиний зөв. Амьдрах хэрэгтэй. Чи социализмын үеийн шинэ хүний санаж бодох ёстойг санаж бодож байна» гэж батлан хэлэх ухаантай, зоригтой хүнтэй уулзаж ярих сан гэж дахин хүсжээ.

	Тоня байшингийн довжоон дээр шийдэмгий гарч, хаалгыг татвал сул байлаа. Тоня харанхуй гудамд оров. Гранатовын хаалга жаахан онгорхой, Клара Капланы хаалга бас тийм байлаа. Тоня хаалга тогших юм уу дуудаж завдаагүй байтал нэгэн хүн ихэд царайчилсан тасалдангуй дуугаар

	— Клара... таныг гуйя. Та яасан хатуу сэтгэлтэй хүүхэн бэ... гэж хэлэхийг сонсоод, Гранатовын дууг таньж гайхах ч шиг, айх ч шиг болжээ.

	Тонягийн дотор палхийв. Энэ явдал их л жигтэй хачин санагдлаа. Цаад эмэгтэйд бас л жигтэй хачин санагдсан бололтой;

	— Болиоч, Гранатов аа! Яваач ээ! гэж хашхирав.

	Клара Капланы өрөөнд юу болж байгааг Тоня хараагүй боловч хүч зориг ихтэй гэж бодож явсан хүнийхээ өмнөөс цаад хүүхэнтэй хамт нүүр нь улайх шиг болжээ. Тонягийн нүднээ Гранатовын уруул татвалзах нь харагдах шиг болж

	— Би явж чадахгүй нь... Би тангүйгээр амьдарч чадахгүй нь... Танд дуслын төдий ч атугай өрөвдөх сэтгэл байдаггүй юм уу?.. Танд тийм хэцүү байна гэж үү? гэж хэлэх нь сонстож Клара өөдөөс нь

	— Гранатов! Та шившгээ тарьж байна! Явагтун. Эсвэл би таныг жигшин зэвүүцэж эхлэх нь байна... гэж хангиналаа.

	Тоня ичсэндээ царай нь улайж, гадагш гүйн гарав. Гранатов мөн гэж үү? Омог бардам зовлонгийн мөр болсон сорвитой хатангир гараа сарвайж, өрөвдөж хайрлахыг гуйж царайчлах хүн байсан гэж үү?

	Өрөвдөх ий?

	За, үгүй!

	Тоня тэргүүнээ өргөж, гэрийн зүг хүчиндээ итгэл төгс хурдан алхаллаа. Тоня өөрөө хүнээс өрөвдөж хайрлах, өршөөж найр тавихыг гуйж царайчлахгүй ээ. Семагийн өөдөөс эн чацуу эрх тэгш хүний ёсоор угтаж очоод: «За би энэ байна! Миний ирээдүйн хүү бид хоёр энэ байна! Намайг хайрлаж, дурлаж чадах нь уу, сайн бодож, биеэ шалгаад шийд. Би чиний хайрыг алдахгүйн төлөө, хүүгийнхээ төлөө тэмцэнэ. Тэгэхдээ би юу ч гуйхгүй...» гэж шууд хэлнэ.

	Тоня гэртээ ирээд цонхоор дахин харлаа. Дэнлүүгийн бүдэгхэн гэрэлд цасан ширхэг гялтганаж, алгуурхан эргэлдэж, хаялан хаялсаар л. Тэгээд Тонягийн дотор онгойж, өөртөө итгэх сэтгэл төрж, алдсан хүчээ эгүүлэн оллоо.

	Өвөл болж, амьсгаа бөглөрмөөр хүйтэн болж, Амар мөрний зайр улам улам ихсэн усны дээгүүр царцуу тос мэт мөс хөвж, их мөрөн хүний харсаар байтал хөлдөх нь үү гэмээр санагдана. Гэвч мөрний ус хэнд ч мэдэгдэлгүй шөнө хөлдөж, өглөө харвал долгиотсон мөсөн тал нүдний өмнө цэлийж, шинэхэн цасан ширхэг дээрээс нь хаялан, гадаргыг тэгшилж байлаа.

	Овоохойд хүйтэн, утаа ихтэй байх болов. Шөнөжин чулуун зуухаа ээлж ээлжээр галлаж хононо. Эс тэгвэл өглөө болтол дотор байгаа ус хөлдөөд, хөнжил дороос цухуйхад ч аймаар санагдана. Банзан байшинд нэг их дээрдэх юм байсангүй. Түлээ хүрэлцсэнгүй. Комсомолчид сүх барин гарч, байшингийн ойр хавийн модыг дор нь цавчиж унагана. Хотын тэгт байгаа мод огтлохыг хориглосон Вернерийн тушаал гарсан боловч ойр хавийн мод нэг хоёроороо алга болно. Хоолны газар хүнсний зүйлийг ихэд хэмнэж татах болов. Амар мөрний мөсөн дээгүүр шинэ нөөц авчрах гэж өвлийн замтай болохыг хүлээнэ.

	Хабаровскаас барилга тийш шинэ төмөр замын салаа тавьж эхэлжээ.

	Одоогоор төмөр зам байхгүй, замын ажилчдын хэсэг хэсэг баг, цасан дунд түлсэн түүдэг л байжээ. Нэг хэсгээс нөгөө хэсэг тийш яаруухан цэвэрлэсэн зам байна. Тэр замаар дүүрэн ачаатай машинууд шуурганд хунгарласан цасанд суун суун цувна. Ачааны машин зассан замын эцэст тулаад хүлээж зогсоно. Тэндээсээ Амар мөрөн тийш эргэж, мөсөн дээгүүр дахиад хэдэн арван километр явж байж барилгад хүрэх ёстой юм. Гэтэл мөс гүйцэд бэхжээгүй байв. Хүн, машин, бараа таваар цөм л мөс бэхжиж гүйцэхийг хүлээнэ.

	Хүмүүс өвчилж эхлэв. Чийг бамаас айцгаах боллоо.

	Касимов чийг бамтай өөрийн жич аргаар тэмцэж, их хөдөлж, халуун усанд орж, хатуу сахилга баттай байхыг шаардана. Касимовын удирдлагаар комсомолчид мөсөн дороос загас барих шинэ эрдэм сурч байгаа загасны баазад нэг ч хүн чийг бамаар өвдсөнгүй. Касимов ажилчдаа хайр найргүй шахан шаардаж, их унтахыг хориглож, өдөр болгон халуун усанд шаардан оруулж, албаар биеийн тамир хийлгэж, ажил ч их хийлгэнэ.

	Касимов загасны баазын байгаа эргийн дагуу дүүрсэн газар гэрээр эргэж үзэж, ариун цэвэр байлгахыг хичээж, хэвтэж байх дуртай залуучуудыг орноос нь босгоно. «Партизанууд та нараас дор хоолтой байсан атал чийг бамаар өвддөггүй байсан» гэж Касимов хэлнэ.

	Андрей Круглов чийг бамтай тэмцэх асуудлаар зөвлөгөөн хийлгэжээ. Халуун усны газар хүрэлцэхгүй байсан учир хөдөөгийн энгийн халуун усны газар яаралтай барьж эхэлжээ. Катя Ставрова, Валька Бессонов хоёр өвлийн спорт санаачлан үүсгэжээ. Цана тэшүүр ховор боловч мужаан нар өөрснөө цана хийж, бас засварын газар тэшүүр дархалдаг боллоо. Геннадий Калюжный найз нартайгаа хамтран мөсөн гулгуурын талбайг цэвэрлэж засаад, мөсийг нь хичээнгүйлэн тэгш сайхан байлгадаг болжээ. Геннадий хоккейчдын бүлэг зохион байгуулж, тэшүүрийн техникийн дутагдлыг шургуу зүтгэл, халуун аагаар орлуулан нөхөж байв. Комсомолын зохион байгуулагч, бригадын дарга нар залуучуудаа гадаа гарч, цана тэшүүрээр гулгахыг шахаж шаардана. Бас уралдаан зохион байгуулна. Гэвч бүгдийг хамрах бололцоо байсангүй. Витамины тухай ярихдаа амьд хүнийг ярьж байгаа юм шиг зүрх хөөрөн ярина. Халиарыг их л эрж сурна. Халиарыг хивж, халиараар биеэ зүлгэнэ. Банзан байшин, овоохойгоор дүүрэн халиарын үнэр шингэжээ.

	Витаминт тэжээл замд яваа гэх бөгөөд цангис, алим, сонгино, төмс ачсан машин нэг газар боогдоод зогсож байгаа гэнэ. Комсомолчид: «Бас л юм бүхэн замд яваа гэх мөртөө энд ирсэн юм алга» гэж инээлдэх нь инээлдэж, хорон үг хэлэх нь хэлнэ.

	Епифанов жолоочийн түр сургуульд суралцах болж, түүнтэй хамт Кильту бас суралцана. Замд саатсан ачааны машины жолооч нарт нь зориг зүтгэл дутаад ирж чадахгүй байгаагаас биш, одоо ч гэсэн барилга тийш яваад ирж болох юм шиг Епифановт санагдана. Коля Платт түүнийг дайран доромжилж, уурсан, зав л гарвал тэшүүрээр гулгах болжээ.

	Епифановыг нэг өдөр гэртээ ирэхэд хамаг юм нь зуун задгай, Колягийн эсгий гутал тасалгааны тэхий дунд, пальто нь сандал дээр хаяастай, Коля өөрөө орон дээрээ дэрэнд нүүрээ шургуулаад хэвтэв.

	— Колька чи яагаа вэ? гэж Епифанов дуудлаа.

	Коля эргэж, орон дээрээ суугаад, нэг юм хэлэх гэснээ уруул нь татваганан чичирч, юу гэсэн нь мэдэгдэхгүй нэг юм дуугарлаа. 

	Өвдсөн юм байх гэж Епифанов бодоод, халуунтай байна уу, үгүй юу, үзэх гэж Колягийн духанд гараа хүргэх гэтэл Коля түүний гарыг ууртай ширүүн түлхэж, юу юугүй уйлах нь уу гэмээр үрчгэнэж, өмднийхөө шуумгийг дээш нь татаж, жижиг жижиг хүрэн толботой хөлөө гаргаж үзүүлэхэд нь

	— Эмчид үзүүлж эмнүүлээч... гэсэнд

	— Үзүүлсээн! гэлээ.

	— Тэгээд яав? гэсэнд

	— Тэр чинь эмч биш, шинжгүй амьтан байна! гэжээ.

	Коляг ингэж биеэ барьж чадахгүй сүйд болтлоо уурлаж байхыг Епифанов урьд нь үзсэнгүй. Тэгээд Коляг хачирхан ажиглаж, ууртаа тасалдсан огцом ширүүн үгийг нь сонсож суулаа. 

	Колягийн хэлэх нь:

	— Би чөлөө гуйсан юм. Энэ нүхэнд үлдэлтэй биш дээ! Гэтэл тэр эмч шиг юм: «Та юу хэлнэ вэ, таны өвчин хөнгөн байна...» гэж байхгүй юу. Би хүндрэхийг нь хүлээж суух ёстой болж байна уу? Бүгдийг нь нулимж орхих байна... гэжээ.

	Коля оройжингоо ганиран галзуурч, хараал зүхэл тавьж, уйлж, хөлөө салганасан хуруугаар тэмтрэн тэмтрэн үзэж, эрүүл ягаан буйлаа толинд харж, өвчний шинж байна уу, үгүй юу гэж эрнэ.

	Епифанов түүнийг хараад дургүй нь хүрэх боловч бас жаахан өрөвдөж, чадах ядахаараа аргадаж тайвшруулав. Гэтэл Коля сэтгэл нь тайвширсан хойноо ч гэсэн зүтгэснээрээ зүтгэж

	— Тэднүүс намайг яавал яаг, би л энд үлдэхгүй. Би бүүр намар яваад өгдөггүй тэнэг юм болж! гэж хэллээ.

	Епифанов өглөө нь Коля Платтын санаа сэтгэл иймэрхүү байгааг Кругловт хэлэв. Гэвч Коля дуудуулсангүй, өөрөө эмчлүүлэхээр нэн даруй чөлөө олгож, Хабаровск хүрэхэд нь туслахыг шаардсан өргөдөл өгчээ.

	Комсомолын хороо Коля Платтын өргөгдлийг цаг гаруй хэлэлцлээ. Коля Платтын зан танигдашгүй болтлоо хувирч, хараал тавьж, шалж шаардаж, нүдэнд нь нулимс гүйлгэнэн, учирлаж хэлсэн үгийг огт сонссонгүй.

	Тэгэхэд нь Кругловын царай хувьсхийж, эсгий гутлаа тайлж, чийг бамын хүрэн толбо суусан хөлөө Коляд үзүүлж

	— Харав уу? Чиний бодлоор би чиний хойноос зугтах хэрэг үү? Комсомолын гишүүн гээд байгаа шүү! гэжээ.

	Колягийн царай бас хувхай дааж, тэр хүрэн толбыг харж байснаа үг дуугүй эргэн гарч оджээ.

	Коляд нөлөөлж ятгахыг Епифановт даалгасанд

	— Тэр чинь хулчгар амьтан юм. Би хулчгар амьтантай ерөөс яриа таардаггүй гэжээ.

	Тэгээд Коляд дурласан цайвар гэзэгтэй бүсгүйг санаж, сэтгэл гансрав. Тэр бүсгүй Колягийн тарыг таниагүй юм болов уу?

	Дараагийн хэдэн өдөр Коля Платтын хэргээс илүү сүрхий хэрэг явдал гарлаа.

	Тайгаас нанай комсомолын гишүүн Хожеро цанаар ирж, Кильту Мооми хоёрыг эрж уулзаад, тэдэнтэй хамт Круглов дээр иржээ. Хожеро урд хойно оруулан зөндөө юм ярилаа. Хожеро «хотод дургүй» хүмүүсийг, нефть загасыг хордуулдаг юм шиг ярилцаж байгааг, Степан Парамонов: «Юу ч битгий өг, бидэнд хот хэрэг байхгүй. Хэрэгтэй гэсэн нэг нь өгнө биз» гэж ярьдаг тухай, тэр Степан Парамонов л Кругловыг буудсан байж таарах тухай («нанай хүн буудах учиргүй, нанай хүн, хүн бууддаггүй юм») ярьжээ.

	— Степан Иванович Парамонов уу? гэж Андронниковыг асуухад, Хожеро баярлан

	— Тийм, тийм, Степан Иванович! гэсэнд

	— Танай Тарас Ильичийн эзэн байсан хүн. Бид одоо тэр Парамоновын байшинд сууцгааж байна. Түүнд нээрээ хот хэрэггүй гэж Андронников тайлбарлаад, — Дүү нь хаана байгаа бол? гэж асуусанд, дүү нь гэж хүн байдгийг Хожеро мэдсэнгүй.

	— Бий, бий. Офицер байсан юм. Нударган баячуудын хөрөнгийг хурааснаас хойш хоёул тайгад зугтсан юм гэж Андронников хэллээ.

	Тэгээд Тарас Ильичийг дуудуулав. Тарас Ильич хуучин эзнийхээ дүр төрхийг яаралгүй ярьсанд

	— Мөн, мөн гэж Хожеро баталлаа. 

	Тарас Ильич шүд зууж, царай нь чинэрэн улайж

	— Муу хорт могой амьд мөлхөж яваа байж шүү! гэж хорсон дуугарчээ.

	Хожеро, Кильту, Мооми хоёртой цуг сууж, Касимовын загасны баазад ажил хийх боллоо. Хожеро эхний хэдэн өдөр зүв зүгээр байснаа загас элбэг баригдсаны дараа загас боловсруулах ажилд шилжүүлсэнд Моомид захирагдахыг эрс татгалзжээ.

	Будилааныг зохицуулахаар Кругловыг дуудав.

	— Яагаад үгүй гэж? Чи Моомид дургүй юм уу? гэж Андрей асуусанд

	— Мооми эм хүн. Манай, эм хүний үгэнд орохгүй. Эм хүний үгэнд орох, ичгэвтэр гэж Хожеро зүтгэжээ.

	Мооми ууртаа уйлж: «Чи комсомол биш! Орос комсомол үгэнд орж байхад чи муу хүн, чи тэнэг! Чамайг би ажилдаа авахгүй, надад тэнэг амьтан хэрэггүй!» гэж загналаа.

	Мооми Кругловт хэлсэн нь: «Хожеро хэрэггүй, би авахгүй. Би цехийн дарга, би авахгүй!» гээд, Касимов дээр гүйн очиж: «Хожерог буцааж ав, надад тэнэг амьтан хэрэггүй, би авахгүй!» гэжээ.

	Хожерог Касимовын шууд удирдлагын дор, мөсөн дороос загас барих ажилд шилжүүлэхээс өөр аргагүй болжээ. Комсомолчдод Хожерог хүмүүжүүлэх ажил зохиож, ялангуяа эмэгтэйчүүдийн асуудлыг тайлбарлан таниулж өгөхийг даалгав. Морозов Хожерог гэртээ урьж аваачихад бас Кильту, Мооми хоёр тэнд очжээ. Морозов тэдэнтэй энэхэн тэрхнийг ярьж байгаад, хэгжүүн залуу, Мооми хоёрыг аятайхан эвлэрүүлжээ. Түүнээс хойш нэг өдөр загасны баазын комсомолчдын  хурал дээр Хожеро буруугаа хүлээсэн байна.

	Орой нь Кильтуг гэртээ ирэхэд Хожеро асгартал уйлан дуу дуулж, уйлсандаа ичих ч үгүй, дууныхаа аяар биеэ займран:

	«Баян айл чамайг худалдаад авчихсан юм аа, Урыгтэ минь. Торго дурдан хувцас чинь чамайг оршуулахад л хэрэг болж дээ, Урыгтэ минь. Чи минь надтай хамт хотод хүрээд ирсэн сэн бол бас том дарга болоод, орос хүмүүс чиний үгэнд орж байх сан даа, Урыгтэ минь...» гэж дуулжээ.

	Хожерог хонгор хайртай бүсгүйнхээ хойноос уйлан хайлахад Кильту саад хийлгүй чагнах завсар Мооми нь «том дарга» болсныг анх ойлгож, бахархах сэтгэл цээж дүүрэв.

	Тэр оройдоо нэг цагийн дараа гурвуул Морозовынд очлоо. Морозов тэр гуравт оросоор унших, бичихийг зааж өгдөг байжээ. Тэр цуцахыг үл мэдэх хүн гурван нанай залууг сэтгэлийн угаас хайрлан, шургуу хүмүүжүүлэхдээ ирэх хавраас эхлэн ойр хавийн тосгон, хот айлаар хүмүүжлийн ажил хийх төлөвлөгөөнийхөө дагуу тэр гурваар дамжуулан их юм бүтээж болно гэж найджээ.

	Тэд шөнө дүл болтол суув. Гурвуул захиргааны байшингаас гарч явтал нэг хүн байшингийн довжооны дэргэдээс харанхуй газар луу үсрэн зайлахыг ажиглажээ. Хоёр залуу тэр хүнийг онц анхаарсангүй байтал Мооми огт эргэлзсэнгүй хойноос нь ухасхийж

	— Хүлээгээрэй! Жаахан хүлээ! Хүлээгээч! гэж хашхирав.

	Малгайлан хаялж байгаа зөөлөн цасан дундуур ялимгүй бөгтийсөн өндөр хүн түргэн түргэн алхлан холдохыг хоёр залуу муухан харлаа. Тэр хүн анчин хүний болгоомжтой зөөлөн алхаагаар түргэн алхлав.

	— Хүлээгээч! Хэлж байна шүү! Хүлээгээч! гэж Мооми ууртай хашхираад хойноос нь гүйсэнд цаад хүн бас зугтан гүйв. 

	Кильту Хожеро хоёр Моомийн яах гэснийг мэдсэнгүй, хойноос нь гүйлээ.

	Нөгөө хүн олон саравч тийш гүйв. Мооми гүйцэх гэж байтал цаад хүн хоёр саравчны нарийхан завсраар шургаад орчихлоо. Мооми хойноос нь ухасхийтэл нүүр лүү нь хүчтэй нударгалан цохиж. Мооми муужран унажээ.

	Моомийг уруулаа сэт цохиулчхаад цасан дотор хэвтэж байхад нь Кильту Хожеро хоёр олов. Мооми мэгшин уйлж хараал тавиад, гэртээ харья гэхэд харьсангүй, Морозовынд гүйж очлоо.

	Мооми цус урсаж байгаа уруулаа хуруугаар даран, бүүр үүдний тэндээс

	— Парамонов! Парамонов энд явна. Муу хүн. Пактай найз. Самаартай найз. Надаас зугтсан. Яах гэж зугтав? Миний нүүрийг цохисон. Яах гэж цохив? Тэр Пакаас дор муу хүн! гэлээ.

	Тэр ялимгүй бөгтийсөн өндөр нуруутай, хөнгөн шингэн алхаатай хүнийг таних юм байна гэдгээ Кильту Хожеро хоёр сая л санажээ.

	Морозов Андронниковт утасдлаа.

	Бүх саравчийг нэгжиж үзсэнд Парамонов байсангүй. Цанын мөр байхыг олж мөрдвөл мөс рүү явж байгаад харз дунд замхарч, шинэ цасанд дарагдан баларчээ.

	Тэр өндөр хүн орой тийшээ барилга дээр үзэгдсэн нь тодорхой болов. Өөрийгөө Михайлов гэж нэрлээд, нэгдсэн хоршооны төлөөлөгчийн үнэмлэх бичиг үзүүлж, Гранатовтай уулзаж, ихээхэн хэмжээний шувуу, хандгайн мах нийлүүлэх тухай хэлэлцээ хийсэн байна. Гранатовын ширээн дээр тэдний гарын үсэг зурсан гэрээ дэлгээстэй байлаа. Гранатов тэр хүний гадаад төрх байдлыг тодорхойлон ярихад Степаны дүү Парамонов мөн гэж Кильту, Хожеро, Мооми гурав батлан хэлэв.

	Тарас Ильич түүнтэй дайралдаагүй таван жил болсон боловч тэр «тийрэнгийн» төрх байдлыг нэгд нэгэнгүй санаж байна гэж батлаад, Гранатовын ярьснаас үзэхэд тэр Михайлов гэдэг нь бага Парамонов мөнөөс зайлахгүй гэжээ.

	Ямар ч атугай тэр хүн зүгээр ирээгүй нь ил боллоо. Тэр хэрэв нэгдсэн хоршооны төлөөлөгч юм бол захиргааны байшингийн дэргэд шөнө ямар хэрэгтэй ирж, Моомигоос юунд зугтаж, Моомийг яах гэж цохиж унагав?

	Мооми баатар болсон мэт хөөрч, нуугдсан хүнийг эрэхэд алгасалгүй оролцож, шөнө эргэж ирээд унтахдаа хоёр залууг

	— Ай тэнэгүүд! гэхээс өөр үг олсонгүй.

	Цаад хоёр нь ч хариуцах үггүй дуугүй байжээ.

	Маргааш нь бас нэг шинэ мэдээ барилгаар тарсан нь: Коля Платт алга болсон байлаа. Коля явахдаа Епифановын сайн эсгий гутлыг авч оронд нь өөрийн хуучин муу эсгий гутлыг, ботинктой тэшүүртэйгээ үлдээжээ.

	Ботинк дотор нь: 

	 

	«Баяртай уулзамз, найз аа. 

	Намайг эрээд нэмэргүй. Надад үхэх дур алга. Дуртай нэг нь үхэж л байг.

	Эсгий гутлыг чинь авсныг өршөөгөөрэй. Ботинктой тэшүүрээ орхилоо, илүү үнэтэй эд шүү. 

	Кругловт мэнд уламжилна уу. 

	Коля» 

	 

	гэсэн бичиг байхыг Епифанов олжээ.

	Епифанов уурлан зэвүүцсэндээ муухай хашхирч, эсгий гутал, тэшүүр, зурвас гурвыг нь бариад Круглов дээр очиж: Колягийн үлдээсэн өвийг шал дээр хаяад

	— Бүгдийг нь аваарай! Би тэр муу өгөрөөс зэвтэй хадаас ч авахгүй. Бас «баяртай уулзамз» гээд байгаа шүү! Уулзана байх аа! Уулздаг юм бол шүдийг нь булга цохих хуна! Хөлийг нь хуга цохих хуна! Өгөр царайлсан турсага! гэж хилэгнэн өгүүлэв.

	Коля ямар аргаар яваад өгснийг хэн ч мэдсэнгүй, учир битүүлэг үлджээ; Коля урьд өдөр нь Геннадий Калюжныйн цаныг авсан байх боловч ганц хүн, бас нүсэр том чемодан үүрээд цанаар тийм алсын аян замд зориглон гарсан гэхэд үнэмшмээргүй байлаа.

	Алс Дорнодын хурдан галт тэрэг Москвагаас хөдөлжээ.

	Цасан чимгээ зүүсэн Москва орчмын зуслан, цэцэрлэг, цагаан тал цонхны хажуугаар жирэлзэн өнгөрөхийг Лиденька хий гөлрөн ширтэв.

	Лиденькагийн сэтгэл бас л тохироогүй, нэг л зовж үүлгэртсэн хэвээр байжээ. Хамаг амьдрал нь хэдхэн хоногийн дотор хувьссаны улмаас гайхаж цөхрөх нь улам нэмэгджээ.

	Эх нь амьсгалаа тасран тасартал үхэлтэй тэмцэлдэж, өөрийгөө ч зовоож, өрөөл бусдыг ч зовоож, их удаж зовж байж нас баржээ. Нас барахаас нь гурван хоногийн өмнө үсийг нь хуссан байна. Тэгээд Лиденька эхийгээ бодох бүр заавал тэр үрчгэр нүцгэн толгой нь, муухай аашлан гиншиж, нялх хүүхэд шиг гомдоллож, дэндүү ажигч сэжигч авирлаж байсан нь санаанд ордог болов.

	Лиденька орь ганцаар үлджээ. Нагац эгч нь хий л сандран бөндгөнөж, уйлж унжихаас өөр нэмэр байсангүй. Коля Платтын эцэг эх ирж эмгэнэл илэрхийлсэн боловч туслах санаа авсангүй.

	Огт хамаагүй хар элэгтэй улс л ирж тус боллоо. Эхтэй нь хамт эмнэлэгт зэргэлдээ тасагт хэвтэж байсан Тэнгисийн Аянга хочтой Тайя Сюркуф гэдэг хөгжилтэй туранхай хүүхэн, эмгэний үхсэнийг хаанаас ч юм дуулсан дороо Лиденька дээр гүйж ирэв. Таня бас өөрийн нөхөр Иван Гаврилович гэдэг хөлөг онгоцны заводын мастер, төлөв томоотой, элгэмсэг, чих зөөлөнтэй хүнийг дагуулан иржээ. Тэр хоёр л эхийг нь оршуулах хамаг ажил явдлыг аялуулж, Лиденькаг гэртээ аваачсан байна.

	Эхийгээ нутаглуулснаас хойш Лиденька бүүр гайхшаа барав. Алс Дорнодод очиж: нөхцөл байдлаа өөрчилж, шинэ хотын баатарлаг барилгачдын тоонд багтмаар, Коля дээр очмоор нэг санагдана. Гэтэл чухам Колягаас болж сэтгэл нь их зовж байлаа... Колягийн захидал учир тодорхойгүй бөгөөд Лиденькаг ир гэж гуйхаа хэдийн больжээ. Энхрий ялдам, бултаж булзааруулсан үгийн цаанаас санаа сэтгэл тавгүй байгаа нь үргэлж мэдэгдэнэ. Эсвэл сэтгэл нь хувирч, өөр бүсгүй шохоорхох болсон юм болов уу?

	Лиденька түүнээс жаахан хөндийрсөн боловч хоёр бие холдсоныг өөрийн буруугаас болсон гэж гэмшин, хайр сэтгэл нь хувираагүй байлаа. Хэдий тийм боловч Колягийн алаг үзэлтэйг гайхаж, гомдох сэтгэл төрнө. Коля өөрөө Лиденькагийн ээжийг бэртэгчин үзэлтэй гэж жигшиж, Лиденькаг өөрийг нь хүртэл бэртэгчин амьтан, ээжийн эрх танхил охин гэж муулж байсан атал өөрийн эцэг эхийг их хүндэлдэгт нь Лиденькагийн зэвүү хүрч Колягийн эцэг эх юугаараа дээр юм бэ? Тохилог орон гэр, хадгаламжийн дэвтэртээ хоргодож тулга тойрсон хөшүүн, ёсорхуу биеэ тоосон улс байв. Лиденька эхийнхээ дутагдлыг сайн мэддэг боловч өгөөмөр сэтгэлтэй, наргиа наадамд дуртайг нь бишрэн хүндэтгэдэг. Эх нь эд хогшилдоо баригддаг байсан нь үнэн. Гэхдээ тансаг сайхан идээ будаа, зугаа цэнгэлд хэзээ ч мөнгө хайрлахгүй зардаг, залуучуудыг наргиж бужигнахаар сэтгэл нь хөөрөөд дагаж бүжиглэх ч юм уу, хуучны уянгал дуу дуулж ч чаддаг байсан. Гэтэл Колягийн эцэг эх юу чаддаг улс вэ? Тэр хоёр Лиденькад сайн байдаг боловч юу хийв, хаана очив, хэнтэй уулзаа вэ гэж цаггүй цагдан байцааж, дандаа л тэгж бай, ингэж бай гэж ёс зааж залхаах ажээ. «Чи манай хүүгийн болзоот хүүхэн» гэж тэдний хэлэх нь «Чиний гар хөл хүлээстэй шүү!» гэсэн мэт сонсогдоно. Лиденька ёс зүйг дагахын сацуу тэднээс чадах чинээгээр зайлсхийх болжээ.

	Эхийг нь нас барснаас хойш Колягийн эцэг эх Лиденькаг гэртээ суулгах гэж, хамгийн гол нь өөрсдийнхөө зөвшөөрөлгүйгээр юу ч битгий худалд гэж нүүр халмаар эвгүй ятгах бөгөөд Коля тэгж хүссэн гэж хэлнэ. Лиденька бодъё гэж амлаад, зугтахаас наахнуур гарч, хамаг зав чөлөө цагаа Тэнгисийн Аянга Танягийнд өнгөрүүлэх болжээ.

	«Коля дээр очих уу, байх уу?»

	Иван Гаврилович, Танюша хоёр явах болоогүй бол Лиденька мөддөө шийдэж чадахгүй байсан биз ээ. Нэгэн өдөр Иван Гаврилович өөрийг нь Алс Дорнодод, яг Коля Платтын байгуулж байгаа заводод хоёр жилийн томилолтоор очиж ажиллана уу гэж санал тавьж байгааг ярьжээ. Тэнгисийн Аянга баярлан царайд нь ул бутарч: «Яриа юу байх вэ, зөвшөөр, явцгаая!» гэжээ. Иван Гаврилович гайхширан гараа дэлгэж: «Чи чинь зусланд гарахдаа ч мундраа хутгадаг хүн, тийм алс газар хүүхэд шуухадтайгаа яаж очих юм бэ?» гэсэнд «Хүүхэд шуухад, тогоо шанага, новш ноохойгоо аваад явна! Бид хүний царай ч харахгүй. Лиденька бид хоёр нүд ирмэхийн зуур замд төхөөрчихнө» гэж Таня нүдээ зальтайхан гялалзуулан хариулжээ.

	Тэгээд л тэд хүүхэд шуухад, тогоо шанага, новш ноохойгоо аваад явж байгаа нь энэ. Лиденька ганц товчхон цахилгаан утас явуулжээ. Лиденькагийн бодох нь: «Би өөрөө толгойгоо мэдээд Танятай хамт явж байгаа хүн. Юу болсон байлаа ч гэсэн, Коля эхнэр авчихсан байлаа ч гэсэн, би төвхнөтлөө толгой хоргодох газар олж чадна. Би комсомолын гишүүн хүн, шинэ хот байгуулалцахаар явж байна» гэж бодно. Лиденька цагаан хэрэглэл, хувцас хунараасаа бусад хамаг юмаа худалдчихжээ.

	Лиденька одоо ийнхүү ардаа татлаа түлхээгүй болж, арав хоногийн дараа чухам юу болохыг өчүүхэн ч төсөөлөхгүй атал танихгүй мэдэхгүй газар нутгийг зорин галт тэргээр явж байхдаа өөрийн тухай, хайр сэтгэлийнхээ тухай, Колягийн тухай бодлого болов... Лиденька, Колягийн учир ойлгомжгүй захиа, яршигтай эцэг эхийг нь нэгэнт мартаад, хайр дурлалын цаг, энхрий ялдам андгай тангараг, сүүлчийн цахилгаан утас гэх шиг дан сайн сайхан юмыг дурсан санав... Одоо ч харин аймхай бэртэгчин хүүхэн биш гэдгээ Коляд үзүүлээд өгнө дөө! Бүгдтэй эн сацуу барьж байгуулна даа (яагаад ч юм бэ, тоосго зөөх хэрэгтэй болох юм шиг санагдана) Коля дэмий зэмлэж байж гэдгээ хүлээж, урьдынхаас улам хайртай болно.

	Тэгж байтал Тэнгисийн Аянга гаднаас гүйн орж ирээд

	— Лиденька! Намайг хэнтэй дайралдсан гэж санана! Бушуухан наашаа хүрээд ир! гэж хашхирав.

	Танягийн цаанаас гайхаж сонирхсон эелдэг дүрлэгэр нүдтэй шөвгөр царай цухуйж харагдав. Өтгөн саглагар хөмсөгний дор галтай дүрлэгэр нүдтэй, инээд хүрмээр будилуу энэ туранхай залууг Лиденька түрүүн нэг харсан байжээ. Москвагийн галт тэрэгний буудал дээр энэ залуу сандарч тэвдэн, хашхирч гууглан, олны анхаарлыг татаж байсан сан. Энэ залуу баахан хайрцагтай, баглаатай юм тээшинд өгч, дараа нь вагоны дэргэд ачаа зөөгч гурван хүнээр юмаа зөөлгөж авчирчээ. Үйлчлэгч хүн нэг билетээр ийм их юм оруулахыг зөвшөөрөхгүй гэсэнд энэ залуу дохиж занган, галт тэрэгний даргыг дуудахыг шаардаж: «Энд юу юу байгааг та нар мэдэх юм уу? Энэ чинь миний хувийн юм уу?» гэж дуу тавьж байсан юм. Лиденькад өөрт нь элдэв ажил мундахгүй байсан болохоор тэр явдал юу болж дууссаныг үзэж чадаагүй юм.

	Би Амар мөрөн дээрх Шинэ хотын Сема Альтшулер гэдэг байна гэж тэр залуу өөрийгөө ихэмсэг дүртэй танилцуулснаа хаа хүрэхээр зорьж явааг нь дуулмагц ихэмсэг дүр нь тэр даруй ор мөргүй арилж, Лиденькагийн гарыг хоёр гараар барин сэгсчиж, дараа нь бас Иван Гаврилович, бас хүүхдүүдийн гарыг хүртэл сэгсчээд, вандангийн ирмэг дээр сандайлж, бэлэн үгээ урсгаж гарсан нь:

	— Та нар манай тийш очиж яваа юм уу? Ай та нар энэ насандаа хамгийн ухаантай ажил хийсэн байна! Гурван жилийн дараа учир мэдэх хүн болгон та нарт атаархана! Манай хотыг ямар хот гэж санана, та нар мэдэх үү? Мэдэхгүй шүү дээ! Тэр хот хэт нь ямар болохыг та нар сэтгэлдээ төсөөлж байна уу? Тэр бол гэрэл зурагч нар уйдахыг мэдэхгүй зургийг нь авч, кино зургаар ид шидтэй гайхамшиг мэт үзүүлж сонирхуулах тийм хот болно! Та нар Ленинградаас яваа юм уу? Танай Нева мөрөн чинь Амар мөрний дэргэд балчир хүүхэд! Нева мөрний хөвөө ч тэр! Танай гүүрнүүд ч тэр!.. Танай гүүрнүүд юу базаах вэ! Гурван километр өргөн мөрөн байхыг та нар үзсэн үү? Мөрөн биш, ёстой Хар тэнгис гэсэн үг. Та нар гүүрэн дээр нь гараад, яваад л байна, яваад л байна, яваад яваад барагдахгүй шүү! гэсэнд,

	— Тэнд тийм урт гүүр байгаа юм уу? гэж Лиденька нэг үг хавчуулж завдсанд Сема гомдож

	— Өө та нар үүнийг ойлгохгүй л дээ, би мэдсэн юм. Та нар очоод шавхай шавар, бясаатай овоохой, өвлийн хүйтэн л байна, гүүр алга гэж хэлэх биз. Бид бол боржин чулуун эрэг, хөлөг онгоцны засварын газар, гүүр, нисэх онгоцны буудал, цэцэрлэгт гудамжийг сэтгэлчлэн хардаг юм... гэхэд нь Лиденька бас гомдож

	— Их сайн ойлгож байна. Би комсомолын гишүүн хүн, бүгдтэй адил барьж байгуулахаар очиж явна гэсэнд Сема түрүүчийнхээ эхэлснийг шууд залган үргэлжлүүлж

	— Танай их цэцэрлэг юухан байх вэ! Манай тэнд тайга бий. Тайга гэж юу байдгийг та нар мэдэх үү? Гурван хүн тэврээд хүрэхгүй тийм л модтой байдаг юм даа! гэж ярьжээ.

	Вагон ресторанд гурван ээлжийнхэн үдийнхээ хоолыг идэж дууссан атал Сема Альтшулер өөрийн санаанд орсон үнэн зүйл, уран сэтгэмжээр дүрслэн бодсон зүйл, ер сонсогч нараа шинэ хотыг зохих ёсоор хүндэтгэдэг болгоход хэрэгтэй гэж үзсэн зүйлээ хүүрнэсээр л явлаа.

	Ирээдүйн шинэ барилгачид бүүр анхны өдөр л хэдэн арван хүний нэр, хэдэн арван баатарлаг гавьяа, хөгтэй намтрыг олж дууллаа. Тэд хожуул яаж ховхолдгийг дуулж, мод чирэгчийг тодорхой төсөөлөх болж, бетон зуурахад ямар чулуу таарах, ямар нь таарахгүйг ойлгох болов. Лиденька ярианд хөтлөгдөн, нэгэнтээ мод булгалах ажил хийж, нэгэнтээ модны заводод очиж, нэгэнтээ чулууны уурхайд очиж ажиллаж байгаагаар сэтгэлчлэн бодов.

	— Та хаана ажил хийж байсан бэ? гэж Семаг асуухад нь

	— Багаж хэрэгслийн үйлдвэрт агуулахын нярав байсан гэж Лиденька дуртай дургүй хариулаад, тэр даруй, — Би яасан ч агуулахын нярав болохгүй, барилга барина! гэж хэлжээ.

	Бүгдээр үдийн хоолноос хожимдож орхиод, оройн хоол идэхээр явцгаав. Сема бас л хоол идэхээ ч мартаж, сэрээгээрээ даллан яриа дэлгэж гарав.

	— Та нар тэнд очоод зовох юмгүй амархан гэж бодож байгаа бол аль түрүүн дайралдсан өртөөн дээр буугаад, гэртээ буцаарай. Манай тэнд аймхай хүнд хийх ажил байхгүй. Манай тэнд одоохондоо юу юу ч байхгүй, хоол хүнс муутай, орон сууц муутай байгаа. Гэхдээ та нар юуны тулд бэрхшээлийг давах хэрэгтэйг ойлгож байгаа юм бол бэрхшээлээс айж няцах уу даа?! гэхэд нь

	— Нээрээ тийм шүү! гэж Тэнгисийн Аянга Таня даган өгүүлээд хацарт нь ул бутран байв.

	Иван Гаврилович эхнэрээ ажиглаж, «энэ чинь дандаа нэг юмны нэхэл дагал болж байдаг үглээ авгай маань мөн үү?» гэсэн шиг өхөөрдөн толгой сэгсэрч суув.

	Сема Танягийн гараас барьж аваад

	— Танд урьд нь зүүдлээ ч үгүй тийм их ажил гарах болно! Та юу бил ээ? гэхэд гэр зуурын ажил хийж, үр хүүхдээ асарч байдаг авгай байна. Тэгээд л гүйцээ. Ленинградад бол гэрийн эзэгтэй гэдэг шалихгүй зүйл. Манай тэнд бол, ой-ёо, манай тэнд бол гэрийн эзэгтэй гэдэг чинь бүх хотын эзэгтэй гэсэн үг! Хотыг тохижуулна гэж юу гэсэн үг вэ, та мэдэж байна уу? Та дэлгүүр, угаадасны нүх, жорлон, халуун ус, ер юм болгонд хошуу цорвойж, хуруу дүрж байх ёстой. Юм юмыг зохих ёсоор эрэмбэтэй байлгаж, цэцэг тариулж, угаадасны нүхэнд таг хийлгэж, жорлонг цаг тухайд цэвэрлүүлж, дэлгүүрт жинлүүртэй, эмх цэгцтэй ариун цэвэр байлгахын тулд эхнэр хүний яс заах хэрэгтэй... За би юу гэж хэлэхийг сайн мэдэхгүй байна, та нар өөрснөө очоод үзнэ. Манай тэнд эмэгтэй хүнийг их хүндэлдэг, ажил ч их байдаг!.. гэж ярьснаа Лиденька тийш хандаж сул гараар гараас нь барьж аваад

	— Та яах вэ?! Ай та хүнтэй суугаад ажил хийж, манай хотын чимэг болно гэхэд нь Лиденькагийн царай улайсанд

	— Үгүй, та улайх юу байх вэ. Манай тэнд гэр бүлийн асуудал бол амьтай холбоотой асуудал. Манай тэнд гэр бүл бол олон нийтийн ажил. Манайд гэр бүл хэрэгтэй, хүүхэд хэрэгтэй. Хүн ам нь өсдөггүй хот байж болох уу даа? гэхэд нь Лиденькагийн царай улам улайсанд, Сема өөрөө ч царай нь улайгаад

	— Ийм учиртай юм аа. Юу вэ гэвэл би өөрөө эхнэр авна. Би очоод эхнэр авна! гэсэнд

	— Энэ сайхан учралыг тэмдэглэх хэрэгтэй байна гэж Иван Гаврилович хэлээд, нэг лонх дарс захиалж, — Таны болзоот хүүхэн хэн бэ?.. гэсэнд, Сема ухаангүй хөөрч

	— Миний болзоот бүсгүй юу! Ай миний болзоот бүсгүй!.. гэж дуу алдаад, санаснаас харин хэлэх үгээ олсонгүй.

	— Тэгэхлээр хоёр хүний... гэж Иван Гаврилович эхлэн ярих гэтэл Лиденька түүнийг ширээн доогуур хөлөөрөө түлхэж, аймаар муухай хялайхад нь дуугүй болжээ.

	Сема юм хумаа хулгай авчих вий гэж сэтгэл нь зовж, үзэхээр явахад нь Лиденька дооглож

	— Та гэр бүлтэй болох гэж их юм төхөөрсөн хүн байна! гэсэнд

	— Би юу? Надад энэ авч яваа юмны хугасын хугасыг ч авч хүрэх бэл байхгүй л дээ. Ер нь би ганц хувиа бодоод зогсох гэж үү? Эсвэл намайг нэгэнт эмчлүүл гэж явуулсан болохоор усны хөвөөнд хамраа ухаад хэвтэж байсан хүн гэж бодно уу? Намайг илтгэл тавьсны дараа комсомолын байгууллага манайхыг шефлэн авч, бэлэг явуулсан юм. Нэгд майк, богино өмд, хоёрт хөгжмийн хэрэгсэл, гуравт биеийн тамирын хэрэгсэл бий. Дараа нь би «Хүүхдийн сайн нөхөр» байгууллагад очиж «Та нар элгээ эвхээд сууж байх улс уу? Та нарт манай хотын ирээдүйн залуу иргэд падгүй юм уу?!» гэж хэлсэн. Нээрээ шүү, би тэдэнд итгүүлж чадаад, надаар мянган метр даавуу, хүүхэд угаадаг таван төмпөн бас өөр жаал зугаа юмтай явуулсан юм гэлээ.

	Лиденька тас тас хөхөрч, Тэнгисийн Аянга бахархан Семаг тэврэн авч, тэр оройдоо Сематай тэврэлдсэн чигтээ суухад нь

	— Бүсгүй минь, чи хүний болзоот хархүүтэй босоод явчих вий гэж Иван Гаврилович цагаан сэтгэлээр алиалан өгүүлсэнд

	— Нэг насаараа хөгшин чөтгөр чамайг сахиад сууж байх гэж үү? Комсомолын хотод очиж байгаа хүн чинь комсомолын гишүүнтэй найзалдаг байгаа даа! гэж Тэнгисийн Аянга хариулсанд

	— Ядаж очих газраа очиж байж болооч... гэсэнд, 

	— Очсон хойноо зав болохгүй бол яана? гэжээ.

	Зам зуур Таня эр нөхөртөө ганц ч удаа уурлаж уцаарлаагүйд нь Лиденькагийн сэтгэл өег явжээ.

	— Нээрээ очсон хойноо зав гарахгүй шүү! гэж Сема төв өгүүлэв.

	Хоёр дахь өдөр нь яриа илүү тодорхой шинжтэй болж, Тэнгисийн Аянга банзан байшин, овоохой, дэлгүүрийг яаж тохижуулбал зохих, Лиденька хаана ажил хийж, бас буудлагын сургагч болохдоо сургууль хийх газрыг яаж зохион байгуулах тухай ярилцлаа. Сема буу хаанаас олох билээ гэж бүүр одоогоос сэтгэл зовж, Хабаровскт очингуут Лиденькатай хамт явж буу хөөцөлдөхөөр ярьж тогтлоо.

	Нөгөөдөр нь дахиад л барилгын тухай, баатруудын тухай, хөгтэй сонин явдлын тухай яриа эхлэв... шинэ танилууд нь өдий төдий комсомолчдыг мэдэх болж, тэдэнтэй хамт мөр зэрэгцэн ажиллаж, түүдгийн дэргэд хамт дулаацаж байсан юм шиг санах болов!

	Коля Платтын нэр л ер дуулдсангүй. Лиденька өөрөө асуухаас айж, нөгөөдүүлээ ч битгий асуу гэж хорьжээ. Лиденька нэг муу юм зөгнөж гуниглан байлаа. Үгүй, үгүй, Лиденька муу юм дуулахыг хүсэхгүй. Барьж байгуулахаар явж байна, барьж байгуулна чиг, уйтгар гуниг л хэрэггүй...

	Лиденька Семаг дэргэдээсээ үл холдуулна. Бас сурсан зангаар сээтгэнэн инээд алдаж, Семаг сүрхий өтгөн хөмсөгтэй, сүрхий дүрлэгэр нүдтэй, сүрхий сайрхуу амьтан! гэж дооглоно. Гэхдээ Сема яриагаа жаахан давсалж хачирлалаа ч гэсэн сонсогчдынхоо сэтгэлийг татан дагуулж, гайхуулах гэсэн ариун цагаан сэтгэлийн үүднээс давсалж байгааг нь сайн мэдэж байжээ.

	Лиденька галт тэргэнд яваа цэргийн дарга, ажилчин, аж ахуйн ажилтан, инженер, усан цэрэг, нисэгч зэрэг Алс Дорнодын олон хүнтэй танилцлаа. Тэд бүгдээр Алс Дорнодын тухай ярьж хөөрөх агаад бас л нэмж давслах бололтой. Тэдний зарим нь Алс Дорнод нутгийг соёлын төв газраас алс хол гэж, зарим нь орон сууц олддоггүй гэх юм уу, орон нутгийн бусад зовлонг тоочиж, харааж муулах удаа тохиолдох боловч бүгдээрээ Алс Дорнодод хайртай нь ил байв. Энэ бол бэрхшээлийг ялж дийлснээр төрж үүссэн бөгөөд хязгаар нутгийнхаа бүтээн байгуулах ажилд гар бие оролцсоноор батажсан, тийм ч учраас гойд бат, гойд өөриймсөг хайр байлаа. Хүн юу гэж үглэж яншлаа ч гэсэн (ер нь хүн өөртөө янших эрхтэй байлгүй яах вэ) хамгийн сонин сайхан, хамгийн хайрлаж хүндэтгүүштэй олноос онцгой гайхамшигт нутаг гэдгийг өчүүхэн ч үл эргэлзэх аж.

	Алс Дорнодынхны хамгийн хорхойтой юмны нэг нь эгшигт хайрцаг байлаа. Вагон бүрд хэд хэдэн эгшигт хайрцаг авч явах бөгөөд өглөөнөөс шөнө орой болтол энд тэндгүй дуу хөгжим хангинана. Сема бас нэг эгшигт хайрцаг, өөрийн нь хэлснээр «авахыг нь авч, булаахыг нь булааж, зөрөхийг нь зөрсөн» бүтэн хайрцаг пянз авч явжээ. Оройдоо вагон ресторанд галт тэрэгний дайвалзахыг огт үл анзааран бүжиглэцгээнэ.

	Тэнд л Дина Ярцеватай танилцлаа.

	Тэр үзэсгэлэн гоо хүүхнийг Лиденька хамгийн түрүүн харж, бусдадаа хэлжээ. Тэр хөгжилтэй сээтэгнүүр гоо хүүхэн ер амсхийлгүй бүжиглэж, дагаж яваа хархүү нь түүнд ухаангүй дурласан юм шиг санагдана.

	Тэр хүүхэн олон улсын вагонд сууж яваа, тэр вагоны эрчүүл бүгдээрээ түүнд дурласныг юманд дуртай Сема удалгүй мэдээд авчээ. Сема тэр хүүхнийг дагаж яваа ичимтгий залуу инженерийн хажууд сууж байснаа сэтгэл нь хачин их догдлон, бөөн гай тотгор болсон мэт зэвхий царайлж ирээд

	— Энэ чинь Кругловын болзоот хүүхэн юм байна гэж өгүүлэв.

	Динаг бүжиглэж дуусаад ширээндээ очиж суухад нь инженер нэг юм хэлсэнд бүсгүй дуу алдаж, босон харайгаад, шууд Сема тийш гараа сунгасаар ирж

	— Та Кругловын найз уу? Би их баяртай байна. Ай тэнгэр, би жигтэйхэн их баяртай байна! гээд, ширээнд нь сууж, — За та түүний тухай, өөрсдийнхөө тухай яриач! Костько! Нааш ир! гэж дуудав.

	Тэр эелдэг болоод шаардангуй гоо бүсгүй хэн хүний сэтгэлийг амархан дагуулах чадалтай аж. Сема харамсаж байснаа мартаж орхиод ярьж эхлэв. Кругловыг сайхан үг хайрлахгүй магтсанд Дина

	— Мэднэ, мэднэ! Түүнийг олноос онцгой хүн гэж мэднэ! Би түүнийг дэлхий дээр хамгийн сайн хүн болохоор нь дурласан юм гэж хэлээд, уруу царайлсан Костьког дийлсэн нүдээр харжээ.

	Дина онцгой гавьяа байгуулсан хүнд л хайр дурлалаа шагнадаг хатан хаан мэт ярих агаад үүнийг нь эргэлзэх хүн гарвал их гайхах төлөвтэй.

	Сема тэд вагондоо эргэж ирсэн хойно Лиденька

	— Нээрээ их үзэсгэлэн гоо хүүхэн байна, гэхдээ нэг л биш ээ... гэжээ.

	Есөн хоног замд явах зуур Лиденька өөр нөхцөлд бол бүтэн сарын хугацаа шаардагдах тийм их юм сурч мэдлээ. Уг нь Лиденька шинэ юм бүхнийг хүлээн авах зуршилтай бөгөөд баатарлаг үйлс, романтик, шинэ сэргэг юм, адал явдлыг хүсэн эрмэлзэж байжээ. Өөрөөс нь түрүүнд очсон олон зуун хөвгүүд охид чухам ийм сэтгэлд хөтлөгдсөн юм болов уу? Гэтэл Сема Лиденькаг нөлөөндөө оруулж аваад, түрүүчийн хүмүүсийн хагас жилийн туршлагыг алдаа эндэгдэлтэй нь өдрөөс өдөрт сэнхрүүлж явлаа. Найм дахь хоног дээр Лиденька романтик тэмүүллийн тухай хүлцэнгүй инээмсэглэн ярих болж, уйдна гэдэг сүрхий хор хөнөөлтэйг мэдэж, оргож зугтахыг жигшин зэвүүцэж, биеэ тоохыг балчир хүүхдийн, өөдгүй зан гэж үзэх болж, «идэвх санаачилга» гэдэг ухагдахуун ирээдүйг үзэх бүхий л хандлагад нь уусаж шингээд, шинэ хотыг барьж байгуулахад юу чадахаа бүрэн зориулахад нь зайлшгүй хэрэгтэй шаардлага болж, дотроос нь ундран оргилж иржээ. Семагийн сэтгэл хөөрөн ярьж өгсөн тэр гайхамшигт бүсгүйчүүлтэй адил болохыг Лиденька туйлаас хүсэх болов. Сема бүсгүй болгоны тухай ав адилхан энхрийлэн ярих тул чухам хэн нь түүний болзоот бүсгүй болохыг Лиденька тааж олохгүй байснаа Тонягийн тухай л бусдаас бага ярих тул Тоня мөн юм байна гэж зөнгөөрөө мэдэв.

	Хабаровскт очиход дөчин градус хүйтэн байлаа. Семаг утсаар ярихаар гүйн одож, хэрүүл хийж, шүүхдэнэ заргалдана гэж сүрдүүлж байх хооронд хамт яваа улс нь юмаа сахин сууж байв. Ачааны машин цагийн дараа ирлээ. Тэд ачааны машинаар хотын нэг захаас нөгөө захад хүртэл уул өөд нэг авирч, нэг уруудан, дахин өгсөж уруудсаар явлаа.

	Барилгын конторт очиход тэднийг хоёр хоногийн дараа үүрээр, сонгино, мах, будаа, машины бие анги ачсан бүхэл цуваагаар явуулна гэжээ.

	Иван Гаврилович, ачааны машинд хүүхэд шуухадтай, мөсөн дээгүүр хэдэн зуун километр яаж явдаг бил ээ? гэж сэтгэл нь зовов. Түүнд:

	— Ачааны машин нь цыганы мухлаг шиг битүү хучлагатай. Үстэй дээл өгнө. Архи аваарай. Зам барилгын хэсэгт хоноглоно. Та нарт өөр юу хэрэгтэй вэ? гэхэд нь 

	— Их сайн байна. Энэ чинь л бидэнд хэрэгтэй. Зам барилгын хэсэг гэдэг чинь юу юм бэ? гэж Тэнгисийн Аянга өгүүлжээ.

	Дина, Костько хоёр мөсөн гулгуур дээр очих болов. Лиденька нэг удаа тэдэнтэй хамт очоод, дахин явах зав гарсангүй. Сема Лиденькаг хязгаарын комсомолын хороон дээр дагуулан аваачиж, Лиденькад тэндээс буудлагын спортын сургагч гэсэн үнэмлэх олгож, нэг цагийн дараа буу, сум, бууны тос, бай хөөцөлдөн хотоор гүйжээ. Лиденька шинэ хотын комсомолчдын  өмнөөс ярьж, шаардаж, хэрэлдэхдээ хэрэлдэж, шүүхдэнэ гэж сүрдүүлэхдээ сүрдүүлж сурчээ.

	Явахын нь урьд өдөр ханзан дээр нь тэдний ундуй сундуй байрлаж байсан нийтийн байранд Андронников ирэв. Чекист хувцас, хөлөрсөн шил нь хүртэл түүний сэтгэл зовсон байдлыг халхалж чадсангүй. Андронников шилээ хичээнгүйлэн арчиж, хараа муутай нүдээ анийлган бүгдийг хараад, барьж байгаа заводын ажил явдлын тухай Иван Гавриловичтай ярилцаж, Семад сүүлийн шинэ сониныг ярьж, нэлээд удсаны эцэст Семаг хажуу тийш дуудан аваачаад, Лиденькаг нүдний булангаар зааж

	— Чи энэ бүсгүйг таних юм уу? гэж асуув.

	Семагийн сэтгэл сэртхийж, зүрх нь палхийлээ. Гэнэдэж осолдсон юм болов уу? Энэ бүсгүйд ямар нэг сэжигтэй юм байна гэж үү? Сема хязгаарын комсомолын хороонд Лиденькаг батлан даасан билээ. Энэ чинь комсомолын гишүүн бүсгүй, Иван Гаврилович бол намын гишүүн, тохитой томоотой хүн шүү дээ... 

	— Хэн дээр очиж яваа юм бол? гэж Андронниковыг асуухад нь

	— Миний бодоход хэн дээр ч очиж яваа биш байх... Би мэдэхгүй байна... эдэнтэй хамт явж байгаа юм... барилгын ажилд орохоор... энэ бүсгүйд комсомолын илгээлт бий... үүнийг буудлагын сургуулийн сургагчаар баталчихсан... гэж амандаа бувтнаснаа сэтгэлийн зовуурийг дарж ядан, — Юу гэж? Сэжиг байгаа юм уу? гэсэнд Андронников гэнэт тас тас инээж, Семаг нэг л этгээд хачин баяртай тэврээд,

	— Баталчихсан гэв үү? Буудлагын сургуулийн сургагч юм биз дээ? За тийм байж. Надад огт сэжиг алга. Маш сайн байна! Тийм тусмаа бүүр сайн! гэжээ. 

	Харин Семагийн сэтгэлд сэжиг төрж, тэр сэжиг нь цаг өнгөрөх тусам улам нэмэгдлээ. Лиденькаг Андронников онцгой их сонирхож, түүнтэй маш хачин харилцаж,

	— Та юм хумаа худалдсан уу? Та дулаан хувцас базааж арсан уу? Таныг замд төхөөрөхөд хэн туслав? гэх шиг учир нь ойлгогдохгүй юм асууж байв.

	Лиденька хичээнгүйлэн дуртайяа хариулж байлаа. Сема л хадаасан дээр суугаа юм шиг өндөлзөв. Юун юм хум худалд аа вэ? Лиденькад хэн тусалсан нь ямар хамаатай юм бэ? Үгүй, Дотоод явдлын ардын комиссариатын хүн сонирхож байгаагаас хойш нэг жиг байж таарна! Тэгээд Сема Андронниковт бүхий л хүчээрээ туслахад бэлэн байлаа. Андронников ч нэг юм хэлэх гээд юм уу, асуух гээд шийдэж чадахгүй байх шиг санагдав.

	— Би шуудан дээр очлоо. Цахилгаан явуулах хүн байвал надад өгчих гэж Андронников гэнэт өгүүлэв.

	Лиденька тоомсоргүй доош харлаа. Харин Тэнгисийн Аянга санаа авч

	— Аль вэ. Коляд утас цохьё. Лиденька чи бас утас бич гэж хэлсэнд

	— Ямар Коля вэ? гэж Андронников дурамжхан асуухад

	— Бидний нэг танил. Коля Платт гэдэг механикч. Түүнд л утас цохьё. Таних хүн угтаж аваг гэж Тэнгисийн Аянга нүүрэмгий хариулав.

	Андронников шазвалзаж байснаа,

	— Коля Платт ий? Танихгүй юм байна. Манайд тийм хүн байхгүй гэж бөвтнөхөд нь Сема дуу алдаж

	— Яагаа вэ дээ, механикч шүү дээ! Та мэднэ, дандаа л «Би наймдугаар зэрэгтэй» гэж үглэж байдаггүй юу гэсэнд, Андронников дуртай дургүй зөвшөөрч,

	— Өө тийм л дээ! Механикч юм байна... гэснээ гэнэт уурсаж, хангинасан чанга дуугаар, — Тийм нэг хөшүүн сэтгэлтэй ёозгүй залуу. Санаж байна. Тэр чинь одоо байхгүй. Яваад өгсөн гэж хэллээ.

	Лиденька дээш харсангүй. Тэнгисийн Аянга, Лиденька тийш сэтгэл зовнингуй харж

	— Хаашаа явчихсан юм бол? гэж асуусанд Андронников улам уурсаж

	— Бүү мэд. Албан томилолтоор байх. Баттай мэдэхгүй байна. Бич л дээ, явуулчихъя. Би эндүүрч байж магадгүй гэжээ.

	Андронников шуудан дээр очоод, хэдхэн үгтэй утас бичих гэж их л удаан нухав. Цахилгааныг комсомолын нэгдүгээр байшингийн Епифановт гэж хаяглаад

	 

	«Бүсгүй надтай хамт нөгөөдөр гарна буудлагын сургагчаар очно, буудлагын дугуйланд бүртгэж эхэл, байр бэлтгэ, ачааны машинаар тосож угт, цэргийн хүний ёсоор аргадах хэрэгтэй» 

	 

	гэсэн байжээ.

	— Нэр хэрэггүй юу? гэж шуудангийн эмэгтэйг асуухад нь

	— Хэрэггүй, ингээд ойлгоно гэлээ.

	Ачааны машинууд таван хоног явжээ. Эхний хоёр хоногт нь тэнгэр аюулын аятайхан ааштай, цэлмэг хүйтэн байв. Цэвэрлэсэн замаар машин саадгүй явах бөгөөд зогсох үед бүсгүйчүүл, Тэнгисийн Аянга бүгд цасаар шидэлцэж тоглоно. Жолооч нар унтах нойроо хасаж, зорчигчдоо ч амраахгүй, шөнө орой болтол явдаг байв. Гурав дахь хоногтоо аянчид зам барилгын хэсгийн банзан байшинд хоноглож, нүдний хор гаргаад өглөө нь цонхоор харвал шуурганд цас хуйлран, газар тэнгэр нийлээд байжээ. Цэвэрлэсэн замын ул мөр ч үлдсэнгүй, ачааны машин тэхий дундаа хүртэл хунгарт дарагдсан байжээ. Цаашаа явна гэдэг сэтгэшгүй хэрэг болов. Бүгдээр аль чадахаараа зугаа гаргах болов. Сема Альтшулер хайрт бүсгүйгээсээ ганц хоёрхон зуун километрийн зайтай энэ газар хүрч ирээд, цаашид хүлээх чадалгүй болсноо мэдэж, тэрнийхээ нүдийг олж харах сан, хайртай сэтгэл нь хэвээрээ байгааг мэдэх сэн гэж байх суух газраа олж чадахгүй тэсэж ядав. Тэсэж ядан тэмүүлэх сэтгэлээ тогтоохын тулд Андронниковын юунд сэтгэл зовоод байгааг ойлгох гэж оролдож үзлээ. Андронниковын сэтгэл түгшсэнд Лиденька ямар нэг холбогдолтой нь илэрхий.

	Сема Лиденькаг талархан сайшааж, шинэ хот байгуулах эрхэм хүндтэй ажилд бэлтгэхийн тулд хамаг чадлаа гаргав. Гэтэл Лиденька нь Лиденька биш байвал яана? Андронников албан томилолтоор явж байгаад зүгээр тааралдсан биш, Лиденькагийн улмаас зориуд энд ирсэн байвал яана? Тийм юм бол энэ бүсгүйг дор нь баривчлахгүй яасан юм бол? Эсвэл энэ бүсгүй ээдрээг нь тайлж байгаа бөөн утасны нэг сэжим нь юм болов уу? Сема өөрөө Андронниковт туслах сан гэж сэтгэл тэмүүлэх боловч тусалъя гэж хэлж зүрхлэхгүй, түүнийг бараадасхийн эргэлдэнэ. Андронников шуурга намдаж байна уу, үгүй юу гэж харахаар Сематай хамт гараад, гэнэт санаа алдаж

	— Эхнэргүй та нар сайхан юм даа! гэж өгүүлэхэд нь Сема өлсхийж

	— Сайхан юм ий? Юу нь сайхныг мэдэхгүй юм байна, нөхөр Андронников аа. Харин би... ингэхэд... эхнэр авахаар явж байна. Очсон дороо эхнэр авна гэсэнд

	— Пээ! Чи бас эхнэр авах юм уу? гэж Андронников дуу алджээ.

	Бас гэв үү?.. «Бас» гэж юу хэлж байгаа юм бол? Арай өөрөө эхнэр авах гэж байгаа юм биш биз? Эхнэртэй шиг санагдах юм...

	Андронниковын хэлсэн нь:

	— Буй болсон байдлаас гарахад өөрөө эхнэр авахаас илүү амар арга олдохгүй тийм тохиол байдаг юм шүү, сайн нөхөр минь. Хүнд эхнэр авч өгөхөд илүү хэцүү гэжээ.

	Семагийн толгой нь эргэж гүйцэв.

	Цай ууж удаан суух хооронд хийх юм олдохгүй болохоор Сема хэсэг комсомолчдын  тоосго хулгайлсан хөгийг ярьж олныг инээлгэв. Андронников тэр үед барилга дээр байгаагүй хэр нь уг яриаг гэнэт өлгөн авч, Епифановыг магтаж гарлаа. Сема саяхан комсомолчид дур зоргоор загнах нь их хортой гэж сануулж байсан болохоор эсэргүүцэхийг оролдтол Андронников үгийг нь тасалж

	— Тэр бол нэгэнт өнгөрсөн явдал. Гэмгүй. Тэр залуугийн сэтгэл гайхалтай сайхан. Тийм хүнийг үнэлж хайрлаж байвал зохино! гэж хэлжээ.

	Сема тийм магтаалыг дуртайяа дэмжиж, Епифанов бол аймшиггүй зоригтой залуу, бүүр усанд шумбагч байхын баатар байсан юм гэж нэмж хэлжээ.

	Лиденька Колягийн захидлаас Епифановын нэрийг мэдэх тул сонирхон чагнав. 

	Коля... яваад өгсөн байж болох уу? Хаашаа вэ?.. Удах юм болов уу?..

	Маргааш нь үдийн алдад шуурга жаахан намдаж, ажилчид зам цэвэрлэхээр гарлаа. Жолооч нар зорчигчидтойгоо тэдэнд тусалж, цасанд дарагдсан машинаа ухав. Дина ихэд хөөрөн цас малтаж байснаа удалгүй ядарч байшинд оров. Харин Тэнгисийн Аянга л огт ядарсан шинжгүй, аян замд ингэж яваадаа баярлаж, цасан шуургатай дайралдсандаа ч баярлаж, хүнд хүчир байж болох боловч ямар ч атугай нэгэн хэвийн уйтгартай баймааргүй ирээдүйнхээ бүх амьдралд баярлаж байжээ. Таня ам хуурай байхгүй энэхэн тэрхнийг ярьж, олон хүн түүнийг Татьяна Петровна хэмээн дуудах болж, зам тавьж дууссаны дараа зам барилгачдын хувьд анхны галт тэргээр хот орохдоо гэрт нь очно гэцгээв.

	Зам барилгад хэсэг хоригдол ажил хийж байжээ. Тэдний нэг, сэхээтний байртай цэвэрхэн эр олноос зайдуухан дэмий сул зогсож байхыг Андронников ажиглаад түүний тухай асуусанд «хувьсгалын эсэргүү» гэж хэлжээ.

	Машинууд хөдлөх гэж байтал өнөөх эсэргүү, Андронниковын дэргэд ирж

	— Дарга та хэлээч, барилгын удирдах газар уран барилгачин Каплан ажиллаж байгаа гэж үнэн үү? гэж асуухад нь

	— Сайн санахгүй байна. Та түүнийг таних юм уу? гэсэнд нөгөө хүн нимгэн уруулаа мурийлган мушийж

	— Урьд наранд явж байхдаа уулзаж байсан юм гэхэд нь

	— Таны нэр хэн бэ? гэсэнд

	— Уучлаарай. Тайгад уйдаад, дэмий сонирхож асуусан юм. Миний нэр танд ч тэр эмэгтэйд ч онцын хамаагүй... гэжээ. Тэгээд цас малтаж эхлэхдээ нимгэн царай нь улам хүйтэн, улам ширүүн дүртэй болов.

	Андронников явахынхаа өмнө тэр хоригдлын овог Левицкий гэдгийг мэдэж завдлаа. Левицкий гэнэ ээ? Андронников тэр намтрын тухай бага сага мэдэх байжээ. Үүнийг энд байна гэж Кларад хэлэх үү? Хэлсний хэрэггүй биз.

	Ачааны машинууд алгуурхан хөдлөв. Ачааны машиныг яармагийн мухлаг тэрэгтэй адилхан болгосон сарампай модон бүрхүүл нь салхи, хүйтнээс хамгаалж бараг үл чадна. Ширүүн салхи зузаан алчуур, үстэй дээлийн завсар заалхайгаар сийгнэ. Задгай газар бол сарампай бүрхүүлийг салхи юу юугүй ховх татан хийсгэх нь үү гэмээр хүчтэй үлээж, бөөн бөөн цас хуйлруулж, дөнгөж цэвэрлэсэн зам дээр хунгар тогтооно. Машин мөч бүр цасанд сууж, хүмүүс бүгдээрээ бууж, цас ухна.

	Машинууд шөнөдөө төөрлөө. Замаа алдаж орхиод, шууд мөсөн дээгүүр хөр хунгарыг тойрон явлаа. Жолооч нарт заримдаа чухам үүгээр зам зассаныг харуулсан ором мөр үзэгдэж, заримдаа удтал мөр үзэгдэхээ болино. Харанхуй болох үед замаа бүүр алдаж орхисон юм уу, эсвэл санаснаасаа илүү хол явчихсан юм уу, хоноглох гэсэн тосгон нь үзэгдсэнгүй. Таамгаар урагшаа гэлдэрсээр л байв. Шөнө дундын хэрд дахин цас орж, шуурга тавин, хуйларч, машины гэрэл, шилийг шаван бөглөж, замыг булж, жолооч нарыг харах нүдгүй болгов. Түрүүчийн машины дугуй хий эргэж зогсоход хоёр дахь машин тойрч гарах гэж оролдоод бас суужээ. Тэд хаана яваа юм бол? Голын эрэг хаана байна? Ойр хавьд орон гэрийн юм байдаг болов уу? Харанхуй цасан шуурган дунд чиг баримжаагаа олох арга байсангүй.

	Бие биедээ наалдаж суугаад өглөө болохыг хүлээлээ. Жолооч нар үе үе чагнаалдаж дохио өгөх боловч дохионы дуу салхины исгэрэх чимээнд дарагдан замхарна. Андронников жолооч нартай хамт хайгуулд яваад юу ч олсонгүй, арай чарай эргэж иржээ. Хүүхдүүд уйлалдаж, Тэнгисийн Аянга унталгүй, тэднийгээ халуун амьсгаагаар бүлээцүүлэхийг оролдов. Дина дуугаа хурааж, Костько гарыг нь атган дулаацуулж байлаа. Ийм хүйтэнд унтах аминд аюултай тул Сема өөрөө ч унтахгүй, бусдыг ч унтуулахгүйн тулд ам хамхихгүй элдэв юм ярьж суужээ.

	Өглөө нь мэдвэл тосгоноос хоёрхон километрийн зайтай газар суучихсан байжээ. Машинаа тосгонд дөнгөн данган аваачаад, бүгд байшинд орж дулаацахаар ухасхийцгээв. Андронников хүн бүхэнд архи уулгаж, архиар биеийг нь зүлгүүллээ. Бас Тэнгисийн Аянгад бээрсэн хүүхдүүдээ арчиж зүлгэхэд нь туслав. Архи балгаж, халуун цай оочиж, бүгд гол орлоо. Сема эгшигт хайрцгаа тавьж, Лиденька гитар гаргаж, өөрөө хөгжимдөн хөгжилтэй дуу дуулав. Таня архинд согтоод тэр үү, сэтгэл нь урьд урьдынхаас хөгжилтэй болоод тэр юм уу, даган аялав.

	Сема байшин дотуур холхиж, жолооч нараас элдвийн юм асуун шалгааж, ачааны машины урд талд өөрөө цас цэвэрлэх сойз яаж хийвэл таарахыг зохион бодов.

	Лиденька сэтгэл хөдөлж, айж байгаагаа нуухыг аль болохоор хичээж,

	— Энэ хархүүгийн сэтгэл тогтохоо байжээ! гэж инээд алдан өгүүлэв. Лиденька энэ шуурганд аль болох удаан саатаасай гэж хүснэ. Балчир хүүхэд мэт, гай гамшгаас бултаж нүдээ анимаар санагдана. Одоохондоо хөгжилтэй сайхан л байна. Харин энэ аян замын эцэст юу хүлээж байдаг юм бол? Лиденька муу юм зөгнөж энэлнэ...

	Тэр үед Епифанов ачааны машинуудын ирэхийг харуулдаж, хотоор нэг хөл алдан самгардаж байжээ. Тэгж самгардаж байгаа нь ганц Епифанов ч биш. Круглов хүн юм асуухад арай чарай хариулахчаан болоод, өдөржингөө мөрний хөвөө сахиж суух болжээ. Бас Тоня газар ширтэн, төв төлөв алхлан ирэх бөгөөд юу ч асуулгүй, зам өөд нэг харж, нэгэнтээ санаа алдаад явснаа хагас цагийн дараа эргэж ирнэ. Епифанов дөрөв хоногийн өмнө өөрийн юм хумыг зөөн аваачиж зайчлан бэлтгэсэн өрөөгөө арван гурав эргэж үзнэ. Епифанов сахлаа гурван удаа хусаж, гутлаа гурван удаа арчиж зүлгэжээ. Гэтэл ачааны машинууд ирж өгдөггүй.

	Орой тийшээ машины бараа харагджээ. Епифановыг ажлаасаа дөнгөж бууж ирээд, дөрөв дэх удаа сахлаа хусаж, гутлаа зүлгээд байж байтал харуулд гарсан Петя Голубенко цонхыг нь тогшиж

	— Ирлээ! гэж хашхирав.

	Епифановыг эрэг дээр гүйж очиход сониуч улс хэдийн цугласан байв. Епифановын бие хөнгөн, сэтгэл сэргэлэн, жаахан хэнээтэй юм шиг байжээ. Епифанов Кругловыг харав. Хүүхэд мэт хөөрч, тэвдэж самгардсан Круглов байрандаа хавьчиж байснаа тэсэж чадсангүй ачааны машиныг тосон, цулгуй цасан дундуур хөр хунгарыг гайхмаар авхаалжтай туулан гүйв.

	Дараа нь ирж яваа машины гишгүүр дээр Кругловын зогсож байхыг Епифанов нэг харжээ. Динаг маш хөөрхөн хүүхэн байна гэж хавийн нь хүн бүхэн ярьж байхыг сонссон боловч сайн ажигласангүй. Епифанов өөрөө бас нэг үл таних бүсгүйг хүлээж байгаа билээ. Гэвч тэр бүсгүйг танихгүй байж болох уу? Нээрээ ч танилаа. Зузаан алчуур, хөнжил дороос цайвар гэзэг нь унжсан сониуч тунгалаг нүдтэй бүсгүй цухуйв. Епифанов тэр бүсгүйн өмнө номхон зогсоход бэлэн байлаа. Гэтэл Андронниковыг: «Аваарай!» гэж хашхирахад нь Епифанов тэр бүсгүйг зүгээр л гар дээрээ тосож аваад, чилсэн хөлийн нь мэдээ ортол тэвэрч байх хэрэгтэй болжээ. Тэгээд царай нь улайж

	— Намайг Епифанов гэдэг. Бид таныг хүлээж байгааг энэ завшаанд илтгэе. Та маргааш зургаан цагт буудлагын дугуйлангийн анхны хичээлийг удирдана гэж хэлсэнд

	— Епифанов! гэж Лиденька баярлан дуу алдаж, хоёул бие биеэ анхааралтай ширтжээ. Тэр хоёр бие биеэ мэднэ... Мэднэ ч гэж дээ. Энэ бүсгүйг ээжийн эрх танхил бэртэгчин охин гэж Епифанов мэдэх бил үү? Энэ хархүүг салан балиар бөгөөд дураар дургисны учир донго авсныг нь Лиденька мэдэх бил үү?

	— Танд өрөө бэлтгэсэн. Таны юмыг аваад хүргэж өгвөл болох уу? гэж Епифанов хэллээ.

	Бүсгүйн асуусан байртай ширтээд байхаар Епифанов буруу харав.

	— Би ганцаар биш. Харав уу, энд бүтэн айл байна... Багтах болов уу?.. гэж Лиденькаг асуухад нь

	— Сэтгэл нийлбэл гэр орон давчдахгүй! Багтана аа! гэж Епифанов хашхираад хүүхэд, чемодан савтай юмыг машинаас буулгаж эхлэв.

	Епифанов одоо даруйдаа залуу бүсгүйтэй хоёулхнаа нүүрэлдэж үлдэхгүй болсондоо санаа нь гүйцэд амарчээ.

	Андронников Епифановын нуруун дээр айлын том сагсан савтай нүсэр юм тавьж өгөөд

	— Хөдлөөд байгаарай, ай хө. Юу ч мэдээгүй царай гаргаад байгаарай. Энэ бүсгүй бүү гомдог гэж хэлжээ.

	— Нөхөр Епифанов аа! Та ирэхгүй яав аа? Явцгаая! гэж Лиденька  хашхирлаа.

	Епифанов нүсэр сагсан савыг үүрч, гоёлынхоо ботинкоор цасан дээгүүр шажигнуулан золбоотой шогшлоо. Тэр сагсан савыг дөрвөн пүүнээс доошгүй хүнд гэж хүн хэлбэл үнэмшихгүй байсан биз ээ. Епифановын хөл энэ насандаа хэзээ ч ийм хөнгөн байсангүй.

	Семаг ирэхийн өмнө сүүлчийн хэдэн хоног Тоня нойр хоолноос гарч, ажил хийж ч чадахгүй, ядахдаа юм бодож ч чадахгүй болжээ. Шийддэгийгээ нэгэнт шийдэж, зовдгийгоо зовоод өнгөрсөн болохоор хүлээхээс өөр юм үлдсэнгүй.

	Сема ч хүрээд ирлээ.

	Тоня угтаж байгаа олны дотор зогсож байхдаа өөрийг нь Сема даруй олж харахгүй биз гэж боджээ. Гэтэл Сема ганц Тоняг л бусдаас түрүүн олж хараад машинаас үсрэн бууж, явуут дунд үстэй дээлээ тайлав. Сема Тоняг олны дэргэд үнсэж чадсангүй, зүгээр тэвэрч, захны нь цасанд норсон нойтон үсэнд нүүрээ наав. Тэр хоёр бие биедээ юу ч хэлсэнгүй.

	Тоня Сематай хамт машин дээр авиран гарч, юм хумаа буулгахад нь туслав. Машин дээр хэдэн арван боодолтой, баглаатай, хайрцагтай, сагсан савтай юм байлаа. Сема заримыг нь Тоня, Генька хоёрт өгч

	— Энэ бидний юм гэнэ.

	Бусдыг нь сайн дураар ачаа зөөгч комсомолчдад өгч

	— Комсомолын хороонд аваачиж өг. Балалайк. Тэшүүр. Ноосон цамц. Даалуу, шатар. Ном. Бас ном. Гармонь. Болгоомжлоорой! Нэг хайрцаг загасны тос. Хагалчхуузай. Мянган майк, богино өмд. Ном. Нэг шуудай нимбэг. Хөлдчихөөгүй байгаа даа? Гитар хаа байна Лиденька, гитар яасан бэ? Аа энэ байна, болгоомжлоорой. Бас ном. Чавхдас. Бас тэшүүр... гэж үглэж байв.

	Тэр хоёр оройн бүрэнхийгээр гэртээ ирлээ. Тоня юм хумаа эртнээс сэмхэн зөөж аваачжээ. Семаг гомдоолгүй гэрт нь хүргэж өгөөд явна гэж санасан аж... Ганц өдөр ч болтугай хойшлог... 

	Гэтэл Генька хамт ирэв. Семаг нүүр гараа угааж, хувцсаа сольж байх хооронд Генька Тоня хоёр Семагийн юмыг аялуулав. Тоня Генькаг байхад яваад өгөх аргагүй байлаа.

	Сема өрөөгөө үзээд бахархан баярлаж, ирсэндээ бахархан баярлаж, жаргалдаа ташуурч манагалзсан нүдээр Тоняг ширтэнэ.

	Генька ч яваад өглөө. Тоня Сема хоёр хоёулхнаа үлдэв.

	— Чи амарч бай. Сема. Маргааш... гэж Тоняг эхлэн дуугартал

	— Юу? гэж Сема хашхираад, Тонягийн гараас шүүрэн авч, — Маргааш гэв үү? Би энэ өдрийг хоёр сар гаруй хүлээж, замдаа галт тэргийг яаруулж, ачааны машиныг яаруулж, цагийг ч яаруулж явлаа... Би онгоцоор нисээд ирмээр, явган ч хамаагүй гүйгээд ирмээр байсан! Замд саатаад сууж байхдаа шувуу болоосой, нисээд очих сон, салхи болоосой, ганцхан үлээгээд хүрэх сэн гэж хүслэн болж суулаа. Одоо би энд, чиний дэргэд ирээд хамаг бие минь халуу шатаж байхад чи маргааш гэнэ ээ? Маргааш болтол би тэсэхгүй! Би лаа шиг урсаж орхиод, түлэгдсэн хүүр минь үлдэнэ шүү, Тоня! гэж өгүүлжээ.

	Сема Тоняг тэвэрч, нүүрээ нуугаад, чанга чанга уухилан байв. Түүний инээж байгаа, уйлж байгаагийн алин болохыг Тоня мэдсэнгүй. Тоня түүнийг түлхэн зайлуулахыг хүсэж, түлхвэл зохих байсан атал туйлаас өрөвдөн хайрлах сэтгэл төрж, тонгойсон толгойг нь албын хүчээр тэврэн үнслээ. Сема бүсгүйн мөрийг хувцасны нь гаднаас үнсэх завсар

	— Чи яасан бэ, Тоня? Над шиг их хүлээсэн үү? Өдөр хоног тоолж суув уу? Би чамайг хэчнээн их санасан шиг, чи намайг санав уу? гэж асуухад нь

	— Чамд ярих хэлэх юм их байна... гэж арай ядан дуугарсанд Сема дуу алдаж

	— Их байна ий?! Ганцхан л үг хэлчих. Надад хайртай гэж хэлчих. Тэгээд бол оо. Өөр юу ч хэрэггүй. Чи надад хайртай юу, Тоня? гэхэд нь

	— Би чамд хайртай гэж бүсгүй баттай хэлээд, нүдээ анилаа.

	— Тийм үү, Тоня? Тийм! Хайртай юм байна. Энэ чинь ихээс их юм. Үүнээс илүү, үүнээс сайхан юу хэлэх вэ?.. Хайртай юу? Чи үүнийг шалгаж үзээд, хайртай гэж бат итгэж байгаа юм уу? гэхэд нь

	— Тийм гэлээ.

	Тоня өөрийгөө ч, Семаг ч яаж ч чадсангүй. Семаг ингэж магнай хагартлаа баярлаад байхад нь одоо яаж урам дээр нь ус асгах вэ? Яаж түлхэх юм бэ? Дахиад хэзээ ч эргэж олдохгүй энэ цаг мөчөөс яаж огоорох вэ? Үнэн мөнөөр явж байгаа нь энэ гээд энэрэлгүй ширүүн муухай зан гаргах тийм ёс хаана байна? Тоня өөрөө ч хайр сэтгэлтэй, янаг хайрыг хүсэж байсан шүү дээ. Энэ насандаа үзсэн жаргал даанч бага шүү дээ... Бас Сема! Тонягаас болоод сэтгэлийн зовлонд унах энэ залууд үнэн хайр сэтгэлтэйгээ мэдүүлж, зовлонгоо ойлгуулахын тулд, анхны нь нандин сайхан тэмүүллийг мохоохгүйн тулд ядахдаа хоёрхон цаг амраглахгүй байж яаж болох вэ...

	Сема арван хоёр мянган километрийн тэртээгээс тэмүүлэн зүтгэж ирсэн хүн. Одоо өөртэй нь учрахыг хүсэж байна. Тоня өөрөө ч хүсэж байна. Ер нь чи бид хоёрын дурлал энэлгээтэй давааг давах ёстой гэдгийг хэлэхийнхээ өмнө үнэн хайр сэтгэлтэйгээ үүнээс өөрөөр яаж баталж итгүүлэх юм бэ?

	Бүсгүй элдвийн эргэлзээг нэгмөсөн таягдаж орхиод, өчүүхэн ч гутарч гунилгүй, ариун сайхан сэтгэлээр биеэ түүнд өглөө. Энэ бол жаргалант учрал байв. Дараа нь бүсгүй ганц агшны төдий Голицыныг дурсаж, хэзээ ч эргэхгүйгээр хаялаа. Тэр хэчнээн бүдүүлэг ширүүн хүн байгаа вэ? Тоня түүнийг өршөөн өнгөрүүлдэг байсан ч гэсэн саяынх шиг ёстой зөөлөн сайхан энхрийлэл, үнэн янагийн сэтгэл, ийм утгагүй ч юм уу гэмээр онцгой үгийг ямагт үгүйлэн хүсдэг байсан сан... Бүсгүйн нүднээ нулимс мэлтгэнэлээ.

	Мөр цээжийг нь, эхийн уураг шим дүүрч булцайн байгаа мээмийг нь залуу эр уруулаараа аяархан шүргэн таалахад... бүсгүйн зүрхийг зүүгээр хатгах шиг боллоо. Тоня Семаг аяархан түлхэн зайлуулж, шалавхан хувцаслаж, чийдэн асаав. Баярын магнай тэнийж, сэтгэл уяран, янагийн хайр бялхсан залуу эр тансаг нарийн идээ боов авчирч, бас нэгэн лонх дарс гаргаж

	— Ай Тоня! Өмнө зүгийн алтан үзмээр буйлуулсан өмнөдийн гайхамшигт дарс! гэж хэллээ.

	Тэгээд Тоняг ширээ засахад нь туслах завсар, чөлөөндөө гарыг нь, бошинзын цаанаас мөлчийсөн цэх мөрийг  нь, ар шилэндээ үнгэгдсэн үсийг нь үнсэн үнсэн байв.

	Залуу эрийн хайр сэтгэлд бүсгүйн бие алдарчээ. Тоня аймшигт үгээ хэлэхээс халшран, сэтгэлээ хуурзнаж байв. Тэгж тэгж шийдлээ. 

	Сема хайрын гал бадарсан нүдээр талимааран харж

	— Дандаа ийм байна шүү дээ, Тоня, тийм үү? гэж асуухад нь хэлэх гэснээ хэлэхээр шийдэж

	— Биш. Би чамд өөрөөсөө илүү, аминаасаа илүү хайртай, Сема... Тийм ч гэсэн... гэж хариулснаа бас л зүрх нь үхэж, цайвар уруулаа жимийн дуугүй болов. 

	Тоня хэлэх гэсэн үгээ хэлж чадсангүй. Семагийн дотор бэлбэлзэж, гомдон шалгаахад нь

	— Үгүй, үгүй битгий шалаарай. Өнөөдөр больё... гэж Тоня бөвтнөөд гараар нь нүүрээ халхлав.

	Тэгснээ түдэлгүй хэлж орхилоо. Юу ч нууж хаалгүй биеэ огт өмөөрөлгүй, эрс шулуухан ярьж орхиод, Семагийн өөдөөс харж зүрхлэхгүй тонгойн суулаа. Сема дуугарсангүй. Дуугүй л байна. Хэчнээн цаг дуугүй суусан бол? Дуугүй байсан цагийг тэр хоёрын гансарсан сэтгэлийн гүнээр хэмжинэ үү гэхээс өөр юугаар ч хэмжиж тоолох арга байхгүй. Тийнхүү хязгааргүй удсаны эцэст Сема нь

	— Чиний буруу биш. Би ойлгож байна. Үүнийг чи надад даруй хэлэх гэсэн биз дээ, тийм үү? гэж аяархан дуугарчээ.

	Тоня зүрхлэн өөдөөс нь харлаа. Энэ чинь Сема мөн үү? Амьгүй юм шиг энэ хөх саарал царай Семагийн царай мөн гэж үү? Тоня хариу хэлэх гэтэл хоолой нь зангираад дуу гарч өгсөнгүй.

	— Ингээд амьдрахыг бодъё. Би чамайг хуучин янзаараа хүндэтгэнэ, Тоня гэж Сема өгүүлэв.

	Хайртай гэж хэлсэнгүй. Тоня хүн цохиод авсан юм шиг биеэ хурааж, дуугүй өнгөрөв. Сема өрөөн дотуураа холхилоо. Бас ширээгээ цэвэрлэж, аяга саваа угааж, ор засав. Тэгээд Тоняд

	— Хэвт дээ, Тоня минь. Би гараад ирье гэж хэллээ.

	Сема Тоняг хувцсаа тайлаг гэж гадагш гарчээ. Тоня айх ичих зэрэгцэж, шалавхан орондоо ороод, нүүрээ бүтээлээ.

	Сема удаж удаж орж ирээд, Тонягийн дэргэд очиж, духыг нь илээд

	— Тун хэцүү байна даа, Тоня. Туулах л хэрэгтэй байна. Чиний буруу биш шүү дээ. Учир нь олдоно... Зүгээр... гэлээ.

	Сема бүсгүйг албын хүчээр үнссэн болж, тавтай нойрсохыг хүсээд гэрлээ унтраагаад хэвтлээ. Тоня хажууд байна, гараа сунгавал хүрч болно. Бүсгүйн биеийн элчинд халсан ор дэр нь хөрөөгүй байна. Сема саяхан илж таалж байсан хайрт бүсгүйнхээ биеийг санахаас сэжиглэн агзасхийв.

	Тэр хоёр нэг өрөөнд хамт суусан чигтээ үлджээ. Тоня явах гэж тэмүүлэх боловч Сема явуулахгүй байлаа. Хоёул бие биедээ хайртай, хэн хэн нь буруугүй гэж Сема хэлнэ. Ийнхүү ухаанаараа учирлах боловч сэтгэл нь болж өгөхгүй байжээ.

	Тэр хоёр нэг гэрт суух атал бие биедээ хүрч хавьтахаас айж, хүний улс шиг байх болов. Аргагүй ярих хэрэг гарахад хоолой нь чичирнэ. Сема Тонягийн бүдүүрсэн бэлхүүсийг хулгай нүдээр шинжин харахад бүсгүй түүний нь хараагүй ч гэсэн тэр ажигч зэвүүн харцыг нь мэдэрнэ. Тоня илэн далангүй шулуухан учраа ярилцаж: хоёр биеэ зовоогоод яах вэ, ингээд салцгаая гэж хэлье гэтэл Сема огт үг дуулахгүй: «Хэрэггүй, Тоня, хүлээж бай...» гэх аж. Тэр хоёр хоёул турж царай алджээ. Нөхөд нь тэр хоёрыг янагийн халуунд хайлж байна гэж инээд наад хийнэ.

	Ийнхүү долоо хоног өнгөрлөө.

	Тоня өнгөн дээрээ тайван дүр гаргаж, сэтгэлийн цөхрөлөө нуухыг оролдон хүлээнэ. Тоня ажилдаа их зүтгэж, эмчийг хөөж туухаас нааш эмнэлгээс гарахыг больжээ. Гэртээ ирээд Семаг ирэхээс нааш унтаад өгөх санаатай даруй хэвтэх боловч нойр нь үл хүрнэ. «Маргааш л явъя» гэж өөрөө өөртөө хэлэх атал сэтгэл нь хөвчирсөн халамж анхааралтай Семаг хүрээд ирэхлээр яаж энэлэн шаналж байгааг нь хараад, явж түвдэхгүй үлдэнэ.

	Бүтэн долоо хоног өнгөрлөө. Энэ долоон өдөр, долоон шөнө Сема юу бодож яваа бол?

	Найм дахь хоног дээрээ Сема шөнө орой болсон хойно Морозовынд очлоо. Морозов сурсан зангаар даруй босов. Морозов хүн болгонд хэрэг болж, хүн болгон дуртай цагтаа ирж байдагт нэгэнт дасжээ.

	Сема Альтшулер бол зүгээр ирэх хүн бус.

	Сема хэсэг зогсож байснаа гэнэт Морозовын өвдөг дээр толгойгоо тавиад эхэр татан уйллаа. Тайтгарч өгөхгүй удтал цурхиран уйлав... Эм хүн ингэж уйлж чаддаггүй. Эр хүн л гаслан цөхрөлийг эр зоригоор давж чадахгүй тачаадахдаа ингэж цурхиран уйлдаг.

	— За за, бүү орилоод бай. Юу бол оо вэ, ярь гэж Морозов жаахан дооглонгуй хэлээд, Семагийн өрвөгөр үсийг үнгэв.

	Сема арай чарай ярилаа. Морозовын хөмсөг атирч 

	— Чамайг хуурсан уу? Нуусан юм уу? гэж асуусанд

	— Үгүй! Өөрөө хэлсэн гэхэд нь

	— Чиний сэтгэл хувирчихаа юу? гэсэнд

	— Миний сэтгэл хувирсан ч болоосой! гэж Сема дуу алдаад, хацрыг нь даган нулимс урслаа.

	Морозов Семагийн үсийг үнгэсэн чигтээ, хөмсөг нь атирч дух нь үрчийн

	— За за, бүү урвай, залуу минь. Одоо яая гэх вэ. Эм хүн дургүй бол яаж албадаад ч дурлуулж чадахгүй. Би түүнийг мэднэ. Уг нь би нэг хүүхэнд дурласан юм. Гэтэл тэр хүүхэн намайг тоогоогүй. Гэсэн ч дажгүй, амьд явж л байна. Муу ч үгүй амьдарч явна. Анхандаа хэцүү байдаг, сүүлдээ дасна... гэж хэлсэнд

	— Тоня надад хайртай юм шүү! гэж Сема хэллээ.

	Морозов учрыг ойлгоогүй юм уу, эс ойлгогч болсон юм уу, гараа дэлгээд,

	— Тэгвэл чи юунд орилоод байгаа хүн бэ? гэж ширүүхэн асуув.

	Сема ингэж асууна гэж санасангүй. Хамаг учир явдал аяндаа тодорхой болохоор Морозов дор нь ойлгож, хэлж зөвлөх биз гэж боджээ. Сема юу гэж тайлбарлахаа мэдсэнгүй. Ийм янзын сэрэл сэтгэлийг үгээр илэрхийлэх аргагүй.

	— Эсвэл чи хүүхдэд хайргүй юм уу? гэж Морозовыг үргэлжлэн шалгаахад нь

	— Xүүхэд ий? гэсэнд

	— Ингэхэд байна шүү, би үр хүүхэдгүй золиг байгаа юм. Гэсэн ч хүүхдийн булцайсан хоншоорыг харахлаар тийм булцгар амьтан болгоныг тэвэрч аваад үнсэж үнгэлмээр болдог юм. Хүүхдийг хайрлахгүй байх арга байна уу? гэхэд

	— Тэр бол өөр хэрэг... Та ойлгохгүй байна... гэсэнд

	— Яа-яа-яа! Би ойлгохгүй байна гэнэ! гэж Морозов үглээд, — Чи өөрөө л өөрийгөө ойлгохгүй байна. Чи уг нь комсомолын гишүүн, ухаантай залуу санж. Бас өөрийгөө большевик гэж боддог байх. Тэгж боддог уу? гэхэд нь

	— Большевик биш юм уу? гэж Сема хэнтэглэн хариулав.

	Морозов тасалгаа дотуур явж байснаа Семагийн урд ирж, мөрөн дээр нь гараа тавиад

	— Энэ тухай яриаг орхиё. Чи өөрөө шийдээрэй... Харин би бодож байгаагаа чамд хэлье. Чамд заах гэсэн ч юм биш. Гэхдээ би чамаас нэлээд олон оймс илүү элээсэн хүн... Эмэгтэй хүнийг хайрлах юм бол өөрийг нь, хүүхдийг нь, юм бүхнийг нь хайрлах учиртай. Эс тэгвэл үнэн хайр биш... Хэрэв чи Тоняд хүүхдийг нь төрсөн үртэйгээ адил хүлээж авч чадахаар тийм хайртай биш байгаа бол түүнийг хаяад, өөр бүсгүйд дурлаж, дараа нь бас нэг хүүхэнд дурлахад ядах цөхөх юм байхгүй... Хэрэв чи хүүхдийг хайрлаж чадахгүй юм бол, залуу минь, чи эрэмдэг хүн байна. Тэгвэл чи бид хоёрт яриад байх юм ч алга. Ер нь гутарч гонсойгоод байхаар юу байгаа юм бэ? Тэр Голицын чинь хаа байгаа Голицын бэ? Тэр чинь манай хотын анхны иргэнд ямар үхсэний нь эцэг байдаг юм бэ? Энэ чинь манай анхны хүүхэд шүү дээ! Соня Исаковаг харж хандаж чадалгүй осолдсон. Тэгэхэд чи Тоняг бас гуньж гутарсандаа усанд унаж үхэх юм уу, өвчин тусаасай гэж хүснэ үү? Гэмт хэрэг хийж байна даа, дүү минь! Цаад бүсгүй чинь энэ хүүхдээ төрүүлээд, дараа нь чамд гурвыг нэмж төрүүлж өгөхөд түрүүчийнх нь ч тэр, сүүлийнхэд нь ч тэр ялгаагүй чиний хүүхэд болно. Энэ хүүхэд хэнийг аав, гэж дуудах вэ? Чамайг л дуудахаас өөр хэнийг ч дуудахгүй! Аливаа хүүхдийг энхрийлж хайрлууштай амьтан.

	Ийм ойлгоход төвөггүй юман дээр төвөг удаад байх хэрэг алга. Цаад бүсгүй чинь чамайг хуурсан юм уу, чамд сэтгэлгүй бол өөр хэрэг. Гэтэл чи юу гэх гээд, байгаа хүн бэ? Залуучууд та нар хар амиа бодсон улс байна. Большевик элгэмсэг сэтгэл алга! Өөрийгөө большевик гээд байгаа юм шүү! Большевик болтол зай ч байна, лай ч байна гэж ярьжээ.

	Морозов уурсаж, буруу харав. Сема юм хэлэх гэж хэд хэд өндөлзсөнөө сүүлд нь дуугаа хураав. Сема энэ бүхний урьд ухаанаараа мэддэг байсныг Морозов сэтгэлд нь шингээж өгчээ.

	— Хэзээ мэдсэн бэ? гэж Морозовыг ширүүн асуухад нь

	— Ирсэн дороо... Тэр оройдоо гэсэнд

	— Хамт сууж байгаа юу? гэхэд

	— Хамт гэлээ

	— Өдий олон хоног тэр бүсгүйг тарчилгав уу? Аан? Шулуухан хэл, тарчилгасан уу? Үхсэн амьдын хооронд уйлж унжиж явна уу? гэхэд нь

	— Уйлдаггүй юм аа. Сэтгэл чангатай хүүхэн гэсэнд

	— Гэхдээ л тарчилгасан биз? Үнэнээ хэл гэхэд

	— Тийм гэсэнд

	— Өөрөө ч тарчлаа биз?.. гээд Морозов Семаг тэвэрч, толгойг нь биедээ нааснаа даруйхан түлхэж, — Яв, түүн дээрээ оч. Очиж уучлал гуй. Аргадаж тайтгаруул. Чамайг тарчилсан байхад цаад бүсгүй чинь чамайг ирэхээс өмнө хэчнээн тарчилсан байж таарах вэ? Чи үүнийг бодсон уу? Үгүй юу? Яв. Маргааш би танайхаар очно. Очиход юм бүхэн ёсоор болсон байх ёстой гэж хэлжээ.

	Морозов Семаг гаргаж явуулчхаад, орон дээрээ толгой сэгсрэн «Ай бас...» гэж бувтнаад, хөмсгөө хөдөлгөн удтал бодол болов. Тэгснээ шөнө орой болж, унтах болсныг санав. «Бүтдэг болов уу, яадаг бол?» гэж өөрөө өөрөөсөө асуугаад, бүүр хэвтэж хөнжлөө нөмөрсөн хойноо: «Ийм хүний явдал бүтэж магад» гэж хариулжээ.

	Сема гэр тийшээ гүйж явахдаа Тоняг аргадах түмэн сайхан үг бодож явлаа. 

	Тоня унтаж байгаа юм уу гэмээр хэвтэнэ. Сема дэргэд нь очоод, сэрээх нэг хэцүү, хүлээх нэг хэцүү, гайхширан зогсов.

	Тоняг гэнэт нүдээ нээхэд үргэлжийн цагт тэсэхүйеэ бэрх энэлэн зовж явааг нүдний нь харцнаас мэдээд, хажууд нь сөхрөн унаж, хөнжлийн гаднаас цээжийг нь тэврэн, хацарт нь хацраа наагаад, юу ч хэлж чадсангүй. Тэр хоёр уйллаа.

	Дараа нь Сема:

	— Би чиний юм бүхэнд хайртай. Энэ хүүхэд чинийх. Тэгэхлээр бас минийх. Тийм үү, Тоня? гэж хэлжээ.

	Сема, Морозовынд очсоноо дурссангүй. Харин маргааш нь Морозовыг «аяга халуун цай ууж дулаацахаар» орж ирээд, тэр хоёрыг хоёулыг тэвэрч, толгойгоор нь мөргөлдүүлсэнд Тоня хүзүүнд нь асан тэвэрч, ширүүн хацрыг нь үнслээ. 

	Морозов биеэ зайлуулж

	— За яав, би арай өвөө болоогүй шүү. Танай хархүү жөтөөрхөөд цай өгөхөө болчих вий дээ. Ер нь юунд налигнаад байна вэ? Би чинь хотын намын хорооны нарийн бичгийн дарга хүн. Хүндэтгэх хэрэгтэй. Тэгэхэд чи үнсэж байдаг гэж хэлжээ.

	Гурвуул цай ууж, Морозов дуртай ч, дургүй ч өвөө нь болж суужээ.

	Сергей Голицын хэрж тэнэхээ эцэс болгох сон гэж туйлаас хүсэх атал амьдралын эрхээр шинэ шинэ газар шидэгдсээр байв. Александровскаас галт онгоцонд суух гэсэн нь ер болж өгсөнгүй. Түүнийг эрэг даган явж, нүүрсний уурхай хүрээд, тэднээс галт онгоцонд суу гэж хүн зөвлөв. Явах гэсэн олон хүн тэгдэг байжээ. Сергей их ядарчээ. Жолооч нар гараашиндаа ажилд ор гэж шалж яршиг удна. Боомтод түүнийг бас таних болж, ажилд ор, мөнгө өгнө, байр ч өгнө гэж ятгана. Хийж байгаа ажлаа хамгийн сайхан ажил гэж, Сахалин арлаа хорвоод байхгүй газар гэж үздэг тэр хүмүүсийн ятгалгаас Сергей бүүр залхаж гүйцжээ.

	Сергей тэднээс зугтаж, нүүрсний уурхай тийш толгодыг даван явган алхаллаа. Зам заалгаж авсан байж. Гэвч заалгасан нь нэмэр болохгүй, лав төөрөх юм байна гэдгийг хагас цагийн дараа ойлгов. Тайгын дундуур толгодыг даван өгсөж уруудахад аймаар ажээ. Сергей айсандаа далай тийш гарч, далайн эрэг барин уурхайд хүрэхээр шийджээ. Зам нь тойруу ч гэсэн төөрнө гэж зовох юмгүй.

	Тэнгисийн дэргэд хүрэхэд сэрүүн салхи сэвэлзэн, халуу оргисон нүүрийг нь илбэн сэрүүцүүлэхэд Сергей баярлалаа. Гэтэл хэдэн минут яваад ядрав. Салхи сөрж явахад урагшаа ахихын тулд илүү хүч гаргах хэрэгтэй болно. Сийрхий жижиг чулуутай сайрт хөл шигдэнэ. Салхинд чих нь шуугина.

	Өнөөх Сахалины онцгой нөхцөл нь энэ! Энэ янзаар бүтэн хоног яваад хүрэхгүй гэж Сергей хараал тавилаа.

	Сергейн хөл нь хөөж, нуруу нь шал нойтон болоод, үд дундын хэрд нэгэн сууринд хүрч, усан онгоцны зогсоол, нүүрс зөөдөг чиргүүл, бас зогсоол тийш нүүрс буулгадаг налуу хавтгай байхыг харав. Уурхай байж!

	Сергей хөлөө арайхийн чирч хүрэв. Хамгийн түрүүн харагдсан хүн нь цэнхэрдүү халаадтай, модон шагайвч холхиндог угласан туранхай хачин амьтан байлаа. Тэр амьтан Сергейг сэжигтэйхэн ажаад, цааш эргэн одов. Модон шагайвчийг эрхий долоовор хоёр хурууны завсраар оруулсан оосроор хөлдөө тогтоосныг Сергей ажиглав. Эрхий хуруу нь инээд хүрмээр ёрдойно. Энэ ямар хаашаа гайхал вэ?

	Сергейн ойролцоо нэгэн орос залуу зүлгэн дээр тамхи татаад хэвтэж байлаа. Сергей тамхи татах дур их хүрч, бас далимд нь хаана ирснээ мэдмээр санагдлаа. Түрүүчийн модон улавчтай хөгийн амьтан нэг л жигтэй хачин санагдсан байжээ.

	Сергей тэр залуугийн дэргэд очиж тамхи гуйсанд үг дуугүй нэг тамхи өгөв.

	— Энд юу байгаа юм бэ? гэж Сергей асуусанд, тэр залуу Сергейг шинжин ажаад, хааш яашхан, 

	— Кито Карафуто... гэхэд нь

	— Юу? гэсэнд

	— Кита Карафуто Коссио Кабусики Кайся гэхэд нь

	— Юу? гэсэнд

	— Япончууд. Одоо ойлгов уу? Концесс гэрээтэй юм гэснээ, — Чи хаанаас гараад ирэв? гэж асуухад нь

	— Октябрийн уурхай орж явна гэсэнд

	— Ажилд орох нь уу? гэхэд

	— Орж ч магадгүй гэлээ.

	Нөгөө залуу шалмагхан босож, Сергейн гараас шүүрч аваад

	— Энд ажилд ор! Нээрээ энд ор! Би чамд бичиг хийж өгнө, ажлыг нь зааж өгнө. Нээрээ энд ор. Тийшээ яваад яах юм бэ! Энд ор! Миний оронд ороорой гэжээ.

	Сергей иймэрхүү ятгалгад чих нь дөжирч, татгалзаж сурсан юм. Гэтэл одоо бүүр гайхаж

	— Чиний оронд ий? Чи яах юм бэ? гэлээ.

	Тэр залуу, Сергейг үгэндээ оруулж чадах болов уу, үгүй болов уу гэж шийдэж ядсан шиг анхааралтай ажиглаж байснаа үгэндээ оруулж чадахгүй гэж шийдсэн бололтой инээд алдаж

	— Би тэндхийн... социалист уурхайд очих гэсэн юм гэж хэлээд, цааш тайлбарлан ярьсан нь: — Бодоод үзээч. Би уурхайчин хүн. Гадаадтай гэрээтэй газар болохоор гадаад бараа таваартай, цалин хөлс сайтай байх гэж бодоод энд орчихсон юм. Тэгсэн чинь үхсэн нь байх вэ, чүү чамай гурван зуун рубль авч байна. Социалист уурхайн сайн ажилчин бол мянгыг тоолно гээч. Эднийхний бараа руу ухасхийж, гадаад даавуугаар костюм хийлгэдэг хэрэг гэж бодоод гурван метрийг авч, гэртээ авчирч гэрэлд харсан чинь гологдол байлаа эднийг чөтгөр алгадаасай! Толботой, цагаан утастай, бүүр новшийн юм авчирдаг байна... Бас тэгээд... за... чи бодоод үзээч! За яах вэ, ажил хийж байна. Хараад байхад хүнээ өөр янзаар хуваарилчихвал хоёр дахин илүү бүтээлтэй ажиллаж болохоор байна. Би хэлэх гэснээ амаа алгадсан. Хэлээд яах юм бэ? Хэнд тус болох вэ? Япончуудад, капиталистуудад туслах уу даа? гэснээ залуугийн сэтгэл сэргэж, манай сониныг уншиж байхад нүдний нулимс гармаар болдог. Чи юу гэж санана? Энэ япончууд ичих нүүргүй улс шүү! Манай хороонд хандаж: «тус уурхайд социалист уралдаан зохион байгуулахыг зөвшөөрнө үү» гэсэн байхгүй юу. Үгүй, юу санаархсаныг нь бодоод үзээч гэжээ.

	Орой болох дөхлөө. Социалист уурхай хүртэл арван хоёр километрийн зай үлдсэн байжээ.

	— Хоноод яваач гэж нөгөө залууг хэлэхэд

	— Үгүй дээ, би явъя гэж Сергей зүтгэлээ.

	Сергей энд танихгүй айлд байгаа юм шиг, одоо бушуухан харих хэрэгтэй юм шиг тийм сэтгэгдэл төржээ, 

	— За тэгвэл яв даа. Би гэрээлсэн хугацаагаа дуусгаад бас социалист уурхайд очно гэв. 

	Тэгээд Сергейн хойноос, 

	— Баяртай, найз аа! Тэнд очоод мэнд хүргээрэй гэж хашхирчээ.

	Сергейг нойтон сайр дээгүүр салхи сөрөн алхлахад бүрэнхий болж эхлэв. «Эд нар социалист уурхай гэж хэлж байна шүү. Тэгэхэд бид үнэлэхгүй байна. Би үнэлж үзсэнгүй. Дасчихжээ. Гэтэл энэ гадаадын уурхайд ажиллаж байгаа хүмүүс гавшгайлдаг ч үгүй, хийж байгаа ажлаа сонирхдог ч үгүй юм байна... Нэг ч хүн үлд гэж ятгасангүй. Өөрснөө харин социалист уурхайд очихыг хичээдэг байна» гэж Сергей бодов. «Тэнд очоод мэнд хүргээрэй» гэж байна. Тэр залуу, Сергейг социалист барилгаас зугтсан оргодол гэж мэдсэн бол яана!..

	Бүрэнхий болжээ. Сергей замаа үл хайхран, хөлөө чулуунд шалбалан, зогсолтгүй урагшаа зүтгэсээр байв. Эргийн зурвас улам нарийсаж, эрэг өөд тэмүүлэх долгион заримдаа асга хаданд тулж ирнэ. Тэнгисийн түлхэлт эхэлж, эрэг шадрын зурвас удахгүй бүүр далд орох гэж байгааг Сергей гэнэт ойлгож, айхдаа дотор нь палхийж, урагшаа гүйв. Цуцсан хөл нь даагдахгүй халтирах боловч айсны эрхээр гүйгээд л байлаа. Харанхуй болж эхлэв. Алсад хурц хадан хошууны бараа тодрон харагдлаа. Тэр хошууг тойрвол цаана нь социалист уурхай байгааг Сергей мэджээ. Тэнд л хүрээд авах юм сан!

	Сергей бүдрэн унаж, алжаалд дарагдан, хэдэн секунд хөдлөлгүй хэвтэв. Хүйтэн ус үсрэн шүршихэд босон харайж, дахин гүйлээ. Нөгөө хадан хошуу нэлээд ойртжээ.

	Бүрэнхийд хадан хошууг долгион мөргөж, ус хүчтэй цацран үсэрч байгаа нь харагдав. Хожимджээ. Нэг хадан дээр авирч гараад тэнгисийн таталт эхлэхийг хүлээж болох юм. Гэтэл шөнөжин хадан дээр салхинд суух гэж үү? Сергей дороо унаад үхмээр санагдав. Долгион дэлсвэл дэлсэг! Ерөөс амьд явсны хэрэг юу вэ? Гэсэн ч Сергей цааш гүйсээр байлаа. Үгүй, амьд явахыг хүснэ. Өнгөрснөө засаж залруулж болно. Тэнд нэг хүрч амь гардаг л юм бол ханатал унтаж амарч аваад, сайн бодож, бүгдийг шийднэ.

	Сергей хадан хошуунд хүрэв. Лүглийсэн хадан цохиог долгион мөргөнө. Долгион галзуу хүчтэй байлаа. Долгионд шидэгдсэн чулуу хага үсэрч, шаржигнахыг Сергей сонсов. Тэр хадан цохионы цаана зорьсон газар нь бий, социалист уурхай, хайрлаж туслах сайн нөхөд, сэтгэл амраах газар бий... 

	Сергей хад өөд авирав. Овгор чулуу бүрээс зуурч, тэнгисийн дэлсгээг сонор соргог хурц нүдээр ажиглаж явлаа. Хаданд наалдан зуурч, долгионы цохилтыг өнгөртөл хүлээж байгаад, тэнгисийг дахин давшихаар хүчээ хурааж байх хоорондуур урагшаа ухасхийнэ. Хэд алхмагц долгион дахин цохино. Долгион галзуурсан юм шиг цохилно. Сергей юу ч үгүй балбуулж, толгойноос хөлийг хүртэл усан хулгана болтлоо норжээ. Урд нь гал гэрэл жирвэлзэн харагдаж, салхин талаас эмэгтэй хүний ганц нэг үг сонсогдлоо. Сергей урагшаа ухасхийтэл тэр даруй долгион түүнийг хаман авч, хаднаас салган чулуун дээр шидэв. Дараа нь тархи дүйрсэн ч гэсэн үхтлээ айхын эрхээр босон харайж цааш гүйв.

	Нүдэнд нь тосгоны гэрэл туслаа. Толгод дээгүүр дэнлүү эгнэж нарийн төмөр замыг гийгүүлжээ. Сергей долгион хүрэхгүй хадан цохионы нөмөрт зогсоод социалист уурхайн гэрлийг харж байв. Хадан цохионы тэндээс гангыг даган мөлхөж, долгион долоон байгаа нарийн зурвасыг сүүлчийн хүчээ шавхан өнгөрөх хэрэгтэй байв. Сергей сүүлчийн хүчээ шавхъя гэвч тамир нь нэгэнт барагджээ.

	Ойрхон нэг газар эмэгтэй хүний дуу дуулдахад Сергей хашхирав. «Амь авраарай!» гэж хашхирчээ. Эрэг дээгүүр нэг хүн гүйж явлаа» «Амь авраарай!» гэж Сергей дахин хашхирав. Нэг бяцхан хүн нарийн зурвас дээгүүр гүйн өнгөрөхийг Сергей харлаа. Сергейд эмэгтэй хүний гар хүрэв.

	— Чи хэн бэ? гэж бүсгүй асуув.

	Зөөлөн тод дуутай аж. Сергей хамаг хүчээ шавхан, тэр яруу сайхан дуу, халамжтай бат гарыг даган алхаллаа. Бүсгүй түүнийг хөтөлж, «Болгоомжлоорой!» гэж чанга хэлэв. Тэр хоёр хаданд наалдаж, долгионыг өнгөрүүлээд, дараа нь Сергейг бүсгүй түлхэж, хоёул гүйв.

	Сергей хөсөр уналаа. Чүдэнзний гэрэлд хоёр залуу хархүү, нэг хар хөмсөгт охин харагдаж, чүдэнз нь салхинд унтрав.

	— Энэ чинь бүүр залуу хархүү байна! гэж бүсгүй нь украйн аялгаар өгүүлэв.

	Сергейн ухаан балартаж, хүнээр өргүүлж, түшүүлэн явахад хөл нь даагдахгүй байлаа. Залуу харчууд түүнийг уул өөд хөтлөв. Дараа нь нэг өрөөнд оруулжээ. Сергейд дарс уулгаж, нэг хүн чим чим хорсгосон нэг юмаар биеийг нь зүлгэж, нэг хүн цэвэр цамц өмсгөж, «Петрушка, хөнжил аваад ир. Жунгаа, үүнийг аваачиж хатаа...» гэлцэх сонстов. Бүсгүй хүн дээрээс нь дахин тонгойж: «Ай жуулчин! Ингэж болдог юм уу?» гэж хэллээ.

	Сергей унтаад өгчээ.

	Сэрэхэд нь цэлмэг сайхан өдөр болсон байв. Ширээн дээр талх, хэсэг шарсан мах, халуунаараа байгаа данхтай цай тавьсан цоргилуур, хоёр ширхэг ёотонтой шилэн аяга байлаа. Хажууд нь: «Ажилдаа явлаа. Юм идэж уугаад амраарай. Дөрвөн цагт хоолны газар оч» гэсэн зурвас тавьжээ.

	Сергей нүүр гараа угааж, бэлэн юмыг идэж ууж, бас хувцсыг нь хатааж цэвэрлээд зэхчихсэн байсныг өмсөж гадагшаа гарав. Уурхайчдын суурин толгодын завсар хавчуулжээ. Гудамжинд хүнгүй, хааяа хүүхэд тоглож байгаа харагдана. Одоо арван хоёр цаг болж байгааг Сергей хүүхдүүдээс асууж мэдэв. Дараа нь кавказ хар цамцтай, солонгос маягийн онигор нүдтэй, огцом тодорсон цэвэрхэн царайтай хүн явахыг харлаа. Тэр хүн Сергейн өөдөөс ирж

	— Өчигдөр таныг аварсан юм уу? гэж асуулаа.

	Хоёул танилцав. Намын хорооны нарийн бичгийн дарга нөхөр Цой, Сергейгээс энэ тэрийг эелдэг найртай асууж лавлахад нь Сергей Сахалин арлаар жуулчлах гэж ирсэн намтраа сурамгай ярив. Дараа нь нөхөр Цой яваад өгчээ. Сергей ганцаараа баймаар байлаа. Дотор нь харанхуйлаад байхлаар уйтгараа сэргээх гэж нэгэн толгойн орой дээр гарлаа. Хөлд торсон чулуу өнхөрнө. Зарим газар өөрөө өнхөрч унахгүйн тулд дөрвөн хөллөн мөлхөж, чулуу, бутнаас зуурах хэрэгтэй болно. «Одоо орой дээр нь гарч сайн бодож байгаад нэгмөсөн шийдье...» гэж бодов. Сергей тэгш ногоон газар шилж, тэнгис өөд нүүрээ харуулан, нар салхинд, гав ганцаархнаа болоод хэвтлээ.

	Тэндээс өргөн цэлгэр ертөнц нүдний өмнө нээгдэнэ. Сергейн чанх өмнө, зүг бүхнээ алслан цэлийж, тэртээ хол хагас дугуйрсан нил ягаан эрэгтэйгээ нийлсэн омогтой их тэнгис харагдана. Эндээс, өндөр уулын орой дээрээс харахад тэнгис хөхөмдөг, толигор юм шиг санагдах боловч толигор хөхөмдөг мандал дээгүүр нь тархсан хөдөлгөөнгүй цайвар цэгийг харахад шуурганы их давлагаан мэдэгдэж, алсаас харахад огт гэмгүй царайлсан хадан цохионы тэнд догшин долгионы багларсан их ус хуйларч, цагаан хөөс цахруулан үсрэх нь үзэгдэнэ. Бас тэнд тэртээ хол, тэнгэрийн хаяаны наахнуур хөөрхийлөлтэй бараан зомгол мэт нэгэн хөлөг онгоц дайвалзах бөгөөд аймаар өнчин ганц хөлөг онгоц долгионы хяр дээр нэгэнтээ хөөрөн гарч нэгэнтээ хошуугаараа шургах нь бүүр эндээс харагдана... 

	Одоо долгион хэчнээн их хүч далайцтай байгааг Сергей сэтгэлдээ төсөөлөн бодов. Салхинд хөөгдсөн давлагаан асар уудам тэнгисийн мандал дээгүүр оволзон оволзон урагшилж омог их хүчин нь багтаж ядан мянган пүүний нүсэр их биеэрээ эргийн дээрээс нөмрөн бууна. Үймрэн хилэгнэсэн их далайн дунд орь ганцаар хөлөг онгоцонд явахад яасан аймаар байгаа бол!

	Энэ бол тэнгис биш зүгээр нэг хоолой. Гэтэл Сергейд хязгааргүй их гадаад далай мэт санагдаж хүч төгөлдөр сүр жавхлант байгалийн өмнө өөрийн өчүүхнийг мэдрэн цээж давчдав.

	Сахалин. «Эргэн тойрон далай, голд нь бөөн лай» гэж ярихыг сонсож билээ. Үгүй Сергейн сэтгэлд Сахалин өөр янзаар буув. Доронин моторчин Коля түүний сайн гэргий Нюшка, «хулгайлуулсан» Валя, хөгжилтэй сэргэлэн жолооч Костя, загас үржүүлэх заводын дарга цэнхэр нүдэн Федотов загасны тоо бүртгэлд сэтгэлээ өгсөн залуучууд, зальтай Настя, ном бүхнийг унших гэж хүсэн мөрөөддөг гиляк Нот, ажилдаа сэтгэл хангалуун байдаг болохоор нийслэлийг ч хэрэгсдэггүй орос буржгар сургагч, хөх нүдэн нисэгч Мазурук (нүд нь хөх юм болов уу, эсвэл хөх ус, тэнгэрийн гэрэлд хөх өнгөтэй харагдсан болов уу?), уурхайн ажилчин, ялдамхан том амтай, хар хөмсөгтэй, Жунгаа гэж хачин нэртэй бүсгүй...  Энэ бүхэн Сахалин мөн. Энэ бол социалист Сахалин. Сахалин ийм болсныг Тарас Ильич мэдэхгүй. Энэ Сахалины төлөө Касимов тулалдаж явсан билээ. Энэ бүх хүн бүгдээр Касимовын дараа, партизаны дараа ирсэн болохоор Сахалины үзэсгэлэнтэй сайхан арвин баяныг анх түрүүн олж харсан биз ээ. Дараа нь энэ сайхан аралд хөдөлмөрийнхөө хүчийг нэмэрлээд Сахалин арал бол дэлхий дээр хамгийн сайхан газар гэж итгэж, өөрснөө одоо байгаа ажлаа хамгийн сонин сайхан ажил хийж байна гэж шийдсэн биз ээ.

	Сергей энэ Сахалиныг ойлгож, бахархах атал өөрийгөө хэнд ч хэрэггүй шоовдор амьтан шиг санана. Сергей тамгалуулсан тэмдгээ нууж яваа оргодол ялтан мэт, хаана ч удаан тогтож зүрхлэхгүй. Арал дээгүүр тэнүүчилж явлаа. Сергейг газар бүр эндээ үлд гэж урьж ятгах боловч чухамдаа оргодол Голицыныг урьж байгаа нь бус, сониуч сэргэлэн комсомолын гишүүн гэж санаад урьж байгаа юм. Зоригтой залуу хүнд хийх ажил хаа ч олдох бөгөөд орон гэр, сайн нөхөд хэзээд олдоно... Гэтэл энэ нүүрний нь цаана оргодол нуугдаж байгааг мэдвэл яана?

	Сергей нүүрээ тагласанд алганд нь наалдсан мод, шорооны үнэр үнэртэж, эрүүл газрын сэтгэлд таатай үнэр өнчирч гансарсан сэтгэлийг нь өөд татна. Харин салхи ширүүсэн шуугих нь энэ холын уудам нутагт цорын ганц авиа байв. Нэгэн шувуу нисэж өнгөрөхдөө дуугарахад нь Сергей сайн нөхөртэйгөө уулзсан мэт баярлав.

	Сергей юм бүхнийг эцэст нь хүртэл сайн бодож үзлээ. Комсомол байл уу? Тийм комсомол байсан. Орон гэртэй, галт тэрэгтэй, сайн нөхөдтэй, комсомолтой байлаа. Үнгэгдсэн комсомолын батлах одоо ч өвөрт бий. Харин Сергей энэ батлахыг хадгалах эрхтэй бил үү? Харанхуй шөнө хүний завиар Амар мөрний хөвөөг орхихдоо тэр эрхээ тэнд орхичихсон биш үү? Тэгэхэд Комсомолын Төв Хороонд очиж, хамаг учраа хэлнэ гэж сэтгэлээ хуурч байсан. Шал балай, шал худлаа үг!.. Тэнд юу гэж хариулж болохыг Сергей өөрөө сайн мэднэ. «Чиний хүч чадал, тэсвэр хатуужил дутаа юу?» гэж асууна, Комсомолын батлахыг нь үзээд: Чи яаж комсомолын гишүүн байх юм бэ? Лениний комсомолын гишүүн байх эрхэм хүндэт нэр төрийг чи таван жил болоход ойлгосонгүй юу?» гэж хэлнэ. Хаана төрсөн, эцэг чинь хэн бэ? гэж асуугаад: «Чи чинь танхил авхай юм уу? Чи чинь ажилчин хүний хүү ажилчин хүн байж! Хүндэт төмөр замчин удамтай байж!.. Ичээч!..» гэж хэлнэ.

	Сергей уйлав. Харамсан гуньхрах, ичих зэрэгцэн өөрийн эрхгүй дотор бачимдаж нулимс нь урсав... Пашка Матвеев хүнд өвчтэй байсан мөртөө эмнүүлэхээр яв гэхэд яваагүй. Тэгээд Пашка амь үрэгдсэн. Гэтэл түүнийг оршуулсны дараа бүгдээрээ ажилд ухасхийн орж, хэзээ хэзээнийхээс илүү ажилласан. Тэрхэн үед тэднээс: «Та нар уулыг буулган тэгшилж чадах уу?» гэж асуусан бол бүгдээр «Чадна» гэж хариулах байсан биз ээ. Гэтэл Сергей эрүүл чийрэг, бие сайтай байсан... Чухам юу дут аа вэ? Тэвчээр дутав уу? Эрэлхэг зориг дутав уу? Ухамсар дутав уу?

	Ингээд оргодол болчихсон байдаг... 

	Олон янзын бодол толгойд ээлжлэн орж, бодоод байх тусам гол харлан, сэтгэл гансарч, нулимс дуслан, салхинд түргэн зуур хатна.

	Үгүй, арга мөр байхгүй болжээ. Эргэж очих ганц арга байсан юм. Буцаж очоод, хамгийн хүнд, хамгийн осолтой хэцүү ажил өгөхийг хүсэж, Тонягийн жигшин зэвүүцэх, нөхдийнхөө дооглох, Кругловын зэмлэхийг тэвчин өнгөрүүлэх ганц зам бий... Гэтэл Сергей ийм ганц замаар орж хэзээ ч зүрх нь хүрэхгүй. Үхсэн нь дээр.

	Сергей босон харайж, доошоо гулсаж эхэллээ. Уйтгар гуниг тэсэхийн аргагүй болов. Элдэв юм бодохгүй бол дээр юм. Олны дунд орж, хүний дуугарахыг сонсож, ганцаараа л үлдэхгүй бол хэнтэй ч хамаагүй юм ярьж байвал дээр. Сергей хамгийн аймшигтай юмыг санаж дурсахгүйг хичээж, сэтгэлээсээ зайлуулах боловч өвгөн эцэг нь үдэж мордуулахдаа: «Баатар болоод, коммунист болоод ирээрэй» гэж сүртэй захиж хэлсэн үг нь сэтгэлийн үзүүрт санагдаж, одоо үнэндээ орох оронгүй оргодол болжээ гэсэн бодол толгойд эргэлдэнэ... Үгүй, Үгүй, үүнийг л бодохгүй юм сан! Ийм юм бодоод байвал толгойгоороо шургаад нисэж үхэхэд холгүй!

	Ер нь үхэхэд яадаг юм бэ? Амьд яваад яах юм бэ? Энэ бүхнийг нэгмөсөн зүйл дуусгачихвал шулуун бус уу?

	Тэгсэн хэр нь яагаадыг ч мэдэхгүй, мөлхөн, гулсан зууран уруудаж, хөлийн нь дороос элс чулуу нуран ниснэ. Нэгэн удаа эгц огцом газар халтирч, ялзарсан үндэснээс хоёр гараараа зууран, хий дүүжлэгдэв. Сергей хэдэн секунд тийнхүү унжиж байхдаа амьд явахыг туйлаас хүсэн, ихэд айж тэвдлээ. Үгүй, үхэж бас чадахгүй юм байна.

	Тэгэхэд нь биеэ эзэмдэж, дээшээ хүчлэн суниаж гараад, юу хийхээ даруй шийдлээ.

	Уурхайчид дээр, Цой дээр, нийлж ургасан өтгөн хөмсөгтэй бүсгүй дээр очъё тэдэнтэй үлдэж, үнэнч шударга гавшгай сайн ажлаар гэмээ засаж комсомолд эргэж орох эрх олж, нөхдөдөө, эцэгтээ нүүр олъё. Амар мөрний хөвөө юм уу, Сахалин арлын аль нь ч ялгаа алга. Социализмыг хаана байгуулсан ч адил бус уу? Бас шилжих тасалбар бичиж явуулахыг гуйна. Кругловт: — Уучилна уу, миний буруу, гэмээ засахаар шийдэж, хамгийн хүнд хүчир нөхцөлтэй газрыг шилж авлаа, хүнд битгий мэдэгдээрэй гэж захиа бичье (захиа бичихэд өөрөө эргэж очихоос илүү амар)... Круглов зөвшөөрөхгүй гэж үү?

	Сергей нар шингэхийн хэрд сууринд эргэж ирлээ. Толгойн орой дээр нар хараахан жаргаагүй байсан атал байшин агуулах шаваарсан нарийн хавцалд бүрэнхий болж байлаа. Сергей уулын эгц огцом ташланд байгаа цэцэрлэг дотуур явж өнгөрөв. Зам зөрөг бүрийг огцом ташлантай тэмцэн байж гаргажээ. Уулын хажууг гүнзгий ухаж байж гар бөмбөг, хөл бөмбөгийн талбай зассан ажээ. Ийм талбай засахын тулд хэчнээн хүч, оргилсон их хүсэл хэрэгтэй байсан бол!

	Сергейн гэдэс өлсжээ. Сэтгэл хэдий зовлонтой ч эрүүл ходоод нь хоол нэхэв. Хоолны газрын тэнд, гадаа барьсан саравчны дэргэд хоёр бүсгүй гал тогоотой ноцолдоно.

	Сергей очиж зогсоод, зүрх нь гэнэт булгилав. Хоёр бүсгүйн нэг нь өчигдрийн өнөөх хар хөмсөгтэй, эелдэг том амтай, зөөлөн тод дуутай, Жунгаа гэдэг бүсгүй байжээ. Сергей хоол идэх дур хүрч, бас энэ бүсгүйд учир битүүлэг сэтгэл татагдан зогсов. Уулын орой дээр элдвийг бодон ганцаардаж суусны дараа халуун дотно үг дуулмаар санагдав. Уг нь тийм үг дуулах эрхгүй. Гэвч Сергейг тийм эрхгүйг хэн мэдэх юм бэ?

	Жунгаа Сергейг хараад

	— Аа жуулчин хүрээд ирлээ! гэж хашхирснаа итгэсэн хүний ёсоор дэргэд нь ирж, — За ядрав уу? Өлсөв үү? гэжээ.

	Сергей өөрөө мэдэлгүй гарыг нь барив. Гар нь ширүүн дулаан байлаа. Өчигдөр шөнө энэ гараараа хэчнээн энхрий, хэчнээн бат итгэлтэй хөтөлж явлаа! Жунгаа гараа татаж аваад, Сергейг хэсэгхэн зуур анхааралтай харснаа ялимгүй хөндий ч гэсэн түрүүнийх шигээ эелдэг дуугаар

	— За явъя. Хоол өгье гэж хэлэв.

	Бүсгүй тогоо шанагатай ноцолдож байснаа ардаа нэг юм нууж авчраад: «Нүдээ ань!» гэж тушааж, хар нэрстэй хайрсан боов дүүрэн пял өмнө нь тавьжээ. Уур савссан халуун боов нэрсний шүүсэнд хөвнө.

	— Сахалин ийм байдаг байж! гэж Сергей дуу алдаад, боовыг ховдоглон дайрав.

	Жунгаа ташаагаа тулж, зориуд зөөлөн украйн аялгаар

	— Бид чинь украйн хүүхнүүд байхгүй юу! гэж учиртайхан өгүүлэв.

	Тэгээд гал тогооны зүг сэтгэл дүүрэн явлаа. Сергей тэр бүсгүйг хажуудаа сууж, элдэв юм яриасай гэж туйлаас хүсэв. Хаанаас ирсэн хэн гэгч хүн харанхуй шөнө хадан цохионы тэнд явсныг энэ бүсгүй сонирхдоггүй юм болов уу? Жунгаа ажил ихтэй, төв хатуу ч гэсэн нүдний булангаар зочноо ажиглаж байсан бололтой, Сергейг сүүлчийн боов амандаа хиймэгц пялыг дахин дүүргэж өгөв. Тэгээд Сергейг сэтгэл зовж дороо хавчихад нь

	— Нэрэлхэх юмгүй ид. Манай залуучууд бүгдээрээ дуртай иддэг юм гэж ялдамхан өгүүлэхэд нь

	— Миний хажууд суу, тэгвэл иднэ гэсэнд бүсгүй инээд алдаад суув. 

	Бүсгүй, Сергейн тухай нэгд нэгэнгүй олж мэдсэн нь ганц хоёр үг солимогц тодорхой болов. Цойгоос асуусан бололтой. Эдний аятай тохитой аж төрдгийг Сергей гайхжээ. Жимстэй боов, хоолны газар, уулын бөөрийг ухаж зассан биеийн тамирын талбай, юм болгон нь сайхан санагдлаа. Жунгаагийн ярьсан нь:

	— Бид энд хоёр жил болж байгаа юм чинь дээ! Мянга хоёр зуун хүн, комсомолын дайчилгаа, дуулсан уу? Одоо бид сүрхий тохитой сууж байна. Анхны жил бол... ай яа-яа! Чухам юу эс үзэв!.. Санахаас аймаар байна. Бүсгүйчүүл бид шагайвчтай ирсэн, тэгээд энд цас орж, хүйтэн боллоо. Эсгий гутал байдаггүй ээ! Тахианы пинд унтдаг байсан гэлээ.

	Сергей таваг руугаа тонгойв. Хоёр жил гэнэ! Хоёр жилийн дараа Сергей өөрөө ч мөн ийм баяр бахдалтай ярьж байх байж! Украин нутгийн интоор жимс.... ивээлт наранд дассан залуу бүсгүй шагайвчтайгаа хүний нутагт ирээд... цасан дундуур шагайвчтайгаа явж... комсомолын гавшгай уурхай, комсомолын үлгэр жишээ суурин байгуулж... интоорыг хар нэрсээр орлуулж, уулын хажууг сэт ухаж гар бөмбөгийн талбай зассан байна... 

	Жунгаа гал тогооны дэргэд очлоо. Сергейг юм ярьсангүй гэж гомдоо юу? Ямар ч атугай сайхан аж төрж өнгөрүүлсэн хоёр жилээ цэвэрхэн залууд ярьж гайхуулах таатай бус уу. Хагас цагийн дараа нөгөө бүсгүй нь явснаас хойш Жунгаа гэнэт Сергейн хажуугаар харж 

	— Тэнгисийн хөвөөнд очвол сайхан сан. Далайн долгио өнөөдөр ай мөн сүртэй байгаа! гэхэд нь Сергейн хоолой зангирч

	— Яах вэ, очъё л доо гэсэнд

	— Залуучуудыг хооллуулчхаад дараа нь явъя гэж бүсгүй энгүүн хариулжээ.

	Тэр хоёрыг тэнгисийн хөвөөнд очиход харанхуй болж байлаа.

	Бүсгүйн зөөлөн украйн яриаг сонсож, инээмсэглэсэн сайхан том ам, жирвэлзсэн хар хөмсгийг нь харахаас Сергейн зүрх лугшихаа болих шиг санагдана.

	Жунгаа одоо дуугүй болжээ. Тэр хоёр харанхуйд замаа тэмтрэн болгоомжтой алхлав. Доош уруудахад бүсгүй Сергейг өчигдрийнх шигээ хөтөлсөн боловч Сергей ч бас бүсгүйг түшиж, дэмжихийг хичээж, бэлд хүрсэн хойно хоёул сугадалцан алхалж, бүсгүй нь исгэрэн үлээх ширүүн салхинаас Сергейн нөмөрт хоргодон, биед нь итгэлтэйеэ наалдав.

	Тэнгэрээр бөөн бөөн хар үүл түргэн нүүгэлтэнэ.

	Харуй бүрийд оволзон байгаа тэнгис маш ойрхон харагдана.

	— Чи энд хэдий хэр удах вэ? гэж Жунгаа асуув.

	Сергей учрыг ойлголоо. Энэ хар хөмсөгт хонгор украйн бүсгүй бас хагацахыг хүсэхгүй байгаа юм байна! Сергейн янаг сэтгэл багтаж ядан бялхав... Зол жаргалыг юутай их хүснэ вэ! Одоо ингээд даруйхан бага ч атугай жаргал баясгалан амсахыг юутай их хүснэ вэ! Сергейн ам заваарч

	— Тэр ч надаас шалтгаалахгүй. Бүүр явахгүй ч байж мэднэ, өнөөдөр ч хандсан зүгтээ яваад өгч мэднэ гэж хэлэв.

	Бүсгүй бас учрыг ойлгоод, маяглаж баашилсан ч үгүй. Ерөөс засдаг хуурамч зангүй бүсгүй байжээ. Энэ гэнэт дайралдсан үл таних цэвэрхэн залуу өөрт нь сэтгэл татагдан байгаагийн нэгэн адил, бүсгүй ч сэтгэл татагдана.

	— Чи битгий яв, энд суу гэж бүсгүй цайлган сэтгэлээр өгүүллээ.

	Тэр хоёр цаашаа жаахан явлаа. Тэнгис бүүр дэргэд нь хүрхрэн давлагаалж, далайн чийг шингэсэн салхи шавхуурдана.

	— Чамтай дайралдсан минь юутай сайн бэ! гэж Сергей хэлээд зогсов.

	Бүсгүй толгойгоо дор тонгойлгоод хүлээж байлаа. Бүсгүйг барьж саатуулсан юм байсангүй. Алс холын энэ арал дээр цөөн хэдэн нөхдийн дундаас сэтгэлд тохирох хүнээ олоогүй байж байтал одоо жаргах боломж таарч байхад алгуурлаж болох уу?

	Тэр завсар Сергей:

	— Чи намайг дэмий юм ярьж байна гэж битгий бодоорой... Би үнэнээсээ хэлж байна.. бүүр үнэнээсээ... гэж яаруухан батлан өгүүлэв.

	Сергей энэхэн мөчид бүсгүйд сэтгэлийн угаас дурлаж, энэ бүсгүй өөрт нь амьсгалах агаар мэт хэрэгтэй боллоо.

	Бүсгүй толгойгоо дээш өргөж, хөмсгөө жирвэлзүүлэн, хүлээнгүй харж байснаа залуу хархүүг гараа сарвайхад өөдөөс нь тосон хөдөллөө.

	Бүсгүйн уруул, хацарт тэнгисийн чийг шингэж шорвог амтагдана.

	— Би энд үлдэнэ гэж Сергей сэтгэл уяран өгүүллээ. Залуу эрийн сэтгэл ихэд дэнсэлсэн боловч хамаг юм сайн сайхан боллоо, өнөөдрийн энэ хүнд шийдвэр эцэстээ сэтгэлийн зовлонг илбэн төвшитгөж, жаргалыг авчирна гэж зэрвэсхэн боджээ.

	Жунгаа түүнийг үнсэх зуур

	— Чи миний олз! Би, чамайг олж, дагуулж ирээд, энхрийлэн таалж эрхэндээ оруулсан. Би чамайгаа хэнд ч өгөхгүй. Хонгор минь, голт халуун зүрх минь... гэж үглэн байснаа бас, — Хачин юм даа! Өчигдөр өдийд чи миний нэрийг ч мэдэхгүй байсан шүү дээ... гэж хэлэхэд нь

	— Жунгаа, Жунгаа гээд байхаар нь эрэгтэй хүн юм байх гэж бодсон... гэв.

	Хоёул инээд алдлаа.

	Орчин тойронд их салхи шуурга яаж галзууран ганирч байвч огт хамаа алга. Тэр хоёр шуургыг ерөөс ажигласангүй. Хоёул бие биеэ л харж байв. Тэгээд бүүр тэр дороо, хоёул ханилан сууна, хамт ажил хийж, хамт ном уншиж, хичээл сургуульд явна гэж хойш тавилгүй шийджээ. Жунгаа хичээл сургуульд явахыг их онцолж

	— Энэ хэчнээн чухлыг чи мэднэ биз. Эндхийн залуучуудыг хичээл сургууль хийдэг бол ёстой ажилч сайн комсомолчид гэдэг... Хичээл ном үздэггүй нэг нь комсомолчид биш, уйтгартай амьтад! Шар ус исгэн ууж, гуньж гутаж, эх газар тийш буцах гэж нүд ширтээстэй байдаг... гэжээ.

	Сергейн толгойд: «Ингэх л хэрэгтэй байсан юм. Тэгсэн бол, уйдаж урвайхгүй, тогтох байсан» гэсэн бодол төрөв. Гэтэл тэр даруйдаа: «Тэнд тогтоогүй минь яамай! Тэндээс явж, тэнэж тэнэж, зүдэрч зүдэрч, эцэст нь Сахалин арал дээр энэ дэлхийн захад ирээд хорвоод байхгүй ганцхан бүсгүй олсон нь сайхан аа...» гэж бодов.

	Тэр хоёр тосгонд шөнө орой эргэж ирлээ. Бүсгүй энэхэн хорин насныхаа хамаг амьдралыг Сергейд ярьж, Сергей ч түүнд эцгийгээ, галт тэргийг, Амар мөрнийг, тэнд байгуулж байгаа шинэ хотыг ярив.

	— Чи юунд тэндээс явсан юм бэ? гэж бүсгүй итгэлтэй асуув.

	Сергей дуугарсангүй. Үнэнээ хэлмээр санагдлаа. Үнэнээ л хэлэх хэрэгтэй байсан юм... 

	Тэгэхийн оронд Сергей ээлжийнхээ амралтаар шинэ нутаг орон үзэхийг хүссэн юм гэсэн худал намтраа товчхон яриад

	— Одоо би ийм ийм учиртай боллоо, эхнэрийнхээ хормойд хадагдчихлаа гэж захиа бичнэ гэж нэмж хэлэв.

	Бүсгүй биед нь наалдсан боловч Сергей хүйтэн хөндий үлдлээ. Яг ийм үед энэ бүсгүйд ингэж худал хэлсэн нь үзэшгүй муухай хэрэг. Сергей өөрөө өөрөөсөө жигшив. Тэгээд: үнэнээ хэлээч, цэх шударга байгаач, чи энэ бүсгүйд хайртай, энэ бүсгүй ч чамд хайртай, чамайг уучилна... гэж өөрөө өөртөө шаардаж нэг үзэв... 

	Гэтэл бас шийдэж чадсангүй.

	Тэр хоёр салхинд бээрч орхиод, оройдоо комсомолчдын  цуглардаг нийтийн байранд ирэв. Банзан байшинд зай муутай, бүгдээрээ дэнлүү тойрон дугуйрч, ханзан дээр суух нь сууж, хэвтэх нь хэвтжээ. Дээд давхрын ханзан дээрээс тонгойсон хүмүүсийн царай бас харагдана. Дэнгийн дэргэд нөхөр Цой ном дэлгэн бариад суужээ.

	Тэр хоёрыг ороход ном уншихаа болив. Жунгаа үнэхээр сэтгэл ханаж баярласан царайтай байхыг хараад олон залуучууд царай нь барайж, Сергейг хялмалзан, харжээ. Жунгаа тэр даруй нөхөр Цойн хажууд очиж суугаад чихэнд нь нэг юм шивгэнэв. Нөхөр Цой гунигтай зовнингуй толгой дохиж номоо хойш тавилаа. Хавтсан дээр нь «Пушкин» гэсэн байхыг Сергей уншив.

	Бүгдээрээ дурамжхан байдалтай дуугүй байлаа. Сергейд ханзан дээр зай тавьж өгсөн боловч хэн ч түүнтэй үг сольсонгүй.

	Нөхөр Цой нэгэнтээ шүүрс алдсанаа дараа нь золбоотой инээмсэглэж, харь орос хэлний үгийг аль болох зөв хэлэхийг хичээн

	— Бидний дунд шинэ нөхөр ирээд байна. Эх газраар сонин сайхан юу байна, хүн ард ямар янзтай аж төрж, ямар ямар шинэ үйлдвэр барилга сүндэрлэн босож байна? Бидэнд ярьж өгөхийг шинэ нөхрөөс хүсье... гэж хэлэхэд нь Жунгаа өлгөн авч

	— Тийм, тийм, комсомолын хотын тухай. Энэ их сайхан юм ярьж байна лээ гэж хэлээд, «энэ залууг хайрлаарай, ямар сайн залуу байна вэ, хар, хэчнээн сонин сайхан юм ярихыг нь сонс!» гэсэн шиг, бүгдийг царайчлан харж инээмсэглэжээ.

	Сергей ярьж эхлээд, үнэн зөв ярианд нь баатарлаг, сүрлэг юм хэчнээн их байгааг өөрөө ч гайхав... Үүнийг урьд нь яагаад анзаарч мэдсэнгүй вэ? Сергей майханд сууж байсан тухайгаа, аадар бороо цутгаж, үнэт ачаа барааг аварч зөөсөн тухай, бригадууд үүрийн гэгээнээс үдшийн бүрий тасартал өвдөгцөө усанд зогсож, уралдаантай ажиллаж байсан тухайгаа ярилаа. Сонсогчид нь ч баатарлаг үйлс, бэрхшээл зовлонгийн учрыг мэддэг, өнгөрсөн хоёр жилийн дотор хүн бүрд санах дурсах юм тохиолдож байсан болохоор анхааран сонсож, сайшаан толгой дохиж байжээ.

	Пашка Матвеевын амь үрэгдсэн тухай Сергей ярьж эхэллээ. Анд сайн нөхрийн нь үхлийг энэ залуучуул өөртэй нь адил харамсан гашуудаасай гэж хүсэх тул Пашкагийн тухай онцгой халуун дотно ярив. Төрж өссөн газрын нь депогийн тослогч, бага наснаас сургуульд хамт явж байсан ганц сайн нөхөр нь болох Пашка Матвеев Сергейд хэчнээн халуун дотно санагддагийг эд нар гүйцэд ойлгодог ч болоосой!

	Нөхөр Цой гараа өргөж, яриаг нь тасалдуулаад

	— Залуучууд аа! Комсомолчид аа! Ёстой комсомолын гишүүн, залуу баатрын тухай бидэнд сая ярилаа. Пост дээрээ зогсож байгаад амь үрэгдсэн тэр залуу баатрын нэр Пашка Матвеев. Үүнийг сайн тогтоож аваарай. Манай энэ Сахалинд ч нөхөд маань амь үрэгдэж байсан. Та нар тэдний нэрийг мэднэ. Петя Федоров, Нюра Асафьева, Коля Петерс... Тэд нар бол ёстой комсомолчид байсан, тэд нар социализмын үйлсэд залуу халуун амиа өгсөн. Нөхөд минь, тэднийгээ дурсаж, тэднийхээ дурсгал, Пашка Матвеевын дурсгалыг босож хүндэтгэе гэлээ.

	Бүгд бослоо. Дээд ханзан дээр хэвтэж байсан залуучууд өндийж, толгой нь таазанд тулав. Ярианы аминчхан байдал алга боллоо. Энэ бол ёслол төгөлдөр хэцүү минут байв.

	Бүгд дуугарсангүй.

	Цойг исэр сандал дээр алгуурхан суухад комсомолчид шуугилдан сууж, дахиад гэр орны элгэмсэг аминчхан байдал бий болов.

	— Нөхөр минь, цааш нь ярина уу, бид чагнаж байна гэж Цой өгүүлэв.

	Гэтэл Сергей нэгэнт ярьж чадахаа больжээ. Сэтгэл нь гэнэт донслоод, дахин гутарч өөдгүй муухай өнчин ганцаардмал байдлын хүндэд дарагдав. Өөрөө ийм өөдгүй амьтан байж, энэ комсомолчдыг амь үрэгдсэн баатар нөхдийнхөө дурсгалыг хүндэтгэхээр хөмсөг зангидан урагшаа ширтэж босож зогсоход нь хамт босох бүдүүн зүрхтэй байдаг байна шүү!

	Цой дахиад л:

	— Цааш нь ярина уу. Чиний яриа бидэнд их чухал хэрэгтэй. Бид өдрөөс өдөрт аж төрж манай залуучууд баатрын ёсоор ажиллаж байна. Бүгд баатар болохоор олноос онцгой баатар байхгүй. Бид бас анхны үеийн бэрхшээлийг мартаж эхэлжээ. Харин чиний яриа хүн бүхний зүрх сэтгэлийг хөндөж байна. Тэгэхлээр өчигдөрхөн: «Эх газар, том хотод, соёл боловсролтой газар зугтаад очих сон» гэж бодож байсан хүн байвал өнөөдөр: «Үгүй! энд соёлыг байгуулах нь миний үүрэг» гэж хэлэх болно. Өөрийгөө баатар гэж дахин мэдрэх болно гэлээ.

	Сергей залуучуудыг тойруулан харлаа. Нээрээ эд нар Цойн нэгэн адил тэгж боддог байна. Эд нар Цойг бат итгэлтэй ширтэн харж байна. Цой эднийхээ сэтгэл зүрхийг халамжит мэргэн оюунаар удирдаж чаддаг байна.

	Сергейд Цойн хэлсэн нь:

	— Манайхан бүгдээрээ ч ийм байгаагүйг чамд хэлэх хэрэгтэй байна. Чи өөрөө мэдэх ч биз. Танай тэнд ч гэсэн хүн болгон баатар байгаагүй, өөдгүй хулчгар, оргодол этгээд гарсан байна. Тэднүүс бэрхшээл, тэмцлээс шантарч, оргон зугтаж, уйлан яншиж, комсомолын нэр төрөө хөсөрдүүлж, хөнгөн хялбар амьдрал эрсэн байна. Би зөв үг хэлж байна уу? гэлээ.

	Цой ямар ч ажиг сэжиггүй, зүгээр л комсомолчдад энэ яриаг улам их нөлөөтэй болгох гэж энгийн ингэж хэлсэн байж. Гэтэл Сергей огцомхон гэдийж, ав хоморгод орсон араатан мэт ийш тийш гөлөлзөж,

	— Та нар яагаад тэгж бодно вэ? гэж сөөнгөтөн дуугарчээ.

	Энэ үгийн нь хуурамчийг бүгд мэдэрлээ.

	Бүгдээр Сергейг харахад ичиж бүлтэлзсэн байдал нь бүүр ч хачин санагдлаа.

	Жунгаа аяархан уулга алдаж, Цойн гараас шүүрэв.

	Сергей Жунгааг дөнгөж хармагц нүүрээ гараар таглав. 

	Цойг төв хатуу дуугаар

	— Энэ хүн амь үрэгдсэн анд нөхрөө дурсаад сэтгэл нь хөдөлсөн байна гэж хэлэхэд Сергей огт хөдөлсөнгүй.

	Жунгаа нөхөр Цойтой харц тулгараад, өөртэй нь нэгэн адил жинхэнэ үнэн учрыг ойлгосныг нь мэдлээ. Гэвч Цой саяын ярианаас төрсөн сэтгэгдлийг баллахгүйг хичээж, өөрөө юм ярьж байгаад ярианыхаа эцэст дахин Сергейд хандаж

	— Нөхөр та бүү гутар. Таны анд нөхөр шиг үхэхэд гомдолгүй. Хар толгойдоо шившиг чирч явснаас тэгж амь үрэгдсэн нь дээр гэж хэллээ.

	Цойн эелдэг найртай дууны цаана дотроо ширүүссэний тэмдэг байгааг Сергей ойлгов. Цой бүгдийг нэгэнт мэджээ.

	Сергей босон харайж, байшингаас гүйж гарахад салхитай шөнө түүнийг угтав. Хар бараан тайга тосгоны хаяа хатгажээ. Тэнгэрээр сэмэрхий үүл нүүгэлтэж, үүлэн чөлөөгөөр том том од жирвэлзэнэ. Тэнгисийн чимээ энд ч дуулдах аж.

	— Сергей, чи юу? гэж Жунгаа дуугарав.

	Харанхуйд Сергейг тэр даруй олоогүй байжээ. Сергейн хамаг бие хөшиж хөвчрөн, бүсгүйн биед гар хүрч зүрхлэхгүй зогсов. Жунгааг бас ч горь тасраагүй байтал Сергей уруу царайлан дуугүй байснаар сүүлчийн эргэлзээг өөрөө тасалжээ.

	— Тэгээд үнэн юм уу? гэж бүсгүй асуухдаа уучлан өнгөрүүлэх бололцоо байхгүйг хүйтэн хөндий дууныхаа өнгөөр батлав. 

	Сергей өөдөөс нь сөрж үг хэлсэн ч үгүй, биеэ өмөөрсөн ч үгүй.

	— Би чамд хэлье гэж бодсон юм гэж хариулсанд

	— Бодсон хүн чинь тийм юмнаас эхэлдэг юм уу?! гэж Жунгаа тас дайрав.

	Тэр хоёр өчигдөр анх уулзаж байх үеийнхээс илүү хүнийрхэг хүйтэн зогслоо. Дараа нь Жунгаа дахин ярьж эхлэхэд огцом ширүүн дуу нь украйн зөөлөн аялгадаа жаахан зөөлөрч сонсогдоно.

	— Дуулж бай! Би чамайг энд үлдээсэй гэж хүсэхгүй. Чи явах ёстой. Бид хоёрын хооронд юу ч болоогүй, болох ч үгүй. Тэр бол чи биш. Би ч биш. Нүд хуурсан худал хуурмаг хэрэг! Мэдэв үү? Тонил, би чамайг удахгүй мартаж, уулзахдаа танихгүй болтол далд ор! гэснээ Сергейн хөдлөхийг мэдэж, — Битгий марга! Би чамайг жигшинэ! Өөрийгөө ч жигшинэ. Миний нүд юу харж, комсомолын сэтгэл минь хаана байв даа? Тонил! Сураг чинь чихэнд дуулдахгүй, бараа чинь нүдэнд харагдахгүй газар далд ор! Баяртай! гэж хашхирчаад, байшинд гүйж орлоо.

	Сергей дороо үлдлээ. Явъя гэхэд явах газар ч байсангүй. Тэнгисийн их чимээ чихэнд сүртэй сонсогдоно. Банзан байшин дотроос хүний дуу сонстож байснаа дуугүй болов. Хаалга дуугарлаа.

	Хоёр бараан сүүдэр дэргэдүүр нь өнгөрөхөд Жунгаа, Цой хоёр явааг Сергей харахаас илүү зөнгөөрөө мэдэрчээ.

	— Зүгээр гэмгүй гэж Цойг аргадаж тайвшруулан өгүүлэхэд Жунгаа өөдөөс нь «Би бодсон юм» гэв үү, «Хэн тэгж бодох вэ» гэв үү, нэг юм хариуллаа... 

	Тэр хоёр холдож, дууг нь салхи авч одлоо.

	Нүд хуурсан хэрэг үү? Тийм ээ. Энэ залуу бүсгүй өөрт нь дурлахад бэлэн байсан боловч долоо хоногийн дараа Сергейн царайг мартаж орхиод, болж өнгөрсөн явдлыг хааяа нэг дурсахдаа хар дарсан зүүд мэт санах биз ээ. Тэгээд сайн хүнд сэтгэлтэй болж, нэгэн оройн хий үзэгдэл мэт явдлыг түүнд ярина.

	Сергейг тэнгисийн дэргэд, хоёр асга хадны завсар явахад үүр хаяарлаа. Бор саарал долгион өнөө л янзаараа эрэг өөд цойлох боловч галзуу хүч нь жаахан харьжээ. Салхи намдлаа. Уул толгод хормойдоо хүртэл өтгөн цагаан мананд хучигдаж, манан будангийн цаана нар байгаа нь мэдэгдэнэ.

	Хаачдаг бил ээ?

	 

	Хэдэн сар өнгөрөв. Сахалин алс хол үлджээ. Галт тэрэг цан хөмрөгөөр хучигдаж, хунгар цасанд шигдэн лүглийсэн тайгын дундуур Сергейг авч явна. Тэнүүчилдэг нь үргэлжилсээр байжээ. Олон арван шинэ газар олон зуун шинэ хүн Сергейн алжаасан нүдний өмнүүр үзэгдэн өнгөрчээ... 

	Гэтэл энэ завсар Жунгаагийн эелдэг тодхон дуугаар огцом ярьж байсныг нь, салхитай шөнийн харанхуйд голшиг сайхан дүр нь нэгэнтээ сүүтгэнээд үүрд далд орсныг нь, тэр нэгэн бүүдгэр өглөөний цаглашгүй гунигийг гол харлан дурсахгүй өнгөрсөн өдөр нэгээхэн бээр үгүй билээ.

	Морозов гудамжаар инээмсэглэн явлаа! Тийнхүү инээмсэглэхэд атираа суусан зовнингуй царай нь санаанд ормооргүй туяарна.

	Морозов юу хийхээ мэднэ. Өнгөрсөн хэдэн сарын турш бүдрэхдээ бүдэрч, уурлахдаа уурлаж, бүтэлгүй явдлын шалтгааныг эрж, олж тодруулж, олон хүний зан чанарыг туршин тэнсэж, эндэхдээ ч эндэж, дахин туршин тэнсэж хүний шинэ шинэ талыг нээн олж байсан нь талаар өнгөрсөнгүй. Морозов бузгай сайн ажиллажээ. Өөрийгөө үнэн мөнөөр үнэлж, их ч юм хийснээ мэдэж байв. Хамгийн гол нь барилгачин хамт олон бат бөх нягтарч, юу ч хийхэд бэлэн болсон. Морозов хүмүүсээ хараад, найрсаг болгоомжтой нөлөөлж, хүмүүжүүлж төлөвшүүлж ирснийхээ ул мөрийг олж үзэх болов. Сүүлийн хэдэн долоо хоног сэтгэл үргэлж түгших болсон нь өөр талын учиртай байжээ. Удирдлагын лут том аппарат доголдон, алгуурхан хөдлөх болсон нь Морозовын сэтгэлийг түгшүүлжээ. Учир нь юундаа байгааг мэдэхэд бэрх байв. Туршлага байсангүй. Анхдугаар таван жилийн төлөвлөгөөний үед туйлын шургуу хурдацтай, урьд үзэгдээгүй их далайцтай барилгын ажлын туршлага одоогоос л бий болж байв.

	Морозовт большевик зөн совин нь тус болж: онцын чухал биш өдий төдий шалтгаан, баримтыг хойш тавьж орхиод, шийдвэрлэх гол шалтгааныг эрж, дараа нь бүхэлд нь ухааран мэдээд, аар саар шалтгаан, баримтыг эргэж засахыг бодно.

	Морозов ямагт анхаарал шаардах өдөр тутмын өдий төдий аар саар юмны хүлээснээс мултраад, барилгын ажилд урагш муутай байгаагийн гол гай нь удирдагч нарт байгааг ойлгожээ. Удирдагч нар нэгэн биеийн алжаах зүдрэхийг хайхрахгүй их ажиллаж байгаа юм шиг байвч нэг л зохих ёсоор ажиллахгүй байна.

	Тэд олон төлөвлөгөө, тушаал, төсөв, албан байгууллагын хэрүүл маргаан, баланст дарагдаж орхиод, аппаратын хэвшмэл байдлыг хэмх цохиж, бичиг цаасны овоон дээгүүр даван, жинхэнэ барилга дээр очиж, тэнд газар дээр нь гайхамшигт барилгачин хамт олонтой нийлж хэлэлцэн ёстой их ажлыг ёстой сайн зохион байгуулагчид болж чадахгүй (эсвэл болохыг хүсэхгүй) байна. Тэр удирдагч хөдөлж ядсан нүсэр их аппаратыг хатуу захирангуй удирдаж байгаа юм шиг эндүүрэн, аппаратынхаа сүүл барьж, их төлөв аппаратдаа өөрснөө хөтлөгдөж явна.

	Морозов үүнийг даруй мэдэж чадаагүй юм. Намар л барилгыг өвлийн улиралд хангах сайхан төлөвлөгөө нь тун ёозгүй бодит байдлын шахалтыг даахгүй оёдол болгоноороо ханзарч байгаа нь ил болсон тэр үед анхны түгшүүрт шинж тэмдэг мэдэгджээ. Ялангуяа төмөр замаас алсалсан газар чухал үүрэгтэй байдаг аппаратын нэгдүгээр салаа нь болох бэлтгэн нийлүүлэгчид итгэл найдварыг хөсөрдүүлсэн. Гранатов тэдний хөөхийг нь хөөж, шүүхэд өгөхийг нь өгсөн боловч нэгэнт цаг алдаж, авто цувааныхан л баатарлаг хүч чармайлтаараа хавар болтол барилгад зайлшгүй чухал зүйлийг залгуулах хэрэгтэй болжээ.

	Хоёр дахь салаа нь орон сууц. Удирдагч нар залуучуудын урам зориг бадран байгааг далимдуулан, заводын барилгыг хугацаанаас нь өмнө дуусгахын тулд орон сууц байгуулахыг азнаж болно гэж шийдсэн байна. Вернер юу бодож ингэв? «Заводыг хугацаанаас өмнө байгуулах нь миний хувьд нэр төрийн хэрэг» гэж Вернер хэлдэг. Бас: «Энэ өдрүүд түүхэнд орно» гэж ярьдаг. Вернер бол нэр алдарт дуртай, биедээ эрэмшсэн хүн. Нэр алдар горилсон төлөвлөгөө зохиохдоо тэр төлөвлөгөөг биелүүлэх ёстой хүмүүсийг мартаж орхисон хэрэг бус уу? Вернер гаргасан шийдвэрийнхээ хүнд их хариуцлагыг ухамсарлаагүй ч гэсэн, өөрийн төлөвлөгөөг биелүүлэхийн тулд хэдэн зуун хүнийг зольсон ч яах вэ гэж дотроо бодсон юм биш биз? Гранатовт бол иймэрхүү санаа бүүр тод илэрч: «Ясаа тавиад ч болтугай байгуулна» гэж хэлж байсан. Энэ чинь большевик ёсны шийдвэр биш шүү дээ! Большевик арга бол хүнтэй ажиллаж, хүний төлөө анхаарал санаа тавьж, урьд үзэгдээгүй гавьяа байгуулахад урам зоригийг нь бадруулдгаараа сод мэргэн байдаг шүү дээ! Гадаадынхны довтолгоо, өлсгөлөнгийн маш хүнд хүчир үед большевик нам боловсон хүчнээ халамжлан хайрлаж хамгаалж байсан юм. Хүнийг хайхрахгүй, хүний хэрэглээ шаардлага, аж амьдралыг тоохгүй байх нь большевикч ёсны бүхий л мөн чанарт харшилна. Дан ажил хэргийн санаа бодлын үүднээс ч гэсэн энэ бол харш хэрэг. Боловсон хүчнийг бататгах нь урагшаа ахихын үндэс, боловсон хүчнийг алдвал төлөвлөгөө зайлшгүй сүйрэн унана. Ер нь ажил хэргийн санаа бодлыг улс төрийн санаа бодлоос салгаж болох уу? Асуудлыг шийдэхдээ юу хийхийг мэдээгүй байж ингэж хий гэж болох уу? Вернер Гранатов хоёр юу хийхээ олигтой ойлгоогүй, яаж хийхээ гүйцэд шийдээгүй байж урагшаа ухасхийсэн байна. Тэр хоёр барилгын ажлыг хар хурдаар нь хөөж, олон барилгын суурийг яаран сандран тавьж, бүх барилгын талбайг урвуулж, юм бүхнийг нэг амьсгаагаар хийх гээд, барилгын хэсэг хэсгийн ээлж дарааг хайхарсангүй. Тэдэнд ар талаа хангаж, нөөц бэлтгэл бий болгож барилгыг цаашид өргөтгөх суурь бэлтгэх, хүний төлөө, барилгачдын төлөө анхаарал санаа тавих цаг ч байхгүй, хүч чадал ч байхгүй болжээ. Бушуухан, бушуухан л гээд байсан юм. Тэр эрмэлзлийг нь залуу халуун насны ааг омогтой ажилчин хамт олон угтан дэмжжээ. Дөнгөж эхэлж байгаа лут их барилгыг дуусгах гэсэн хамт олны хүсэл мөрөөдөл хэзээ ч ийм яруу тод, ийм хүчтэй байгаагүй биз ээ. Морозов тэр залуучуудыг мэднэ. Тэд анхны хөлөг онгоц үйлдвэрлэн гаргахыг хувийн их аз жаргал гэж хүлээж байгаа улс. Тэр залуучууд хүчээ хуваарилж сураагүй, биеэ хайрлахыг мэддэггүй юм. Чухам тийм болохоор тэр залуучуудыг онцгой халамжлан хайрлах хэрэгтэй, чухам тийм болохоор удирдагч нарт онцгой их хариуцлага оногдож байгаа юм.

	Вернер Гранатов хоёр эхлээд л эрчээрээ давхижээ. Морозов тэдний ингэж эрчээрээ давхисныг нь барианы газар хүртэл хүчээ хэмнэж чадалгүй, анхны хэдэн километрт хамаг хүчээ шавхан барсан бодлогогүй тамирчны зан байдалтай зүйрлүүлэн бодов. Морозов аж ахуйн удирдагчдын тийм шугамыг эсэргүүцэх гэж оролдож үзсэн билээ. Бүх цехийг өвөл барьж завдахгүй, нэлээд олон хэсгийг хавар болтол хэвд нь орхихоос өөр аргагүй болно гэдгийг Морозов баталсан юм. Өвлийн барилгын ажилд хүн хүч, тоног төхөөрөмжийн аль нь ч хүрэлцэхгүй болох сон. Засгийн газрын даалгаварт барилгын ажлын ээлж дарааг тогтоож өгсөн бөгөөд түүний дагуу нэгэнт суурийг нь тавьсан зарим хэсгийг удаан хугацаагаар хэвд нь орхих ёстой байлаа. Гэтэл Вернер зөрөөд болоогүй. Вернер засгийн газраас тогтоож өгсөн хугацааг ихээхэн сааж богиносгохыг хүсэн мөрөөдөж, тэгж чадна гэж итгэж байжээ. Өвлийн тухай бишгүй ярьсан атал өвөл болоход Вернер гэнэдэв. Орон сууц, хангамж олиггүй байдалтай байсны дээр боловсон хүчин, хүрэлцэхээ больж нэрмээс боллоо. Шинэ боловсон хүчин нэмж элсүүлсэн нь орон сууц, хүнс тэжээлийн байдлыг улам төвөгтэй болгожээ. Тэгэхэд л Вернер зуны улиралд цаг алдсанаа ойлгосон байна. Морозовын зөв, Капланы зөв байлаа... Гэтэл Вернер өөрийн сэтгэлд таагүй үнэнийг биеэсээ зайлуулжээ. Вернер Гранатов хоёр зөрж зүтгэсээр байлаа. Тэр хоёр зайлшгүй хойш тавих болсон цехүүдийн төдий өдий хувь нь бэлэн болсон хэмээн илтгэж, таван сарын дотор өдий хэрийн юм хийлээ, зургаан сарын дотор төдий хэрийн юм хийлээ гэж тооцоо гаргахыг шохоорхох болжээ. Өвлийн улиралд зарим барилгыг хэвд нь орхихоос өөр арга мөр байхгүй болно гэдгийг Вернер нэгэнт ойлгосон боловч Морозовыг шахаж шаардахаар айж хулгаад шийдвэр гаргасангүй, Гранатов бол үнэн байдлыг хараагүй буюу харахыг хүссэнгүй. «Дахиад хүчлэн зүтгэж, дахиад жаахан гарз хохирол үзсэн ч бид урагшилсаар байх болно» гэдэг. Морозовын тодорхой мэдсэн, Клара Капланы хурц нүдээрээ дор нь ажигласан юмыг аж ахуйн удирдагчид ойлгохыг хүссэнгүй. Яагаад тэр вэ? Нарийн төлөвлөгөөний дагуу уран нарийн хөдлөхийг бодвол чигээрээ урагшаа зүтгээд байсан нь хялбар байдаг болоод тэр үү? Эсвэл өдий төдий хувийн гүйцэтгэлтэй гэж илтгэл рапорт өгөхөө больж, өнөө маргаашийн нэр алдраас татгалзах хэрэгтэй болохоор тэгж чадахгүй байна уу? Үгүй бол илүү нууц далд, тийм учраас илүү аюултай өөр шалтгаан байна уу?

	Морозов инээмсэглэн алхална. Чухмыг хэлбэл баярламаар юм ч байсангүй. Морозовын ажилд маш их бэрхшээл учирдаг байв. Гэвч чадалтай хүн чадалтайдаа баярладаг болохоор Морозов бас баярлана. Морозов өнөөдөр барилгын удирдагчидтай эрс ширүүн мөргөлдөхдөө чухам юу хийх хэрэгтэйг нэгэнт шийдсэн учир хойшид хийх тэмцлийн юм бүхэн нь түүнд тодорхой байжээ.

	Вернер, Гранатов, Морозов гурав өнөөдөр сүрхий их маргалдсан юм. Вернер ердийн тайван зангаа алдаад, уураа дарж ядан, бөглүү дуугаар:

	— Чи намын байгууллагын нарийн бичгийн дарга хүн байтлаа батлан хамгаалахад чухал ажил хийж байгаа бидэнд өдөр цаг бүр үнэтэй чухал гэдгийг ойлгохгүй байдаг нь хачин байна гэж хэлэхэд нь Морозов

	— Харин би үүнийг чамаас илүү гүнзгий ойлгож байна. Би хэрэгтэй бүтээгдэхүүнийг илүү түргэн, илүү чанартай гаргаж өгөхийг хүснэ. Чухам ийм учраас ажлын аргыг үндсээр нь өөрчлөх хэрэгтэй. Нэлэнхий өргөн фронтоор ажиллахыг бользнож, барилгачдыг хэрэгтэй зүйлээр хангаж, барилгын материал нөөцлөн бэлтгэл цехийн барилгыг түргэвчилж, дараа нь түүнийхээ үндсэн дээр нийт ажлыг хоёр дахин түргэн өрнүүлэх хэрэгтэй. Бид хугацааны тухай маргаагүй, ажлын аргын тухай маргаж байна гэсэнд

	— Чи манай хүчинд итгэхгүй, ажилчид комсомолчдын  хүчинд итгэхгүй байна! гэж Гранатов хэлсэн.

	Тэр хоёрын хэн нь илүү махруу эсэргүүцсэн бэ? Ер нь яагаад ингэж эсэргүүцэж байна вэ? Жинхэнэ үнэн итгэл хаана дуусаж байна вэ? Тэр хоёр тэгтлээ нүдэн балай болсон улс гэж үү? Энд илүү ноцтой муу санаа байгаа юм биш биз? Нэгэн үе Морозов бүүр тэвчиж чадахыг болиод

	— Энэ зөвхөн төөрөгдөл төдий биш, хорт муу санаа гэж би бодох боллоо гэж хашхирснаа дорхноо санаа авч билээ.

	Вернерийн царай хувхай цагаан болж, Гранатов улсхийж, шанаа нь татвалзаж байсан. Вернер биеэ эзэмдээд 

	— Хэнд хорт муу санаа байна вэ? Надад уу? Гранатовт уу? Эсвэл хоёуланд маань уу? гэж хүйтнээр асуув.

	Морозов юу юу ч болоогүй байхад ингэж хашхирсандаа харамсаж билээ. Энд хорт санаа яах аргагүй байна гэж үзэх зууны ганц хувийн боломж байлаа ч гэсэн цаг нь болоогүй байхад ил хэлэхийн хэрэг юу вэ? Гэхдээ ганц хувийн тийм боломж байна уу? Эсвэл зуугийн арван хувь юм уу, бүүр ч тавин хувийн тийм боломж байна уу?

	Гранатов санаанд ормооргүй тайван дуугаар

	— За яах вэ, хорт санаа байж ч магадгүй, үзэж байж больё. Хорлон сүйтгэх ажил гэж шулуухан хэлье. Чи тэгж хэлэх гэсэн биз дээ? Бэлтгэн нийлүүлэх аппаратад тийм явдал байсан. Миний таамагласныг мөрдөн байцаалт нотолно гэж итгэж байна. Түүнээс дээгүүр ч хорлон сүйтгэх ажиллагаа байж магадгүй. Сайн ажиж шинжихэд хэзээ ч илүүдэхгүй гэж хэлж байсан.

	Морозовын сэтгэл бүүр тайвширчээ. Одоо тэвчээртэй, тайван дөлгөөн байж, сонор соргог ажиглах л хэрэгтэй. Андронниковтай ярилцах юм байна... Сайн эргэцүүлэн бодож, туулж өнгөрүүлсэн бүх замаа санаж, дүгнэх хэрэгтэй юм байна... Алдаа дутагдал бүрийг шинжлэн дүгнэх хэрэгтэй... Одоохондоо тэвчээр хэрэгтэй.

	Дараа нь ажил явдлаа ярилцаж, бүх хэсгийн ажлыг хайр найргүй шалгаж, өөрсдийн удирдлагын дутагдлыг хуу илрүүлэхээр шийджээ. Модны завод, чулууны уурхай, тоосгоны завод зэрэг туслах чанарын үйлдвэрийн газраас эхлэхээр болов. Энэ ажлыг хойш тавилгүй, бүүр өнөө оройдоо үйлдвэрийн газар дээр очиж, ажилчин инженерүүдийг цуглуулж, ний нуугүй ярилцаж, тэдний шаардлагыг мэдэж, санаа сэтгэлийг нь өөд татахаар шийджээ. Вернер модны заводод, Морозов тоосгоны заводод, Гранатов чулууны уурхайд очихоор хуваарилж авлаа.

	Гранатов тоосгоны заводын ажлыг нэлээд эрхэлдэг болохоор Морозов Гранатовт итгэж байгаагаа харуулах гэж 

	— Соливол сольё л доо гэж санал тавьсанд Гранатов тас зөрж 

	— Үгүй, үгүй. Би хэлтгий үзэж магадгүй. Чи өөг нь илүү сайн харж, намайг ч шалгана биз гэжээ.

	Тэгээд Морозов тоосгоны завод орохоор яваа нь энэ билээ. Зам нь тайгын дундуур гарчээ. Хагас цаг явах зуур чөлөөтэй сайн бодох боломжтой байлаа. Алдаа эндэгдэл үү, хорон санаа юу? Үгүй, энэ зөвхөн алдаа эндэгдэл биш! Тэгэхлээр юу вэ?.. Ямар ч байлаа гэсэн Морозов ажил явдлыг чөдөрлөж байгаа юм болгоныг уудлан илрүүлнэ. Юу хийхээ мэднэ. Удирдлагын аппаратыг орвонгоор нь эргүүлж хаяад, тодорхой удирдаж чаддаг уян хатан, зоригтой аппарат болгоно. Хязгаарын намын хороо юм уу, Төв Хороонд ч захиа бичнэ. Ер нь хорт явууллага байж болох зууны ганц хувийн боломж байгаа биш, зууны тавин хувийн боломж байгаа юм байна. Морозов шижмийг нь яаж олов?.. Хүний хөдөлгөөн, харцыг ажиглаад... ялимгүй сэжиг төрсөн юм... Шалгах хэрэгтэй. Шалгая!

	Морозовын ухаан бодол нь хийхээр завдан байгаа ажилдаа тэмүүллээ. Комсомолчид, мастер, инженер нарт юу хэлэхээ бодож боловсруулав. Аж үйлдвэрийн талбайг тоосгоны заводоос тусгаарласан тайгын энэхэн хэсэгт шинэ хотын олон байшин барилга хэр хурдан сүндэрлэн босохоос Эх орны маань хүч, энэ хязгаарын хүч, батлан хамгаалах чадал, дийлдэшгүй чанар шалтгаална.

	Дайсан этгээд ажиллаж байна. Анхаарамж сэрэмжтэй байж, алдаа эндэгдлээ шалгаж, аар саар дутагдал болгоныг эсэргүүцэх хэрэгтэй. Шальгүй өчүүхэн юмнаас томоохон нээлт хийхийг хэн байг гэх юм бэ?

	Тайгад чимээ аниргүй бөгөөд хөх огторгуйд том том од жирвэлзэж, эсгий гутлын дор цас шажигнана.

	Тэртээ холоос хөгжил баясгалантай дуу сонстож байна. Нам гүмийн дунд цанын нь чийхрах дуу хүртэл сонсогдоно. Цаначид толгодын зүг алслан одлоо.

	Дараа нь ойрхон газар өөр нэг чимээ гарав. Нэг юм часхийв үү? Мөчир хугарав уу? Морозов эргэж харвал цасанд дарагдсан хөдөлгөөнгүй моддоос өөр юм үзэгдсэнгүй. Хүний мөр ч байхгүй, шүржигнэх чимээ ч дуулдахгүй, мөчир хөдлөх ч харагдахгүй л байв. Тэгсэн хэр нь энэ энгүй ой модонд өөр нэг хүн байх шиг Морозовт санагдаад болохгүй байжээ.

	Амьсгаа авах бүр цэвэр сайхан агаар цээж дүүрч, хээр хөдөө ингэж түр зуурхан гарахад хүч нь арван давхар нэмэгдэнэ. Үгүй, энд өөр хүн алга бололтой. Барилгын хоёр хэсгийн хооронд үлдсэн тайгын энэ бяцхан хэсэгт, одот тэнгэрийн дор, байгалийн дунд Морозов ганцаараа яваа юм байна. Юм бүхэн сүүн цагаан өнгөтэй агаад юм бүхэн оддын бүдэгхэн гэрэлд зөөлөн сайхан туяарна. Зам дээр өөрийн нь эсгий гутлын гүнзгий мөрөөс өөр нэг ч мөр байсангүй.

	Морозов хагас цагийн дараа уулзах залуучуудыг сэтгэлдээ төсөөлөн бодохыг хичээв. Тэр залуучууд энэ хязгаар нутагт хайртай болов уу? Морозов тэдэнд шинэ нөхцөл байдлыг, энэ хязгаар нутгийн өгөөмөр их баялгийг арвитгаж, чадлыг зузаатгахын тулд гар хумхилгүй ажиллах хэрэгтэйг ярина. Залуучууд яаж ч хүчлэн чармайхад бэлэн байгаа. Гэхдээ залуучууд өдий их юм үзэж туулж байж эзэмшиж, батлан хамгаалж байгаа энэ хязгаар нутгаа жинхэнэ ёсоор үнэлж хайрладаг болоосой гэж Морозов хүснэ. Морозов залуучуудтай тосгоны тухай яриад зогсохгүй. Бас: та нар тайгад оройхон очоод үз. Оддын гэрэлд гийсэн өвлийн ой тайгыг сайн хар гэж хэлнэ. Улс орон, хязгаар нутагтаа хэчнээн хайртай бол тоосго ч төчнөөн их болно... Хар л даа, хүүхээд, оддын гэрэлд гийсэн ой тайгыг хар... 

	Хоёр далны нь хоорондуур огцом хатгуулж, хөвчин бие нь овгосхийлээ. Өөрийн ухаантай байх хоромхон зуур түрүүн нэг юм часхийх шиг чимээ гарсныг санаж, өөр нэг хүн байх шиг бодогдоод байсныг санаж, тэр часхийсэн чимээ нь мөчир хугарсных биш, замаг тачигнасных байсныг мэдэв... «Сэжиг таавраа хүнд хэлж завдаагүй юм сан...» гэж сэтгэл нь зовлоо.

	Дүрлийн гөлөрсөн нүдэнд нь одод үзэгдэж, харин дээд талд биш, чанх өмнө нь харагдав. Морозов гараа нэг даллаж, дороо эргээд, хөвсгөр зөөлөн цасан дээр өрөөсөн бөөрөөрөө ойчлоо.

	Катя Валька хоёр оддын гэрэлд гийсэн нам гүм тайгын дундуур мөр нийлүүлэн цанаар явна.

	— Томоожно оо! гэж Валькаг өгүүлэхэд,

	— Томоожихгүй ээ! гэж Катя хариулаад, таягаараа хатган урагшаа ухасхийхэд нь

	— Томоожно гэж Валька дахин хэлээд, хойноос нь хөөв.

	— Томоожихгүй дээ! гэхэд нь

	— Томоожно доо. Хүүтэй болохоор томоожно гэж Валька зүтгэлээ.

	Катягийн царай улсхийж, хурдлан зугтав. Валька хойноос нь элдэж, хариугүй гүйцэх гэж байтал

	— Хараач хөөе! Эхнэр авсан нь багадаад, бас хүүтэй болохыг хүсэж гэнэ шүү! гэж Катя хашхираад, бөөн том цасаар Валькагийн нүүр өөд шидэв. Гэхдээ Катя дотроо баярлаад, Валькаг тургиж, цасаа гүвж байх хооронд цаашаа зугтсангүй.

	— Хүсэхэд яадаг юм бэ? гэж Валька зүтгэснээрээ зүтгэж, цасыг унагаах гэж толгойгоо сэжилсэнд

	— Хүсэж л бай гэхэд нь

	— Чи өөрөө хүсэхгүй юм уу? гэсэнд Катя дахин урагшаа ухасхийн холдоод, тэндээсээ

	— Зав байхгүй! гэсэнд

	— Тэгвэл гүйж харайх завтай юу? гэхэд

	— Гүйж харайх чинь чийг бамтай зохион байгуулалттай тэмцэж байгаа хэрэг гэжээ.

	Тэр хоёр дахин зэрэгцэн явлаа. Катя үргэлжлүүлэн

	— Бие эрүүл бол ухаан саруул гэдэг. Тэгэхэд чи дэмий донгосож байна. Чи эхлээд хүүтэй болох гавьяа байгуул, дараа нь гуй гэж сүрхий төв царайлан өгүүлсэнд

	— Би тийм гавьяагүй юм уу? гэхэд

	— Чи юу хийж гийгүүлсэн юм бэ? гэсэнд

	— Чи өөрөө? гэхэд

	— Би чамаас асууж байна. Өөдөөс асуудаг ёс байхгүй гэсэнд Валька заль гаргаж

	— Нэгэнт би чамд тоогдсоноос хойш жаал зугаа юм хийсэн л байж таарна гэлээ.

	Катя түгдрэн алдсанаа түдэлгүй үгээ олж,

	— Би чамд урьдчилгаагаар итгэсэн юм. Чи итгэлийг минь ажлаар батлах ёстой гэж хэлсэнд

	— Би ч гэсэн чамд урьдчилгаагаар итгэсэн. Онц их сагсайгаад байх юм алга, би чамаас доргүй гэж Валькаг бөвтнөхөд

	— Онгироо амьтан! Ийм онгироо амьтны хүү нь бас онгироо болно доо! гэж Катя хашхирчээ.

	Валькаг цас авахаар тонгойх зуур Катя хар хурдаараа урагшаа гүйв. Тэр хоёр хашхиралдаж инээлдэн модон дотуур удтал хөөцөлдлөө. Валька гүйцэж очоод, Катягийн нүүрийг цасаар арчих гэтэл Катя түүнийг эрчээрээ хүзүүдэн авлаа. Валька цасаа хаяж, өнгөн дээрээ уцаарлаж үглээд, Катяг үнсэв. Тэр хоёр хөөцөлдөж гүйсэндээ амьсгаадан, таягаа тулаад, баяр баясгалантай зогсоно.

	Гэтэл нам гүм хүйтэн агаарт буун дуу тодхон тасхийв.

	Тэр хоёр сэртхийн чагнаж

	— Нэг нь ан хийж яваа юм болов уу? гэж Валька итгэл муутайхан дуугарлаа.

	Катя гэнэт хирдхийн айж, ой тайга пад харанхуй, цаг орой болсон шиг санагджээ.

	— Явъя гэж Катя хэлээд, буун дуу гарсан зүгт цанаа эргүүлэв.

	Тэр хоёр тоосгоны завод тийш гарч, заводыг тойрон цасан замаар хотын зүг явлаа. Тэгж явснаа хоёул гэнэт зогтусав.

	Цасан дээр нэг хүн мөстсөн бээлийтэй гараа алдлаад хөдөлгөөнгүй хэвтэв.

	Катя, Валька хоёр тонгойж хараад танив. Морозовын дүрлийн харсан нүд нь цийлгэнэн хөлдөж, нүдэнд нь одод тольджээ. Катя Валька хоёрын хамаг бие чичрэн Морозовыг нэг харж, бие биеэ нэг харна.

	Дараа нь Катя

	— Шалавхан гүй гэж хэллээ.

	Валька үг дуугүй цанаа углаад гүйлээ.

	Катя ой модонд ганцаар үхдэлийн дэргэд үлдээд, гашуудан гутарсандаа айх ч чөлөөгүй байжээ.

	Замаар цас бужигнуулан, оволзож донслон, чаргатай улс ирж яваа харагдав. Араас нь Валька цанаар хурдалж явлаа.

	Андронников чарганы явдал дунд буун харайж, хойноос нь эмч үсрэн бууж, дэлбэгчийн суудал дээрээс Тарас Ильич гартаа докторын жижиг чемоданыг барьсаар дэвхрэн буув.

	Андронников эмчийг зайлуулж

	— Хэрэггүй. Хожимджээ гэв.

	— Бид хоёр явж байгаад зогслоо. Гэнэт буу дуугарсан. Ан хийж байгаа байх гэж Валька хэллээ. Би үгүй байх гэж бодсон. Очъё гэлээ. Би тун их айсан. Гүйгээд л байлаа, гүйгээд л байлаа... Тэгтэл энд хэвтэж байлаа... гэв.

	Катя уйлж, дахиад цасан дээр Морозовын хажууд суулаа.

	Андронников ийш тийш харж «Морозов хотоос явж байсан... Араас нь буудсан байна. Замын баруунтайгаас нь уу, зүүнтэйгээс нь үү? Биеийн нь унасан байдлыг харахад баруунтайгаас нь байж таарна» гэж бодлоо. Андронников цана углаж, тайгад орлоо. Валька, Тарас Ильич хоёр сүүдэр болгоныг сэжигтэй ажиглан, хоёр хажуугаар нь явлаа. 

	Тарас Ильич түрүүлэн

	— Энд байна! гэж хашхирав.

	Хүний хөлд гишгэгдсэн цас хонхойж, бутны мөчир чичрэн цас нь унаж, цанын мөр тайга тийш одсоныг тэд олж үзлээ.

	— Уухай! гэж Андронников хэлээд, Тарас Ильичид, — Ставровагийн цаныг ав гэж тушаалаа.

	Гурвуул мөр хөөн явлаа. Зугтсан этгээд их зальтай аж. Өөр хүний мөр хүртэл гүйж, тэр мөрөөр даган гүйжээ. Валька өөрийн мөр, Катягийн мөр байхыг танив. Тэр хоёр энд шөргөлцөлдөж, энэ хонхорхойгоос Катя цас бөөгнүүлж, Валькаг шидсэн. Энд Валька Катяг гүйцэж, хоёул үнсэлцсэн.

	Зугтсан этгээд жаахан цаашлаад хажуу тийш эргэжээ. Тэр гурав мөрийг нь мөшгөлөө. Гэтэл зугтсан хүн дахиад бусдын мөрөөр дагаж, бэлээр нь Катя Валька хоёрын гулгаж байсан гүвээний тэнд хүрсэн байв. Тэнд хүрээд мөр нь хутгалджээ.

	Гурван хүн уулын бэлийг анхааралтай шинжин үзлээ.

	Валька бэлийн дунд хэрд явснаа

	— Энэ байна! Харав уу, бут руу харайгаад орсон байна гэж хашхирлаа.

	Зугтсан этгээд бут руу нарийн аргаар үсрэн орж, бутыг өнгөрөөд, дахин цааш гүйхдээ цанынхаа мөрийг модны мөчрөөр шүүрдэн арилгасан байв. Мөчир хугалж авсан мод нь дайралдаж, цаашлаад нөгөө мөчрөө хаясан нь олдов. Таягийн мөр хол хол зайтай, их хонхойсныг үзээд тэр хүн хэчнээн хурдан гүйснийг мэдэж болно.

	Тэр гурав бас гүйлээ. Мөр нь нарийн төмөр зам тийш оджээ. Тэгснээ далан шорооны дэргэдэх шуудуунд орж, далан өөд авирсан хүний хөлийн мөр үзэгдэв. Тарас Ильич хэвтэж, тэр мөрийг анхааралтай шинжин үзээд

	— Нанай бойтогтой хүн байна гэж хэлээд, босон харайж, Андронниковын тохойноос шүүрэн, — Мэдэж байгаа биз дээ? Нанай бойтогтой... Өнөөх гайхал тийрэн мөнөөс зайлахгүй! Захиргааны байшингийн дэргэд энэ хүнийг отож байж л дээ... гэв. 

	Нарийн төмөр замын далан шороон дээр чулууны уурхайд очих буцах олон хүн үргэлж явдаг хөлдөж дагтаршсан цасанд нөгөө хүний мөр алга болжээ. Гурван хүн, алдсан мөрөө дахин олох санаатай, оддын бүдэгхэн гэрэлд орчин тойрныг удтал шиншин үзлээ.

	Барилгын клубт коммунист, комсомолчид удирдагчийнхаа шарилд сүүлчийн нь чимэглэл засаж байв... Клубт хүн олон атал чимээ аниргүй байлаа. Гагцхүү Круглов товч заавар тушаал өгч

	— Хороон дээр улаан даавуу бий. Далбаа авчир. Шилмүүс нэмүүхэн хэрэгтэй. Хүүхнүүд цэцгийн хэлхээ хий! гэж аяархан дуугарах нь сонсогдоно.

	Шал дээр Мооми ширээний хөл тэврээд уйлж байлаа. Мооми үхсэн хүний дэргэд уйлдаг нанай заншил ёсоор дуу тавин орилох гэснээ Кругловыг «Хэрэггүй. Аяар» гэж хориход нь Орос газрын заншил өөр байдгийг ойлгож, үгийг дагав. Гэтэл өрөвдөх, харуусахад нулимс нь өөрийн эрхгүй урсана.

	Вернер гүйж ирлээ. Хаалганы дэргэд малгайгаа авч, яаруухан хүрч ирэв. Уруулаа тас жимийж, царай нь барайжээ. Вернер наашаа их яарч ирсэн атал одоо үг дуугарах ч үгүй, хөдлөх ч үгүй, хөшин зогсов. Хэдэн минут өнгөрлөө. Вернер гэнэт гараа өргөж, элэгсэг дотно, нөхөрсөг хөдөлгөөнөөр талийгаачийн хүйтэн гарт хүрэв. Тэгснээ гараа татаж аваад, огцомхон эргэж, клубээс гүйх шахуу гарлаа.

	Гранатов Андронниковтой хамт чулууны уурхайгаас дрезинээр давхиж ирээд, шууд энд иржээ. Андронников цугласан хүмүүсийн дотроос Касимов, Епифанов хоёрыг эрж олоод, тэдэнтэй хамт явлаа. Гранатов талийгаачийн өмнө тэргүүнээ дор бөхийлгөн зогсож, ширээний ирмэг дээр сорвитой гараа тавьжээ. Комсомолчид түүний тэр гар, бөгтийсөн биеийг харж, Гранатовын шанаа нь татваганан, доголон нулимс унахыг харжээ.

	Тоня дэргэд нь очиж, мөрөнд нь хуруугаа хүргээд 

	— Уйлах хэрэггүй гэж хэллээ.

	Гранатов толгойгоо өргөж, Тоняг таниад, гайхан ажигласнаа дахин тонгойв. Гранатовыг клубээс гарахад Тоня хойноос нь гүйцэн очиж, хамаг бие нь чичрэн

	— Ганцаараа битгий яв аа! Битгий яв! гэж хашхирчээ.

	Гранатов Тоняг бас л гайхан ажиглаж, ялимгүй инээмсэглэн, сугадан авч

	— За тэгвэл хамт явъя л даа. Харин би яагаад ганцаараа явж болдоггүй юм бэ? гэхэд нь

	— Нэг хүн үрэгдсэнээр цэглэх юм сан гэж Тоня мөн л чичирсэн хэвээр хариулсанд

	— Та өөрөө айхгүй л явж байна шүү дээ? гэхэд

	— Би юу? гэж Тоня эс ойшоон дуугараад, — Миний амь хэнд хэрэг болох юм бэ?.. Та бол... Та... гэсэнд

	— Бүсгүй минь та надад дэндүү дотно хандаж байна. Дотно... эсвэл бүүр энхрий ялдам ханддаг юм уу? гэж Гранатов хэлээд, гарыг нь атгав. 

	Тоня гомдох гайхах зэрэгцэн, гараа татаж аваад

	— Та ийм үед тоглоом наадам хийж байдаг нь юу вэ? гэлээ.

	Гранатов тохойг нь тавьсангүй, харин урьдынхаас төв дуугаар

	— Бүү уурла, бүсгүй минь. Миний зүрх жаахан хөөрөөд байна... Намайг эрлэгийн элч авахаар хоёр дахь удаагаа ирээд, хоёуланд нь хажуугаар өнгөрч байна... Намайг алах гэж буудсан байхад би амьд явж байдаг... Харин Морозов амь үрэгдлээ гэхэд нь

	— Таныг уу? гэсэнд

	— Тийм ээ, бүсгүй минь, намайг. Уг нь би тоосгоны заводод очих ёстой байсан юм шүү дээ. Бид өнөөдөр туслах үйлдвэрүүд дээр очихоор тохирсон юм. Би тоосгоны заводыг даасан болохоор тэнд үргэлж очдог... Өнөөдөр ч гэсэн би очих гэсэн юм. Гэтэл Морозов явсан... Тэгээд энэ... гэлээ.

	Гранатовын зүрх нь шимширч байгаа биз гэж Тоня ойлголоо. Тэгээд Гранатовын өмнөөс айж харанхуйг ширтэж, чимээ чагнав.

	— Бүү айгтун. Өнөөдөр тэр хүн дахиад буудахгүй гэж Гранатов дооглонгуй хэллээ.

	Тонягийн бие нь арзасхийв. Энэ хүнийг үхэл отож байна. Өнөөдөр үгүй юм байж... Гэтэл маргааш юм уу, нөгөөдөр юу болох вэ? Тоня өөрөө хажууд нь байж байгаад, өөрийн биеэр энэ хүнийг халхалж чаддаг ч болоосой.

	Гранатов Тонягийн гарыг чанга атгаж, мөрөнд нь бараг наалдлаа. Яах гэж ингэж байгааг нь Тоня үл ойлгон, сэтгэлд эвгүй санагдаж, Гранатовын өмнөөс ичих шиг болов. 

	Гранатов үг үүсгэж

	— Уйтгартай байна... Ганцаардаж уйтгарлахын зовлонг бүсгүй та мэдэхгүй байна... Манай оронд ганцаардах ёс байхгүй гэж та бодож байгаа биз дээ? Та бага залуу байна даа, эрхэм минь... гэлээ.

	Үгүй, тийм үе байдгийг Тоня мэднэ. Тоня өөрөө их юм үзэж өнгөрүүлсэн билээ. Харин энэ хүн яагаад ганцаарддаг юм бэ? Энэ хүнийг хүн болгон хайрлан хүндэтгэдэг. Комсомолчид бахархан хүндэлдэг. Тамлуулж тарчилж байснаа ярихад нь сонсогчдын нүднээ нулимс мэлтгэнэдэг. Ийм хүнд анд сайн нөхөр байхгүй гэж үү? 

	Гранатов, Клара Каплан хоёрын яриаг Тоня санамсаргүй сонссоноо санаж, юм болгоныг өөр талаас нь харжээ. Тэгээд

	— Би чаддаг бол танд туслах юм сан! гэсэнд, Гранатов инээвхийлж

	— Туслах ий? Та намайг гэрт минь хүргэж ирлээ, энэ чинь тусламж. Та намайг үхлээс аварлаа, тийм үү? гэж бас л хачин эвгүй доогтой өгүүлжээ.

	Тоня сэтгэл нь зовж, үрчилзэв. Энэ хүн дахиад дооглож байна. Эсвэл Тоняг эн сацуу хүн гэж тоож ярихгүй байна уу? Гранатовын дэргэд Тоня өөрөө гавьяа зүтгэлгүй, юм мэдэхгүй, туршлагагүй жаал охин л доо... Тоня Клара Капланыг дахин санаж, энэ удаа түүнийг буруушаав. Клара Капланыг Гранатов өөртэйгөө эн сацуу гэж үзсэн байхад тэр хүүхэн өөдөөс нь хэчнээн найргүй ширүүн хандсан гээч!

	— За бүсгүй та намайг бүрэн бүтэн хүргэж ирлээ. Баярлалаа. Харин одоо та өөрөө яаж явна? Таныг хүргэж өгөх үү? гэж Гранатовыг хэлэхэд

	— Үгүй, та юу хэлнэ вэ? Хэрэггүй! гэсэнд

	— Та намайг хулчгар амьтан гэж бодож байна уу? гэхэд нь

	— Би юу?.. Таныг уу?! гэж Тоня хэлээд гарыг нь чанга атгав.

	Вернер тасалгаандаа ганцаар сууж байлаа. Энэхэн хооронд өтөлчихсөн юм шиг бөгтийж, гараа унжуулан, ийнхүү удаан суужээ. Утас дуугарахад босож, зохих заавар өгөөд, дахин нөгөө сандалдаа сууж, гараа дахин унжуулав.

	Шөнө орой шатаар бууж, харанхуйд торж бүдрэн, өвчтэй хүн шиг салгалсаар Клара Капланы үүдэнд очив: Гэртээ байгаа болов уу? Унтчихсан юм болов уу? 

	Хаалгыг аяархан тогшив.

	— Одоохон гэж сэтгэл хөөрсөн дуугаар даруй хариулах сонсогдлоо.

	Клара Вернерийг оруулж, цамцныхаа гадуур пальто нөмөрч, тэр дороо орон дээрээ гарч, хөлөө атийн суув. Клара юм хэлсэн ч үгүй, Вернерийн орж ирснийг гайхсан ч үгүй.

	Вернер хажууд нь удаан дуугүй суулаа. Клара тамхи асааж, шунан соров.

	— Яагаад намайг буудсангүй вэ? Яагаад вэ? Аан?.. гэж Вернерийг дуугарахад нь Клара өөдөөс нь анхааралтай хараад хариу хэлсэнгүй. 

	Вернер үргэлжлүүлэн

	— Яагаад энэ вэ? гэдгийг л үргэлж бодоод байна. Би барилгын удирдагч хүн. Би ажлыг яаруулж, юугаа ч хайрлахгүй шахаж шаардаж байдаг. Би гуйвалтгүй хатуу байсан. Миний захирангуйг бүгдээр мэднэ. Гэтэл яагаад намайг буудсангүй вэ? гэхэд нь

	— Морозовын баримталж байсан шугам таны захирч зандардгаас дайсанд илүү аюултай байсан юм биш биз? гэжээ.

	Кларагийн хатуу үг хэлснийг Вернер ажигласангүй.

	— Би үүнийг чинь л бодоод байна. Анхны хурмаас эхлээд үргэлж бодоод байна... Тэгвэл Морозовын зөв байгаа юу? Түүний чиг шугам илүү үнэн зөв байгаа юу? Үгүй, Клара, тийм байх ёсгүй! Дайсан этгээд нийт удирдлагыг хөнөөх гэсэн байна... Ер нь бидний санал зөрөлдөөнийг дайсан яаж мэдэх юм бэ? гэхэд нь

	— Дайсан товтой мэдэхгүй бол зөнгөөрөө мэдэрдэг юм. Үүнийг хэлэхэд аймаар байна, гэхдээ таны бодлого дайсанд тустай байж. Тийм учраас таныг буудсангүй гэж Клара хариулав.

	Вернер гэдрэгээ наллаа. Бараг ухаан алджээ. Клара цайвар шулуун үсийг нь илж

	— Яаж засахаа бодох хэрэгтэй. Та засаж чадна шүү дээ. Танд алдаагаа хүлээж, чиг шугамаа засах эр зориг байхгүй гэж үү? гэж зөөлөн өгүүлсэнд

	— Би баттай итгэхгүй байна шүү дээ, Клара!.. Бат итгэж байгаа бол өөр хэрэг. Би дэмий балай эргэлзэж байгаа юм биш биз? Зүрх хөөрснөөс болсон хэрэг биш биз?.. Би нийт улс орондоо хэрэгтэй тустай юм хийх гэсэн юм шүү... гэж хэлээд, өөрийн буруу гэж санах боловч сүүлчийн найдлагаа орхихгүй зууралдаж, —Дайсан мэдсэн байх ёстой... Дайсан этгээд намайг юм уу, Гранатовыг хүлээж байсан байж болох биш үү? Намайг машинаар явж байсан болохоор чадаагүй байж болох юм... гэхэд нь Кларагийн урам хугарч

	— Тийм, ч байж болох юм. Гэхдээ таны чиг шугам бол буруу чиг шугам, үндэсгүй уриа бол хортой уриа, та энэ ажлыг өөрийн төлөвлөсөн хугацаанд байтугай, засгийн газраас тогтоож өгсөн хугацаанд багтааж чадахгүй аюултай болоод байгааг одоо болтол ойлгохгүй байна гэж үү дээ? Та хэчнээн олон боловсон хүчнээ алдаад байгаа, хавар болтол хэдийг алдахаа мэдэхгүй байна уу? Бас дахиад хоёр юм уу, гурван жил ашиггүй хэвтэж байх олон барилгын суурь довжоог яана! Тэр довжоог тавих гэж комсомолчид хэчнээн идэвх зүтгэл гаргаж, хэчнээн хүч хөрөнгө зарлаа! Та барилгын ээлж дарааг зөрчсөн... гэсэнд

	— Та мэднэ шүү дээ! Би бүх барилгын ажлыг хоёр жилд багтааж дуусгах санаатай байсныг та мэднэ... гэж Вернер дуу алдсанаа түгдэрч, — Би найдвар алдаагүй байна. Би үхсэн ч хамаагүй, энэ зорьсондоо хүрнэ! гэж халуун сэтгэлээр өгүүлсэнд

	— Та үхээд хэнд ч тус болохгүй гэж Клара хүн юм бодвол бодмоор тайван дуугарчээ.

	Вернерийн гол нь харлан уруулаа хэмлэж

	— Дайсанд ч тус болохгүй... гэж цөхрөнгөө баран хэллээ. 

	Вернер харанхуй гудамд гарч, сэтгэл нь үймрэн ганцаар зогслоо. Гэтэл ганцаар байж тэсэхийн арга байсангүй. Элдвийг бодож эргэлзсээр бүүр цуцаад, өөртөө ч итгэхийг больжээ. Тэгээд Гранатовын хаалгыг түлхсэнд

	— Хэн бэ? гэж Гранатовыг тэвдэнгүй дуугарахад нь,

	— Онгойлгооч. Вернер байна гэлээ.

	Гранатов хувцсаа тайчсан байх бөгөөд харанхуйд байж байгаад гэрэл асахад гялбаж анивчих боловч түүнийг унтаагүй байсан гэж Вернер мөрийцөхөд бэлэн байв. Гранатовын зэвхий царайг харахад сэтгэл түгшиж, элдвийг бодож зовсны ул мөр үзэгдэхээс биш, унтсаны шинж алга

	— Би бас л унтаж чадахгүй байна. Алексей, чи надад хэлээч, яагаад намайг юм уу, чамайг алалгүй, Морозовыг алав? Яагаад вэ? Чи үүнийг лав бодож үзсэн байх ёстой гэж Вернерийг хэлэхэд Гранатов өлгөн авч, 

	— Тийм! Тийм! Энэ л миний сэтгэлийг зовоогоод байна. Морозов надтай соль гэж хэлж байсан шүү дээ. Би хуучин янзаараа тоосгоны завод тийш явсан бол Морозов амьд байх байсан сан... Би л түүнийг алчихсан юм шиг санагдаад болдоггүй... гэж ярьсанд Вернер толгойгоо түргэн сэжиж

	— Дайсан хэнийг хүлээж байснаа мэдээгүй гэж бодож байна уу? гэсэнд

	— Энэ чинь л намайг зовоогоод байна. Морозов надтай сольё гэж хэлж байсан шүү дээ. Морозов тийшээ явахгүй байж болох байсан... гэжээ.

	Вернер огцомхон эргэж, гэртээ орлоо. Хамаг бие нь алдарч, үхтлээ ядарчээ. Өглөөний дөрвөн цаг болж байв. Долоон цагт намын хорооны яаралтай хуралдаантай. Вернер орон дээрээ гулдайн унаж, хэвтсэн дороо нүхэнд унах мэт хүнд нойрт дарагджээ.

	
24

	Андронниковын албан тасалгаанд хөл ихтэй байлаа. Олон хүн орж гарч, утас дуугарч, цахилгаан мэдээг нууц тэмдэгт оруулж байв. Шөнө дунд Андронников Тарас Ильичийг дуудууллаа.

	Тасалгаанд нь Касимов, Епифанов, Бессонов гурваас гадна Андронниковын туслах Власов байв.

	Андронниковын хэлсэн нь:

	— За Тарас Ильич ээ, алуурчин этгээд хот суурин газар үзэгдвэл баривчилж чадна. Харин тайгад нуугдаж байгаа гэж бодох үндэс бий. Та тайгыг сайн мэднэ. Хаана нуугдсан байж болох вэ? гэсэнд, Тарас Ильич бодож байгаад

	— Эрцгээе. Хориод километрийн зайтай газар нэг өвөлжөө бий, хорин тав зургаан километрийн цаана бас нэг өвөлжөө бий. Тэднүүс тэр өвөлжөөг мэднэ гэж хэлэхэд нь

	— Тэднүүс гэж хэн бэ? гэсэнд, Тарас Ильичийн царай барайж

	— Парамоновтан. Өөр хэн байх вэ? Николай Иванович нь ч мэднэ, Степан нь ч мэднэ. Анчин улс хойно... За бид ч гэсэн анчин улс. Үхсэн амьд алин нь ч бол олно гэвэл

	— Амьдаар нь! гэж Андронников хатуу хэллээ.

	Власовын командалсан бяцхан отряд өглөө харанхуйгаар мордов. Отрядын гарсныг хэн ч мэдсэнгүй. Гагцхүү Катя Ставрова л эр нөхөр нь үүр шөнөөр гарч одох гэсний учрыг таамагласан бололтой, өөрийг нь оролцох бүрэн эрхтэй ажил хэргээс хаслаа гэж Валькатайгаа сүрхий муудалцжээ. «Бид хаашаа ч явахгүй гэм!» гэж Валька батлан хэлээд, арга буюу худал хэлэх болсондоо бантжээ. «Тэгвэл чи хаачих гээд байгаа юм бэ?» гэхэд нь, «Катя чи эхнэртээ нууц юмыг задруулаад байдаг эрийг юу гэж үзэх вэ?» гэсэнд, «Уухай! Би чамд ердөө эхнэрээс цаашгүй юм уу? Тонилбол тонил!» гэвэл, «Катя!..» гэхээр нь, «Чамайг цохиод авахаас минь өмнө шалавхан тонил!» гэсэнд, «Катя минь!» гэхэд, «Катя байсан бол одоо Екатерина Петровна болсон. Тонил, нойронд минь бүү саад бол!» гэжээ.

	Ингэж муудалцсаны улмаас Валька уруу царайтай, дуу шуугүй байлаа.

	Бяцхан отряд их зам, орон сууцнаас холуур, тайгын дундуур явлаа. Тарас Ильич, Касимов хоёр бусад хүн мэдэхийн аргагүй шинж тэмдгээр зүг чигээ олж, түрүүлэн явлаа. Тэд хотоос гараад бүтэн хагас цаг хэртэй явж байтал үүрийн цагаан гэгээнд зуугаад алхмын зайтай газар багахан биетэй хүн өөрсөдтэй нь нэг зүгт цанаар явж байхыг Власов харжээ. Власов отрядаа орхиод, тэр багахан хүний хойноос сэмээрхэн гулган очиж, гар буугаа гарган

	— Зогс! Гараа өргө! гэж хашхирав.

	Багахан хүн гараа өргөөд, ийш тийшээ харлаа. Власов дэргэд нь очвол Катя Ставрова нэгэнтээгүүр бах нь ханасан янзтай, нөгөөтээгүүр гэмшсэн байдалтай инээмсэглэн зогсоно.

	— Чи энд юу хийж яваа вэ? гэж Власовыг ширүүн асуухад Катя салхинд омголтсон уруулаа долоож нэг амьсгаа аваад, ганц амиар дуржигнуулан

	— Би Морозовыг хамгийн түрүүн харж, Бессоновыг явуулж та нарт хэл өгсөн, би Морозовыг сахиж байсан. Би Тарас Ильичид цанаа өгсөн, би бүх явдлыг Андронниковт ярьсан, би мэргэн сайн бууддаг, цанаар сайн гулгадаг, юунаас ч айдаггүй, та нар намайг үлдээх ёсгүй байсан, би эмэгтэй хүн, гэхдээ тэр огт хамаагүй, би танай Бессоновоос илүү тэсвэртэй, би цанаар гулгахдаа Епифановаас илүү, би Епифановт зааж өгсөн юм чинь дээ, үүнийг хэн ч мэднэ, би бас адилхан комсомолын гишүүн... гэсэнд Власов үгийг нь тасалж

	— Байз! Чи хаанаас гараад ирэв? гэсэнд

	— Би та нарыг үргэлж дагаад явсан, өөр хаанаас гарах вэ! Одоо та нар намайг хамт авч явах ёстой. Тэгээд л тэр! гэж Катя дүрсхийн өгүүлсэнд Власов толгой сэгсэрч

	— Харь. Одоохон гэртээ харь! гэсэнд

	— Харихгүй! гэж Катя хоолой нь чичирсэн боловч баттай өгүүлэв.

	— Харих л болно доо! гэж Власовыг хэлэхэд

	— Харихгүй. Би төөрнө. Би ганцаар явахыг айж байна гэсэнд

	— Наашаа ирэхдээ айгаагүй юу? гэвэл

	— Айгаагүй гэж Катя хэлээд, найрамдуухан инээмсэглэжээ.

	Тэдэн дээр отрядын бусад хүн ирлээ. Валька дуу алдаж, Катя тийш нүд ирмэн тал засах гэтэл Катя ер тоосон шинжгүй байв. 

	Касимовын хэлсэн нь:

	— Зүгээр ээ, нөхөр Власов аа. Энэ бүсгүйг одоо хаашаа яв гэх вэ? Манай партизан ангид бас нэг хүүхэн нийлж, хоёр жил хамт тулалдсан. Ухарч няцахыг мэддэггүй хүүхэн сэн гэлээ.

	Отряд цаашаа хөдлөв. Катя, Власовтай зэрэгцэн, хичээнгүй гулгав. Власов Катяд нэг гар буу дуртай дургүй өгөөд, түүнээсээ хойш Катяг ая тал засаж элдэв юм асуухад нь эс дуулаач болж, бүтэн хүн байхыг эс харагч болж, хажуугаар нь харж байв. Катя гомдсонгүй, харин Власов өөрт нь хэр зэрэг тоомсоргүй хандаж байгаатай адил өөрөө Валькад мөн тэр зэргийн тоомсоргүй ханджээ.

	Бяцхан отряд эхний өвөлжөөнд хүрч, зохих болгоомж сэрэмжийг алдалгүй бүслэн авлаа. Гэвч цасанд дарагдсан жижиг байшинд хэн ч байсангүй. Власов, Касимов, Тарас Ильич гурав юм бүгдийг шинжиж үзээд, урждарын их цаснаас хойш энд хүн ирсэн бололтой, тэгэхдээ бүхий л шинж тэмдгийг үзэхэд хоёр хүн ирсэн бололтойг олж илрүүлэв. Тэд төмс чанаж, нэг лаазтай мах идсэн боловч хоноглосонгүй ажээ. Власов, Епифанов, Валька хоёрыг отоонд үлдээж, бусад нь цааш явлаа. Катя түргэн явсан, нойргүй хоносондоо их ядарсан учир үлдээвэл үлдэхээс буцахгүй байжээ. Гэтэл Власов түүнийг хүн гэж тоосон шинжгүй хэвээр байх бөгөөд юу ч дуугараагүй тул Катя отрядтай хамт цааш явлаа. Тарас Ильич өстөн этгээд нь өвөлжөөнд байхгүйг үзээд царай нь барайж, нүдэнд нь гөрөөчин хүний шуналт гал гялалзав. Тарас Ильич хичээнгүйлэн мөр шинжиж явахдаа цас хаялж эхэлснийг зүхэн хараав. Касимов харин сэтгэл тайван, хөгжилтэй явлаа. Партизаны аян дайны зам харгуйгүй газраар явж байхдаа эрт өнгөрсөн явдлаа дурсан санаж, тэмцэл дуусаагүй юм шиг, сурамгай хөнгөн шингэн хөдөлгөөнтэй болжээ. Ер нь тэмцэл дууссан гэж үү? Өөр болсноос биш дуусаагүй.

	Цас хаялах нь ихсэв. Катя үхтлээ ядарсан боловч тэрийгээ яасан ч хэлэхгүй байжээ. Касимовын ярьсан тэр хүүхэн партизан нартай хоёр жил явсан шүү дээ! Тэр хүүхэнд ядрах явдал бас тохиолдож байсан ч ухарч няцаагүй байх. Ер нь яаж тэсдэг байсан юм бол? Хамгийн гол нь уначихгүй яваад байх юм сан. Нэг унавал босож чадахгүй... Катя Касимов, Власов, Тарас Ильич гурвыг ээлжлэн харвал тэд ядарна гэж юу байдгийг огт мэдэхгүй юм шиг ажиггүй явав. Власовыг гэнэт

	— Ядарч байна уу? гэж асуухад нь

	— Хаанаас даа! Огт ядраагүй гэж Катя омог бардам давилуун хариулаад, — Та өөрөө? гэж асуув.

	Катя дахин хэдэн километрийг арай чарай давсны дараа бие нь овоо хөнгөрөв. Ядаргаа нь замхарч, хөл нь их хүчлэлтгүй хөнгөн хөдлөх болжээ. Уухай! Нөгөө партизан хүүхэн яг ингэсэн байж шүү! Гол нь ухарч няцахгүй байх хэрэгтэй! гэж бодов.

	Тэд шөнийн харанхуйд өвөлжөөнд дөхөж очлоо.

	— Тэнд хүн байх шиг байна. Сонсож байна уу? гэж Касимов аяархан дуугарав.

	Катя чагнаад юу ч сонссонгүй, харин Тарас Ильич хамраараа шиншээд,

	— Утаа үнэртэж байна гэж батлан хэллээ.

	Власов аяархан заавар тушаал өгөв. Өөрөө Касимовтой хамт хаалганы дэргэд очиж, хэрэв түгжээтэй байвал Касимов анчин хүн болж дуугарна. Тарас Ильич, Катя хоёр байшингийн хоёр талд гадаа үлдэнэ. Хэрэв байшин дотор дайсан байвал зугтах гэж оролдох магадгүй. Тарас Ильичийг цонхны дэргэд, Катяг ямар ч хүн гарч ирэхгүй цонхгүй битүү ханын дэргэд зогсоосон тул Катя их гомджээ. Цасан доогуур ухсан нүх байж болох юм биз. Гэтэл дээвэр хүрсэн зузаан цасан доогуур юун нүх байгаа аж!

	Катя бээрч хөшсөн гараар гар буугаа чанга атгаад, байшин дотор ноцолдож тэмцэлдэж байгаа дуу сонсогдвол тэр даруй гүйн очиж тусалъя гэж дотроо шийдлээ. Тэгсэн цагт хэрэг болох нь уу, үгүй юу үзнэ биз.

	Касимов хаалгыг татаж үзээд, онгойлгож өгнө үү гэлээ. Түүнээс нэг юм асуухад нь анчин хүн байна гэж хариулаад, «Хэнээс айж хаалгаа түгжээ вэ, хулгайчаас уу?» гэж гайхан өгүүлэв. Касимовын хоолой нь огт хүчилсэн, чичирсэн янзгүй, энгийн тайван, санаа амарлингуй дуугарлаа. «Тийм ээ, ийм юманд туршлага хэрэгтэй юм байна. Би бол яасан ч ийм тайван байж чадахгүй!» гэж Катя бодов.

	Байшин дотор байгаа хүнийг хаалга тайлж өгөхгүй алгуурлахад Касимов уурсаж

	— Яасан ичдэггүй хүн бэ, юунаасаа айгаа вэ? гэлээ.

	— Одоохон, хүү минь, одоохон гэж өвгөн хүн чанга дуугарахыг Катя тодхон сонсож, таних хүний дуу шиг санагдахад нь цочлоо.

	Хаалга чахран дуугарч, Касимов Власов хоёр байшинд оров.

	Катя тэдэнд хэрэгтэй цагт очиж туслахаар бэлтгэн, биеэ хураав. Гэтэл тэр үеэр байшингийн булангийн цаана гадаа муухай чарлах, хүн ноцолдох чимээ дуулдахад Катя үхтлээ айсан ч гэсэн тийшээ ухасхийн очвол цасан дунд хоёр хүн зууран ноцолдож байлаа. Нэг нь Тарас Ильич байв. Тэр хоёрын орчин тойронд цас бужигнана. Катя айсан, сэтгэл хөдөлсөн нийлж, ухаантай ухаангүйн хооронд нэг хий буудаад, ноцолдож байгаа хоёрын дээрээс үсрэн бууж, хэн нь өөрийн хүн, хэн нь дайсан болохыг ялгаж танихыг оролдов. Тарас Ильич муухай орилж, чанга чанга уухилж, хааяа хорсолтой үг хэлнэ. Нөгөө этгээд нь Катягийн эрүү рүү нударгаараа хүчтэй цохисонд нүдний нь өмнүүр хэсэг оч гялсхийх шиг болж, «Нүднээс оч бутарна гэж үүнийг хэлдэг байж шүү!» гэж тэр самбаанд бодож завдаад, ноцолдож байгаа хоёрын дээрээс дарж, дайсны толгойноос үсдэн зуурч аваад, байдаг чадлаараа цасанд дарлаа.

	— Баригдах чинь энэ, муу нохой! Дансаа бодно доо! Миний гараас мултрахгүй! гэж Тарас Ильич хоолой нь хэржигнэн бувтнав.

	Катя тэр тамир нь барагдаж, амьсгаа нь давхцаж байгаа хүний толгойг цасанд дарж

	— Баригдах чинь энэ, муу нохой! Миний гараас мултрахгүй!.. гэж даган хэллээ.

	Катягийн нүүр нь халуу оргиж, өвдсөн, сэтгэл хөөрсөн, айсан гурав нийлээд хацар дээгүүр нь нулимс урсах боловч өөрөө мэдсэнгүй. Эсрэг этгээд самбаачилж, эрүү рүү нь дахиад дороос дээш эмзэг газрыг олж цохисонд Катя дуу алдаж сүүлчийнхээ хүчийг шавхан бүх биеэрээ дайсны толгойг дарж аваад ухаан алджээ.

	Катя байшингийн ханзан дээр ухаан оров. Задгай пийшин дээр хайлуулж байгаа цас шажигнан дуугарна. Касимов ангийн хутгаар талх нямбайлан зүсэж харагдав. Нэг хүдэр том, сайхан зантай хүн Катягийн хажууд суугаад, хүйтэн гараар толгойг нь энхрийлэн илнэ. Катя тэр сайхан зантай хүнийг нүдний булангаар хараад, Власов байхад нь гайхлаа.

	— Сайн бүсгүй. Их сайн байна, нөхөр минь! Хэнээс ч дутахгүй тэсвэр хатуужилтай байсан гэж Власов хэлээд, хацрыг нь илэв.

	Тэгэхэд нь Катя хамаг явдлыг сая санаж, чухам юу болсныг мэдэхийн тулд өндийвөл шал дээр хүлээстэй хоёр хүн харагдлаа. Нанай бойтогтой, өндөр нуруутай, туранхайвтар нэгийг нь Катя урьд зүс үзээгүй хүн байх атал тэр хүн өөрийг нь үзэн ядсан нүдээр хорсолтой ширтэж байгааг ажаад, эсрэг этгээд нь мөнийг танив. Нөгөө өвгөжөөр нь зовхио буулгаж, хүлээстэй гарынхаа хурууг хий арвагануулан бөгтийж суув.

	— Семен Профирьевич байх чинь! гэж Катя дуу алдсанд

	— Үгүй, яалаа гэж. Энэ өвгөнийг Семен Профирьевич гэх юм бол намайг ч тэгж нэрлэхэд болно. Энэ хүнийг Иван Потапович Михайлов гэж нэрлэе. Тэгвэл илүү зөв болно гэж Власов хэлжээ.

	Тэр өвгөн Катяг таниад баярласан ч юм шиг, айсан ч юм шиг байжээ.

	— Настай хүн байж алуурчин болдог байна шүү! гэж Катяг хэлэхэд,

	— Охин минь, охин минь, би энэ хэрэгт огт хамаагүйг тэнгэр харж байна. Би нээрээ өвгөн настай хүн. Ан хийж явсан юм. Энэ хүн ирээд оруулаач гэлээ. Миний байшин биш, нийтийн юм чинь, оруулахгүй яаж болох вэ... Тэгтэл ийм хэрэг болоод байна... Охин минь чи намайг мэднэ шүү дээ... гэж өвгөн уйлагнан өгүүлсэнд, Катя баргар царайлан,

	— Мэднэ ээ. Битгий баашил. Бас битгий охин минь, охин минь гээд байгаарай. Би дээрэмчин бүрийн охин болох юм уу!? гэлээ.

	Касимов инээд алдаж, Катяд тостой талх өгөөд

	— Чи манай охин. Партизаны охин. Бас ч цэргийн гавьяа байгуулсан охин гэж хэлээд, эрүүнд нь аяархан хүрч

	— Өвдөж байна уу? гэхэд нь

	— Жаахан өвдөж байна гэж Катя тоомсоргүй хариулав. 

	Эрүү нь зуурчихсан юм шиг, амаа ангайх гэхлээр ихэд эмзэглэн өвдөөд, юм идэж болсонгүй.

	Власов хүйтэн жин тавьж өгөв.

	Катягийн нүдний өмнүүр хүний царай, байшингийн туурга, задгай пийшинд түлсэн гал манан дунд байгаа юм шиг бүрэлзлээ. Власов түүнийг шинелиэрээ аятайхан хучиж өгөөд

	— Унт, унт, нөхөр минь. Амрах гавьяа байгуулсан хүн тайван унт гэхэд нь

	— Манаанд гарах ээлж минь болохоор намайг сэрээгээрэй. Би бүгдтэй адил гэж Катяг нойроо дийлж ядан өгүүлэхэд

	— Чи бүгдтэй адил. Одоо унт гэж Власов хэлээд, толгойг нь дахин илэв.

	Катяг ятгах ч хэрэг байсангүй, хэдийн унтаад өгчээ. Катягийн шилэн хүзүүнд цус хуран хөх няц болж, эрүү нь хавдсаныг өглөө мэдэв. Ингэж бие гэмтсэн нь Катяд цэнгэлийн манлай шиг санагдлаа. Катя Валькагаас давж гарсандаа бах нь ханаж, хотод очоод алдраа мандуулна гэхээс сэтгэл яарч, отрядынхнаа яаруулав. Катя давилуун зангаа алдалгүй тэсэж, өөрийн нь гавьяаны тухай Валька Епифанов хоёрт өөр хүний ярихыг хүлээж ядав. Катя Валькатай хүйтэн хөндий мэндлээд, зам зуур туж Власовтай сул үг ярьж явлаа. Власов их яриа хөөрөөтэй сайн хүн байсан юм санж. Власов Катяд сэтгэлийг нь хангах хамгийн сайхан завшаан олгож, Катя хотод орохдоо баривчлагдсан хүмүүсийн араас гар буу барин алхалж очжээ.

	Зам зуур сэтгэлийн зовлон эдэлсэн Валька хажууд нь зэрэгцэн явж, юм ярих гэтэл Катя тас дайрч

	— Манааны хүнтэй ярьж болдоггүй юм. Мэдэх нь яасан юм бэ! гэжээ.

	Гагцхүү Валькаг бүүр халж ядаад, отрядын сүүл барин сажилж явахад нь Катя эргэн харж, өөдөөс нь хэлээ гаргаад, эелдгээр нүд ирмэлээ. 

	Мөн тэр өдөр Морозовыг оршуулав. Урт цуваа шинэ байшингуудын дэргэдүүр, овоохойн дэргэдүүр, засварын газрын дэргэдүүр, барьж байгаа цехийн дэргэдүүр дуу шуугүй явж өнгөрөв. Цувааны дээгүүр олон хүний халуун амьсгааны уур савсаж, эсгий гутлын доор цас шажигнана.

	Сэтгэлийн их хүчдэлээс нүүрний нь булчин овойж товойсон Вернер булшин дээр үг хэлж

	— Большевикч ёсоор ажиллахыг энэ хүнээс үлгэр авч сурагтун. Энэ хүн бидний хэнээс ч илүү зорьсондоо хүрэхийн тулд гуйвалтгүй шургуу зүтгэж, олон түмнийг хойноосоо дагуулж, олон түмний дотроос хүн бүрийг харж мэдэж чаддаг байсан юм гэжээ.

	Орой нь Гранатовыг Парамоновтой нүүрэлдүүлэхээр дуудав. Гранатов түүнийг хармагц өөрийгөө Михайлов гэж нэрлэн юм бэлтгэн нийлүүлэх гэрээ хийхээр ирсэн хүн мөнийг тарив. Тэр хоёрын харц тулгарч, бие биеэ тэнсэн ширтэв.

	— Энэ хүн маргааш нь тан дээр очно гэж амлаад очсон уу? гэж Андронниковыг асуухад Гранатов шууд Парамоновт хандаж

	— Үгүй, та очно гээд очоогүй. Харин миний бодоход та орой нь захиргааны байшингийн дэргэд намайг хүлээж байсан биз дээ? Бодвол өөр зорилготой хүлээсэн биз? гэж асуув.

	Тэр хоёрын харц дахин тулгарлаа. Парамонов хариу өчихгүй алгуурлан байснаа хорсолтой инээвхийлж

	— Миний хийж завдаагүйг өөр хүн хийнэ! гэж туйлын их үзэн ядсан байдалтай илэн далангүй шулуухан хэлээд, Андронниковт хандаж, — За яах вэ, би хийдгээ хийсэн. Миний овог Парамонов. Би Морозовыг алсан. Ер нь бүх удирдлагыг нухах гэсэн юм. Миний өчгийг бичээд авч болно гэжээ.

	Вернер Грантовыг албан тасалгаандаа хүлээж байлаа. 

	Гранатов босго алхангуут

	— Тэр чинь чамайг, намайг, бид гурвуулыг алах гэсэн юм байна! Гурвуулыг маань! гэж хашхирчээ.

	Вернерт өөрийг нь отож байсан тэр сум л дутаад байсан мэт нуруу нь шулуусаж, царай нь өнгө орлоо.

	Хүн жаргалдаа ташууран ухаан нь мунхардаг гэж Андрей Круглов ном зохиолоос уншсан ажээ. Одоо тийм байдлыг өөрийн биеэр үзэв. Андрей үнэхээр ч толгой нь эргэж, дурлалын эрхэнд автан тэнэг юм шиг болов. Ажлаа бодъё гэсэн хэр нь сэтгэл тогтож өгөхгүй, ажлаа арай ядан хийнэ.

	Тэднийд нэг чонын арьс байдаг. Дина тэр чонын арьсыг үзээд санасан хэрэг сэтгэлчлэн бүтсэн мэт баярлаж билээ. Дина чонын арьсыг газар нэг дэвсэж, хананд нэг хадаж, ороо нэг бүтээж, биеэ нэг ороож янз янзаар үзнэ. Бас чонын арьсан дээр хөрвөөж, Андрейн өмнө шулуун сайхан хөлөө годолзуулан аальгүйтэж, «Хөх чонын арьсан дээр шөнө туж хөрвөөн санааширна уу, та» хэмээн аялгуулан дуулна.

	Динад банзан байшин бас сайхан санагдаж, «Яасан хөгийн юм бэ! Нүүр гар угаах газар ч алга! Чи тасалгаандаа ус авчирч өгнө дөө!» гэжээ.

	Андрей өдөржин гэрээс гарахгүй суугаад байсан ч чадахаар байв. Гэтэл Дина сониуч зантай агаад романтик байдалд умбах гэж хүсэн тэмүүлнэ. Динагийн цагаан тогонцог гутал цасан дээр энэ нутагт урьд хожид үзэгдээгүй хөөрхөн жижиг мөр гаргана. Дина давхар бээлийгээ гайхуулж: «Хараач, бүүр хөдөөгийнх шүү, захаар нь чагталж оёсон байна» гэнэ. Динад хөдөөгийнх гэмээр юм үнэндээ байхгүй, тэр бээлий нь хэрэггүй хээнцэр эд шиг санагдах тул Андрей малийтал инээмсэглэнэ.

	Тэр хоёр модны завод дээр очжээ. Круглов сайн нөхдийнхөө дунд очоод, нэгэн үе Динагийн өмнөөс ичих сэтгэл төрөв. Дина юм үзэж сонирхохоор хэрэг болгож ирсэн харийн хүн шиг, хүн болгоныг харь нутгийн хачин жигтэй улс амьтныг үзсэн мэт сонжин ажиглана. Энэ хүмүүсээс Андрейг хаа хамаагүй ялгаатай гэж Дина бодох аж.

	— Хараач, ямар инээдэмтэй бүсгүй вэ! Зэрлэг амьтан шиг! гэж Дина хүнд дуулдчихмаар чанга дуугарчээ.

	Клаваг хараад тэгж дуу алдсан юм санж.

	Ажлынхаа хувцасны гадуур богино нэхий дээлтэй, үстэй малгай тавьсан Клава хөрөөдөгдөн унах банзнаас сурамгай бултан ирж явлаа.

	— Энэ миний журмын сайн найз Клава Мельникова гэж Андрей завдан шивгэнээд, юу болохыг хүлээж зүрх нь бэмбэлзэв.

	Клава дэргэд нь ирж зогсоод, царай нь зэвхий даалаа. Динаг маш хөөрхөн хүүхэн гэж хэдийний дуулж мэдсэн боловч ийм ганган хээнцэр, ийм эелдэг маягийн дээрэлхүү танхилзуур байдалтай хүүхэн байх юм гэж огт санасангүй.

	Андрей Клаваг царайчлан харж

	— Танилц. Танилцаад найзлах биз ээ гэж хэлэхэд нь,

	— Сайн явж ирэв үү! гэж хөндийхөн хэлээд, хүйтэнд улайсан бяцхан гараа сунгасанд Дина Клаваг зовсон янзгүй шинжин харж

	— Танд энэ хувцас жигтэйхэн сайхан зохиж байна! Та энд ажил хийдэг юм уу? Энд эмэгтэйчүүд ажил хийдэг юм уу? Та даардаггүй юм уу? гэхэд нь Андрейн царай улайж

	— Манай бүсгүйчүүд газар бүр бидэнтэй эн чацуу ажиллаж байгаа гэж тайлбарлав.

	— Тийм, тийм, би уншсан. Харин та даанч бага залуу хүн байна. Хэдэн настай вэ? гэж Динаг асуухад нь

	— Хорьтой гэж Клава ууртайхан хариулав.

	Андрей Клаватай ажил төрөл ярилаа. Дина чагнаж байснаа тэр ярианд сонирхол татмаар юмгүй тул ийш тийшээ харлаа. Нийтээр өөрийг нь онцгой анхаарч байгаа нь зугаатай санагджээ. «Мөн ч гоё хүүхэн ээ!» гэж ярилцах нь Динад сонстов. Олны тэр анхааралд найртай талтай юм тун бага байсныг Дина мэдсэнгүй.

	Клава л чадах ядахаар сайхан ааштай байхыг хичээж

	— За би явъя. Та энд юу хийх вэ? гэж Динагаас асуусанд

	— Би юу хийх вэ, Андрей? гэж Дина саваагүйрхэн асуугаад, тас тас инээв.

	Клава хариу хэлэхийг хүлээлгүй даруй эргэж, гүйн одлоо.

	— Хөгийн бүсгүй байна! Юунд зугтаагаад явчхав аа? гэж Дина өгүүлжээ.

	Тэр хоёр овоохойг үзэхээр очлоо. Дина бахдан шагшиж, овоохойд суухгүйдээ харамсав. Харин дотор нь орсон хойно овоохойд суугаагүйдээ баярлажээ. Дина модон орыг гайхан «дороос нухдаггүй юм уу?» гэж, пийшинг бас гайхаж, «бодвол утаа их баагьдаг биз дээ?» гэжээ. Дина цагаан тогонцгоо муухай болгочхуузай гэж шороон шал дээгүүр дөмөн дөмөн алхлав.

	Дина Андрейн сууж байсан овоохойг үзье гэжээ. Овоохойд дулаан, чийгтэй байлаа. Нэг модон орон дээр цахилгаан станцад шөнийн жижүүр хийгээд бууж ирсэн Тимка Гребень унтаж байв.

	Хөнжил дороос цухуйж байгаа Тимкагийн муухай хөлийг Дина ярвайн харж

	— Чи үүнтэй хамт суудаг байсан юм уу? Танай энд биеэ хаана угаадаг юм бэ? Танай энд угаалгачин бий юу? гэж шивгэнэн асуужээ.

	Угаалгачин байхгүйг дуулаад Дина, «Цагаан хэрэглэлийг минь хэн угаах вэ?» гэж гонсойход нь Андрей хариулах үгээ олсонгүй. Динаг юм угааж чадахгүй гэж даанч бодоогүй ажээ. Тэгээд эцэст нь

	— Би өөрөө угаалгачин. Чиний хэдэн дотуур хувцас юухан байх вэ. Би өмдөө өөрөө угаадаг гэж хэллээ.

	Дина биеэ хурааж, эргэж харимаар санагдав. Угаалгачны тухай асуудал сэтгэлд нь юм оруулж, хойшид тохь алдахын дохио тэмдэг боллоо.

	— Инженерүүд бас өөрснөө угаадаг уу? гэж асуухад нь

	— Үгүй, мэдэхгүй. Тэнд тусгай цэвэрлэгч байдаг шиг санаж байна гэлээ. 

	Динагийн сэтгэл сэргэж, дахиад юм бүхэн сайхан санагджээ.

	Тэр, хоёр хоолны газар хооллов. Дина хаалганы дэргэдээс хөнгөн цагаан таваг, халбага сэрээ аваад тас тас хөхөрлөө. Шөлтэй хоолыг сайшаасан боловч агшаамал будааг амсаж ярвайгаад идсэнгүй.

	— Би өлсөөгүй байна, Андрей гэж аргацаан өнгөрүүлэв.

	Тэр хоёр харьж явах зуур ерөнхий инженер Сергей Викентьевичтэй дайралдлаа. Ерөнхий инженер Динаг бахархан харж, тэр даруй конторт орон тоо бэлэн байгаа гэж ярилаа. Тэгээд салахдаа:

	— За Круглов, чи эхнэрээ сайн харж бай. Манай залуучууд энэ бүсгүйд ухаанаа тавина гэж хэлжээ.

	Инженерүүд нэг үзэсгэлэн гоо хүүхэн ирснийг дор нь дуулжээ. Шинэ ирсэн инженер Костькогийн хэлийг сугалах шахан шалгаав. Орой нь комсомолчдын  банзан байшингийн дэргэд хэсэг инженер цанаар ирж, чанга чанга цэц булаалдан, цасаар шидлэн тоглож, дэгжирхэн ханхалзаж, цонх өөд нь харан харан байв.

	Круглов инээд алдан цонхныхоо хөшгийг буулгаж, Дина хаалгаа түгжив. Тэр хоёрт өөр хүн хэрэггүй, хэнийг ч гэртээ оруулмааргүй байжээ. Андрейг өглөө эрт ажилдаа явахад Дина сэрж, Андрейг тал талаас нь хараад, халуун дотно баясгалант нойрмог дуугаар

	— Жек Лондоны зохиолд иймэрхүү хүмүүс гардаг. Чи ус авчирсан уу? гэхэд нь

	— Авчирсан гэсэнд

	— Чи явахгүй байж болохгүй юу? гэхэд

	— Болохгүй. Би зомгол жиргээд тавьчихсан. Пийшинд түлээ бий. Данханд ус хийчихсэн гэсэнд

	— Яасан сайн юм бэ гэж Дина нүд аниастай инээмсэглэн хэлжээ.

	Андрей Динаг элдвийн юманд хүргээгүйдээ сэтгэл хангалуун байлаа. Гэтэл Андрейг үдийн завсарлагаагаар гэртээ ирэхэд Дина өрөө тасалгаагаа цэвэрлэж, ширээг цэвэр бүтээлгээр бүтээж, үнэртэй ус, элдэв жижиг юмаа янзлан тавьж бас боорцог хайраад тавьчихсан нь Андрейд гайхамшигтай сайхан санагджээ.

	— Харав уу, би гурил, тос олсон. Намайг ажил мэдэхгүй хүүхэн гэж бүү бод хэмээн сайрхаад, — Харин би агнасан үнэг, бодон гахайн гэдэс дотрыг янзлах хэрэг гарахгүй байгаа? гэжээ.

	Дина конторт ажил хийх болж, ганц долоо хоног болмогц Павел Петрович Михалевыг оролцуулаад бүх даамал хэрэгтэй ч, хэрэггүй ч контор тийш гүйлдэх боллоо.

	«Тайгад ирсэн хүүхэн! Яг л Жек Лондоны зохиолд гардаг шиг! Харин тэнд өрсөлдөгч эрчүүд бие биеэ алж байгаа нь гардаг даа!» гэж Дина инээд наад хийнэ.

	Андрей ажлаа хийх боловч өдөр хоногийг үүл манан дунд яваа мэт өнгөрүүлж, хамаг ухаан бодол нь Дина дээр эргэлдэнэ. Тэр үүл манан дунд Парамоновын буу дуугарсан нь дохио сануулга мэт болжээ. Андрей анх удаа, Динаг мартагнаж, ихэд зүдэрч, сэтгэл нь дэнслэн өглөөгүүр гэртээ ирлээ. Гуниг гашуудалд ухаан бодлыг нь эрч сэргэж, харьж явахдаа одоо бат хатуу ажиллах хэрэгтэй юм байна гэдгийг бодов. Дина түүнийг сүйд майд угтлаа. Андрей айх гайхах зэрэгцэв. Дина түүнийг хүзүүдэн авч, мэлмэрүүлэн уйлж: «Эндээс явцгаая! Би айж байна! Чамайг алчихна! Явцгаая! Би энд сууж чадахгүй! Чи надад хайртай юм бол намайг аваад эндээс явах ёстой. Би айж байна!» гэж үглэжээ. Андрей түүнийг өглөө болтол аргадаж тайтгаруулаад, намын хорооны яаралтай хуралдаанд очихдоо хамаг бие нь шархирч, толгой нь шуугьж байв.

	Андрей амсхийх завгүй ажиллах хэрэгтэй болов. Өдөржин энд тэнд хурал цуглаан болж, үг хэлж, учрыг тайлбарлаж, айж сандарсан заримын нь санаа сэтгэлийг өөд татлаа. Орой нь Дина дахин уйлж унжин, намайг аваад яваач гэж шалав. Гурав дахь хоног дээр л Дина сая сэхээ орж: «Би аймхай амьтан байж л дээ, одоо мэдлээ. Чамд хайртай болоод л айсан юм» гэжээ. Тэр орой Андрей жаргалдаа бүүр ташууран хөлчүү юм шиг болж, толгой нь эргэж гүйцээд, өдөр хоногийг дахиад л үүл манан дунд яваа юм шиг өнгөрүүлэх болжээ.

	Круглов нэгэн удаа Тимка Гребень, Гриша Исаковыг Сонятай нь Катяг Валькатай, Клава, Епифанов нарыг гэртээ урилаа. Динаг комсомолчидтой ойртуулж, комсомолчдын  нийтийн ажил амьдралд оруулах гэсэн санаа нь тэр байж. Дина их сайхан ааштай байж, яриа таармаар сэдэв олохыг хичээв. Гэтэл эгэл жирийн байдал байхгүй бүгд цэмцийгээд байлаа. Тэр оройноос хойш Дина комсомолчидтой нийлж нөхөрлөсөнгүй.

	Нэг байшинд суудаг айлынхан нь Динагаас зайлсхийнэ. Гагцхүү Лиденька, Тэнгисийн Аянга хоёр л дайралдахдаа энэхэн тэрхнийг ярилцаж зогсох боловч гэрт нь ордоггүй, гэртээ ч ор гэж хэлдэггүй байжээ. Сема Альтшулер аргагүй ажилтай бол Андрей дээр ирэхдээ их зэвүүн ч эелдэг харилцана. Тоня өөрөө эхэлж мэндлэхийг үл хүсэн, толгойгоо омог бардам өргөж өнгөрөх бөгөөд Дина ч бас эхэлж дуугарахыг үл хүсэх тул тэр хоёр бүүр дуугарахаа байжээ.

	Дина инээвхийлэн

	— Юундаа ингэж их зан гаргадаг хүүхэн бэ? Энэ жаалхан еврей хархүү тоож суусан нь үүний аз болж. Түүнээс биш энэ хүүхэн яах байсан бол? гэж асуухад нь Андрейн царай хувьсхийж,

	— Дина... Чи юу хэлж байгаа нь энэ вэ?.. Чи ойлгохгүй байна... гэсэнд Дина инээмсэглээд

	— Өө Андрей минь, ямар байсан ч надад ялгаа алга! Тэр хэний хүүхэд вэ гэдэг нь падгүй. Танай Сема их энхрий зөөлөн аав болно. Гэхдээ би л түүнд атаархахгүй нь байна. Надад тийм эрх байна уу? Би өөрт нь юу ч хэлдэггүй шүү дээ гэжээ.

	Комсомолчид тэднийхээр үл орно. Инженерүүд л үргэлж гүйж ирнэ. Дина тэднийг уриагүй байтал өөрснөө шалтаг олоод ирнэ. Костько дурлаж солиорсон хүний нүдээр Динаг ширтэнэ. Костько Динагийн угаалгах юмыг угаалгачинд аваачиж өгч, буцааж авчирна. Динад хоол хүнсний зүйл олж ирнэ. Бас бясааны нунтаг хор авчирч, Динатай хамжин, зай завсар болгонд хичээнгүйлэн цацна. Костько Андрейг эрхэм дээд аз завшаантай хүн гэсэн шиг нахилзаж намбалзан дуулгавартай харилцана.

	Сергей Викентьевич «өвгөн ахын ёсоор» Динад найр тал тавих эрхтэй гэж Кругловт хэлээд, нэг удна Круглов Дина хоёрыг гэртээ нөхөрсөг үдэшлэгт очихыг урьж, очихгүй бол үхтэл мартахгүй гомдоно гэж үг хаяжээ. Тэр хоёрыг очиход инженерүүд, нарийн бичгийн дарга, зураг хуулагч хоёр хүүхэн цугласан байлаа. Зураг хуулагч бүсгүйчүүдийн нэг нь комсомолын гишүүн болохоор Кругловын дэргэд зовж байжээ. Динаг бишрэн талархдаг эрчүүд Кругловт ам булаалдан ая тал засаж, түүнийг «манай комсомолын жолоодогч» хэмээн хөөргөж, оройн хоолон дээр архиар шахав. Клара Каплан эрт харихаар явахдаа Андрей Дина хоёрыг хамт дагуулан гарах гэтэл Дина огт үг дуулсангүй. Дина их ч идэж ууж, цаг ямагт инээд алдан, нүд нь гялалзаж байхыг Андрей хараад гялбах мэт нүдээ анивхийлэв. Хундага өргөхдөө улам бүр утга уянгалаг ерөөл хэлэх боллоо. Ойрд архи уугаагүй, хөгжим сонсоогүй Андрей хундага өргөх бүрд хөөрөн дэмжив.

	Халамцсан цэвэрхэн царайтай инженер Слепцов сандал дээр үсрэн гарч, хундагаа дээр өргөөд

	— Би манай энэ бөглүү тайгад хосгүй үзэсгэлэн гоо хүүхнийг авчирч, бид бүхний нүдийг баясгасан эрхэм хүний төлөө хундага өргөе! гээд доошоо тонгойж, Андрейтай хундага тулгалаа.

	Круглов мэгдэж ийш тийш харлаа. Энд болж байгаа явдал нэг л эвгүй санагдаж, Слепцовын шазруун инээмсэглэл ч эвгүй санагдаж, энэ хүн л өөрийг нь архиар шахаж согтоох гээд байгааг гэнэт ойлголоо.

	Гэтэл Дина хундагаа Андрей тийш сунгаж

	— Би зүгээр л чиний төлөө ууя гэж учиртай болоод эелдэгхэн хэллээ.

	Тэр хоёр бие биеийнхээ нүдийг ширтэн байж уув.

	Андрей бүүр согтож орхиод, Динатай бүжиг хийх гэтэл хөл нь ороолдоод болсонгүй. Дина түүнийг зөөлхөн түлхэж орхиод, Слепцовтай бүжиглэж, Андрей, Сергей Викентьевичийн орон дээр хажуултал юм бүхэн нүдний нь өмнүүр эрээлжлээд иржээ. 

	Андрей сэрээд юу болсныг огт санахгүй, ойлгохгүй байлаа. Хажууд нь ерөнхий инженер хурхирч байв. Дина алга.

	Андрейн толгой дорхноо сэргэж, богино үстэй дээлээ нөмрөөд инженерүүдийн байшингаас гарч, банзан байшин тийшээ ичиж гэмшин гүйв. Гэтэл Дина гэртээ байсангүй. Динаг контортоо очсон байх гэж бодлоо. Гэтэл конторт эзгүй, чимээ аниргүй байв. Конторын үүдэнд өчигдрийн зураг хуулагч хүүхний нэгтэй дайралдсанд тэр хүүхэн нэг юм нуусан мэт инээмсэглээд хажуугаар нь өнгөрөв. Андрей Динагийн хаана байгааг асуух гэснээ ичээд чадсангүй. Андрей хотоор өөрийн ухаангүй ийш тийш гүйж гүйж, инженерүүдийн байшингийн дэргэд эргэж очлоо.

	Клара Каплан төв царайтай толгой дохиод өнгөрөв. Нойр нь ханаагүй Слепцов үстэй дээлээ явуут эгэлдэргэлдэн гүйж гараад, Андрейг танихгүй өнгөрөхөд нь Андрей түүнийг зогсоож зүрхэлсэнгүй.

	Андрей гудмаар явж байхдаа чимээ чагнан дотор нь арзганан, галзуурах шахлаа. Дина хаана байж таарах вэ? Яагаад дуудаж сэрээсэнгүй вэ? Эсвэл Динаг бас архиар шахаж согтоов уу?

	Андрей дахиад Сергей Викентьевичийнд орвол дэрээр толгойгоо битүүлээд унтаж байлаа. Таг нь нээлттэй эгшигт хайрцаг дээр зүүг нь салгаад пянз тавиастай байв. Ширээн доогуур энгэсгийн сав хэвтэж байх бодовч Динагийнх мөн үү дээ? Динад ийм сав байхыг Андрей үзээгүй юм.

	Андрей дахин гудамд ухасхийн гараад, Костьког харав. Костько пиджак цамцаа нөмөрч, гал тогооны газраас хувинтай ус аваад явж байв. Костько Кругловыг эрхбиш харсан байж таарах атал ёсолж мэндэлсэнгүй, шууд өөрийн тасалгааны үүдийг тогшиж, дутуу онгойлгосон хаалганы завсраар хувинтай усаа өгөөд, нэг юм хэллээ. Дараа нь Андрей руу харалгүй, зэргэлдээ тасалгааны үүдийг тогшоод оров.

	Костькогийн хувинтай ус оруулж өгсөн хаалга тийш Круглов ухасхийж, хаалганд нь чихээ наагаад чагнавал ус цалгилах, гутлын товх тов товхийх чимээ дуулдахад нь

	— Дина! гэж аргаа барсан янзтай чанга дуудав.

	Хажуугийн өрөөнөөс Костько гарч ирээд, гараа найртай сунган

	— Аа нөхөр Круглов уу! Бид таныг дуудаад л байлаа, дуудаад л байлаа, та сэрж өгсөнгүй! Таны эхнэрт ямар ч гэм зэм болоогүй, би түүнийг гэртээ унтуулаад, өөрөө хөршийндөө унтсан... гэж хэллээ.

	Костько их олон үгтэй, баахан ичингүйрсэн төлөвтэй байв.

	Андрей хариу хэлэлгүй, хаалгыг татаж, Дина дээр орсонд Дина дуу алдан, тас тас инээж, хүзүүнд нь аслаа. Дина хувцсаа гүйцэд өмсөөгүй; орны цагаан даавуун дээр сам нь, шал дээр оймс нь харагдлаа.

	Тэр инээд алдан, Андрейг үнсэх зуур

	— Унтаа золиг! Архичин! Намайг хаячхаад унтаж орхидог! Залуу эхнэрээ ингэж харж хамгаалдаг юм уу? гэж хэллээ.

	Дина Андрейд эрхлэн, нүд нь бас л гялалзсан хэвээр байлаа.

	— Би хэзээ ч өчигдрийнх шиг наргиж үзээгүй. Маш сайхан үдэшлэг болсон, тийм ээ? гэж Дина өгүүллээ.

	Андрей Динагийн хувцсыг өмсгөлцөж, өвдгийг нь үнсэн, оймсны нь татуургыг татаж өгөх гээд ер чадсангүй.

	— Биш ээ! Яасан юм мэддэггүй хүн бэ. Костько чаддаг юм байна лээ... гэж Динаг хэлэхэд нь 

	— Костько ий? гэсэнд, Дина инээд алдаж

	— Тийм л дээ! Өчигдөр би арай гэж энд ирсэн. Костько туфлийг минь тайлж оймсыг минь тайлж, платийн дэгээг мулталж өгсөн. Миний плать ардаа их хэцүү дэгээтэй шүү дээ. Үгүй, чи намайг битгий ингэж муухай хараад байгаач. Костько намайг ямар идчихсэн биш. Тэр чинь хамраас нь хөтлөөд явж болох гарын аяар хүн... гэлээ.

	Динагийн царай нь улсхийгээд ам хамхихгүй ярина. Хүн хаалга тогшиход нь

	— Болохгүй гэж Андрей огцомхон хашхирав.

	Дина платийнхаа дэгээг чагтлуулахаар цаашаа харав. Андрей дэгээг нь тээглүүлж чадахгүй хуруу нь салганана. Андрейн тиймэрхүү байдлыг Дина мэдээд, өөрийгөө үнс гэж албадсаар инээмсэглүүлж чаджээ.

	Дахин хаалга тогшиж, Костько «эрхэм зочдодоо» хоёр аяга цай, печенье авчирч өгөв. Андрейг татгалзах гэтэл Дина цай үзээд их баярласан учир арга буюу Динатай тэр цайг нь ууж, явахдаа Костькод эхнэрийг нь найрсаг зочилсонд баярласнаа илэрхийлэх хэрэг болжээ.

	Тэр үдэшлэгээс хойш хоёр долоо хоног хэр нам тайван болж, Костько ч цөөн ирэх боллоо. Дараа нь Слепцов үдэшлэг зохиож, бас л Андрейг эхнэртэй нь урив... Андрей татгалзаж

	— Би ямар хамаатай вэ? Ёсыг бодож намайг урьж байгаа юм. Би чамайг ирэхээс өмнө тэднийд нэг ч орж үзээгүй гэж хэлсэнд

	— Би бас очихоо болих уу? гэж Дина дуулгавартай асуувч хоёр хөмсөгний нь хооронд атираа гарлаа.

	Андрей тэр атирааг нь үнсэж тэнийлгээд

	— Очмоор байна уу? Оч доо. Би чамайг хүргэж өгөөд, сүүлд очиж авна. Слепцовт намайг ажилтай гээрэй гэжээ.

	Дина сэтгэл их хангалуун болов. Динаг үнсэн саарал өнгөтэй, өндөр захтай, их даруу төлөв мөртөө гайхмаар сайхан зохисон платиа өмсөхөд нь Андрей түүнийг ганцаарыг нь явуулна гэхээс айх шиг болж, өөрөө очихгүй гэж татгалзсандаа харамслаа.

	Андрей цаг хороох гэж хуучин нөхөд дээрээ очив. Тэдэн дээр очиж явахдаа оройн цагт комсомолчдын  овоохой, байшингаар ороогүй удсанаа сая санав. Андрей сэтгэл зовнисон янзтай ч хөгжилтэй царайлан очлоо. Түүнийг үнэн голоосоо баярлан угтацгааж, зарим нь: «Амраг гэдэг хэцүү, айлаар орох ч завгүй!», «Тийм гоё эхнэртэй хүн, биднийг санахтай манатай байгаа биз» гэж дамшиглацгаав.

	Клава Андрейг хажуу тийш нь дуудан аваачиж

	— Андрей! Авгай чинь комсомолд элсэхгүй юм уу? гэж асуув.

	Андрейн царай чавга шиг улайж, бүтэн сар болох энэ завсар Динатай энэ тухай нэг ч удаа ярьж завдаагүй байгаагаа санав.

	Клава аргагүйн эрхээр эвгүй юм ярих болсондоо өөрөө ч зүрх нь өвдөж,

	— Ийм байна л даа, Андрей минь. Залуучууд чамайг олноос тасарсан гэж сэтгэл дундуурхан байх боллоо. Чамайг цэвэрлэгч хөлсөлж авсан ч гэх шиг хов жив ярих боллоо. Цэвэрлэгч хөлсөлж авахад муу нь юу вэ, гэхдээ л хэрэггүй юм даа... Олны нүдэнд даанч ил! Урьд нь чи бидэнтэй амь нэг байсан сан... Гэтэл чамайг үдэшлэг дээр архи ууж согтуурсан гэж ярилцаж байна... Би түүнийг үнэмшихгүй... Ер нь чиний л буруу, чи олноосоо бүү тасар. Чи ажиглаа биз, залуучууд уулзах хэрэг гарсан хэр нь танайд очихоо больсон байна. Энэ надад их гомдолтой байна... гэж ярьжээ.

	Тимка Гребень Андрейг уруу царайтай угтаж

	— Ямар сонин хүн бэ! Чамайг инженерүүдтэй л нийлдэг болсон юм байх гэж бодсон шүү! Тэгтэл чи эгэл биднийгээ дурсаж. Эсвэл ажил гараа юу? гэжээ. 

	Динаг ирснээс хойш Андрей комсомолчидтой урьдын адил эв найртай байхаа больсныг сая л зүүдлээд сэрсэн мэт, анх ойлгов.

	Андрей гэмээ засах гэж оройжин байшингаас байшин, овоохойгоос овоохой дамжин хэслээ. Залуучууд Андрейг дороо уучилж, Епифанов бол Андрейг бүүр өмөөрч: «Та нарыг тийм гоё эхнэртэй болгочихвол ямар байхыг чинь үзэх юм сан! Та нар тэгвэл ажлаа ч мартаж орхино» гэж хэлжээ.

	Андрей шөнийн хоёр цагт Динаг авахаар очиж явахад хөгжим дуугарч, хүн шуугилдаж, гутлын ул шар шурхийх нь холоос дуулдлаа. Андрейг ороход бүгдээрээ: «Эрт байна! Болоогүй. Эрт байна!» гэлцэн угтаж, нэг нь санаа авч: «Хувцсаа тайлаад, наашаа ир. Бидэнд бас хоёр лонх юм бий. Ахиухан явуулаарай!» гэж хашхирчээ.

	Дина цаасан цэцгийн эрих зүүгээд бүжиглэж байлаа. Үргэлжлэн бүжиглэхийн сацуу

	— Намайг найрын хатан хаанаар сонгосон! гэж хашхирав. 

	Динатай бүжиг хийж яваа Слепцов бас цэцгийн эрих зүүжээ.

	Энэ удаа Сергей Викентьевич, Федотов, Клара Каплан нарын хэн нь ч ирээгүйг Андрей ажиглав. Костько эгшигт хайрцгийн дэргэд уруу царайлан архи ууж суув. Хижээл насны үл таних инженер, Кругловыг тэвэрч

	— Бид сэхээтэн улс... Бид нийслэлийн улс... Биднийг хэн ойлгох вэ дээ? Танай эхнэр л ойлгоно, өөр хэн ч ойлгохгүй... гэж уйлах шахан үглэв.

	Круглов тэр хүний сульдсан гарыг түлхэн зайлууллаа.

	Энд болж байгаа юм бүхэн Кругловт тун зохисгүй муухай санагдах атал Дина огт анзаарсан шинжгүй, хөгжилтэй бөгөөд нүдэнд нь цаглашгүй их баяр баясгалан туяарчээ!

	— Та нар сэхээтэн улс юм бол боловсон байдалтай аж төрөхөд туслахгүй яасан юм бэ? гэж Круглов нөгөө инженерээс асуув.

	Тэр инженер ганхалзаж байснаа гэнэт уйлж

	— Боловсон аж төрөх ий? Би хүйтэн хонгилд нүүр гараа угаадаг. Угаагуур биш, нулимуур... Ер нь нулимуур гэж манайхан ярьдаг! Ядахдаа тэр нь байшинд ганц шүү... Би энд есөн сар болоход Хабаровск орохдоо л ганц удаа халуун усанд орсон! гэв.

	Круглов, тэр инженерийг зайлуулаад, Динагийн дэргэд очлоо. Дина бүжиглэхээ больсон боловч Слепцов түүнийг тэвэрсээр байгаа нь Дина түүний өвөрт хэвтэж байгаа мэт харагдана.

	— Дина, би чамайг авахаар ирлээ гэж Андрей баргар царайлан өгүүлэв.

	Слепцов Динаг сая тавьж, Андрей тийш ухасхийж

	— Яг ид сайхан наргиж байхад уу? Бид бүгдээрээ таныг гуйя! Та пальтогоо тайлахгүй яагаа вэ? Та оролцохгүй яасан юм бэ? Бид таныг оройжин хүлээсэн. Тэгэхэд та манай гайхамшигт од болсон хүнийг аваад явахаар ирж байдаг! гэж хэлжээ.

	Энэ нь даанч зүйд нийлэмжгүй үг болж, Дина ч гэсэн Слепцовоос буруу харж, энхрий ялдамхан ч гэсэн, нүдний нь баясгалант гал нэгэнт бүдгэрээд

	— Жаахан хүлээ л дээ, Андрей минь. Одоо хагас цаг бүжиглээд явъя. За юу? гэж гуйжээ.

	Андрей даруй зөвшөөрөв. Динаг хагас цагийн дараа явахаар зөвшөөрсөнд нь баярлажээ.

	Дина Слепцовтой алгуурхан танго бүжиглэв. Слепцовын хөлийн аяыг даган Динагийн урт шулуун хөл хэрхэн нугарч, эвхрэн байгааг Андрей нэгэнтээгүүр зэвүүрхэж, нөгөөтээгүүр өөрийн эрхгүй бахархан харав. Андрей нүдээ дээшлүүлж, хараад нүүр нь халуу оргив. Дина, Слепцовын хацарт хацраа нааж, амаа дутуу ангайж, зовхио буулгаад, сормуусны нь цаанаас нүд нь туяаран талимаарчээ.

	Пянз эргэлдэж дуусахад Дина сая хөндийрч нэгэнтээ санаа алдаад 

	— Сайхан байна гэж бүдэгхэн дуугарав.

	Дина Андрейг харж, жаргалтай инээмсэглэл нь алга болж, нөхөрсөг найртай толгой дохиод, цэцгийн эрихээ авахаар толины дэргэд очив. Слепцов түүнийг хоргоосонд, Дина

	— Үгүй, үгүй, би явлаа. Сая даанч, сайхан боллоо. Дахиад тийм болохгүй гэж хариулжээ.

	Динаг явахад бүгд харамсан шуугилдаж, Кругловыг анзаарахгүй, царай өөд нь ч харахгүй гар барьцгааж байв.

	Тэр хоёр гадаа хүйтэнд гарсан хойно Дина

	— Чи миний хойноос дэндүү эрт ирлээ гэсэнд

	— Яг цагаа олж ирсэн гэж Андрейг шаралхуу хэлэхэд

	— Яагаад? гэхэд нь

	— Яагаад вэ гэвэл толгой чинь эргэж орхиод, тэдний хэчнээн жигшмээр ичгүүргүй авирлаж байгааг мэдэхээ больсон байна гэвэл

	— Чи уурлаа юу? гэж Дина зэвүүн хүйтэн асуулаа.

	Динагийн зэвүүн хүйтэн байгааг Андрей гайхаад хариу дуугарсангүй.

	Дина хэлсэн нь

	— Хачин юм байна. Чи комсомолын удирдагч хүн байж хувийн жижиг өмчтөн шиг аяглаж байна. Чи өөрөө наргиж цэнгэж чадахгүй мөртөө намайг наргихаар гол чинь харлаад байна уу? гэхэд нь

	— Тэр Слепцов чинь... гэсэнд

	— Тэгээд яагаа вэ? гэлээ.

	Андрей чухам яасан гэдгийг хэлж чадсангүй. Дина Слепцовын хацарт хацраа нааж, тэр хоёрын хөл бүжгийн айзмаар эвхрэн нугаран байсан нь Андрейн нүдэнд үзэгдсээр байжээ. Гэвч үүнийг хэлэх үг олдсонгүй, Дина уцаарлаж

	— За яах вэ, Слепцов муу хүн, Костько муу хүн юм байж. Тэгвэл хэн сайн юм бэ? Чиний тэр Епифанов, чиний тэр Тимка Гребень, чиний тэр хөдсөн дээлт Клава сайн юм уу? гэж хэллээ.

	Тэр шөнө хоёул анх удаа бие биеэ үзэн ядаж, нэг ч энхрийлж таалалгүй, хүний улс шиг хоножээ. Круглов удтал бодол болж хэвтэхдээ гуниг харамсалтай их юм бодов. Хажууд нь хөндлөнгийн үзэсгэлэн сайхан хүүхэн хэвтэж байна. Бүүр хөндлөнгийн хүн юм. Андрейн эрхэмлэдэг болгоныг энэ хүүхэн эс тоомсорлож, Андрейн харш гэж үздэг юм бүхнийг эрхэмлэдэг байна. Гэтэл энэ хүүхэн өөрөө ирсэн шүү дээ. Өөрт нь хайртай юм байгаа биз дээ? Ер нь энэ үнэн хайрын сэтгэл мөн үү? Охорхон цагт хүслийн гал бадарч, гарахынхаа өмнө ганц долоо хоног амраглалцсан... Хоёул бие биеэ олигтой таньж ч завдаагүй. Дина хагас жил алгуурлаж байж ирсэн шүү дээ. Замд хань болох Костьког таараагүй бол Дина мөд шийдэж чадахгүй байсан биз... Гэхдээ Дина даанч энхрий ялдам, сэтгэл үхмээр сайхан байдаг... Үгүй, Дина үнэн янаг хайртай юм бол Андрейн ажил, Андрейн нөхдийг сонирхож, хэн хэний нь адилхан сонирхдог юм олох байсан сан. Дина бэрхшээлээс айсангүй. Гэхдээ ямар бэрхшээл үзсэн бил ээ? Дина ирснийхээ маргаашаас эхлээд инженер - техникийн ажилтны гуанзанд хооллох болж, түүнийг хүн болгон үйлчилж, эрхлүүлж эргүүлж байдаг... Бэрхшээлийн романтик сайхан гэдэг нь Динагийн аальгүйтэхийн шинэ хэлбэр болохоос биш, үнэн хэрэг дээрээ угаалгачин байхгүй гэхлээр л цөхрөнгөө барж байсан.

	Андрей өглөө нь Динаг сэрээлгүй ажилдаа явлаа. Өдөржин уурласнаа нууж чадахгүй хачин байлаа. Сэтгэл татам сайхан, наалинхай, аальгүй танхилзуур хонгор хайртай Дина нь нүдэнд үзэгдээд салдаггүй, Динаг гэртээ харьсан болов уу гэж бодсон цагтаа Андрей даруй гүйж харилаа. 

	Дина хүзүүнд нь асаж, цурхиран уйллаа. Дина уучлал гуйж, юм бүхэнд өөрийгөө буруутган зүхэхэд нь Андрей бас уучлал гуйж, өөрийгөө жөтөөч тэнэг гэж зүхэн, энэ тэнэг явдлыг март гэж аргадлаа.

	Дина сөрж, элдэв урилгаас бүрмөсөн татгалзъя гэхэд нь Андрей халуун сэтгэлийн угаас

	— Яаж болох вэ! Чамайг хөгжилтэй зугаатай байвал би баярлана. Чамд үүнээс хойш хэзээ ч саад хийхээ байя. Чи энд надтай хамт байгаа нь, надад хайртай нь миний жаргал гэж хэлжээ.

	Тэр өдрөөс хойш Дина гэр бүлийн үдэшлэгт байн байн очих болж, яв явсаар Кругловыг урихаа бүүр больжээ. Андрей анхандаа Динаг очиж авдаг байлаа. Тэгтэл Дина удалгүй өөр арга олж: «Эдний хэн нь ч намайг дуртай хүргээд ирнэ, чи даарч бээрч явахын хэрэг юу вэ? Би оройтохгүй ирж байя» гэжээ. Заримдаа Андрейг аргадаж зөөлрүүлэх гэж: «Чи ороо дулаацуулаад хэвтэж бай: Би замдаа бээрчхээд ирнэ шүү!» гэж нэмж хэлнэ. Динад Андрейг маасайтал баярлуулах мянган арга мэх бий ажээ.

	Динагийн гадагш явахад Андрей харин ч баярлах болов. Андрей тийм сул завтай орой комсомолчид дээр очно. Андрей залуучуудтай энгийн найртай байснаа албанцар найзархуу маягтай болсныг өөрөө мэдээд урьдынх шигээ итгэлийг олж, дахин дотно болохыг чадах чинээгээрээ хичээв. Динаг комсомолчдаас ийм хол хөндий байгаа цагт Андрей өөрөө ч комсомолчидтой ойртоход бэрх болов. Кругловын хамаг амьдрал нь олны нүдэнд даанч ил ажээ.

	Андрей нэг удаа Динатай комсомолд элсэх тухай ярьсанд Дина гайхаж

	— Яах юм бэ? Урьд дээд сургуульд орох юм уу, ажил олоход хэрэг болж болох байсан. Одоо энд хүн болгоныг булаацалдаад ажилд авч байна гэж хэлжээ.

	Круглов анх ойлгохгүй байснаа ойлгосон хойноо бүүр сандрав. Динагийн үзлийг байж болшгүй зүйл гэж Андрейн хачирхаж байгааг зөнгөөр мэдээд, гэнэхэн хонгор байдалтай инээмсэглэж

	— Андрей минь, би тийм ч муу хүн биш шүү. Алс холын тайгад, банзан байшинд нүдэн балай хүрээд ирэх комсомолын гишүүн бүсгүй тийм ч олон биш. Тэгэхэд би гомдол тавьж үглэхгүй сууж байна. Та нар үүнийг социализм байгуулна гэж ярьдаг. Би бол зүгээр ажил хийнэ гэж хэлдэг. Тэглээ гээд хэргийн уг учир өөр болчихгүй гэж хэллээ.

	Тэгснээ Андрейд эрхлэн

	— Би чамд хэлээгүй юм байна, контороос намайг зуун рубль юм уу, платийн хагас ноосон даавуугаар шагнах болсон гэлээ.

	Дина хагас ноосон даавуугаар хийсэн пальто ер өмсөж үзээгүй болохоор инээд алдаж

	— Надад үзүүлж байна лээ. Гудас бүрдэг даавуу шиг судалтай хөх даавуу. Хар аа биз дээ, би ч гэсэн социализм байгуулалцаж байгаа хэрэг. Эс тийм бол намайг юу гэж хагас ноосон даавуугаар шагнах юм бэ? гэж хэлжээ.

	Андрей Динатай комсомолын тухай ярихаа нэгэнт болив. Гэвч Андрейн сэтгэл юунд байгааг Дина ойлгохоор ухаантай хүүхэн тул

	— Би ойлгож байна. Над шиг ийм нам биш сэхээтэн эхнэртэй нь чамд эвгүй байгаа биз. Санаа бүү зов. Би бүгдийг аргална гэжээ.

	Дина комсомолчдын сайн дурын уран сайханчдын үдэшлэгт оролцож, төгөлдөр хуур дарж чаддаг учир их тус боллоо. Тоняг дуулахад Дина хавсран хөгжимдсөн болохоор Тоня ч сэтгэл нь зөөлөрчээ. Дина бас Лиденькагийн буудлагын дугуйланд бүртгүүлээд, буудаж сурахад нь залуу харчууд маш дуртай тусалж байгааг аргагүй ажиглав. Мөн Катя, Валька хоёртой тэшүүрээр гулгаж, цанын аялалд оролцож, хүн бүхэнтэй эелдэг эвтэйхэн харилцаж, комсомолчдын  сэтгэлийг татаж чаджээ.

	Клава сэтгэл нь зовсондоо зовхио буулган, Кругловт

	— Танай эхнэр хөгжилтэй сайн хүүхэн байна. Бидэнтэй үргэлж нийлж байг. Тэгвэл эхнэрт чинь манайхан дасна гэхэд нь Андрей гарыг нь атгаад, хариу хэлэх үг ч олдсонгүй. 

	Клавагийн уруул нь өмөлзөн

	— Зүгээр, Андрей минь, зүгээр... Хараад байгаарай, арга учир нь олдоно... гэжээ. 

	Андрей их баяр хөөртэй явах боллоо. Дина нь хотын амьдралд орж, юм бүхний учир зүй нь олдож, сэвгүй сайхан жаргалтай байгаа юм шиг санагдах болжээ.

	Гэтэл нэг өдөр Сергей Викентьевич «маш чухал зүйл ярихаар» Андрей дээр ирж, өвчтэй хүнтэй ярих мэт болгоомжлон

	— Ээ-ээ... Ингэхэд Круглов аа... юу гэлтэй юм бэ дээ... танай эхнэр... Ээ-ээ... дэндүү хөөрхөн юм аа... гэж эхлэхэд нь Андрейн царай улайж инээмсэглэсэнд, — Чи инээх юмгүй. Хорин эрийн дунд ганц, хөөрхөн хүүхэн байх ч тийм олигтой ажил биш. Өөрөө ойлгох ёстой... Эхнэр чинь ээ-ээ... зугаалаад, миний ажил явахаа болилоо гэхэд

	— Дина ажил хийж өгөхгүй байна уу? гэсэнд Сергей Викентьевич гайхаш тасран гараа дэлгээд

	— Өө, дүү минь, надад танай Динагийн хэрэг юу байх вэ! Ажил хийхгүй бол хийхгүй л сууж байна биз. Үүнд учир байгаа юм биш. Манай хоёр даамал уралцаж, угсралтын хугацааг тасалдуулж, зураг төслийг дарсан гэж хэллээ.

	Андрей бас л ойлгосонгүй. 

	Сергей Викентьевич уурсаж,

	— Чам мэтийн хүний эхнэр л шарваганаж гүйгээд байх юм гэснээ амаа барьж, уучлал гуйгаад, — Чи мэднэ. Би өөрөө ч Дина Сергеевнаг биширч хайрладаг хүний нэг. Гэтэл танай Дина аальгүй хүүхэн юм. Эрчүүлийн толгойг эргүүлээд байна. Өнөөдөр нэгтэй нь, маргааш нөгөөтэй нь шалиглах юм. Манай эрчүүл яс үзсэн ноход шиг үс нь өрвийж, бие биеийнхээ багалзуураас зууж байна... Слепцов, Костько хоёр үйлдвэрлэлийн зөвлөгөөн дээр хэрэлдэж, цадиггүй дайрч, давшлалцаад, одоо хоорондоо мэнд ч үгүй болсон. Федотов бас коммунист гээд байгаа шүү, нохойн хүү чинь, Слепцовын хоншоор дундуур явуулах шахсаныг салгасан. Гавриленко архинд орж, шөнөдөө эмс охид шиг орилдог болоод байна гэж ярихад нь

	— Бүгд Динагаас болоод тэр үү? гэж асуусанд

	— Өөрөөс нь асуу. Өөрөө мэдэхгүй гэж санана уу? гэхэд

	— Дина тэгээд яах ёстой юм бэ? гэвэл

	— Өө! Чи чинь эхнэртээ толгойгоо мэдүүлчхээд, эхнэрийнхээ амаар будаа идэж байх шив! Тэгвэл би чамд хамаг үнэнийг хэлье. Эхнэр чинь өөрөө тэднийг хооронд нь тухирч, түүгээр зугаа болгож байна. Жек Лондон, Клондайк, шунал тачаал гэх шиг. Бас энэ үдэшлэг... Хамгийн анхалж авгайг чинь урьсан би өөрөө буруутай. Гэхдээ би авгайг чинь ийм тархиндаа хийтэй сээхэлзүүр хүүхэн гэж мэдсэн биш, зүгээр зугаацаж цэнгэхэд юу нь эс болох вэ гэж бодсон юм. Ойлгооч. Манай гурван инженерийн эхнэр нь ирсэн. Тэр гэр бүлтэй айлаар Динаг ордог гэж чи бодно уу? Дина тэр гурван инженертэй бусдаас илүү аальгүйтдэг юм. Хүн бүхнийг хөлдөө сөхрүүлэх гэсэн нь тэр. Нэгний нь толгойг эргүүлж орхиод, эхнэр нь уйлж майлж, инженер өөрөө ухаантай ухаангүйн хооронд болж, амиа хорлох гэсэн. Тэгээд Динаг гэр бүлтэй айлд урихаа больсон юм гэж хэллээ.

	Кругловын царай зэвхий дааж, цаглашгүй гутран суув. Үнэмшихгүй байхын арга байсангүй. Динаг тийм хүн гэж Круглов урьд нь ч бүрэг бараг гадарлаж байжээ. Круглов яахаа мэдэхгүй, юу хэлэхээ мэдэхгүй байлаа. 

	Сергей Викентьевич түүний сэтгэлийг засаж

	— Чи гомдож гонсойх юмгүй. Одоохондоо сүйдтэй юм болоогүй байна. Эхнэрээ жаахан хорьж, сайн барьж, даруулгатай болго. Даанч тусгүй юм болж байна шүү... Би бүүр шүүгч шиг, хүн бүхнийг эвлүүлэх гэж аргадаж ядах боллоо... гэж ярьжээ.

	Круглов арайхийн орой болгов. Сергей Викентьевичтэй ярьснаас хойш архидчихсан юм шиг ам нь завааран гашуу оргив. Андрейд Динатай сайн ярьж, ятгаж итгүүлж, зангаа засахыг гуйх ганц найдлага үлджээ.

	Динатай ярьсан нь яриа болсонгүй.

	Дина гараа дэлгэн, даажигнах мэт

	— Би одоо яая гэх вэ дээ? Өөрснөө дурлаад байхад би хориод болиулчхаж чадах уу? Эмэгтэйчүүд цөөн, би бас үзлийн муухай амьтан биш. Чи ч гэсэн надтай анх уулзангуут дурласан шүү дээ! гэж хэлжээ.

	Дина өөрөө саяхан үдэшлэгт очдогоо бүрмөсөн больё гэж хэлж байсныг нь Андрей санаад, одоо зайлшгүй болих хэрэгтэй боллоо гэж үг цухуйлгатал Дина мөрөө евгосхийлгэж, буруу хараад

	— Энэ зэрлэгүүдээс болж, би гэрийн мухар сахиад сууж байх уу? Үгүй ээ, Андрей минь, тэр бүтэхгүй. Ер нь би энд олны нүдэнд өргөс болоод байгаа хүн юм байна. Би явбал дээр үү? гэж тайван тов тодхон хэлэв.

	Динаг хаяад явчих болов уу гэж бодохоос Андрейн зүрх нь үхэж, ухасхийн тэвэрч аваад уучлахыг гуйлаа. Дина удтал түүнийг түлхэж, уйлж унжин зэвүүцэж байгаад орой тийшээ Андрейг хаяхгүй, юм бүгд хуучин янзаараа байна гэж ам гарахад нь Андрей их баярлажээ.

	Епифанов Лиденькад болзоот хархүүгийн нь тухай үнэнийг хэлэх гээд ер хэлж чадахгүй, Лиденька ч Коляд нэг шившигтэй явдал тохиолдсоныг зөнгөөр гадарлаад, юу ч асуухгүй явав. Тэгээд хоёулаа энэ хорвоод Коля Платт гэдэг хүн байхгүй юм шиг огт дурсдаггүй байжээ.

	Харин тэр болзоот хархүүгийн алга болсон, Лиденькагийн юу ч дурсахгүй болсонд сэтгэл нь зовсон Тэнгисийн Аянга, Епифановын хэл амыг татаж байгаад удалгүй учрыг яриулжээ. 

	Хоёул яавал зохихыг хэлэлцээд Тэнгисийн Аянга нь:

	— Үнэнийг нь хэлээд зүйл дуусгадаг хэрэг. Чи хө, юу ч мэдээгүй хүн болоорой. Гутамшгийг бодвол зовлонг давахад амар. Оргодлын болзоот хүүхэн гэж суух амар ажил биш! гэж шийдэмгий өгүүлжээ.

	— Тэр тухай хэн ч мэдээгүй гэж Епифановыг хэлэхэд

	— Чи ч мэдээгүй хүн бол. Манайхаар үргэлж ирж байгаарай. Лиденькагийн сэтгэлийг хөгжөөх хэрэгтэй гэжээ.

	Тэгээд л Епифанов тэднийхээр очдог болжээ.

	Епифановын сууж байсан тасалгаанд гурван том хүн, хоёр хүүхэд сууна. Номхон Иван Гаврилович ажил их хийх бөгөөд ажлаа тараад байр гуйж шалж, аж ахуйнхны босгыг элээнэ. Түүнд өнөө маргаашгүй байр өгнө гэж амлах боловч өгөхгүй л байлаа. Харин ч,

	— Та ядахдаа толгой хоргодох оронтой. Манайд шөнө хоноглох оронгүй хүн ч бий гэж хэлэх болжээ.

	Тэнгисийн Аянга гомдол мэдүүлэхгүй, ер нөхөртөө уцаарладгаа ч мартсан юм шиг байв. Тэнгисийн Аянгын шинэ үйл ажил нь бясаатай дайтахаас эхэлж, нэг байшинд суудаг улсынхаа түлхүүрийг нь авч, модон ор, сийрсэн сав зэргийг буцламгай усаар хайр найргүй шавшиж, ан цавтай газраар нунтаг хор цацлаа. Дараа нь бусад байшингийн эмэгтэйчүүдийг уралдаанд уриалав. Тэнгисийн Аянга овоохойгоор ер ичиж эрээлхэлгүй орж, юм хумыг нь эмхэлж цэгцэлж, харанхуй булангаас хиртэй хувцсыг онгичин гаргана. Бас угаалгын газар байгуулав. Тэнгисийн Аянга хэрэг гарвал Вернер юм уу, Гранатов дээр орохоос ч хулчийхгүй бөгөөд «Амар мөрний матар» авгайтай аргыг нь олж найзалчхаад, өөрийн шаардлагыг биелүүлээгүй хүнийг аймшиггүй загнаж зандрах болжээ. Хүн загнахдаа урьд хар хүнээ загнаж зандардагтайгаа адил түргэн түргэн шулганан хангинана. Тэнгисийн Аянгыг тийм ийм юм хий гэж даалгасан хүн үгүй, ямар нэг албан тушаалгүй боловч даруухан туранхай биетэй, сэгсийсэн цайвар үстэй, цэнхэр нүдтэй, цөхөхийг мэдэхгүй зан ааштай түүнийг барилгынхан цөм андахгүй таних болжээ. Залуучууд бие биеэ: «Цамцаа соль, Тэнгисийн Аянга ирж явна» гэж айлгах болов. Тэнгисийн Аянга ганц Сема Альтшулерт л тайлангаа тавина. Сема түүнийг урамшуулан дэмжиж бүхий л төлөвлөгөөг нь хамтран хэлэлцэнэ.

	Лиденькагийн болзоот хархүү оргож зайлсан нь Тэнгисийн Аянгын сэтгэлийг зовоов. Ямар боловч өөрөө Лиденькаг нааш нь дагуулж ирсэн болохоор Лиденькад яаж, юу гэж хэлэхээ бодож бодож, сүүлдээ уур нь хүрээд, хамаг явдлыг ганцхан амьсгаагаар дуржигнуулж орхив. 

	Тэгээд

	— Тэр муу новшийг орхи, Лида! Тийм амьтны хойноос уйлахын ч хэрэг алга. Чи ямар тийм хүнд дурласан биш, тийм хүний хойноос уйлдаг нь чи биш гэж нэмж хэлсэнд, Лиденька биеэ барьж

	— Би тиймэрхүү юм болсныг гадарлаад байсан. Түүний тухай ярихаа байя гэж хариулжээ. 

	Лиденька орой нь буудлагын хэсгийн хичээлээс эргэж ирээд, захиа бичихээр суув. Нулимсаа залгиж, татлан бичсэн нь:

	 

	«Чи намайг ээжийгээ орхиж, чамтай хамт явсангүй, бэртэгчин хүүхэн гэж зэмлэж байсан. Гэсэн ч миний зөв байсан. Ээж минь хувийн өмчтөн, бэртэгчин хүн гэлээ ч миний эх юм болохоор надад их хайртай сан. Бас үхлүүд өвчтэй байхад нь би түүнийг хаяад явж болохгүй байсан. Гэтэл чи яав? Юуны төлөө чи комсомолыг хаяж, нэр төрөө хаяв? Би ээжээсээ айдаг байсан нь үнэн, тэр бол миний дутагдал байж. Гэхдээ би комсомолд хэзээ ч тэрсэлж байгаагүй, ээжийг хорьсоор байхад комсомолын гишүүн болсон. Хэрэв тэр үед намайг яв гэж комсомол тушаасан бол би явах л байсан. Гэтэл чи комсомолд үзэшгүй муухай тэрсэлсэн байна. Чи үхлүүд өвчтэй байгаа эхийг минь хайрлахгүй байсан атал биеэ хайрлаад, дулаан байранд тайван сууж байхын төлөө нэр төрөө бузарлажээ. Чиний адгийн шившигтэй амьдрал одоо хэнд хэрэгтэй юм бэ? Намайг өөр дээрээ ирээд, одоо уйлж байна гэж бүү бод. (Ингэж бичээд мэгшин уйлах завсар улам түргэн таталган бичлээ). 

	Би шинэ хот байгуулалцахаар ирсэн юм. Чиний хойноос ганц дусал ч нулимс унагахгүй. Би одоо банзан байшинд сууж, цонхоор салхи сийгж, хөл минь хөрж байна. Надад бас чийг бам тусаж магадгүй. Гэсэн ч би хэзээ ч тэрслүүд хулчгар амьтан болохгүй ээ. Би ер нь чамайг огт санаж боддоггүй. Одоо би чамайг хэчнээн жигшин зэвүүцдэгээ мэдүүлэх гэж бид ямар ч холбоогүй болсныг мэдүүлэх гэж, чамд дурлаж явсандаа ичих болсныг хэлэх гэж үүнийг бичиж байгаа юм. Би чамайг ийм өөдгүй хулчгар амьтан гэж мэдээгүй юм».

	 

	Энэ захидлаар өнгөрсөн явдлыг дүгнэн цэгнэж, нулимс нь хатаад, шинэ өдөр эхлэхэд Лиденька гагцхүү ирээдүй өөд харах боллоо.

	Лиденькагийн насан дээр ирээдүй нь одоотой салшгүй холбоотой байх бөгөөд тэсэж ядан яарах нь эрчим чадлыг нэмэгдүүлнэ. Лиденька биеийн тамирын клубтэй, сайхан буудлагын газартай болох сон гэж хүсэн мөрөөдлөө. Лиденька залуучуудыг буудлагад чармайн сургаж, Тонятай хамт шинэ шинэ дуу сурч, түүнтэй хамжин найрал дуу зохион байгуулав. Лиденькад ганц хайр дурлал л дутуу байлаа. Хайр дурлалыг хүсэхгүй гэж өөрөө өөрийгөө ятгаж, бас аальгүйтэх нь хөрөнгөтний үлдэгдэл гэж Семагаас баттай мэдэж авсан болохоор аальгүйтэхгүй байхыг чадах ядахаараа хичээнэ. Ганц Епифановтай л ер биеэ барьж чаддаггүй байлаа. «Епифанов манайхаар ирдэг болоод тэр. Ажил дээр байхаас гэртээ аальгүйтэхгүй байх нь хэцүү» гэж өөрөө өөртөө тайлбар өгнө.

	Епифанов өдөр болгон ирнэ. Епифанов цахилгаан станцад ажил хийж, жолоочийн түр сургуульд сурдаг боловч Лиденька дээр ирэх зав хэзээ ч олдоно. Босго алхмагцаа

	— Би ганц минут болоод явна гэсээр орж ирэх боловч сүүлд нь Тэнгисийн Аянгыг хөөж туутал суугаад л байна.

	Епифанов сийрсэн сав дээр сандайлж, гартаа малгайгаа үнгэж, гутлынхаа өсгийгөөр шал хавирна. Епифанов Лиденькатай юм ярихад өдөр ирэх тутам хэцүү болжээ. Ашгүй хүүхдүүд тус болно. Хүүхдүүд Епифановт ухаангүй хайртай. Епифанов тэдэнд усанд шумбагчдын элдэв намтар ярина. Түүнийг хэт бураад эхлэхээр Лиденька дооглон нүд ирмэх бөгөөд тэгэхэд нь Епифановын царай улсхийж 

	— Лиденька та бүү чагна. Би хүүхдүүдэд ярьж байгаа юм шүү... гэж бувтнана.

	Тэнгэр сайхан байвал Епифанов зүрх гаргаж, Лиденькаг гадуур зугаалъя гэж урина. Лиденька дуртай зөвшөөрөх бөгөөд гэтэл Епифанов удаа бүрийд айж ичингүйрэхэд нь бүсгүй хөхин цэнгэнэ. Епифановыг хэлэх гэснээ зүрхэлж хэлэхээс нь бүүр урьд юу хэлэх санаатай байгааг Лиденька хэдийн тааж мэдэх боловч хэзээ ч түүнд тус болохгүй, харин улам цаашлуулж, үнэний эсрэг: «Өнөөдөр яасан хүйтэн юм бэ! Энэ тэнгэрийн аашийг!» гэж хэлэхээс ч үл буцна. Епифанов маргаж эхлэхэд нь Лиденька: «Тэгвэл биднийг гадуур зугаалъя гэж урихгүй яасан юм бэ?» гэнэ.

	Тэгээд Тэнгисийн Аянга, Иван Гаврилович хоёрыг хамт гадуур явъя гэж урина.

	— Аальгүй минь, чи юунд энэ хархүүг зовоогоод байгаа юм бэ? гэж Тэнгисийн Аянга зэмлэхэд

	— Харахгүй юу, энэ чинь өөрөө ингэж зовж байх дуртай байдаг юм! гэж Лиденька хариулна.

	Яваандаа тэр хоёр бие биедээ юм бүхнээ ярьдаг болж, хэрэв Епифановыг ирэхгүй өнжвөл Лиденька уйдаж, оройг яаж барахаа мэдэхгүй болдог байжээ. Гэтэл хайр дурлалын тухай ганц үг ярьсангүй.

	Нэг сар өнгөрлөө. Хоёр сар ч өнгөрлөө.

	Епифанов гартаа малгайгаа үнгэж, гутлынхаа товхоор шал хавирч суудаг өнөө л янзаараа. 

	Лиденька инээд алдаж,

	— Хараач, таны суудаг газрын шал хонхойсон байна гэж хэлнэ.

	Гурван сар өнгөрлөө. Иван Гавриловичид шинэ байр өгчээ. Лиденька энэ завсар Ворошиловын мэргэн буудагчдын эхний хэсгийг төгсгөж, дөрвөн хүний сууя гэж гуйхад татгалзжээ. Епифанов хэдийн биеэ дааж машин жолоодох болж, гурван удаа Хабаровск ороод иржээ. Лиденька өөртөө дурласан харчуулын сууя гэж гуйж шалдгийг нуухгүй ярьдаг болохоор Епифанов замд явах зуур жөтөөрхөн, зүрх нь урагдана. Епифанов хөр хунгар, цасан шуургыг туулан давж явахдаа хүчтэй зоригтойгоо мэдэрч, Лиденькад тоогдох юунаа магад хэмээн найдна. Тэгээд хайр дурлалаа илэрхийлэн хэлэх сүртэй сайхан үг зохион бодно... Гэтэл Лиденькагийн залирхаг харцтай тулгарахаар хамаг үгээ мартаж орхиод, над шиг ийм болхи амьтныг Лиденька яаж тоогоо аж гэж бодно. Епифанов ярих юмаа олж ядан, сэтгэлтэйгээ хэлэх аймшигт цагийг холдуулахын тулд Лиденькад ч сонирхолгүй, өөртөө ч сонирхолгүй юмыг яршигтай сунжруу ярина. Епифанов бүр тэсэж байх аргагүй болохоороо гүйн гарч, гуньж гонсойсондоо дургүй байж нэг аяга архи хөнтөрч орхиод, дараа нь эргэн ирж, архи үнэртэхийг Лиденька мэдчихүүзэй гэж нүүрээ зайлуулан номхон сууна.

	Тэнгисийн Аянга гайхшаа барж, инээд алдан, хөндлөнгөөс орохыгоо бас зовно.

	Андронников тэднийг санах чөлөөгүй байжээ. Лиденькаг ганц удаа эргэж ирэхдээ Епифановын тэнд байхад тааралдаад, бүх юм ёсоороо байгаа юм байна гэж бодсон аж.

	Гурав дахь сарын эцсээр хэрэг явдал хэр ахисныг Андронников сонирхов. Тэнгисийн Аянга ууртайяа дал мөрөө хавчаад, Андронниковын өөдөөс хашхичиж: «Епифанов ердөө үхээнц эр байна. Лиденькаг хамар дороос нь аваад явчихвал өөрийн нь хохь» гэж үглэжээ.

	Андронников Епифановыг дуудуулж

	— Очдог уу? гэж асуусанд

	— Очдог гэлээ.

	— Дурласан уу? гэхэд Епифанов горь тасарсан байдалтай санаа алдав. 

	Тэгэхэд нь Андронников

	— Чи тэр бүсгүйг маллаж байдаг хэр нь суух дургүй байгаа гэж дуулдсан. Тэр чинь цэргийн хүнд зохихгүй ажил байна гэж хэлсэнд

	— Би... дургүй байгаа юм гэж үү? гэхэд нь

	— Тэгвэл чи илжиг шиг байрнаасаа хөдөлж өгөхгүй байгаа нь өөр ямар учиртай юм бэ? Надад ч падгүй хэрэг, харин тэр бүсгүйд гомдолтой юм байна гэжээ.

	Дараа нь Лиденька дээр очиж, гудамд дуудаж гаргаад

	— Нөхөр Гаврилова, танд даалгах зүйл байна. Та мэргэн буудагч, сайн ч бүсгүй. Танд даалгах зүйлийг бардаагаар биелүүлж чадна. Епифанов архи уудгийг та мэдэх үү? гэж төв төлөв өгүүлсэнд

	— Тийм гэж үү? хэмээн Лиденька дуу алдаад, нэг удаа нээрээ архи үнэртэх шиг болсныг санав... 

	Андронников үгээ үргэлжлүүлэн

	— Ийм байна. Тийм явдал байж болохгүй. Епифанов гуньж гутарсандаа архи ууж байгаа юм гэсэнд

	— Гуньж гутарсандаа гэнэ ээ? гэвэл

	— Тийм л дээ, чөтгөр алгад, ямар баярласандаа уух уу! Ер нь таныг ирснээс хойш л уудаг болсон юм. Одоо ойлгов уу? гэсэнд,

	— Ойлголоо гэхэд нь

	— Товчоор хэлэхэд та түүнтэй суувал яасан юм бэ? Айх юмгүй, Епифанов архичин биш, урьд ч уудаггүй байсан, хойшдоо ч уухгүй. Би ч түүнийг батлан даая. Эсвэл таны сэтгэлд таардаггүй юм уу? гэжээ.

	Лиденька хариу дуугарсангүй, нүдний нь залирхаг гэрэл бүдгэрчээ.

	— Ер нь сайн бодоорой. Суух барих тухайд бол та нарын хэрэг. Ер надад хамаагүй. Харин Епифановын архи уудгийг болиулах хэрэгтэй. Үүнийг танд даалгаж байна гэж Андронников хэллээ.

	Долоо хоногийн дараа Епифанов Лиденька хоёр гэрлэж, хуримдаа Андронниковыг урьжээ.

	Мөрдөн байцаалтын үед ганц Морозовыг ч биш, Вернер, Гранатов нарыг алж, барилгын удирдлагыг сөнөөх төлөвлөгөөтэй байсан гэж Парамоновын өчиж мэдүүлснийг Вернер дуулсан боловч сэтгэлийнхээ угт: «Яагаад намайг алсангүй вэ?» гэж эргэлзэн шаналсаар байжээ. Парамонов өөр хэнтэй ч холбоо сүлбээгүй хэмээн тас зүтгэж, хөрөнгөө хураалгасандаа хувийн өшөө зангидаж, өөрийн хуучин эзэмшил газар шинэ хот байгуулахад хүргэхийг үл хүсэхийн учир гэмт санаа бодол өвөрлөсөн гэж тайлбарлажээ.

	Энэ тухай Андронников:

	— Худлаа! Парамоновын бүх өчиг мэдүүлгийн дотроос барилгын удирдлагыг сөнөөх гэж хүссэн гэдэг нь л үнэн гэж хэлжээ. 

	Вернер хүнд бодолд дарагдаж байхдаа алуурчин этгээд хоёр юм уу, ялангуяа гурван хүнийг алж завдана гэж найдах аргагүй байсан учир хамгийн чухал гэсэн хүнээсээ эхэлсэн байх ёстой гэдгийг ойлгох болов. Ингэж бодохоос Вернер баяргүй болж, биедээ итгэхийг больжээ.

	Вернер одоо болтол хийснээ буруу болсныг хүлээж, энэ тухай хязгаарын намын хороо, Төв Хороонд илэн далангүй захидал бичжээ. Тэр захидлаас болж Вернер Гранатов хоёр анх удаа эрс муудалцаж, тэгэхэд л Гранатовын хөөрч хөвсгөнөн адгаж яардаг нь ажил хэрэгт хор болж, барилгын ажлыг зохион байгуулалттай өрнүүлэхэд саад хийж, Вернерийн толгойг эргүүлж байсныг сая ойлголоо. Гэхдээ Гранатов бол өдөр тутам удирдаж, чигийг нь олж өгч байвал зохих, нэгэн цагийн урам бадрахад амархан хөтлөгддөг хөөрүү залуу хүн гэж үздэг болохоор Вернер юуны өмнө өөрийгөө зэмлэн буруушаав. Яаж байгаад Гранатовын нөлөөнд автаж орхив?

	Гранатовын ажил хэргийн чанар нь буурьтай чухал зорилтын хэмжээнд тохирохгүй байгааг Вернер лавтай мэдээд, хангамжийн ажил, туслах үйлдвэрийн газрыг өөрөө удирдах болж, Гранатовт хавар болтол ажлыг нь зогсоогоогүй барилга, орон сууцны байшингийн барилгыг удирдуулахаар даалгажээ. Гранатов шинэ ажилдаа сүрхий чадамгай, эрчимтэй ажиллав. Тэгээд Вернерт буруугаа хүлээж, «Би өөртөө таарахгүй суудалд сууж байснаа одоо л ойлголоо» гэж хэлэхэд нь Вернер «Тэр чинь бидэнд их гарз хохирол учруулсан» гэж хэлмээр санагдсанаа өөрөө үүнийг Гранатоваас түрүүн ойлгох ёстой байсан гэж бодоод дуугүй өнгөрчээ.

	Өвлийн дунд хэрд байдал улам хүндэрч, хангамж муугийн харгайгаар барилгын бүх амьдрал хэмжээ хязгаартай болж, ачааны машины цуваа гагцхүү зайлшгүй шаардагдах хүнсний зүйлийг л залгуулж дөнгөдөг байсан болохоор өвлийн ачаа тээврийн нөхцөлийн улмаас машин механизм, барилгын материал зөөж авчрах явдлыг хавар болтол бүрмөсөн зогсооход хүрлээ.

	Банз, мод тоосго, цемент хүрэлцээ муутай, ялангуяа барилгын модоор хангахад онцгой бэрхшээл тохиолдов. Барилгын ажлыг ой тайгад хийж байгаа атал мод ховор байлаа. Модны заводын ажил үргэлж доголдож, түлээ түлш хүрэлцэхгүй, комсомолчид барилгын талбайд үлдсэн хамаг модыг огтлон түлжээ. Эргэн тойрны ойд голцуу барилгад хэрэглэж болохгүй мод ургах бөгөөд барилгын модтой хэсэг сайхан газар Амар мөрний нөгөө эрэгт, дээшээ найман километрийн зайд байхыг оллоо. Хүнд байдлаас гарч, хавар барилгын ажил өрнөх цагт модоор тасалдуулахгүйн тулд мод бэлтгэх ажлыг өргөн их хэмжээгээр яаралтай зохион байгуулж, хамгийн гол нь бэлтгэсэн модоо хавар болохоос нааш барилгын талбайд татаж авчрах хэрэгтэй байв. Мод бэлтгэх асуудал тэргүүн ээлжийн шийдвэрлэх асуудал боллоо. Дахиад л комсомолчдын  баатарлаг зүтгэлд хамаг найдлага тавихаас өөр мэхгүй болсныг Вернер ойлгожээ.

	Вернер Кругловыг дуудаж, юу хийхийг удтал хэлэлцэв. Дараа нь хоёул комсомолын хороог яаралтай хуралдуулж, мод бэлтгэх комсомолын гавшгай аялал зохиохоор зарлаж, аялалд оролцохыг комсомолчдын  хүндэт үүрэг гэж зарлажээ.

	— Гүйцэтгэнэ ээ! Бид баараггүй улс! гэж залуучууд хэлэв.

	Тус тус зорилготой бригад бүрэн бүрэлдэхүүнээрээ мод бэлтгэх ажилд явж, өөр хоорондоо уралдаан зарлалаа.

	Мөрний баруун хөвөөнөө, мод бэлтгэх хэсгийн дэргэд түр цагийн банзан саравч барьсан нь гагцхүү шөнөдөө толгой хоргодоход хэрэгтэй намхан хар юмнууд байв. Өглөөнөөс шөнө болтол ажиллаж, цаг хэмнэхийн тулд хөрөөгөө ажлын дараа, шөнө ирлэнэ.

	Андрей Круглов комсомолчдыг дайчлах ажлыг удирдаж, мод бэлтгэх хэсэг дээр өөрөө хэд очсон боловч бүрмөсөн удаан хугацаагаар очиж зүрхлэхгүй байжээ. Мод бэлтгэх ажил бол одоо комсомолчдын  гол хүч бөөгнөрч байгаа хамгийн чухал хэсэг учир тэнд байх нь зайлшгүй чухал гэж өөрөө өөртөө өдөр бүр хэлэх боловч гэртээ харихлаар янаг амрагийн утаанд мансууран, зориг нь, шантарч, ухаан нь мохно. Анхны хэдэн хоногийн саруул сайхан баяр жаргалаас дуртгал төдийхөн үлдэж, санах бүр зүрх нь шимширнэ. Андрей энэлэн зовж, бахардан давчдаж, биеэ мэдэхээ болих бөгөөд шөнийн цагт урьдын сайхан зан чанар дахин түр сэргэх боловч түдэлгүй зүрх нь урьдынхаас улам илүү базална. Дина хуучин янзаар энхрий ялдам, залирхаг зантай бөгөөд Андрейд хайр сэтгэлтэй хэвээр юм шиг эрхэлж таалахад нь энэ хүүхэн дур булаах аюултай авьяасаараа оюун ухаан, зүрх сэтгэлийг нь хордуулж байгааг Андрей сайн ойлгох тусмаа, улам хурц, улам тэсгэлгүй дурлана. Заримдаа Динагаас хол, ажил дээрээ байхдаа: «Учир нь юундаа байна? Олон коммунистын эхнэр нь нам бус шүү дээ. Гэтэл би яагаад ингэж зовж байна вэ?» гэж өөрөө өөрөөсөө асуух боловч тэр даруй өөртөө: «Дина надад хань болох хүн биш, харин миний бие сэтгэлийг бүрэн эзэлж, хордуулж байна. Би Дина дээр очихдоо сэтгэл түгшиж, өлөн юм шиг өлбөлзөн очоод, гэрээс гарахдаа хамаг бие няцарч, тэнхээ алдраад гарч байна. Динад ингэж цэнгэж жаргахыг эрмэлзэхээс өөр үзэл санаа, сонирхол, үүрэг огт алга» гэж хариулна.

	Комсомолын хорооны нэг хуралдаанаар мод бэлтгэлийн явцын тухай асуудал хэлэлцэж байтал Катя Ставрова

	— Андрей чи өөрөө явахгүй юм уу? гэж шууд тулган асуужээ.

	Андрей тэр даруйд хариу хэлсэнгүй. Хорооны гишүүд дуугаа хурааж, ийш тийшээ харж байв. Андрейг хэр зэрэг чанга зоригтой, ухамсартай хүн бэ, жинхэнэ коммунист, удирдагч байж чадах хүн үү? гэсэн бүгдийн сэтгэлийг догдлуулж байгаа асуудлыг өөрийн нь өгөх хариулт шийдэх болоод байгааг мэдэрлээ. 

	Андрей биеэ баалан хүчилж

	— Явалгүй яах вэ. Надад санал байна: надаар удирдуулсан комсомолын идэвхтний бригад байгуулж, бусад бүх бригадыг хошуучилж, улс төр - хүмүүжлийн ажлын төв болгоё... гэлээ.

	Андрей энэ саналаа дэлгэрүүлэн ярих зуур нөхдийн нь дотор онгойж санаа амарсныг ажиж мэдээд, эд нар маань намайг хайрлаж, миний төлөө сэтгэл дэнслэн зовж явдаг байна шүү гэж сэтгэл уярчээ.

	Андрей явах болсноо тэр оройдоо Динад хэлсэнд Дина гонсойсон боловч тун ч амархан тайтгарах шиг санагдлаа. Дина санаж уйдахгүй гэж амлав. Уйдахгүй гэнэ ээ? Динаг чухам огт уйдахгүй болов уу л гэж Андрей зүрх алдаад байгаа билээ.

	Андрей гунигтайхан мордлоо. Гэвч гуньж гутаж байх чөлөө байсангүй. Бригадын хүчийг тохируулж, бусад бригадад комсомолын ажил хийх идэвхтнийг хуваарилж, оройн амралтыг зохион байгуулж, улс төрийн хичээл, сонин уншлага явуулж, норм, уралдааны явцыг судалж, өөрөө ч бусад мод бэлтгэгчдээс түрүүлж чадахаар ажиллаж сурах хэрэгтэй болжээ. Комсомолчид их хөл хөөр болон угтахад нь баярлав. Комсомолчид түүнийг анд сайн нөхөр, нэр хүндтэй удирдагчийн ёсоор угтаж, Динатай суусныг нь уучлав. Андрейг албархаг маягтай дууддаг байснаа Андрей минь гэх шиг эелдэг найртай дуудах нь олон болж, Андрейн сэтгэл өег, сэргэлэн цовоо байх болов.

	Андрей шөнө орой болсон хойно хурхирч байгаа модчидын дунд, хүйтэн харанхуй саравчны ханзан дээр сэрүүн хэвтэхдээ аргалшгүй гуниг зовлонд автаж, орилмоор, хөнжлөө зулгаамаар, үхмээр санагдана... Ай Дина! Дина! Чи одоо юу хийж байгаа бол? Андрей Динад, түүний энхрий ялдамхан үг, эрх танхил зан аашинд огт итгэхээ больж, Дина үзэсгэлэн гоо царай зүс, ажиггүй тайван аминчхан сэтгэлээрээ аюул учруулж байгааг ойлгов. Бас Слепцовтай тэврэлдээд бүжиглэж байсныг нь, Костько гудмаар хувинтай ус барьж яваад хувинтай усаа хаалганы завсраар өгч, Динад нэг юм хэлэхдээ хулгай хийсэн хүн шиг гэлбэлзэж байсныг гэнэт саналаа. Костько юу гэж хэлсэн бол? «Нөхөр чинь энд байна, мэдээтэй байгаарай...» гэсэн байх. Андрей энэ бүхнийг өчигдөрхөн болсон явдал мэт тов тодхон саналаа. Костько хувинтай усаа өгч, сэрэмжлэн сануулсан үгээ хэлчхээд, урьдаар зэргэлдээх өрөөний хаалгыг тогшиж байж, дотогшоо орсон. Тэгэхээр урьд нь тэнд байгаагүй байжээ? Хаана байсан хүн юм бэ? Динатай хамт уу?.. Дина Андрейг оймсны нь татуургыг татаж чадахгүй болохоор нь: «Костько хүртэл чаддаг юм!» гэж үг алдчихаад царай нь улайж байсан... Андрей үүнийг урьд нь яагаад ойлгосонгүй вэ? Урьд ч гэсэн энэ л сэтгэлийг нь зовоож, Костькогийн хулгайч маягийн байдал, сэрэмжлэн шивгэнэсэн үгийг сэтгэлийнхээ угт цаг үргэлж санасаар явснаа одоо л ойлгов... Андрей иймэрхүү бодлыг хоосон чанарын жаргалдаа аюултай тэсвэрлэшгүй зүйл гэж түлхэж зайлуулдаг байж... 

	Гэтэл Дина гэнэхэн хонгорыг далимдуулан зугаагаа гаргаж байж. Андрейг Костькод найрсаг зочилсонд нь талархах үг хэлэхэд Дина дотроо хөх инээд нь хүрч байсан биз... Тэгээд л улам зүрх оржээ. Ер нь юунаас айх вэ?! «Тэр чинь хамраас нь хөтлөөд явж болох гарын аяар хүн» гэж байсан. Костьког тэгж хэлсэн юм. Эсвэл Андрейг өөрийг нь хэлсэн юм болов уу?

	«Үгүй, үүнээс мултрах хэрэгтэй... Дуусгах хэрэгтэй. Дуусгана аа? Динаг алдах гэж үү? Үгүй! Үгүй! Бүх учрыг сайн мэдэж, Динаг нөлөөндөө оруулах хэрэгтэй... Харин яаж вэ? Намайг яая гэвэл дураараа дөнгөдөг хүнийг яаж тэгэх вэ?»

	Андрей биеийн алжаалд дийлдэн унтав. Өглөө нь элдэв юм бодож байх зав гарахгүй. Гэвч комсомолчдыг ойд удирдан аваачиж, замдаа дуу гаргаж, бригадын гишүүдийг ажилд хуваарилж байхдаа нэг тийш шийдэж, ангижран салбал зохих шаналгаатай гол чухал нэг юм бий шүү гэж үргэлж бодно.

	Нам гүм, хүйтэн агаад цасанд битүү дарагдсан модод бээрсэн юм шиг сүглийнэ. Хөр цасан дээр шувууны мөр үзэгдэнэ. Хөлдүү модыг эхлэн цавчихад сүх хангинаж, ойн нам гүмийн дунд цуурай нь жингэнэн түгэв. Дараа нь хөдөлмөрийн чимээ шуугиан нам гүмийг дийлэн давж, хүйтэн агаарт зүг зовхис бүрээс сэтгэл хөгжөөм тодхон дуулдана. Андрей агшин зуур нүд ширтэж, чих тавин сонирхсоноо хурц сүхээ далайж, модонд зоов. Бие цогцсын хөдөлгөөнд хүч нь сэргэж, дахин далайх зуур: «Зүгээр, бүгдийг засаж залруулж болно!» гэж бодов. Дараа нь ажилд бие сэтгэлээ бүрэн зориуллаа. Андрей хар бор ажил хийлгүй хэдэн сар болсон байжээ. Одоо болоход бие нь хөшиж, сульдаад, үүний харгайгаар л чийг бам хүрч, үүний харгайгаар л янаг дурлалд мансууран, хамаг тамираа барж, тэнцвэр алдсан шиг санагджээ. Энэ бүхнийг давж чадна гэж бодоход сэтгэл цэлмэж, зөв сайн хурдан цавчиж байна, булчин шандасны хүч буураагүй байна гэж мэдэхэд сэтгэл цэлмэв.

	Орой нь хайрлах, эргэлзэх, жөтөөрхөх сэтгэлд дахин автсан боловч удалгүй унтаж, өдөр өнгөрөх тутам оройдоо гутарч, гансардаг нь улам улам суларч, улам богиносжээ. Андрей өөрөө өөрийгөө гайхах боловч энэ хатуу ширүүн амьдралын дунд, өглөөнөөс шөнө орой болтол хүнд хүчир ажилд зүтгэж байхдаа л бие сэтгэлийн нь чилээ тайлагдаж байгааг гүйцэд мэдрэв.

	Мод бэлтгэх ажилд ганцхан комсомолын гишүүн бусгүй ирсэн нь идэвхтний бригадтай хамт ирсэн Катя Ставрова байлаа. Мод бэлтгэх ажилд бүсгүйчүүлийг ерөөс аваагүй боловч Катягийн шалахаас салах аргагүй байжээ. Андрейг булчин шөрмөсний хүч дутна гэж үг цухуйлгатал Катя нүдээ гялалзуулан:

	— Парамоновтай үзэлцэхэд тэнхээ дутаагүй юм чинь мод огтлоход дутах уу? гэж асуужээ.

	Мод бэлтгэлийн газар Катяг ерөнхий тогоочоор тохоолоо. Янз бүрийн зугаалга, хичээл зохиоход Катя маш тустай, барагдашгүй цог золбоотой бөгөөд бүгдээрээ түүнийг хайрлаж, хүндэтгэж, үгэнд нь дуртай ордог тул Катягийн байгаад Круглов баярлана. Катя өөртэйгөө марзганаж налигнасан ямар ч хархүүг алгадаад авах юм уу, олон нийтийн шүүхэд аваачихаас огт сийхгүй боловч журмын сайн нөхрийн хувьд бол хэнтэй ч зүйрлэшгүй анхаарал халамжтай байна.

	Мод бэлтгэх ажил хийсэн энэ хэдэн хоногт Круглов Катятай дотно сайхан нөхөрлөжээ. Катягийн сэтгэл зовох юмгүй хөгжил баясгалантай, биеэ даасан байдалтайд нь Андрей атаархана. Валька нь шинэ байшин шавардах ажилтай болоод хотод үлджээ. Катя эр нөхөртөө толгойгоо мэдүүлэхгүй гэдгийг дахин харуулж чадсан болохоор наашаа ганцаар гарахдаа давхар баяртай байсан болов уу гэж Андрей бодно. Катя Андрейд ч сэтгэлийг ариутгах нөлөө үзүүлнэ. Катятай ярихад шийдэж болшгүй асуудал бүхэн амархан санагдана. Катя ч Андрейн байдлыг сайн ойлгож байлаа. Андрейн хэчнээн улаймсуу ажиллаж байгааг Катя нэгэн удаа хараад

	— Эмнүүлээд байгаарай, залуу минь гэж хэлэхэд нь чухам юун тухай ярьж байгааг Андрей сайн ойлголгүй

	— Яагаа вэ? гэсэнд

	— Ажил их хийж, янагийн явдлыг бага болго. Дурлалд толгойгоо мэдүүлэх юм бол энэ хорвоод амьд явсны хэрэггүй! гэж Катя хариулжээ.

	Андрей энэ үгийг их эргэцүүлэн бодлоо. Андрейн дурлалыг чухам тийм дурлал гэж Катя мэдэхгүй байгаа л даа. Гэхдээ хэн мэдэх бил ээ? Катя, Валька хоёр бие биедээ их хайртай. Харин зүрх урж тастсан ийм зовлонт дурлалыг Катя үзээгүй. Ийм дурлалыг Катя өвчинтэй адилтгаж байгаа юм уу? Тийм бол Андрейд үнэхээр өвчин туссан. Бүр хүнд өвчин туссан.

	Андрей хэчнээн их ажилтай байлаа ч гэсэн Динагийн дүр сэтгэлээс нь нэг ч гардаггүй байжээ. Андрей Динаг үргэлжийн цагт янз янзаар бодох бөгөөд янаг амрагийн хүсэл эрмэлзэл, эргэж очих найдлагаас хэзээ ч салж үл чадна. Андрей одоо л байдлыг шинжлэн дүгнэж, шүүмжилж чадахтай болжээ. Энэ бол дурлалын эрхнээс мултарсан нь хараахан бус боловч мултрахын эхлэл байв.

	Андрейн санаа сэтгэл өдөр ирэх тутам хөнгөрөв. Идэвхтний бригад түрүүлж яваа боловч сайн бригад олон, бүгдээрээ уралдаанд хор нь хөдөлсөн учир түрүүн байраа хадгалахад өдөр ирэх тутам хэцүү болжээ. Гурав дахь долоо хоногийн сүүлчээр уралдааны ааг дээд цэгтээ хүрч: Петя Голубенкийн («Дээрэмчин» гэгддэг жаалхан Петя хүү шүү!) бригад Кругловын бригадтай эн зэрэгцэж ирээд, юу юугүй ардаа хийх аюул тулгарав.

	Круглов ч хөөцөлдөн гүйхэд бэлхэн байгаа дүрсгүй жаал хүүхэд шиг омголон сэтгэл төрж

	— Чадвал гүйц, «Дээрэмчин» ээ! Чамд гүйцэх сачий байхгүй л дээ! гэж өджээ.

	Кругловын бригад бүхэл өдөржин урьд үзэгдээгүй хурдан ажиллав. Хүйтний эрч тас нясхийж байсан боловч Андрейн хөлс дааварлан хөрөөгөө тавихгүй ажиллах зуур хөгжилтэй хашхиран, нөхдийнхөө урмыг сэргээж байв.

	Голубенкогийнхон тэднээс холгүй ажиллах бөгөөд мод халхлаад, тэдний юу хийж байгаа нь үл харагдах боловч ажлын чимээг чагнахад бас л урьд үзэгдээгүй хурдан шуурхай байгаа нь андашгүй.

	Хоолон дээр хоёр бригадынхан нүд ирмэлцэж, цэц булаалдан, юм асуухад: «Жаахан ахиж л байна... Бид ч гайгүй, та нар юу болж байна?» гэлцэн хийснээ дарж ярив. Кругловын бригадынхан хоолны дараа тамхи ч таталгүй, хэсэг дээрээ гүйж очтол Голубенкийн бригадынхан хэдийн оччихсон байжээ.

	Круглов элдвийг бодож эргэлзэж ээдэрч байдгаа бүүр больжээ. Андрей юу ч мартаагүй, Динагийн дүр энд ч нүдний өмнө бүрэлзэх бөгөөд Динад хайртай дуртай хэвээр боловч хүч тамир нь чийрэгжиж, толгой нь саруулхан болов. Андрей санаа бодлоо ажлын айзамд нийцүүлэн; «Эндсэн бол засаж залруулна! Дургүй бол хэрэггүй! Хэцүү юу? Ямар ч гэсэн үхэхгүй. Би коммунист хүн, боол болохгүй!..» гэж өөрөө өөртэйгөө хэг яг ярина.

	Катя зам төмрийн хугархайг дэлдэж, ажил дуусаж, оройн хоолны наг болсны дохио өгөв. Круглов ажлаа хийх зуур 

	— Петя, дуусгаарай! гэж хашхирсанд, Петя бас л ажлаа үргэлжлүүлэх зуур

	— Танар өөрсдөө яах вэ? гэж өөдөөс нь асуув.

	Тэднүүс тэр чигтээ ажиллаад байх байсан билээ. Гэтэл хэмжигч хүн ирлээ.

	Бүгд их өлссөн учир хоолоо яаруухан идэцгээв. Бас хоёр бригадын хийснийг хэмжигч хэмжин тоолж, уралдааны самбарт цэрдээр бичихийн наана завдаж цаг ашиглах гэсэн байжээ.

	Хоол идэж байх үеэр Катя Андрейн дэргэд очиж

	— Өлгөсөн байна гэж чихэнд нь шивгэнэв.

	Круглов хүнд мэдэгдэхгүйг хичээн, хоолны газраас гарч, самбарын зүг гүйхдээ хойноос нь нэг хүн, бас өөр нэг хүн гүйж явааг хараагүй боловч чимээгээр нь мэдэв. Самбарын дэргэд очвол тал талаас нь шахсан олны дунд оржээ. Сэтгэл нь хөдөлсөндөө болоод тооны учрыг даруйдаа олсонгүй... 

	— Мондиуд чинь түрүүлчхэж шүү! гэж Петя Голубенко хэлээд, гомдолтой инээмсэглэж, Андрейг тэврэв.

	Катя залуучуудыг түлхэж нудран

	— Үзэгчид ээ! Хоол хөрчихлөө! Ингээд байвал би хоол хийж чадахгүй! гэж хашхирлаа.

	Андрей үнэхээрийн хөгжилтэй, баяр жаргалтай байлаа. Петя, Катя хоёрыг хоёр гараараа тэвэрч, бие тийш татаад

	— Би балчир хүүхэд шиг баяр баясгалантай байна! Нээрээ шүү! гэж хэлсэнд

	— Гайгүй байна аа, бид та нараас түрүүлнэ... гэж бөвтнөв.

	Катя учрыг илүү сайн ойлгоод,

	— Харав уу даа, би эс хэл лүү? гэж төв төлөв өгүүлЖЭЭ.

	Тэр гурав тэврэлдсэн чигээрээ хоолны газар очлоо. 

	Андрей биеэ шалгаж тэнсэв. Нээрээ өвчин нь эдгэжээ. Андрей дотроосоо оргилох амьдралын халуун элчинд баясан жаргаж, хайрлах дурлах, бэрхшээлийг давах, тэмцэхэд хүрэлцэхүйц хүч чадалтайгаа мэдрэв.

	Андрей тэргүүнээ өргөж, ой мод, цас, мөчир дунд орооцолдсон юм шиг шинийн сар, цасан дээр туссан хөхөмдөг сүүдрийн үзэсгэлэн сайхныг харлаа... 

	Баяр жаргал аа гэж! Ямагт санамсаргүй олддог байна шүү! Ямагт шинэ сонин байдаг байна шүү!

	Дина саарал туфлиэ сүүгээр арчиж суутал хаалга тогшиход нь

	— За! гэж аялгуулан дуугараад, бие байдлаа түргэн засаж, их ажилтай атлаа сэтгэл татмаар галбир гаргав. Костьког ирсэн юм байх гэж боджээ.

	Клава орж ирлээ.

	— Та Андрейтэй уулзах гээ юу? Мод бэлтгэх ажилд явчихсан шүү дээ гэж Дина хайхрамжгүйхэн дуугарав.

	Клава үүдний тэнд даарсан хөлөө сэлгэн зогсож

	— Үгүй... Би тантай уулзах гэж ирлээ... Болох уу? гэж биеэ хүчлэн аман дотроо дуугарсанд,

	— Бололгүй яах вэ. Суугтуй. Хамт уйдацгаая гэж Дина хөгжилтэй хариулаад, исэр сандал дээрээс туфлиэ авлаа.

	Клава пальтогоо тайлав. Өнөөдөр аль олигтой гэсэн хагас ноосон платиа өмсөж, цагаан зах хадаж, эсгий гутлаа ч тайлж орхиод, шинэ ботинк өмсжээ. Клава гэрээс гарахдаа өөрийгөө сүрхий ганган хүүхэн шиг санаж явлаа. Харин одоо тэгж санагдахаа болив. Дина банзал, цамцтай байх боловч банзал нь онцгой маягийн хийцтэй агаад энгийн цамцандаа гайхмаар гоё эрээн зангиа зүүж, хөлдөө Клавагийн энэ насандаа үзээгүй маш өндөр нарийхан өсгийтэй, хээ хуартай, сайхан элгэн хүрэн туфли өмсжээ. Дэргэд нь Клава өөрийгөө арчаагүй муухай амьтан шиг санаж самгардав.

	Дина өмссөнөөсөө бүүр хамаагүй гоё туфлийг даавуугаар зүлгэх зуур

	— Удахгүй өмсөх юмгүй болох нь ээ. Энэ туфлид зураас гарч, нөгөө нэгний нь өсгий ганхаад байна. Хабаровскоос юм олдох болов уу, та мэдэх үү? гэж үглэв.

	Клава ичиж зовнин, оосортой шинэ ботинктой хөлөө гаргаж 

	— Соня тийшээ явахдаа үүнийг авчирч өгсөн юм... гэлээ.

	Дина хараад инээд алдаж

	— Ээн, яасан инээдтэй юм бэ! Наадахыг чинь «эрэгтэй хүүхдийн гутал» гэдэг юм. Харин та яасан хөөрхөн хөлтэй юм бэ! Та сайхан оймс, туфли өмсчихвөл хүн бүхэн таны хөлийг хараад ухаан тавина гэлээ.

	Ингэж магтсан нь Клавад аятайхан санагдсан боловч Динагийн дээрэлхүү хөгжилтэй харилцаа эвгүй санагдав. Тэгээд өөр чухал юм ярих гэж ирснээ саналаа. Ер нь гоёл чимэглэлийн тухай дэмий яриаг дэмжиж чадсангүй. Клава ярих цагтаа плать туфлийг дуртай ярьдаг боловч одоо тийм юм даанч сонирхохгүй байжээ. Энд ирснээс хойш «эрэгтэй хүүхдийн» ботинкоос өөр шинэ хувцас юу ч аваагүй билээ.

	— Би тантай ярихаар ирсэн юм. Та уурлахгүй биз? гэж Клаваг эмээсхийн өгүүлэхэд

	— Би тийм ууртай хүн шиг байна уу? гэхэд нь

	— Үгүй. Гэхдээ би ний нуугүй ярина. Таны тухай ярина. Та гомдож магадгүй гэхэд нь Дина мөрөө хавчиж инээмсэглээд

	— Миний тухай гэнэ ээ? Миний тухай та юу хэлэх гээ вэ? гэхэд нь

	— Та миний үгийг сайн сонсоорой. Би сайхан санасандаа хэлж байна... Би зөв үг хэлнэ гэж бодож байна. Энэ ярих зүйл Андрей та хоёрын хэн хэнд их чухал гэж Клава царайчилсан дуугаар хэлсэнд

	— За тэр чинь юу юм бэ? гэвэл

	— Дина та ойлгох биз... Андрей бол комсомолын байгууллагын удирдагч, нэр хүндтэй хүн. Бид бүгдэд үлгэр жишээ үзүүлж байсан. Ер нь гайхалтай сайн хүн... гэсэнд

	— Үгүй, хонгор минь, та түүнд бүүр дурлачихсан юм байна гэж Дина хэлээд, арчиж байсан туфлиэ хойш тавьж Клавагийн царай час улайсныг харж, — Бүүр дурлачихсан юм байна гэж хорсолтой тавлан өгүүлжээ.

	Клава уйлах шахлаа.

	Хүн хаалга тогшиход нь, Дина

	— За! гэв.

	Костьког орж ирэхэд нь

	— Үгүй, үгүй, Костько, та явж бай. Сүүлд эргээд ирээрэй... Бид их чухал, их сонин юм ярьж байна... Дурлалын тухай гэж Дина хэллээ.

	Дина Костьког гаргаж хаалгаа хаагаад, хаалга түшин зогсохдоо нүүрэн дээрээ инээмсэглэвч дотор нь сэртхийжээ.

	Клава сэтгэлээ тогтоож, биеэ бэлдэж амжаад

	— Дина, та ийм янзтай амьдарч болохгүй. Та дэндүү хөнгөмсөг тавтиргүй байна. Энд тийм байж болохгүй шүү, танд хэлье. Та бид бүхнийг хараад, өөрийгөө хар. Андрей танд итгэдэг. Одоо явсан хойгуур нь та инженерүүдийн байранд хоносон байна. Түүнийг чинь мэдвэл... гэсэнд Дина дүрсхийтэл уурлаж.

	— Та галзуурав уу! Танд намайг загнах эрх хэн олгосон бэ? Танд ямар хамаатай юм бэ! Ер нь та юу боллоо гэж миний хаана хоносныг мөрдөж сэрдэж байдаг хүн бэ? Бас Кругловын нэрийг бодсондоо тэр үү? гэж хашхирахад нь Клавагийн хоолой нь зангирч

	— Би мөрдөж сэрдээгүй. Та намайг мөрдөж сэрдсэн гэж боддог чинь хаашаа юм бэ... Хүн болгон тэгж ярьж байна... гэсэнд

	— «Ярьж байна, ярьж байна!» гэнэ. Хонгор минь та өөрөө хов жив зөөж байна! Ер нь та л намайг Андрейтэй муудалцуулах гэж сонирхоод байгаа юм уу, хэн мэдэх билээ гэжээ.

	Клава нүүрээ таглав. 

	Дина бүүр уур нь шатаж, «Энэ хөдсөн дээлт надад зааж сургахаар ирж байна уу? Тэгвэл хариугаа аваг!..» гэж бодоод,

	— Еэ тэнгэр, сэтгэл зовох юм мундахгүй байхад! Та бас намайг үнэний мөрт удирдахаар ирж байдаг! гэж тавлан инээмсэглэхэд нь

	— Тийм ээ! гэж Клава дуу алдаж, босон харайгаад, ууртаа минчийн улайсан нүүрээ ил гаргаж, — Тийм ээ, би тэгж ирсэн! Уг нь огт ирмээр дур хүрэхгүй байсан. Гэвч ирэх нь миний үүрэг, комсомолын үүрэг. Би танд бодсон санасан болгоноо хэлнэ. Харин та дэмий үг цухуйлгаж байна... Эсвэл хардаад байна уу? гэсэнд Дина хуурамчхан инээд алдаж

	— Би хардах гэж үү? Тэгэх нь л дутуу байгаа байх! Андрейг очиж очиж тантай хардах гэж үү?.. гэлээ.

	Дина орон дээрээ хажуулж урт шулуун хөлөө жийв. Түүний дууны өнгө, инээмсэглэх байдалд дор үзэж доромжилсон янз илт байлаа. Клава газрын гаваар орчихмоор байсан боловч бууж өгсөнгүй.

	— Тийм тусмаа сайн. Ер нь та намайг гомдоох хэрэггүй. Ямар ч байсан би хэлэх гэснээ хэлнэ. Би Андрейг бодож, таныг бодож сайн санасандаа ирсэн. Яагаад вэ гэвэл тангүйгээр Андрей жаргалтай байж чадахгүй юм байна. Харин та миний сэтгэлийг хөнддөг нь юу вэ? гэлээ.

	Клава үг хэлэх тусмаа нэр төрөө бодох сэтгэл нь сэргэж, гэртээ эргэцүүлэн бодсон бүхнээ, Соня Исакова, Лилька хоёртой олон удаа ярьж зөвлөснөө саналаа. Энэ Дина юу болоод Клава намайг дор үзэх юм бэ? Юу хийж гийгүүлж, юугаараа шалгарсан юм бэ? Клава өөрийгөө Динагаас дээгүүр гэдгээ мэдэрч, шальгүй зүйл шиг санагдсан бүсгүй хүний үл зохих сэтгэлийг таягдаж орхиод, омог бардам дуугаар

	— Та намайг Андрейд дурласан гэв үү? Дурлахаар барахгүй, үнэн сэтгэлтэй. Тэгээд ч жаргалтай сайн яваасай гэж хүсдэг юм аа гэсэнд

	— Тэгээд? гэж Дина тэвдэн дуугарав. Клавагийн үнэнээ хэлэхэд тэгнэ гэж санаагүй байгаад бантжээ. 

	Клава үргэлжлүүлэн

	— Андрей тантай хувь заяагаа холбосон нь харамсалтай байна. Гэхдээ нэгэнт тантай хувь заяагаа холбосноос хойш жаргалтай сайхан яваасай гэж хүсдэг юм гэж шийдэмгий өгүүлэв.

	Дина гайхаж унтууцан өндийж

	— Та ховорхон бүсгүй байна. Надаар яалгах гэсэн юм бэ? гэжээ.

	Өсөрхөх сэтгэл дүрсхийсэн нь намджээ. Динагийн сэтгэл зөөлөрснийг Клава ажиглаад, түүнийг нь ашиглан

	— Би бас таныг бодсон юм. Та бол манай зөвлөлтийн хүн шүү дээ. Гэтэл та нэг л тусгүй, аясыг харсан байдалтай байх юм гэж хэлсэнд

	— Аясыг харсан гэнэ ээ? гэж Дина лавлаад, ялимгүй инээвхийлж, — Би ойлгохгүй байна. Юу гэсэн үг вэ? гэхэд нь

	— Танд, юу гэж тайлбарлалтай юм бэ дээ... За яах вэ, та ажил хийж, гавшгай ажилтан гэгдэж байна. Та бодвол сонин ч уншдаг биз. Гэтэл та амьдралын хажуугаар, холуур яваад байна... Та юу ч сонирхохгүй, таныг харахад бусдад сонин биш байна. Та ганц амиа хоохойлоод сууж байна, таны ийм амьдрал ямар тустай юм бэ?.. гэлээ.

	Дина уурлахаасаа илүү гайхаж

	— Ай тэнгэр минь! Би өөрөө амьдралдаа сэтгэл дүүрэн байгаа юм уу? гэж хэлжээ.

	Дина үүнийг Костько, Слепцов, бусад хүнд хэлдэг шигээ хэлжээ. Гэтэл Клава бол тэдэнтэй адилгүй, Клаватай өөр янзаар ярих хэрэгтэй байв. Дина Клавад нүүр тал олохыг хүсжээ. Хүн бүхэнд аятайхан харагдах гэсэн эм хүний өөрийн эрхгүй хүсэл Динад хэн хэнээс илүү хөгжсөн байжээ. Түүнээс гадна өөрт нь Клава их сэтгэгдэл төрүүлэв. Дина өөрийгөө хэзээ ч муу хүн гэж боддоггүй боловч гунигтай царай гаргаж,

	— Би муу хүн байж магадгүй юм даа, бүү мэд. Би байдгаараа л байж байна. Гавшгай ажил надад сонирхолгүй байхад одоо яах вэ? Би наргиж цэнгэх дуртай, бүжиглэх дуртай, надад эрчүүл дурлаж байвал дуртай байдаг. Таны бодоход энэ олиггүй юм уу? Би одоо яая гэх вэ? гэлээ.

	Клава үүнийг олиггүй хэрэг гэж хариулна гэж Дина бодоод, «Би нас залуу, царайлаг хүүхэн. Би үзлийн муухай амьтан байсан сан бол бас л ажил сонирхох сон» гэж хариулахаар бэлдээд байжээ. Тэгтэл Клава дуу алдаж

	— Тийм юманд дургүй хэн байх вэ! Би өөрөө бүжиглэх хачин дуртай, эрчүүл дурлаж байвал дуртай байдаг гэжээ.

	Дина Клаваг сонирхон шинжээд, энэ муухан плать, энэ хямдхан даавуу дугуй малгай царайг нь дараагүй бол тун хөөрхөн хүүхэн юм байна гэдгийг анх ажиглав.

	Клава үргэлжлүүлэн:

	— Би одон орны судлал мэдэх биш. Бид сургуульд заалгаж л байсан. Гэхдээ даанч бага. Гарагийн тойрог замд ямар нэг биет орвол гараг тэр биетийг дагуулан явдаг гэж заалгаснаа санаж байна. Манайд ч тиймэрхүү явдал байсан. Захаас нь хэлэхэд Валька байна. Та түүнийг танина. Анхандаа Валькагийн юм бүхэн нь болж өгөхгүй байсан. Бусад хүн ажил хийж, баясаж байхад нэг ч юм санаанд нь таарахгүй байсан. Хожуул булгалахаас татгалзаж, хүүхэн булаалдаж зодоон цохион хийж, тэр ч бүү хэл, оргох гэж байсан хүн дээ. Дасаж өгөхгүй байсан юм. Тэгснээ сэтгэл татагдаж, тойрог замд орсон юм гэж ярихад нь

	— Таны бодлоор би Валькатай адил юм биз дээ? Тойрог замд татагдаагүй байна уу? гэж Динаг тоглоом шоглоомын хооронд асуухад нь, Клава үнэнээсээ дуу алдаж

	— Үгүй, та түүнээс дор. Бүүр долоон дор! Та тойрог замд ороогүй, ороогүйдээ нийт зөвлөлтийн амьдралын тойрог замд ороогүй байхад Валька бол эндхийнхэнд л нийлж чадахгүй байсан юм гэвэл

	— Тэгвэл би зөвлөлтийн эсрэг этгээд болж байна уу? гэхэд нь

	— Хаанаас даа. Би хэлсэн шүү дээ, та аясыг харсан байдалтай суух юм. Зөв гэхэд зөв биш, буруу гэхэд буруу биш. Та өөрөө л цэнгэж байвал өөр юу ч тоохгүй маягтай байх юм гэлээ.

	Дина уурсав. Энэ жаал бүсгүй арай дэндэж байна, даруулах цаг боллоо. Харин яаж тэгэхээ Дина мэдэхгүй байжээ. Энэ хөдсөн дээлттэй хэрэлдэж болохгүй, аягүй бол Андрейд дуулдаж тусгүй юм болно. Ер нь инженерүүдийн байранд хоносныг минь бүгд мэдчихсэн юм болов уу? Балай хэрэг байна!

	Дина аль чадахаараа гэнэгүй сайхан инээмсэглэж

	— Үнэнээ хэлэхэд би огт гэм зэмгүй. Би хэнд ч саад болоогүй, надад ч хүн саад болоогүй байна. Би социализмыг сонирхоно уу, байна уу танд ямар хамаатай вэ? Би сайн ажилладаг биш үү? гэвэл,

	— Таныг сайн ажилладаг гэж хэн хэлсэн юм бэ? гэхэд нь Дина дургүйцэж

	— Энэ ч арай дэндэж байна. Намайг гавшгай ажилчин гэж шагнасан... гэхэд нь, Клава сөргөж

	— Ажил хийнэ гэж юу байдгийг та мэдэх биш. Ер нь та... мөрөөдөж чаддаг уу? гэсэнд, Клавагийн юу хэлэх гээд байгааг Дина ойлгож ядан, 

	— Мөрөөдөх ий? гэж лавлан асуув.

	Клава дуугүй толгой дохилоо. Өөрөө энэ асуудлыг их учир холбогдолтой гэж үзэж байгаа бололтой.

	— Мөрөөдөх явдал ч байдаг л даа. Ухаан нь би Ростовт байхдаа наашаа ирэхийг маш их мөрөөддөг байсан гэж Дина хэлээд, нэг л таарахгүй хариу өгч байгаагаа өөрөө ч мэдэв.

	Клава Динаг өрөвдөж байгаа юм уу, бүүр дор үзэж байгаа юм шиг чагнаж байлаа. Ямар урхи тавих гээд байна вэ?

	— Та юунд асуув? гэвэл

	— Манай үед мөрөөдөлгүйгээр ажил хийж болохгүй гэж би санадаг юм. Жинхэнэ ёсоор сайн ажиллаж чадахгүй гэж байгаа юм шүү. Одоо ч яах вэ, гайгүй болж. Анхны үед аймаар байсан. Майханд хүйтэн, салхи сэнгэнээд... Ер нь юм юм үзсэн... Гэсэн ч мөрөөддөг байсан... Яаж мөрөөддөг байсныг одоо ярих ч юм алга. Түүдгийн дэргэд дулаацаж, хувцсаа эврээж суугаад мөрөөддөг сөн.. Мөрөөдсөний ачаар ажил урагштай болж арван шоо метрийн оронд гучин шоо метрийг хийдэг байсаан. Мөрөөдөж байвал мөрөөдөл маань биелээсэй гэж хүснэ, тэгж хүсэхлээр хамаг чадлаа гаргана шүү дээ гэж Клава найрамдуу зөөлөн тайлбарлаад, Динаг харж итгэсэн хүний ёсоор инээмсэглэв.

	Дина юу хэлэхээ мэдэхгүй дуугүй байлаа. Энэ жаал бүсгүй надад илт зааж сургаж байна, Клавагийн сургаж хэлсний өөдөөс хэлэх үг олдохгүй байна, энэ ярианд Клава дийлээд байна гэж Динагийн зэвүү нь хүрчээ. 

	«Балай юм! Яаж намайг дийлэх вэ! Би сэхээтэн хүн, энэ бол... хөдсөн дээлт, тэр мөртөө Андрейд дурлачихсан хөдсөн дээлт. Инээдтэй юм! Өрссөн хүүхнээ загнаж зэмлэхээр ирдэг байна шүү!» гэж Дина бодоод

	— Зөвлөлтийн иргэн бүр мөрөөдөх албатай юм уу? гэж эгдүүцэн асуусанд

	— Юу дэмий юм хэлнэ вэ! Үүнд алба үүрэг ямар хамаа байна? Ердөө л ирээдүйн тухай мөрөөддөггүй, зорилгоо мэддэггүй, эх орноо баяр баясгалант социалист орон болгохыг хүсдэггүй хүн бол арчаагаа алдсан явцуу хүн гэж Клава ичиж эрээлэлгүй хариулсанд

	— Баярлалаа гэхэд нь

	— Баярлалаа гэх юу байх вэ. Ер нь тийм шүү дээ. Та үнэндээ явцуу хүн байна. Өөрийгөө бодохоос өөр юу ч алга. Ер нь ганц та ч биш, Путиний эхнэр, Вахрушевын эхнэр нь бас тийм. Хашаатай юм шиг гэж хэлсэнд

	— Та тэдэнд бас номлол уншдаг?.. гэхэд нь Клава түгдэрч, царай нь улайгаад:

	— Номлол уншина гэж юу хэлдгийг би мэдэхгүй юм байна. Би тэдэнд юу ч уншиж өгдөггүй. Ер нь тэдэнтэй бараг ярьж байгаагүй гэвэл

	— Намайг яагаад онцгой үз ээ вэ? гэлээ.

	Динагийн дуу дахин дооглонгуй өнгөтэй болов. 

	«Юм мэдэхгүй, эрдэм боловсролгүй тэнэг охин байна! Сургаал уншина гэдэг жирийн үгийг ойлгохгүй мөртөө сургаал уншаад байгаа шүү...» гэж Дина дотроо баярлажээ. 

	Динагийн дооглонгуй маягийг Клава мэдэж гомдоод, баргар царайлан

	— Та ийм хөөрхөн хүүхэн биш сэн бол тан дээр ирэхгүй байсан сан гэж хэлсэнд

	— Хөөрхөн муухай ямар хамаатай юм бэ? гэхэд нь Клава ууртаа царай нь улайж,

	— Иймэрхүү хүүхнүүд хор хүргэхээс цаашгүйг та яагаад ойлгодоггүй юм бэ? Хөөрхөн бол давхар хор хүргэнэ. Путиний эхнэр нь гэртээ нөхрөө загнаад л байдаг, загнаад л байдаг. Та бол бусдыг уруу татаж байна. Та хүн бүгдийг бужигнуулж орхисон. Слепцов, Костько хоёр бие биеэ матаж дэгээдэж, хүмүүс хоорондоо хэрэлдэж, муудалцаж, ганц хадааснаас болж өө сэв эрж ажил чирэгдүүлж байна. Танаас болж зодолдож, шүдээ булга цохилцож байхад та зугаа болгож байдаг гэж хэлэв.

	Дина энэ бүхнийг өөрөө мэддэг байжээ. Кругловыг энэ тухай ярихад «Тэднийг дурлуулахгүй байхын тулд би яах хэрэгтэй байна вэ?» гэж аальгүйрхэн хэлж амыг нь тагладаг билээ. Андрей өөрөө Динад хамгаас илүү дурласан юм чинь. Клавад бол тэгж хариулж болохгүй.

	— Тэднүүс тэнэглээд байхад миний буруу юу? гэж итгэл муутайхан асуухад нь Клава дургүйцэж

	— Та өөрөө тэднийг өдөж хатгадаг! Та өөрөө хооронд нь яс хаядаг! Тэдэнтэй яаж аальгүйтэж байхыг тань хүн хараагүй гэж бодно уу? Та тэднийг хааш нь түлхэж байна вэ? Таны ирэхээс өмнө тийм юм огт байгаагүй атал одоо инженер - техникийн ажилтны байшинд орой болгон шахуу архидаж, бүжиг наадам хийж, зодолдож нүдэлдэж байх болж. Та тэдэнтэй шөнө гадаа цасаар шидэлцэж тоглосноос тосгоноор нэг хашхиралдаж, орилолдож, хоёр нь зодолдсон... Бас улс амьтан юу гэж ярьж байна? Дуулсан уу? Та ажилчдын яриаг чагнаарай. Дина Ярцева гэж хэлэхгүй, Кругловын эхнэр гэж хэлдэг юм. Бас ингэж ярьдаг... Бүдүүн муухай үг хэлж байгааг минь уучлаарай, гэхдээ та байшингаар яваад үзвэл өөрөө дуулна... Банзал хүүхэн гэж ярьдаг. Та залуу хүн шүү дээ, таны өмнөөс ичих юм. Ичгэвтэр юм! Кругловын төлөө бүүр зүрх урагдах юм... гэлээ.

	Клава энэ бүхнийг хашхираад уйлж орхилоо.

	Дина гутарч, сэтгэл нь дэнслэн, орон дээрээ сууж байлаа. Клаваг уйлаагүй бол Динагийн уур нь шатаж, урдаас нь хашхичих байсан биз ээ. Гэтэл Клава өөрийн нь өмнөөс ичсэндээ уйлж байна. Дина өөрөө ч уйлмаар санагдаж, ер нь өөр арга зам үлдээгүй болохоор

	— Муухай-яа! Муухай-яа! хэмээн их сүр бадруулан дуу алдаад, эхэр татан уйлж гарав.

	Хаалга дахин тогшив. Костько эргэж ирсэн байжээ. Дина хаалга угз татан онгойлгоод

	— Тонил цаашаа! Та нар бүгдээрээ над руу зүтгээд, сүүлд нь юу ч ярьдаг юм бэ, чөтгөр бүү мэд! Миний нүдэнд дахиж үзэгдэхгүйгээр далд ор! Хэнтэй ч нийлэхийг хүсэхгүй мэдэв үү? гэж хашхирчээ.

	Тэгээд хаалгаа тасхийтэл хаав.

	— Та яаж байгаа нь энэ вэ? Эв зүйгээрээ болохгүй... гэж Клава санаа зовнин шивгэнэлээ.

	Дина орон дээрээ унаад, гар хуруугаа учир зүггүй мушгилж, дахин орилж эхлэв. Клава хажууд нь сууж, мөрөөр нь тэврээд, эгчмэд хүн бага охинтой ярьж байгаа мэт халамжтай ухаалгаар

	— Битгий уйл. Энэ бүхнийг засаж болно. Танд хүн дурлаж байвал тэр чинь сайхан хэрэг шүү. Тэр бол хүнийг хөдөлгөх их хүч. Андрей нэг газар ажил бүтэлгүй байвал дандаа биднийг явуулж, бүсгүйчүүд ээ, өөд нь татаарай гэж хэлдэг. Та Жанна д’Аркийн тухай уншсан уу? Жанна д’Арк их хөөрхөн хүүхэн байсан байх гэж санагдаад байдаг. Тэгээд л түүний хойноос үхэхээс ч буцахгүй дагаж боссон байх. Та бол эрчүүдийг шүдээ булга цохилцож байхын оронд төлөвлөгөөгөө биелүүлэхийн төлөө, тэргүүн байрын төлөө үзэлцэхээр зоригжуулж чадах хүн. Тэдэнтэй орооцолдохоо ч боль... Яах юм бэ? Андрей танд хайртай, та түүнд хайртай байж, өөр эр лүү гүйгээд яах юм бэ? Өөрөө ч олны шившиг болж Андрейг шившиг болгоно. Юуны нь баяр баясгалан байх вэ... гэж ярилаа.

	Дина гэнэт өндийж, өөрийгөө тэвэрсэн Клавагийн гарыг зайлуулаад:

	— Намайг сургахаа тат! Эсвэл та намайг засаж хүмүүжүүлж чадна гэж үнэнээсээ бодож байна уу? Тойрог замдаа татаж оруулах нь уу? гэж хорсолтой зөрүүд өгүүлэв.

	Динаг дахин эгдүүцнэ гэж Клава бодоогүй байсан болохоор

	— Эрт орой нэг цагт оруулна! Би эс гэхэд бусад хүн чадна. Улс орон даяар ийм их хөдөлгөөн өрнөж байхад, таныг хамрахгүй гэж үү? гэж омогтой өгүүлснээ өөрөө өөртөө золбоотой хариулж: — Хамарна! Их замын дээрэмчин байсан улс хүртэл зам барилгад яаж ажиллаж байгааг харахгүй юу? гэжээ.

	Клава дийлж гарснаа мэдэж, тэгэхдээ аймаар их ядарч зүдэрч байж дийлснээ мэдээд явахаар завдахад нь

	— Үзэж байж мэдье. Ямар ч атугай ний нуугүй ярьсанд чинь баярлалаа гэж Дина эелдэгхэн хэлэв.

	Клаваг байшин тийшээ гүйж явааг Дина цонхоор харлаа. Андрейд хэлэх болов уу, яах бол? Клавагийн эхлээд хашхичиж загнаж, дараа нь уйлсныг Дина санаад, «Үгүй, энэ сайн хүүхэн байна, хэлэхгүй. Гэхдээ хэчнээн гомдмоор юм ярив аа, тэнгэр минь! Бас тийм хөдөлгөөн тойрог зам, бүүр гэмт хэрэгтнийг дурсаж, яасан бат итгэлтэй ярина вэ... Дина чамайг гэмт хэрэгтэнтэй адилтгаж байна, баяр хүргэх шив! Үгүй, тэдний хойно тавьжээ. Тэр ялтангууд тойрог замд нэгэнт татагдаад байхад чи үгүй байна. Тойрог замд Дина чи хулгайч дээрэмчний хойноос нисэх болно. Банзал...» гэж бодоод, бие нь зарсхийв. Ямар муухай үг вэ! Яасан бузар юм бэ!

	Андрей мэдэж орхивол яана? Андрейд дуулдаж орхивол яана?.. 

	Хаалга аяархан тогших сонсогдлоо. Мэдээжээр Костько л булангийн цаана Динагийн ганцаар үлдэхийг хүлээгээд зогсож байгаа биз.

	Костько орж ирээд, Динагийн гар хурууг үнсэж, Динад загнуулаагүй, өөрөө л түүнийг загнасан юм шиг, уурлахгүй байхыг гуйж,

	— Тэр нүдэнд хүйтэн амьтан яах гэж ир ээ вэ? гэж асуулаа.

	— Нүдэнд хүйтэн амьтан гэнэ ээ? Тийм л дээ. Дурлаж орхисон тэнэг жаал охин... Тэгэхэд Дина их юм болгож, уйлж унжиж, сэтгэлээ хий хөөргөж байж шүү!.. Гэвч Дина зөрүүд араншин гаргаж

	— Үгүй, тэр чинь нүдэнд хүйтэн амьтан биш, үнэнээсээ хэлэхэд хөөрхөн хүүхэн байна. Та нар бүгдээрээ түүнийг эргүүлэхгүй яасан юм бэ, бүү мэд гэж Клаваг өмөөрсөнд

	— Таныг байхад уу даа?! гэж Костько халуун сэтгэлээр дуу алдав.

	Дина хөл алдан баярлажээ. Энэ үгийг тэр хөдсөн дээлт дуулсан ч болоосой!

	— Ямар ч гэсэн балиартахаа болих боллоо! Та миний хойноос гүйж, бусадтай хэрэлдэж, нойргүй хонодгоо боль. Төлөвлөгөөгөө давуулан биелүүлж айлд! гэж Дина эрсхэн хэллээ.

	Дина нэгэнтээгүүр дамшиглаж, нөгөөтээгүүр үнэн хэлжээ.

	Дина Костьког явуулчхаад, өөрөө пийшингээ галлав. 

	Слепцовыг бүжигт хамт очъё гэж гүйж ирэхэд нь бас

	— Үгүй, үгүй! Би чавганц болсон. Бүжиг мүжиг огт хэрэггүй! Үйлдвэр санхүүгийн төлөвлөгөөнөөс өөр юм ярихгүй гэж хэлээд хөөн явуулжээ.

	Дина гурван хоног тэслээ. Тэгтэл нэг мэдэх нь ээ түлээ хагалах хэрэгтэй болов. Өөрөө хагална гэдэг сэтгэшгүй хэрэг. Угаалгачинд хувцсаа аваачиж өгөх хэрэгтэй байдаг. Гэтэл тэр муухай боодолтой юмыг яаж барьж явах вэ? Бас өвлийн хүйтэн харанхуй оройг аргалж өнгөрүүлэх хэрэгтэй шүү дээ. Дина ядуухан тасалгаа, бүдүүн хийцтэй ширээ, орон дээр дэвссэн үрзгэр чонын арьсыг хялмалзан харав... Андрей хэзээ ирэх юм бол?

	Динад ээлжит захиаг нь авчирч өглөө. Дина хайр дурлалын үгийг хайхрамж муутай гүйлгэн уншиж, зэвүү нь хүрчээ. Хайртай юм бол яах гэж явсан хүн бэ? Модчины эхнэр гэж суух ч сайхан хэрэг байна даа, харин. Аа энд хамгийн гол чухал нь байна! «Би ганц нэг өдөр очиж болох сон. Гэвч би биеэ бариад очихгүй байна. Чи ойлгох биз ээ. Би бусдыг ажлаа дуусахаас нааш битгий яв гэж ятгадаг болохоор өөрөө үлгэр жишээ үзүүлэх ёстой...» гэсэн байжээ.

	Дина захиаг галд хийв. Үгүй, ойлгохгүй, ойлгохыг ч хүсэхгүй. Үлгэр жишээ гэнэ үү? Үлгэр жишээгээ үзүүлж л байг, тэгвэл хайр дурлал, үнэнч журам, энэ өөдгүй банзан байшин, энэ ядуу дорой хогшил тавилыг чөтгөр алгадаг!

	Дина хувцасныхаа сайныг шилэн өмсөж, уруулаа жаахан будаж, сэтгэл нь дороо сэргээд, Слепцовт одоо очно гэж утасджээ.

	Хавар болсон атал өвлийн хүйтэн ид тачигнаж байх үед ч ийм хүйтэн байхыг Епифанов үзээгүй билээ. Епифанов ясандаа хүртэл норж бээрээд, нэвт үлээх чийгтэй ширүүн салхинд нойтон хувцастай бие нь жиндэн янгинана.

	Энэ бол Епифановын арван дөрөв дэх аян бөгөөд энэ өвлийн хувьд сүүлчийнх байжээ. Ачааны машины цуваа зөөж яваа шатахуунаа ямар ч байсан барилгын газар хүргэх ёстой. Эс тэгвэл усан зам нээгдтэл барилга нь шатахуунаар тасарна.

	Уг нь байгалийн жамаар хавар болж байлаа. Шинэ тавьж байгаа төмөр замын шугамын дагуу шавхай тогтож, хөлөрч зөөлөрсөн цас заваан будаа шиг болжээ. Цувааныхан мөрний мөсөн тийш эргэж, эргээс мөсөн замд орохдоо эрэг орчмын харз дундуур гатлах хэрэг гарсан учир юу ч үгүй норжээ. Хоёр машин суусныг төмөр аргамжаар чирч гаргав.

	Мөсөн зам сүүлчийнхээ хэдэн хоног дөнгөн данган тогтож байгаа аж. Мөсний өнгөн тал хайлж, урийн усанд идэгдэн гүнзгий гүнзгий ан цав гарч, тэр ан цаваар нь бараан ус дүүрч, тошин гүйж овоорсон мөсний хоорондуур харзны ус бялхан зам хаана. Хүнд ачаатай машины дугуй дор мөс чахран тас нясхийнэ.

	Цувааныхан дөрвөн хоног явжээ. Епифановын машин хоёрдугаарт, толгойн машиныг Гриша Исаков, гурав дахийг Кильту жолоодов.

	Бүгдээрээ адилхан норсныг Епифанов мэдэж байсан хэр нь бусад нөхөд нь мөн адил ийм байгаа гэж итгэмээргүй хачин эвгүй муухай байв. Ус нойтон байдаг нь ёс юм хойно доо, усанд Епифанов дасаагүй бол өөр хэн дассан байх билээ. Гэтэл усанд шумбах ажил бол техникийн ажил. Тэгэхэд энд хувцастайгаа, эсгий гуталтайгаа мөс шиг хүйтэн усанд дэмий орж орхиод, одоо салхинд осгохоос наахнуур суух хэрэг болов. Үхээрийн ажил юм! Дөнгөөд хүрэх л юм сан... Хабаровск тэртээ ард үлдсэн. Пийшингийн нь дэргэд дулаацаж болмоор зам барилгын сүүлчийн хэсэг бас тэртээ ард үлдсэн... Тэгтэл тэртээ урд, хязгааргүй хол газар шатахуун хүлээж байгаа хот нь, жолооч нарын дулаан байртай гарааш нь, Лиденька нь хүлээж байгаа! Занг нь сайн авч завдаагүй байгаа эрэмгий аруухан эхнэр нь хүлээж байгаа. Энэ хорвоод тийм нэгэн бүсгүй байгаа нь Епифановыг одоо болтол харж болшгүй хурц гэрэл мэт гялбуулсаар байгаа билээ. Тийм бүсгүй байгаа нь үнэн, Епифановт хайр сэтгэлтэй нь үнэн юм гэж үү? Епифанов аян замд яваад эргэж ирэх болгонд эргэлзэх сэтгэл төрж, эхнэрээ итгэлгүй аймхай нүдээр ширтэж, ийм нэг хүүхэн байгаа нь үнэн юм уу, ийм хөөрхөн амьтан энд миний өвөрт байгаа нь үнэн юм уу? гэж шалгах мэт мөр, гар, гэзгийг нь барилж тэмтэрч үздэг билээ... 

	Машин нь бөглүүхэн хэржигнэж, хөвчин биеэрээ доргино.

	Бүрхэг хүйтэн өдрийн бор хяраан дунд эзгүй эл хуль эрэг, хол ойрын овон товон мөс, царцаж бөөгнөрсөн хунгар, хальж гарсан усны бараан бараан толбо, түрүүчийн машины тэвшнээс өөр юу ч үл үзэгдэнэ. Епифановын бодох нь: айхавтар хүйтэн байна шүү, дахиад хоёр хоногоос доошгүй явж байж хүрнэ. Лиденька харуулдаж, сэтгэл нь зовж байгаа байх, би чинь гэрээс гараад арав хонож яваа хүн шүү дээ, хэврэг мөс салхинд хага үсэрч магадгүй, тэгвэл ч бүгдээрээ чөтгөрт алгадуулж, загасны хоол болно... цаана нь хоёр зуун километр үлдээд байна, ямар ч байсан хүрэх л хэрэгтэй дээ.

	Епифанов машинаа огцомхон зогсоогоод буун харайв. Учир нь түрүүчийн машин явдал дундаа гэнэт зогсжээ. Гриша Исаков толгой сэгсрэн мөсөн дээр зогсоно. Хөөтэй ажил болжээ. Хоёр зуугаад алхмын зайтай газар зам дээр ус тогтож, ус нь салхинд мяралзан долгисож байлаа.

	Тэр хоёр модоор мөсийг хатган үзэж, тойрч гарах газар эрэв. Гэтэл машин нь чилийсэн зургаан тонн жинтэй байхад модоор хатгаад юугаа мэдэж чадах бил ээ?

	Хараал ширээл тавьсаар машиндаа сууцгааж, Гриша цуваагаа замгүй газраар тойруулан удирдав. Ачааны машин өгсүүр газар өөд танк мэт мөлхөн мацаж, уруу газар хүнгэнэж, дор нь мөс тас нясхийнэ.

	Епифанов нүдээ анийлгаад, машин нь унавал цаг тухайд буун харайхаар бэлтгэж, хаалганыхаа бариулаас барив. Исаков дахин сууж, болзсон ёсоор гурав дахин чагнаалдаж дохио өгөв. Жолооч нар хүрз, царил барин бууцгааж, урагшаа гүйлдлээ. Түрүүчийн машин давж гарахын аргагүй овгор мөс хунгарт тулаад зогсжээ. Жолооч нар зам гаргахаар мөсийг элтэлж эхлэв.

	Гэнэт Кильту дуу алдан хашхирч, гэдрэгээ огло үсрэв. Түүний царил нь хунгар цасан дунд хөлдсөн нэг хачин юманд тээглэсэн байжээ.

	— Эсгий гутал байна гэж Исаков хэллээ.

	Залуучууд бие биеэ нэг хараад, цас мөсийг болгоомжтой элтэлж эхэллээ. Эсгий гуталтай хөл цухуйж, өрөөсөн хөлөө атийж, өрөөсөн хөлөө жийсэн нь мэдэгдэв.

	— Миний гутал байна гэж Епифанов хоолой нь хэржигнэн өгүүлэв.

	Епифанов хонго өвдөг үрээд байдаг газрыг нь хайчилж оноо гаргасан, машины тос асгасан хар толботой урт түрийтэй, эсгий гутлаа таньжээ.

	— Коля байж... 

	Бүгдээрээ айж зэвүүцэн дуугаа хурааж, үргэлжлэн ажиллав. Ухсаар байтал зэрэгцүүлсэн цана дээр уяж бэхэлсэн чемодан дээр сууж байгаа хүний бие гарч ирэв. Тэр хүн толгой дээгүүрээ хөнжил нөмрөөд атийн суужээ. Энд шуурганд дайралдаад, хоёр овгор мөсний нөмөрт хоргодож шуурга намдахыг хүлээхээр шийдсэн бололтой, хүйтэнд жихүүцэн бээрч, бээрсэн хуруугаа сугандаа хавчуулсан нь андашгүй мэдэгдэнэ.

	— Коля, Колька! Чийг бамаас зугтсан нь энэ, ай халаг... гэж Епифанов дуугарав.

	Коля Платт тэсэхүйеэ бэрх өвдөж, айсандаа ярвайсан царайтай байх бөгөөд огт илжирч хувирсангүй.

	— Алгуурлаж байх цаг алга, ажилдаа орцгооё, та минь! гэж Епифанов зориуд цовоо дуугаар өгүүлэв.

	Хагас цагийн дараа цааш хөдөлж болох боллоо.

	Жолооч нар хүүрийг тойрон зогсов. Энд орхиод явах нь тусгүй, гэтэл энэ хүүрийг хэн машиндаа ачих бил ээ?

	Епифановын царай зэвхий дааж

	— Би аваад явъя. Эхний тосгон хүртэл. Тэнд аваачаад өгье, оршуулна биз... гэж хэллээ.

	Хүүрийг ачаан дээр олсоор даруулж, чемодан, цаныг нь кабинд шургуулав.

	Цаашаа хөдөлцгөөлөө.

	Лиденька юу хэлэх бол? Огт дуулгахгүй бол зүгээр сэн... Лиденька энэ залууд хайртай байсан. Анхны дурлал... Колягийн амь үрэгдсэнийг мэдээд тэр анхны дурлал нь дахин сэргэвэл яана?.. Ямар ч байсан хэлэх хэрэгтэй болжээ... 

	Замын бартаанд машин нь донслон овгонож, донслох тоолон муухан уясан хөлдүү хүүр машины бүхээгийн дээврийг цохилно.

	Епифанов үхтлээ айж, амьсгаа нь тагларан суув. Ачсан хүүр амьд юм шиг дээрээс тогшиж, эргэлдэн хөрвөөнө. Үе үе салхи ширүүсэхэд сүүмгэр харанхуйд орчин тойрны юм хуйлран эргэлдэнэ. Хэн ч аймаар зэвүүн... Ядахдаа хүн дуугарах дуулддаг болоосой!

	Гэнэт тас нясхийж, огцом донсолж, хөнгөн цагаан сав хангинаж... машин нь бөгсөөрөө суув. Епифанов буун харайнгуут өвдөгцөө усанд орлоо. Хойд дугуй нь усанд орж, ус нь хөөсрөн пул пүлхийж байлаа.

	Епифанов толгой дээрээс хүүр түжигнүүлсэн машиндаа гав ганцаар нуруу хүйт оргиж явах нь эцэс болсонд баярлах шахаж

	— Аль вэ, шумбагчид аа, ажилдаа ороорой! гэв.

	Жолооч нар машиныг тойрч, үг дуугүй усанд орлоо. Епифанов мотороо асаав. Гэтэл дугуй нь ямар ч ашиггүй хий эргэж, байрнаасаа хөдөлж өгөхгүй, ус үсэргэв. Мөс хагарч тачигналаа.

	Дугуй доогуур нь банз ивж, халтирамтгай мөсийг чадлаараа тийрэн, машиныг зэрэг түлхэцгээлээ. Урд дугуй дор мөс доргин доош сууж байгааг Епифанов мэдрэв. Айх мэт тачигнасан их чимээ сонстох тэрхэн үед Епифанов цөхрөнгөө барж, машинаа урагш угз зүтгүүлж,.. ангалаас сугалан гаргажээ.

	Ард нь хашхиралдлаа. Цөмөрсөн нүхэнд хэдэн хүн унаад тийчгэнэж байсныг татаж гаргалаа. Хувцсаа хатаах зав ч байсангүй, хатаах газар ч байсангүй.

	Машинууд болгоомжтой урагш хөдөллөө. Жолооч нар замаа цэвэрлэх гэж байн байн машинаасаа бууна.

	Бие биеэсээ

	— Дахиад хэдий хэр үлдлээ? гэхэд

	— Зуун тавиад километр... гэж

	— Хүрч чадах уу? гэхэд нь

	— Хүрэх л хэрэгтэй... гэлцэнэ.

	Хагас цагийн дараа өөр нэг машин мөсний ангалд сууж, дахиад л бүгдээрээ элбэж хамжиж байж гаргав. Бие биеийнхээ царайг ч харахгүй, хөмсөг зангидаж, хараал тавьцгаана.

	Удаан зүтгэх нь байна...

	— Дөнгөөд хүрнэ ээ... гэлцэнэ.

	Дахиад л, бүүр бүрэнхий болж эхлэх үед хэврэгшсэн мөсөн дээгүүр явцгаалаа. Епифанов дахиад л ганцаараа царай нь хувхай дааж, жолооны ард цомцойн суухдаа толгой дээр хөлдүү хүүр ая тал засаж болгоомжтой тогших мэт тасралтгүй дэлдэх нь дугуйн дор мөс тас няс хагарахаас илүү аймшигтай санагдана. Лиденькад хэлэх үү, байх уу?.. Хэрэггүй... Үгүй хэлэх хэрэгтэй... Нуувал өөдөөс нь яаж харах вэ?..

	Хоноглох гэсэн нанай хот айлын дэргэд машинаа мөсөн дээрээс мөрний эрэг дээр гаргахад эргийн яг дэргэд гурван машин суучихжээ.

	Нанайчууд туслалцан чирч гаргалаа.

	— Явж болохгүй. Зам байхгүй. Та нар хүрч чадахгүй гэж нанайчуудыг хэлэхэд

	— Тэгнэ байх аа. Хүрэхдээ л хүрнэ! гэж Кильту ёстой жолооч хүний буурь зааж идэрхэг хариулав.

	Епифановыг жолооч нартай хамт нөгөө хүүрийг буулгаж унтахаар бэлтгэж байх хооронд Кильту машиныхаа дэргэд бохирон суугаад, тойрон шавсан нанайчуулд моторын зохион байгуулалтыг тайлбарлав.

	Епифанов оройн хоолон дээр

	— Тэгээд хүрч чадах болов уу? гэж Кильтугээс асуусанд

	— Манай хүрч чадна, чи яах вэ? гэж Кильту зальтайхан хариуллаа.

	Өглөө эрт аян замдаа орцгоов. Харз усыг онцын хөглөлгүй гаталж, гурван цаг хэр алгуурхан ч гэсэн тайван явцгаалаа. Тэгж явтал ар талд удаан чагнаалдах дуулдав. Хамгийн сүүлд явсан Тимка Гребенийн машин суужээ. Епифанов хараал тавиад, гаргалцахаар очлоо.

	Тэр машин нэг их суугаагүй учир хагас цаг хүрэхгүй ноцолдоод гаргаж чадсан боловч жолооч нар үүнийг сүүлчийн тохиолдол гэж сэтгэлээ хуурсангүй. Мөрний дагуу туж энд тэндгүй шар ус гүйсэн байх агаад мөсний ангал цав харсаар байтал тэлж ихэснэ.

	— Үүгээр чинь амь аврах хийтэй дугуй хүзүүндээ углаад явах хэрэгтэй юм байна гэж Тимка Гребенийг хошигноход

	— Мөсөн дороос гарч ирдэг нь хол гэж урдаас нь төв хариулцгаажээ.

	Тэр өдөр есөн удаа суусан машинаа гаргах гэж ноцолдсоор байгаад шөнө болоход арван хоёрхон километр явсан байжээ. Бас нэгэн шинэ өдөр эхэлж, шөнөдөө хатаж эвэрсэн өмд, эсгий гуталд нь ганцхан цагийн дотор мөс шиг хүйтэн ус нэвчив. Хувцсаа хатаах газар ч байхгүй, ер, нь тэртэй тэргүй дахиад л ус шаварт орох хэрэг гарах тул хатаагаад ч нэмэргүй гэдгийг жолооч бүр мэднэ.

	Хорин машин хойно хойноосоо цуварч, бүгдээрээ комсомолын гишүүн хорин жолооч хөмсөг атируулан, булчин шандсаа зангируулан итгэл муутай замыг нүд ширтэн, чих тавин машинаа жолоодож, хэдийд юу ч болж магад хэмээн анаж явна. Хүн бүр жихүүн хүйтэн, сэтгэлийн түгшүүр хоёрт хамаг бие арзасхийхийг даран, «Ямар ч байсан хүрнэ дээ, хүрэх ч хэрэгтэй» гэж бодно

	Гурван хоног ингэж тасралтгүй тэмцэлдсэний дараа дөвөв дэх өдөр жолооч нарын нэг нь

	— Чөтгөр алгад! Миний тэнхээ тасарлаа гэж дуугарчээ.

	Епифанов зэвүүцэн эргэж харвал Тимка Гребень байжээ. Тимка гуйвж дайвалзан, царай нь шарлаад, нойтон хувцаснаас нь уур савсаж, халуундаа нүд нь этгээд хачин гялалзана.

	Нөхөд нь түүнийг хараад юу ч хэлсэнгүй. Тимка халуу шатсан толгойгоо гудайлган мөсөн дээр сууж байхдаа жолооч нар цасанд суусан бас нэг машинаа гаргах гэж аахилж уухилан байгааг хайхрамжгүй чагнаж байснаа гэнэт босон харайж, туслахаар ухасхийв. 

	Епифанов түүнийг түлхэн зайлуулж

	— Сууж бай, анжгай минь. Жаахан амсхий гэж хэллээ.

	Тимка эсэргүүцэх гэснээ дуулгавартай суув.

	Жолооч нар тэр ажлаа дуусгаад машин машиндаа сууцгаалаа. Тэнхээ тасарлаа гэж хэлж байсан Тимка ч бас машин тийшээ очлоо. Тимка бусадтайгаа адил машинаа жолоодож, хувцаснаасаа уур савсуулна. Заримдаа хэсэгхэн зуур нүдээ аниад, дахин нээж, урдаас жирэлзэх замыг ширтэнэ.

	Тимка хонох газар хүрч, машинаа тавьж, түлхүүрийг нь өвөртлөөд, байшин хүртэл салгалан очиж, дороо унаад өглөө. 

	Түүнд архи уулгаж, үстэй дээлээр хучив.

	Гриша Исаков Тимкагийн халуун духыг барьж үзээд

	— Бэлтгэл жолоочгүй гарч болохгүй гэж би хэлээгүй юу гэсэнд

	— Хүрнэ дээ гэж Тимка өгүүлээд даруй унтжээ.

	Тимка өглөө нь бусадтайгаа зэрэг босож, цай уугаад, гуйвж дайвалзан машиныхаа дэргэд очив.

	— Дөнгөөд хүрэх үү? гэж түүнээс асуухад, омголтсон уруулаа хэмлэн байгаад

	— Хэдий хэр үлдсэн бэ? гэж асуухад нь

	— Далаад километр гэсэнд

	— Дөнгөнө гэж Тимка арайхан дуугарчээ.

	Тимкагийн бие муу байгааг Епифанов мэдэж байлаа. Бас өөрийгөө лав эрүүл байна гэж мэднэ. Гэтэл үе үе үйлийн үргүй ядарч, «Чөтгөр алгад! Чадахгүй нь!» гэж хэлмээр санагдана.

	Епифанов арван тав - зургаан километр яваад, зам сайжирч байна гэж сэтгэлээ засаж байтал машин нь нэг уухилаад хойд дугуйгаараа тэвшиндээ тултал суучихлаа. Епифанов үсрэн буув. Энэ бол бүх аян замын турш хамгийн ноцтой тохиолдол болжээ.

	Жолооч нар гүйлдэн ирж, Тимка ч бас ирэв.

	— Яв, яв. Чамгүй аргалчихна гэж Епифанов түүнд өгүүлэв.

	Жолооч нар машиныг эргэж тойрон үзэж, янз янзаар оролдоод огт болсонгүй. Епифановын машин нүсэр их биеэрээ мөсийг даран сууж, мөс үргэлжлэн цуурч, юу юугүй сүйд болох нь гэмээр байжээ... 

	— Аль вэ, ачааг нь буулгая! Замд овоо амарлаа, анжгай нар минь, одоо ажиллацгаая гэж Епифанов хэллээ.

	Ачаа буулгах дуртай хүн байсангүй. Хөл гар нь хөшөөд хөдлөхөө ч больжээ. Гэтэл яая гэх билээ. Ачааг буулгаж, бензинтэй бидоныг урагш нь зөөж эхэллээ. Тимка бас ирж элбэлцэв. Епифанов шүүрс алдаад, хорьсон ч үгүй. Хос гар болгон чухал хэрэгтэй бачим давчуу цаг байлаа. Машиныхаа ачааг нь хөнгөлөөд, гаргах гэж дахин оролдов. Тимкаг жолоо бариулан суулгаж, бусад нь машиныг гараараа дээш нь өргөж, ганхуулан түлхэж үзэв. Дугуй нь хий эргэж, мотор нь бөглөрөн, мөс хагарна. Жолооч нар хараал тавьж, халтирч гулсан, дахин босож, уухайлан түлхэв. Гэнэт машин нь овгосхийгээд гарлаа. Бүгдээр уухайлан, машиныг цааш хэдэн метр түлхээд, дахин ачаалж эхлэв.

	Ус түргэн зуур бургилан гарч байгаа тэр аюултай газрыг бусад машин болгоомжтой тойрон өнгөрөв.

	Тэр өдөр дахиад дөрвөн удаа ийм аюулд орж, орой тийшээ өөр хоёр жолооч өвчлөв.

	Епифанов үүрээр хамгийн түрүүн сэрж, бусдыгаа сэрээж

	— Анжгай нар минь, гэгээ орж байна. Гэртээ туугаад хүрчихдэг хэрэг гэж хэлжээ.

	Нойр нь ханаагүй Гриша Исаков алжаангуй нүүрээ өргөж

	— Явах юм уу? гэж хайнгадхан асуусанд

	— Явна аа, анжгай минь гэжээ.

	— Явах бол явах л биз гэж Тимка Гребень хэлээд өндийснөө тэр даруй гэдрэгээ унаад өглөө.

	Тимкагийн царай нь шөвийж, нүд нь халуундаа гялалзан, уруул нь омголтож, цус гартлаа хагарчээ. Түүний царайг Гриша хараад ямар ч гэсэн Тимкагийн бие Гришагийнхаас дор байгааг мэдэж, яаран босов.

	— Бие чинь базаахгүй байна уу? гэж Епифанов Гришагаас асуусанд

	— Дажгүй. Бие жаахан дагжаад байна... Дажгүй гэж Гриша хариулав.

	— Дөнгөөд хүрэх үү? гэхэд нь

	— Дөнгөнө гэлээ.

	Тимкаг босгож, цай уулгаж тэнхээ залгуулаад, сугадаж түшин, машины нь дэргэд хүргэв.

	Ийнхүү бас нэг өдөр өнгөрсөн нь мөстэй тэмцэлдсэн зургаа дахь хоног байлаа. Шинэ газар хоноглоход бүгд хөгжилтэй ажээ. Хорин тав зургаан километр үлдсэн тул маргааш нь гэртээ хүрч хононо гэж найдацгаана.

	Сэтгэл нь сэргэсэн жолооч нар үүрээр машинаа хөдөлгөлөө. Хаврын урь энд хараахан ирж завдаагүй, идэж эвдэх ажлаа хийж амжаагүй байсан тул зам сайн, харз цөөн, ангал цав бага тохиолдох болов.

	Епифановын бодох нь: «Хүрээд ирлээ шүү. Уг нь огт болмооргүй санагдаж байсан, тэгтэл хүрээд ирлээ. Үнэн хүсэл зориг байвал ямар ч бэрхшээлийг давж болдог л юм байна!.. Тэгэхэд Колька яалаа? Ээ муухай золиг! Чийг бамаас айж хулчийсан өгөр! Тэгээд юу болов гэхэд цасан булш болж... Лиденькагийн сэтгэл л бүү эвдрээсэй... Сэтгэлийнхээ угт Коляд хайртай хэвээр бол яана?.. Хэлэхгүй юм сан... Үгүй, хэлэхгүй бол муухай. Хэлнэ. Яаж хэлнэ дээ, ер?.. За хэлэхэд хэцүү юм шиг байдаг, нэг хэлчихвэл гайгүй. Энэ замтай л адил. Биднийг Хабаровскт байхад хоёр зуун километрийг долоо хоног явж байж барна гэж хэлсэн бол үнэмшихгүй байсан сан. Ингэж үйл тамаа эдэлнэ гэж мэдсэн бол айх байсан сан. Гэтэл туулаад гарахлаар өөр яриа алга. Бид алдар нэртэй, барилга маань шатахуунтай болно. Үгүй энэ юу вэ?»

	Ар талд нэг л хачин өрөвдмөөр тасралтгүй чагнаалдах дуулдав. Епифанов Тимкагийн жолоодож яваа сүүлчийн машин тийш ухаан жолоогүй гүйж очив. Машин нь хойд дугуйгаараа мөсний ангалд суужээ. Онцын ноцтой юм алга. Харин Тимка гар, толгойгоороо жолоо дээр дараад, тасралтгүй чагнаалдаж, нөхдийгөө гүйж очсон хойно ч үг асуухад хариу дуугарахгүй чагнаалдсаар байлаа. Тимкаг жолооноос нь салгаж өндийлгөв. Тимка халуурч гөлийсөн нүдээр хий ширтэн, амандаа нэг юм үглэв. Епифанов түүний мөрөөр тэвэрч

	— Яав, Тимка, бие чинь муу байна уу? гэж асуусанд,

	— Тэгнэ, байх аа, хүрэхдээ л хүрнэ! гэж Тимка дуу алдаад хажуу тийшээ ойчив.

	Машиныг нь гаргасан боловч жолоодох эзэнгүй болжээ. Тимкаг өргөж, өөр машинд суулгалаа. Тимка жагсаалаас гарчээ.

	— Орхихоос биш дээ. Очсон хойноо цанаар хүн явуулъя гэж нөгөөдүүлийгээ хэлэхэд Епифанов дүрсхийж

	— Болохгүй! Алдыг нь аваад дэлэм дээр нь гэгчээр нэг машинаа энд хаях гэж үү? гэлээ.

	Нэг нь чирэх санал гаргав. Туршиж үзлээ. Жолоог тасралтгүй чадамгай залж эргүүлэх шаардлагатай мөсөн замаар эзэнгүй машиныг чирнэ гэдэг бүтэшгүй ажил байжээ.

	Жолооч нар дахин зөвлөлдөхөөр цугларч

	— Орхихоос биш, одоо яая гэх вэ? гэлцэхэд нь

	— За тэр ч болохгүй. Машиныг хулгай аваад явчихвал яана? гэж Епифанов өгүүлсэнд

	— Хэн хулгайлах юм бэ? Үүгээр чөтгөр ч дуртайдаа явахгүй гэхэд нь

	— Бензинийг хулгай авчихвал яана? гэлээ.

	Жолооч нар дуугарсангүй.

	Епифанов шатаж

	— Шившгээ тарих нь тэр! Бидэнд үнэт чухал ачааг итгэж найдсан байхад хээр хаячхаад явах юм уу? гэж дуу алдсанд

	— Тэгээд одоо яах вэ? гэлээ.

	Епифанов бодол болж, шилээ маажиж, хөмсгөө хөдөлгөв. Тэгснээ

	— Колягийн цана үлдсэн байх аа? гэж асуув.

	Цана нь үлдсэн байжээ.

	— Та нар зорьсон газар тийшээ яв. Очоод нааш нь жолооч явуулаарай гэж Епифановыг хэлэхэд

	— Чи яах юм бэ? гэсэнд

	— Би хоёр машин жолоодно гэхэд нь

	— Хоёр ий? гэвэл

	— Хоёрыг, анжгай нар минь. Ядах юм алга. Епифанов хэзээ ч шантарч байгаагүй, энд ч шантрахгүй. Та нар явж бай гэжээ.

	Бүх цуваа өөрийн нь машиныг тойрон өнгөрч холдохыг Епифанов сэтгэл түгшин ширтэнэ. Дараа нь Тимкагийн машиныг аль хуурай газар аваачиж, мөсөнд шигдэж суулгахгүй гэж дугуй дор нь брезент дэвсээд, өөрийн машинд сууж, цааш явлаа. Нэг километр ахилаа. Цувааны бараа тасрах шахжээ. Тимкагийн машин ч сондгой ганц цэг шиг харагдана.

	Епифанов цана углаад, үлдээсэн машин тийш гүйв.

	Тимкагийн машиныг өөрийн машины дэргэд авчрах үед цуваа хэдийн далд орсон байжээ. Уйтгарлан гуньж, биедээ үл итгэх сэтгэл төрөн, зүрх нь базаллаа. Нэг юм уу, бүтэн хагас километр хэртэй урагш яваад, дахин цана углаж, хоёр дахь машиныг авахаар гэдрэгээ явлаа. Өөрөө өөрийгөө элэглэж: «явган тууж байдаг ёстой нэг жолооч байна даа!» хэмээн инээх гэж оролдож үзэв. Инээд нь хүрч өгсөнгүй.

	Дахин машинаа барьж явтал машин нь гэсгэлүүн цасанд шигдэж хий эргэв. Епифанов уурласандаа орилох шахлаа. Өөрийн дууг сонсож, сэтгэлээ сэргээх гэж чанга чанга хараал тавив. Машинтайгаа ноцолдож, хар хөлс нь цутган юу ч үгүй норж, дөчөөд минут болсны эцэст сая мөстэй намгаас гаргаж чадлаа. Машин жолоодоод явж байхад сэтгэл тайвшрах боловч дахин цана углаад, хоёр дахь машинаа авахаар гүйх гэтэл тамир нь барагдаж, гүйж чадахаа больсон байлаа. Ядахдаа цанад цас наалдаад гулсаж өгөхгүй, харин явахад тээр болно. Епифанов цанаа машин дотор шидэж орхиод явган алхаллаа.

	Норж хөөсөн эсгий гуталтай хөлөө арай чарай зөөн алхлах зуур: Тэсэх л хэрэгтэй! Туслах хүн иртэл бууж өгөхгүй юм шүү... Амлаж орхиод чадахгүй бол шившигтэй хэрэг... Хоёр машин шатахуун... Барилгад тасрах шахаад байгаа... Хүрэх л хэрэгтэй... гэхээс өөр юм үл бодно.

	Епифанов хоёр машины хоорондох замын дунд ороод салгалан гуйвж, овгор мөсийг нуруугаараа налан унав. Хөл нь өөрийн эрхгүй нугарч, нүдний өмнүүр мөрөн, тэнгэр эрээлжилж, бараан толбо мэт харагдах машин нэгэнтээ ойртож, нэгэнтээ холдон үзэгдэнэ.

	«Амардаг юм уу?.. Коля ингээд л амь алдсан байх» 

	Епифанов ийм юм бодож гэнэт ухаан ороод, зүүрмэглэснээ мэдлээ. Хэдий хэр унтсан юм бол? Бодвол хэдэн минут байх.

	Епифанов хөл нь хамаг бие нь чичрэхийг хатангитан тэсэж, урагшаа түргэн түргэн алхлав.

	Бүрэнхий болж эхэллээ. Баруун эрэгт мод бэлтгэж байгаа газар гал улалзав. Тэгэхлээр найман километр, сайндаа арван километр байгаа... Гол нь ойчихгүй, унтчихгүй, бууж өгөхгүй юм шүү... Епифанов өөр юу ч бодож сэтгэхгүй, алжаалтай тэмцэлдэн, одоо явган явна, машинаа жолоодно, дахиад явган явна, дахиад машинаа жолоодно, дахиад явган явна гэсэн ийм дэс дараалан солигдох үйл ажилд бие сэтгэлийнхээ хамаг хүчийг шавхан зориулав.

	Олон хүн угтан гүйлдэж ирэхийг Епифанов бүүр дэргэдээ ирсэн хойно л сая харав. Епифанов машиныхаа гишгүүр дээр суугаад, нөгөө машины нь хойноос хүн явахыг хий гөлрөн ширтэж байснаа хажууд нь Гриша Исаков зогсож байгааг сая л ухаарч

	— Чи юунд ир ээ вэ? Бие чинь базаахгүй байгаа шүү дээ гэсэнд Гриша хариу хэлсэнгүй, өөдөөс нь

	— Зүдрэв үү? гэж асуусанд

	— Гайгүй гэж Епифанов хэллээ.

	Тэр хоёр нөгөө машины ирэхийг хүлээж байгаад, цаашаа хөдөллөө.

	Тэднийг угтахаар танил нөхөд, анд найз нар нь, дарга нар нь гүйлдэн ирлээ. Арван өдөр үргэлжилсэн аяны тухай, олдсон хүүрийн тухай, Епифановын баатарлаг зан байдлын тухай бүгдээр дуулсан байжээ.

	Епифанов Лиденькаг эрж ийш тийш хараад олсонгүй. За тэгнэ ээ тэр, Лиденькад хэлж орхисон байх. Лиденька уйлж унжаад, өөрийг нь ч угтаж ирэхийг хүсээгүй юм байх... 

	Епифанов машиныхаа ачааг нь буулгаж дуусахаар гараашинд аваачиж тавих гэж хүлээх зуур машинтайгаа ноцолдож байтал гараашны дарга нь тэнд ирсэн байжээ. 

	Гараашны дарга нь Епифановын гарыг атгаж

	— Баярлалаа, сайн нөхөр минь! Одоо гэртээ харь. Машиныг чинь би аваачаад тавьчихна гэлээ.

	Епифанов толгой дохиод, гэрийн зүг сажлахад хөл нь даагдахгүй хүнд байв. Юу хүлээж байгаа бол? Лиденька ямар янзтай угтдаг юм бол? Нүүр буруулж түлхэхгүй байгаа?

	Епифановыг Соня Исаков тосон ирж зогсоогоод, журмын нөхрийн ёсоор тэвэрч, баатар зоригтойг нь магтаж, бас

	— Колягийн тухай Лиденькад юу ч бүү дурсаарай. Одоо Лиденькагийн сэтгэлийг хөдөлгөж болохгүй. Би бусад улсад бүгдэд нь сануулсан... гэж шивгэнэжээ.

	Епифанов юу гэхэд юу ч ойлгосонгүй. Яагаад сэтгэлийг нь хөдөлгөж болохгүй гэв? Лиденька өвчтэй байгаа юм болов уу? Лав өвчтэй байж таарна аа, эс тийм бол тосоод гүйж ирэх байсан сан.

	Епифанов ядарснаа мартаад гэртээ гүйж харив. Урдаас нь Лиденька дан платьтай ухасхийн гарч ирлээ: Бүрэнхий байсан хэр нь Лиденькагийн нүднээ нэг л онцгой гэрэл туяаран байхыг Епифанов юу юуны түрүүн олж харав.

	Бүсгүйн гар Епифановыг хүзүүдэн тэвэрч, уруул нь үнсэн таалж, тийнхүү үнсэн таалах завсар нэг юм түргэн түргэн ярих нь «яагаадыг бүү мэд, намайг явуулсангүй» гэв үү, «надад хэл өгсөнгүй» гэв үү, юу гэснийг сайн сонссонгүй. Лиденька нойтон муухай хувцсанд нь наалдлаа. Епифанов, бүсгүйн дэргэд ой гутмаар хүйтэн нойтон, балиар муухай байгаагаа мэдэж, түлхэн зайлуулах гэтэл энэ сайхан жаргалыг тастах чадал хүрсэнгүй, хоёул гэртээ орлоо. Епифанов Лиденькаг ажиглаад байх тусам үнэхээр урьд үзэгдээгүй шинэ сонин баяр баясгалан дотроос нь туяараад байна уу, эсвэл тэгж санагдаад байна уу, учрыг ойлгосонгүй.

	Лиденька Епифановын замын тоосыг угааж арилгаж, хувцсыг нь сольж, албын хүчээр оронд нь хэвтүүлээд, өөрөө дэргэд нь сууж

	— Чамд дуулгах сонин бий... гэж зовнисхийн өгүүлжээ.

	Бүсгүйн царай улсхийж, доош харснаа тэр даруй толгойгоо өргөж, эмэгтэй хүний ямар нэг гойд гоц баясгалан гийсэн нүдээр нэгийг асууж, нэгийг хүлээсэн байдалтай харахад нь залуу хархүү даруй учрыг ойлгож

	— Нээрээ юу? гэж дуу алдаад, ялимгүй ичингүйрсэн омог бардам баясгалант нүүрээ бүсгүйн алганд нууж, өөр олон юм хэлэлтгүй болжээ.

	Барилга дээр таван хүний бүрэлдэхүүнтэй комисс бүтэн долоо хоног ажиллав. Комиссынхон нисэх онгоцоор ирж, тэр өдөртөө барилгын ажил байдлыг судалж эхэлжээ. Комиссынхон бүх байшин барилгыг эргэн шалгаж, оройн цагаар банзан байшин, овоохойгоор орж, комсомолчидтой ярилцаж, шилдэг гавшгайчид инженер, мастерыг ээлж ээлжээр дуудан уулзлаа.

	Маргааш нь клубт комсомол, инженер, техникийн идэвхтнийг оролцуулан намын нээлттэй хурал хийлгэхээр товлов.

	Вернер царай алдаж цонхийжээ. Комисс ямар дүгнэлт хийснийг хараахан мэдээгүй боловч урьдынхтай адил биедээ итгэхээ больж, Морозовын алагдсаны дараах шөнөөс сэтгэлд нь хурж тунасан зүйл одоо нэгэнт төлөвшиж, өөрөө өөрийгөө буруушаан, албан тушаалаасаа зайлбал зохино гэж шийдэв. Вернер ийм том ажлыг удирдаж дийлэх чадалгүй болсноо мэдэрч, энэ асуудлыг өөрөө дотроо нэгэнт шийдсэн байлаа. Харин маргаашийн хурал дээр хүмүүс ямаршуу янзын санаа сэтгэлээр яаж ярих бол гэх халширна. Вернер тэр хүмүүстэй арван сар гаруй ажилласан атал одоо болтол тэднийг сайн таньж мэдсэнгүй. Тэдний дотор даалгасан юмыг сайн юм уу, муу биелүүлдэг, сайн юм уу, муу ажилтан бий. Харин тэд юу бодож байдаг бол? Өөрт нь хэрхэн хандаж байгаа бол? Юу юу гэж зэмлэх бол? Вернер тэдний саналыг анхаарч сонсоогүй. Гэтэл маргааш тэднээр хэргээ шүүлгэх болж байна... 

	Вернер ажил хийсэн ч юмгүй, амарсан ч юмгүй өдрийг өнгөрүүлж, орой нь хүн хүлээн авч уулздагаа өөрчлөөд, эрт унтахаар хэвтсэн боловч бас нойр нь хүрсэнгүй. Өглөө нь барилгаар явж үзлээ. Вернер энэ барилгад төрсөн үр шигээ хайртай. Анхны инээд хүрмээр жижиг цахилгаан станц, хараахан барьж дуусаагүй хоёр дахь цахилгаан станцын сүрлэг дүрд хайртай. Барьж байгаа цехүүдийн танил дүрс, үзэмж муутай эгнэсэн банзан байшин, цасанд дарагдсан овоохойд хайртай. Моддын дээгүүр торойх модны заводын яндан, тоосгоны заводын тэртээ хол суунаглах утаанд хайртай. Тайгад анхны яндан хангинасан зуны тэр нэгэн өглөөг Вернер тодхон саналаа. Засгийн газраас тогтоож өгсөн хугацааг ихээхэн товчилж чадна, ялгуусан их баяр хийж, гавьяа шагнал хүртэх цаг холгүй гэж баясгалант сайхан мөрөөдөл өвөрлөж явснаа. саналаа... Нэр алдарт дурласных уу?

	Вернер явсаар овоохойн дэргэд хүрч, гэнэт гайхширан зогтусав. Мандах нарны туяанд овоохойн хоорондуурх замаар таяг тулсан хэдэн бөгтөр хүн аяархан алхалж явжээ. Тэднүүс хавагнаж, өвдгөөрөө нугарч татсан хөлөө болгоомжтой зөөж байна. Тэднүүс Вернерийн өөдөөс уурсаж жигшсэн байдалтай эс ч гэсэн, бас найртай эелдэг биш харж байна. Тэд мэндэлсэн ч үгүй, буруу харсан ч үгүй, таягаа тог тогхийлгэж, хайлмал цасан дээгүүр эсгий гутлаа чирэн өөдөөс нь ирж, хажуугаар нь өнгөрлөө. Вернер хоёрыг нь танив. Нэгийг нь анхны цахилгаан станц угсарч байхад нь харсан. Нөгөө нь мод урсгагчдын бригадын нэрд гарсан их тэнхээтэй залуу байв. Вернер өнөөдөр биеэ өмөөрч юу хэлэх вэ?

	Ингээд хурал эхлэх цаг боллоо. Комиссын дарга товч бөгөөд хатуу оршил үг хэлэв.

	Вернер тэргүүлэгчдийн ширээнд суухыг хүссэнгүй, доор, тайзны яг дэргэд дуу шуугүй, хүйтэн царайлан цэмцийн сууж байв. Вернер танхимд суугаа хэдэн зуун хүний царайг тойруулан харахад нэг ч эелдэг найрсаг харц дайралдсангүй. Түүний эсрэг тайзны нөгөө талд хэсэг комсомолчдын  дунд Клара Каплан сууж байв. Клара Вернерийн харцыг ажиглаж, толгой дохиод, өрөвдсөн байдалтай инээмсэглэв. Тийнхүү инээмсэглэх нь Вернерийн сул доройг сануулсан мэт сэтгэлд эвгүй санагдав. Дараа нь Кочанерын айж зовсон үнэнч харцтай тулгарч, «гялаан толгойтой шаар» гэж Кларагийн хэлж байсныг санав. Вернер уурсан, Кочанераас нүүр бурууллаа. Кочанерыг тийм хүн гэж урьд нь яагаад мэдсэнгүй вэ? Уг нь Кочанер бол даалгасныг үг дуугүй биелүүлдэг дуулгавартай сайн ажилтан гэж боддог байсан бол жинхэнэ хэрэг дээрээ илүү цалин хөлс, орон байр, шагнал, эмнэлгийн тусламж, тэтгэвэр гуйж гувшиж авдаг олиггүй зусарч бялдууч, нэр зэрэг хөөцөлдөгч, авлигач, амьтан байж гэдгийг одоо л ойлгов.

	Вернер айж ичих шиг болж, тэргүүлэгчдийн ширээнд суугаагүйдээ харамсав. Тэнд дассан байрандаа суусан бол ингэж орь ганцаардах сэтгэл төрөхгүй ч байсан байж болох юм. Тэнд Гранатов комиссын нэг гишүүний хажууд суугаад, огт ажиггүй ярьж инээж байна. «Ингэж гоёхон ганцаардах чинь эцэс сүүлдээ тоогүй юм болж мэднэ» гэж тэр нэгэн удаа Клара хэлж билээ. Энэ ч их эртний явдал. Тэгэхэд Вернер зоригтой, зөрүүд, хэний ч үгийг тоодоггүй, биедээ итгэдэг байсан. Одоо бол ганцаардаж, «манай хаан шалдан байна» гэгчийн үлгэрээр олны өмнө нүцгэн шалдан байгаа юм шиг сэтгэгдэл төрж байна. Сүр бараа нь арилж, юм бүхнийг мэддэг чаддаг давуу байдлын туяа нь буурч, өнөөдөр нэг ёсондоо хэргээ таслуулах гэж байна. Ажил төрлийн байдлаар, үр дүнгээр нь шүүнэ. Одоо зогсоогоод байгаа барилгыг хууль бусаар барьж, хөрөнгө үхүүлсний учир; ханган нийлүүлэх зүйлийг тасалдуулсны учир, мод бэлтгэл, тээвэр гэхчлэн замбараагаа алдсан хэрэгт олон нийтийг дайчлан яаруулж тэвдүүлж байсны учир, өглөө оройгүй заваан шар будаа өгч байсны учир, чийг бам өвчин дэлгэрсний учир ял хэлэлцэнэ... 

	Хурал бол үнэхээр шүүх боллоо. Хамгийн түрүүн үг хэлсэн Ленинградын хөлөг онгоцны үйлдвэрийн ажилтан, бүхэнд хүндтэй Иван Гаврилович Тимофеевын хэлсэн үг л ялын тогтоолыг хэлж өгөв. Тимофеев хөлөг онгоц үйлдвэрлэх ажлыг аль болох түргэн эхлүүлэх явдлыг барилгын удирдлага хэчнээн муу, эв дүйгүй бэлтгэсэн гэж нэг л зүйлийн тухай их тайван, ажил хэрэгч ярилаа. Тэгээд Вернер алдар нэрд дурлаж хий яарсан нь ажил хэрэгт хор болсныг өөрөө ойлгов. Вернерт сөрж өчих үг байсангүй. «Би ийм зүйлсийг харгалзсангүй... Би сайн сайхан бодолд хөтлөгдсөн... Би алдаж эндсэн байна...» гэж хэлэлтэй биш. Эхнэр хүүхдэдээ л ингэж ярьж болох юм биз. Вернерийн алдаа эндэгдлийн уршиг балгийг биеэрээ амссан энэ хүмүүст тийм үг ямар хэрэгтэй юм бэ?

	Үг хэлсэн хүн бүр Тимофеевын бодлыг лавшруулж, өөрийг нь нам цохино гэж Вернер бодоод, тийнхүү цохиулахаар биеэ бэлтгэн, зангидсан гараар эрүүгээ тулаад сууна.

	Тэгснээ гэнэт анхааран чагнав. Үг хэлсэн хүмүүс Вернерийн санаанд ороогүй зүйлийг ярив. Тэд Вернерийн тухай ярьсангүй, өөрсдийнхөө тухай, барилгын тухай ярилаа. Коммунист, комсомолчид, нам бусчууд үг хэлэв. Тэдний олонхыг гавшгай ажилчин, техникч, инженер гэж Вернер мэдэх боловч заримыг нь анх удаа зүс үзжээ. Чухам эд л энэ газрын эзэн хүний ёсоор ярьж байлаа. Вернер анхандаа ярвайжээ. Энд бясааны тухай, барилгын талбай дахь модыг хөрөөдсөн тухай ярихын хэрэг юу вэ? Үндсэн асуудлаас хадуурч, халуун усны тухай, зургаадугаар хэсгийн нормчлолын ажил муу байгаа тухай, инженер Слепцов ханын сонинд бичсэн зүйлийг тоомсорлохгүй байгаа тухай ярихын хэрэг юу вэ? Тэнгисийн Аянга босож ирээд, танхимаар нэг хашхирч, техникийн хэлтэс «сээтгэнэх танхим» болж байгааг эцэс болгохыг шаардав. Вернер цочиж, зэвүүцэн, тэргүүлэгчдийн ширээ өөд харвал Кругловын царай зэвхий даагаад сууж байлаа. Ийм юмны тухай одоо энд, ийм олон хүний өмнө, Кругловын нүүрэн дээр ярих яасан эвгүй вэ! Энэ эвгүй байдлыг засаж залруулах биз гэж Вернер бодов. Гэтэл удалгүй өөр нэг хүн үг хэлэхдээ Тэнгисийн Аянгыг дэмжиж: «Энэ үг Кругловын чихэнд эвгүй сонстоно гэдгийг бид мэдэж байна. Гэхдээ байшингийн ар өврөөр шивэр авир гэлцэж байхын оронд улаан нүүрэн дээр нь хэлбэл дээр гэж бодож байна. Андрей чиний эхнэр чамд таарахгүй эхнэр юм аа. Нэг бол эхнэрээ эцээхэн даруулж авдаг юм уу, эсвэл өөр дүгнэлт хийдэг юм уу, нэг тийш шийдэх хэрэгтэй» гэжээ. Ингэх нь зөв л юм байж. Хэн ч өмөөрсөнгүй, бүгдээр үүнийг зөв зүйтэй гэж үзсэн байжээ. Бас бөөстөж орхиод хувцсаа угаадаггүй Сережа Смирнов гэгчийн тухай ярив. Тэгснээ тэр дорхноо зарим барилгын суурь тавьж, барилгын удирдах газрын хүнд суртлын тухай ярив... Том жижиг юм болгон хэрэгтэй, юм болгон чухал байжээ. Өөрийн шүүмжлэл! Энэ чинь л ёстой хайр найргүй мөртөө найрсаг, аж ахуйч, халамжит өөрийн шүүмжлэл мөн байна. Нэг найзыгаа: «Өөрийгөө иддэг нэртэй ястан биеэ иддэггүй. Өөрийн шүүмжлэгчид биеэ шүүмжилдэггүй» гэж цэцэрхэхэд нь Вернер дооглон инээдэг сэн. Вернер сэтгэлийнхээ угт мөн ингэж боддог, Вернер өөрийн шүүмжлэлийн ач холбогдлыг хэзээ ч зохих ёсоор үнэлэхгүй, ардчилсан ёсны ор нэр төдий зүйл гэж эс тоомсорлодог ажээ. Вернер өөрөө юм бүхнийг сайн мэднэ, ойлгоно гэж бат итгэдэг, жирийн хүмүүс шинэ юм хэлж огт чадахгүй гэж үздэг бөгөөд өөрийн шүүмжлэл бол олон түмнийг хүмүүжүүлэх хэрэгсэл болохоос удирдагч нарт хамаагүй гэж бодож явжээ. Гэтэл одоо өөрийн шүүмжлэл гэдгийг анх үзэж ойлгов. Тэгвэл Вернер одоо болтол нүдэн балай, чихэн дүлий байгаа юу? Танхимд сууж байгаа хүмүүсийн ихэнх нь нас залуу. Вернер эднийг аав шиг нь дагуулж авчирсан. Тэр Катя Ставрова гэдэг охин буудуулж шархтсан элээг өрөвдөн уйлж байсан. Тэр өвөл хүртэл сэвх нь арилдаггүй өрвөгөр үстэй Петя Голубенко «Колумб» онгоцон дээр «дээрэмчдийн» толгойлогч байсан. Одоо буурьтай харагдахаасаа өмнө буурьтай томоотой хүн болох гэж хичээж ядсан жаал хөвгүүний байдалтай байна. Гэхдээ эднүүс яасан их өсөж торнио вэ? Арван сарын дотор яасан сүрхий эршээ вэ! Вернерийн өөрийн бүтээл гэж бодож, тэр ч байтугай (хүсэл мөрөөдлийнхөө угт) өөрийн хөшөө дурсгал гэж бодож явсан юм бүхэн эдний гараар бүтсэн. Вернер энэ залуучуудыг хайрлаж хамгаалж ч чадсангүй, ашиглаж ч чадсангүй. Вернер эдний амь насыг хүндэлж үнэлдэггүй байтлаа хүнд бэрх тохиол бүрд эдний баатарлаг урам зоригт найдаж, тийнхүү найдсан нь талаар болдоггүй байж. Одоо эд нар барилгын жинхэнэ эзэд, Вернерийн өөрийн нь ч эзэн гэж мэдрээд, өөрсдийгөө, өөрсдийн ажил, өөрсдийн барилга, өөрсдийн удирдах газрыг хайр найргүй шүүмжилж байна. Тэгээд Вернер өөрөө эзэн хүн зааж сургахыг чагнаж, эднээс сурч, чухам ийм л өөрийн шүүмжлэл, ингэж л барилгачидтай харилцах дутаад байсныг ойлгож, чухам ингэж л харилцдаг байсан бол хөөтэй алдаа эндэгдлээс зайлж болох байсныг одоо л ойлгох ёстой болж байна.

	Нурж уналаа. Даалгасан ажлыг нураалаа. Чадна гэж амлаад чадсангүй. Вернерт ийм л явдал тохиолджээ...

	Вернер хамаг хүчээ дайчлан зангидаж, үг хэлэхдээ сэтгэл тайван, зориг чанга байхыг хичээв. Яаж гутарч гуньснаа хэнд ч мэдэгдэх ёсгүй. Вернерийн үгийг анх их анхааралтай ч тааламжгүй сонирхон сонслоо. Вернер жолооч Епифановын царайг хараад, хэсэг зуур бодлынхоо шижмийг алдав. Епифанов тийм уруу царайтай харна. Тэр бол анхны цуглаан дээр Вернерийг хайрлан хүндэтгэсэн нүдээр ширтэж байгаад сүүлд нь «Майхант хүрээ барих тушаалыг биелүүлье!» гэж цэргийн хүний ёсоор хариулж байсан усанд шумбагч залуу. Дараа нь энэ Епифанов Вернерийн анхаарал санаа тавиагүй өвчтэй нөхдийнхөө тусын тулд, больницод пийшин барих тоосго хулгайлсан. Дараа нь сайн механикч боловч зориг султай, хар амиа хичээсэн, бэрхшээлийг давах ухамсаргүй найз нөхөр нь оргосон. Сүүлд нь мөн энэ Епифанов хайлж байгаа мөсөн дээгүүр баатарлаг аян хийж, машинаа уснаас татан гаргаж, Вернерийн цаг тухайд шатахуун, гурил, махаар хангаж чадаагүй барилгын төлөө санаа зовж, шатахуун залгуулж авчирсан. Одоо удахгүй хүүхэдтэй болох гэж байгаа. Түүний эхнэр, буудлагын багш цайвар үстэй бүсгүйд амаржих газар олдохгүй болно. Яагаад вэ гэвэл Вернер төрөх тасаг бий болгох талаар санаа тавиагүй. Бас хүүхдэд нь сүү олдохгүй. Яагаад вэ гэвэл, Вернер сүүний аж ахуйн талаар санаа тавиагүй. Бас тэр цаана комсомолын гишүүн шилдэг бүсгүйчүүдийн нэг Тоня Васяева сууж байна. Тэр бүсгүй цүдгэр гэдсээ нуух гэж пальтотойгоо сууж байх бөгөөд бие давхрын дээр больницод илүү цаг ажилладгийн харгайгаар ихэд эцэж ядарсан царайтай харагдана. Вернер тэр больницыг хүрэлцэхүйц зайтай байр, орон тоо, эм хэрэгслийн алинаар ч хангаж чадаагүй.

	Вернер тэр бүхний царайг хараад өөрт тулгасан «ялын тогтоолд» гарын үсэг зурах мэт ярих зуур хүн бүхний гайхсаныг ч ажигласангүй өнгөрчээ. Барилгын даргыг солих хэрэгтэй юм байна, Вернерийг албан тушаалаас нь авах ёстой юм байна гэдгийг хүмүүс өөрийн нь үгнээс л санаа авч ойлгожээ.

	Вернер алдаа эндэгдлийг засахын тулд юу хийх хэрэгтэй, барилгын ажлыг одоо хэрхэн чиглүүлбэл зохихыг маш товч тодорхой ярьж чадаад, сүүлийн удаа хүч чадлаа мэдрэв. Тэгээд тайван ширүүн дуугаар нэмж хэлсэн нь:

	— Юун дээр алдаж эндсэн, яаж засаж залруулахыг би сайн ойлгож байгаа болохоор үүнийг би ч хийсэн чадах сан. Гэхдээ ажлын ашиг тусыг бодоход алдаа эндэгдэл гаргаагүй, та бүхэнд нэр хүндтэй шинэ сэргэг ажилтан ирсэн нь дээр болно. Би өнөөдөр их юм сурч мэдлээ, даанч хожимдсон хойно сурч мэдлээ гэжээ.

	Вернер индрээс бууж, дахин суув. Түүний хэлсэн үг эвгүй сэтгэгдэл төрүүлжээ. Элгэмсэг чин сэтгэлээ захирангуй ширүүн дууны өнгөөр халхалж, биеэ авч байгаа намба төрх, юм ярих байдал нь олны нүдэнд эвгүй харагджээ.

	Вернер явах гэснээ дахиад хэн юу ярих бол гэж сонирхов. Клараг харвал Вернерийн ярьсныг ойлгосон нь илт байлаа. Кларагийн нүднээ элэгсэг дотно байдал туяарч, бас жаахан дийлсэн царайтай харагдав.

	Кларагийн сэтгэл нь хөдөлсөндөө ялимгүй аахилсан жигд биш намуухан дууг Вернер нүдээ аниад чагнав. 

	Кларагийн хэлсэн нь:

	— Ажил хийх большевик арга барил гэдэг бол юуны өмнө олон түмнийг хойноосоо дагуулж, олон түмнийг түшиглэж, олон түмний төлөө анхаарал санаа тавихын нэр гэдгийг бид мэднэ. Хүн олноосоо тасарвал ажил яагаад ч олигтой бүтэхгүй. Хүн хэчнээн чадалтай, ухаантай байх тусмаа хүмүүстэй төдий чинээ бат зузаан, буурьтай ажиллах ёстой. Тийм хүнээс ихийг ч шаардана. Хоёрдугаарт тийм тусмаа олон түмэн, хамт олны түшиг илүү их хэрэгтэй. Учир нь олноос тасарч ганцаардаад, эргэн тойронд нь, ард нь хоосон зай үлдсэн чадалтай хүний байдал шиг тусгүй юм байхгүй. Вернер үүнийг ойлгосонгүй, ард нь хоосон зай үлдсэн байна. Гэтэл хоосон зайд ямар нэг юм дүүрдэг. Тэр хоосон зайд нь Кочанер мэтийн зусарч зуйрган этгээд дүүрсэн байна. Тийм ээ, Кочанер та татганах юмгүй, би үнэн юмыг үнээр нь хэлж байна. Иймэрхүү кочанертан хамгаас эрхт эзнийхээ нүдийг хариулж байгаад, ажилчидтай ичгүүргүй муухай харилцаж, шуурхай ажиллахын оронд хий адгаж мэгдэж, шаардлагыг хүнд суртлаар сольж байна. Тэгээд олон хүн конторт ажил хэргээр очихдоо Вернертэй уулзахаасаа Кочанертай уулзах нь илүү олон байдаг болохоор конторын ажлыг Вернерийн байдлаар биш, Кочанерын байдлаар үнэлж байна гэлээ.

	Танхимд гэнэт алга таших чимээ нижигнэв. Клара ажиггүй инээд алдаж

	— Нөхөр Вернер, та ямар байдалд орсноо харав уу даа? Вернерийг Кочанер халхалсан байна. Яагаад ийм болов гэвэл, Вернер ганц биедээ найдаад, манай намын зорилтыг ганц хүн биелүүлж чадахгүй гэдгийг мартсан байна. Вернер ганц «би» гэсээр байгаад «бид» гэдгийг мартжээ. Өөрийгөө дээгүүр бодож биеэ тоосон хүн олноос тасарч, ганцаардахаар барахгүй, хоцрогддог байна. Тэр хоцрогдмол байдлыг нь хүнд сурталтан ашиглахаар барахгүй, манай дайсан этгээд ашиглаж байгааг шулуухан хэлэх хэрэгтэй гэжээ.

	Вернерийг Амар мөрөн тийш очиход бүүр орой болжээ. Олон хүнтэй бүгчим танхимаас гараад Амар мөрний хөвөөнд очиход хүйтэн цэвэр агаар цээж дүүрч, тархи сэргэнэ. Мөс тачигнах дуулдана. Вернерийн нүд харанхуйд дасаад, хугарч овоорсон мөс алгуурхан хөдөлж байгааг ялгаж харах боллоо. Лужир лужир мөс амьтай юм шиг урагш мөлхөж, цоройн босож, мөрний цээл их зайг тас нясхийх, шажигнах чимээгээр дүүргэв. Түүнээс бүүр цааш, мөрний дээд биеэр нэгэнт цөн түрж эхлээд, их мөс хараахан гэсээгүй талбайг түрэн шахна.

	Вернер эвгүй хачин бөгтийж, савхин дээлийнхээ халаасанд гараа лав шургуулаад, эргэн тойрныг гунигтай ажиглан, мөрний хөвөөгөөр алхалж явлаа.

	Вернер алхах гишгэх бүрдээ өөрийн хүч чадал, бүхий л амьдралынхаа зохион байгуулалтын бат итгэлийг мэдрэн, энүүгээр хэчнээн олон удаа намбалзан алхалж явлаа даа! Чухамхүү зохион байгуулалт, аж амьдралаа сайтар бодож боловсруулсан төлөвлөгөө, хатуу зарчимд захируулж дассан (тэгж дассандаа баярладаг) юм. Өглөө эрт салхинд гарах нь ажлын өдөрт тархи мэдрэлийг бэлтгэж өгөх эрүүл мэндийн цэнэг болно. Орой нь бас ямагт явган, яаралгүй алхлан гэртээ харина. Энэ нь тархийг сэргээж, тавтай сайхан унтахын бэлтгэл болно. Вернер ажилдаа хожимдохгүй очих бөгөөд хурал ярианы цагийг хязгаарлан тогтоож, албан тасалгаандаа тамхи татахыг хориглож, юм бүхнийг эмх цэгц, журам дэглэмтэй байлгадаг нь хөдөлмөрийн ариун цэврийг сахиж тархи мэдрэлээ хамгаалж байгаа хэрэг. Вернерийг уурлаж уцаарласан, сэтгэл хөөрсөн байхыг ажилтан нарын хэн нь ч үзээгүй. Уурлаж уцаарлах, сэтгэл хөөрөх нь санаа сэтгэл тогтворгүйн шинж. Ажил дээр сэтгэл тогтворгүй байж болохгүй. Сэтгэлийн хөдлөлийг албаар дарж далдална. Вернер сэтгэлээ барих дасгал сургууль хийсээр байгаад ямар ч хүнд бэрх тохиолдолд биеэ эзэмдэж, хатуужил тэсвэртэйгээ харуулдаг байлаа. Бусдаас давуугаа ухамсарлаж, тэрийгээ харуулах нь зайлшгүй хэрэгтэй зүйл шиг санагддаг байжээ. Гэхдээ бурхан шүтээн биш, хүнээс гойд хүнд ч биш, зүгээр л бусдаас дээгүүр, гуйвшгүй бат нэр хүндтэй удирдагч байя гэж боддог байж.

	Гэтэл юу болов? Биедээ хэтэрхий эрэмшив үү? Нэр алдарт шунав уу? Өөрийгөө шүүмжлэхийг мартав уу?

	Вернер сурсан зангаар ялимгүй жуумалзан инээмсэглэх гэтэл үнэн голоосоо инээж чадсангүй. Тийм ээ, өөрийн шүүмжлэл. Ёстой хайр найргүй мөртөө найрсаг, аж ахуйч, халамжит өөрийн шүүмжлэл гэж тийм байдаг байна. Вернер өөрийгөө эзэн хүн шиг санаж байсан атал жинхэнэ эзэд нь энэ Петя, Катя, Андрюша, Сережка нар байж.

	«Олон түмнээс тасарсан» гэсэн. Энэ хүмүүс өөрт нь ийм чухал хэрэгтэй гэж Вернер огт санасангүй. Гэтэл өнөөдөр Вернерт зааж сургалаа. Клара Каплан Вернерт алдааг нь тайлбарлан хэлж өгсөн шиг, олонх нь Вернергүйгээр хийх өнөөгийн тэмцлийнхээ асуудлын тулд Вернерийг мартаж орхиод ярьж байсан шигээ зааж сургалаа.

	— Вернер ээ, хүлээгээч! гэж ард нь хүн дуугарав.

	Клара байхыг Вернер хараад гайхлаа.

	Клара, Вернерийг сугадан авч, хоёул юм ярилгүй зэрэгцэн алхаллаа. Вернер үг үүсгэхийг оролдсонд,

	— Хэрэггүй. Амарцгаая. Зүгээр дуугүй явж, Амар мөрний салхийг амьсгалж, ирээдүйн тухай бодож болдоггүй юм уу? гэж Клара өгүүлжээ.

	Тэр хоёр сугадалцаад, дор дороо бодлогошрон дуугүй явлаа.

	Шатны дэргэд харанхуй гудамд салах үедээ Вернер дахин үг үүсгэхийг оролдсонд Клара түүнийг хорьж, гуйх шахам дуугаар

	— Хэрэггүй, Вернер ээ. Одоо ярихад эрт байна. Сайн бодоорой. Таныг гүйцэд ойлгоосой гэж хүсэх юм гэсэнд

	— Би ойлгодгийгоо ойлгосон гэж энгийн хариулахад нь

	— Таны үйлс бүтэлтэй сайхан байгаасай гэж би үнэн голоосоо хүсдэг юм гэж Клара хэлчхээд, гэртээ орлоо.

	Залуу хүүхний хатуу боловч найртай сайхан сэтгэл нь Вернерийн баларч сүйдсэн уйтгар гасланг тайлж эс чадавч балга хүйтэн ус мэт зовлонг нь нимгэлж өглөө.

	Шинэ дарга барилгыг хүлээн авч байлаа. Даргын нэр алдар Сергей Петрович Драченов. Тэр бол сүр бараатай лагс том биетэй, зантгар толгойтой, махлаг ягаан царайтай, баргил бүдүүн дуутай, шар үслэг бадируун гартай, нүд ам хоёр нь инээмсэглээд байгаа ч юм шиг, үгүй ч юм шиг, залирхаг маягтай жуумалзсан нүдэнд дулаахан хүн байв. Шинэ дарга эхнэр, гурван хүүхдээ дагуулан, гэр орныхоо хамаг хогшлыг чирч, бас нэг тайган нохойтой иржээ. Тэр хүн энд удаан суухаар буйр суурьтай ирсэн нь ил байлаа. Барилгыг ч гэсэн яаралгүй тохитой хүлээж авлаа.

	Шинэ дарга ирсэн өдөртөө Гранатовт:

	— Нэр хэн гэдэг вэ дээ? Алексей Андреевич гэнэ ээ? За тэгвэл Алексей Андреевич аа, би чамайг ханган нийлүүлэх ажлын улмаас олон таван үггүй халчихмаар байна. Гэвч чамайг сүүлийн хэдэн сар бузгай сайн ажилласан гэж дуулсан, бас удирдлагын уламжлалд ч хэрэгтэй, Вернер ч чамайг өмөөрч байгаа болохоор халахаа байя. Тэгэхлээр үлдээд сайн ажилла. Эс тэгвэл турсагыг чинь хуулна шүү гэж хэлжээ.

	Шинэ дарга ярихдаа ээрэх бөгөөд жуумалзан инээмсэглэх нь царайг зөөлрүүлэхийн адил ээрэх нь түүний паргиа ширүүн дууг зөөлрүүлнэ.

	Сергей Викентьевичид шинэ даргын хэлсэн нь:

	— Та мэдлэг сайтай коммунист хүн гэнэ. Гэтэл муу зохион байгуулагч гэнэ. Би танд аль чадахаараа тусална. Та бид хоёрын ажил урагштай болж магадгүй. Би таныг дэмжиж тусална, та ч намайг дэмжиж туслаарай. Энэ ажлын талаар миний мэдэх юм дульхан гэжээ.

	Шинэ дарга, Кочанер, «Амар мөрний матар» авгай хоёрыг үг дуугүй халав. Кругловын зөвлөснөөр Соня Исаковыг дуудаж, өөрийн нарийн бичгийн даргаар ажиллана уу гэж санал тавьсанд Соня дуу алдаж,

	— Пээ, үгүй! Би огт мэдэхгүй... Би яагаад ч чадахгүй... гэхэд нь,

	— Аа-яа-яа! Комсомолын гишүүн байж мэдэхгүй чадахгүй гэж айж байдаг. Чи комсомолд ороод ийм юм сурсан хүн үү? гэж паржигнажээ.

	Соня зүрхшээвч инээмсэглэв. Шинэ дарга сэтгэлд нь аятайхан санагджээ. Сергей Петрович үргэлжлүүлэн: 

	— Хүнд суртлын элдэв бичиг цаас бичиж чадахгүй бол тэр гайгүй. Хэргийн гол учир утгыг ойлгож, ингэс тэгсхийгээд биччихвэл болох нь тэр. Ядахдаа элдэв бичиг цаас бага болно. Чи над юуны тулд хэрэгтэй вэ гэвэл манай энд хүнд суртлын үнэр ч байхгүй болгоход хэрэгтэй. Хүн бүхнийг хүлээж авч чадахгүй, хүлээж авах ч үгүй. Юуны төлөө бүхэл бүтэн аппарат байгаа билээ. Чиний ажил гэвэл асууж мэдэж, зохих газар нь явуулж, зохих ёсоор бүтсэн эсэхийг ажиж шалгаж байх хэрэгтэй. Ажил бүтсэн байлгахын тулд өөрөө тусалж бай. Жишээ нь нэг хүнийг Гранатовт явуулсан байхад дараа нь яасныг асууж бай. Олигтой юм болоогүй байвал хэн хэнийг нь над дээр чирээд ирж бай. Нөхөр чинь юу бил ээ? гэхэд нь,

	— Жолооч гэсэнд,

	— Өөр юу бил ээ? Бүү нэрэлхээд бай. Би мэднэ шүү. Шүлэг бичдэг, яруу найрагч. За тэгэхлээр хэрэв чи өөрөө хүнд суртал гаргах юм бол чиний тухай нөхрөөр чинь шүлэг зохиолгоно. Шоглосон шүлэг бил үү, тийм юм зохиолгоод, ширээний чинь дээр хадуулна. Хүн бүхэн уншиг. Яриа таарав уу? гэхэд нь

	— Тийм гэж Соня дуртай зөвшөөрчээ.

	Соня нарийн бичгийн даргаар ажиллах болж эхнийхээ өдөр бөөн хөлтэй ажилд орлоо. Сергей Петрович Соня, Гранатов, Сергей Викентьевич гурвыг дагуулан барилгаар явлаа.

	— Томоохон дэвтэр авч яваад, бүгдийг тэмдэглэж аваарай гэж Соняд хэлжээ.

	Машин ирэхэд 

	— Машинаар явах аргагүй, зам муу гэж Гранатовыг батлан өгүүлэхэд Сергей Петрович урьдаас нь:

	— Чи тийм машин явахын аргагүй муу зам байгуулсан юм уу? Чи биш үү? Ялгаа юу байх вэ. Явж шалгая. Соня чи замыг хаана засаж янзлах хэрэгтэйг бичиж аваарай. Өнөөдөр тушаал гаргана. Гурван хоногийн дотор гүйцэтгэх хэрэгтэй! Ачааны машинууд засвараас гарч өгөхгүй байхад зам засах санаа төрсөнгүй юу? гэжээ.

	Зам даанч өөдгүй муу байжээ. Машин нь хоёр удаа өтгөн шаварт сууж, бүгдээрээ бууж машинаа түлхэв. Тэд өвдгөө хүртэл шавхайтай хутгалдаад, орон сууцны байшингийн барилгын тэнд очтол замд нь шаварт суусан ачааны машинууд хөндөлсөөд, барилгын дэргэд хүрч болсонгүй.

	— Соня, бичээд аваарай! гэж Сергей Петрович хэлчхээд, тоосгон байшингийн барилга тийш ухасхийв.

	Түүнийг хүмүүс тойрон шавж, барилгын даамал Солодков гартаа зураг төлөвлөгөө бариад, ямар байшин барьж байгааг тайлбарлан ярив. Гэтэл Сергей Петрович гэнэт юу ч хэлэлгүй, шатаар өгсөн гүйж, өрлөгчид ажиллаж байгаа газар очив.

	Өрлөгчид гурав - дөрвөн метрийн өндөрт дотоод хана өрж байлаа. Тоосгыг нөгөө гадна талын ханын дэргэд зөөж авчирсан байжээ. Нэгэн залуу гадна талын хана дээр зогсоод, тоосгыг нэг нэгээр шидэхэд нөгөө өрлөгч нь авхаалжтай сурамгай шүүрэн авч өрж байлаа.

	Сергей Петрович хамраа шуухитнуулан ажиглаж зогслоо. Солодковыг хүрч ирээд үргэлжлэн тайлбарлахад нь Сергей Петрович гэнэт хашхирч:

	— Энэ чинь юун биеийн тамир вэ? Эсвэл та барилгын даамал биш, хөнгөн атлетикийн багш юм уу? Таныг биеийн тамирын товчоонд юм уу, эсвэл шууд шүүхэд шилжүүлбэл зохилтой юу? Соня, бичээд ав! гэлээ.

	Өрлөгчид инээд алдан, Соня тийш нүд ирмэв.

	Тэр завсар Сергей Петрович банз авчруулж, өөрөө хайрцаг дархалж, Сонягийн чихэнд дуулдахааргүй аяархан хараал тавьж байжээ. Дараа нь ажилчидтай ярилцаж, тэдний саналыг өлгөн авч, яриан дундаа Соняд «Бичээд ав!» гэж өгүүлж байлаа. Мөн тэр дороо газар дээр нь дутагдлыг яаж арилгах тухай заавар өгч, Соняд бас л «Бичээд аваарай. Гурав хоноод шалгана. Бүгдийг тэмдэглээд ав!» гэж өгүүлжээ.

	Түдэлгүй уруу царайлсан Солодков бас л тэмдэглэн авч байв. Сергей Петрович явах үедээ түүнд:

	— Занаж сүрдүүлж байгаа юм биш, ажлын ашиг тусыг бодоод хэлж байна. Дахиад ийм замбараагүй байдал үзэгдвэл шүүхэд шилжүүлнэ шүү, бүү гомдоорой гэжээ.

	Машинд суусан хойноо Соняд хандан:

	— Бичиж авсан уу? Бүгдийг тэмдэглэж аваад, дараа нь над шалгах хуудас өгөөрэй. Хийхгүй бол турсагыг нь хуулна гэжээ.

	Өөр нэг барилгад очоод шаварчин Бессоновын ажлыг бахархан ажиглав. Сергей Петрович ханын дэргэд очиж, жигд тэгшхэн болсныг нь сайн харах гэж шавардлагад нүүрээ ойртуулж үзээд, Валькагийн ажил хийж байгаа гарыг учир мэдсэн байдалтай ажиглан харж:

	— Сайхан байна! гэж хэлжээ.

	Валькад энэ магтаал сайхан санагдсан боловч шинэ даргыг хүндэлбэл зохих хүн гэж бат мэдээгүй байж нүүр тал засахыг үл хүсэх тул,

	— Сергей Миронович Киров хараад сайшааж байсан юм даа гэж даруухан шиг хариулсанд,

	— Уухай. Тэгвэл Ленинградын хүн байх нь ээ? гэж Сергей Петрович сэтгэл дүүрэн дуугарахад нь Валька толгой дохив.

	— Би түүнтэй Бакуд хамт ажиллаж байсан. Хэзээ ч мартахгүй гэж Сергей Петрович өгүүлэв.

	Валька түүнийг талархан харлаа. Драченов Кировыг таньдаг нь, Валькагийн ажлын сайныг даруй мэдсэн нь сэтгэлд аятай санагджээ.

	Сергей Петрович ажлын дутагдлын тухай асууж лавлахад нь Киров мөн тийм юм асууж байсныг Валька санаад дотор нь бүүр сайхан боллоо.

	Валька ажлын зохион байгуулалтын тухай, материал тээвэрлэлтийн тухай, төлөвлөгөөний эх захгүй байдлын тухай, боловсон хүчний бэлтгэл муу байгаа тухай мэдэх бүхнээ ярьж,

	— Та өөрөө бодоод үзэгтүн. Тусгай мэргэжилтэн хүрэлцэхгүй байхад бид барьж тогтоож чадахгүй, хурууныхаа салаагаар алдаад байна гэж хэлсэнд,

	— Нээрээ тийм, хурууныхаа салаагаар алдаж байна гэж Драченов хэлээд, Сергей Викентьевич, Гранатов хоёр тийш эргэж:

	— Дуулав уу? Та нарыг хэлж байгаа юм! гэснээ дахин Валька тийш эргэж, — За тэгээд юу хийх хэрэгтэй вэ? Яаж засах вэ? гэхэд нь,

	— Одоо даруйдаа хэлэх юм алга. Бодох хэрэгтэй байна гэсэнд,

	— Бодоорой. Уг нь эртний бодож байх ёстой байсан сан. Комсомолын гишүүн биз дээ, аа? За за. Чамд даалгая. Сайн бодож, нөхөдтэйгөө ярилц. Дараа нь над дээр очоорой. Хоёр өдөр хүрэлцэх үү? Соня бичээд аваарай: нөгөөдөр өглөөний найман цагт. Яриа таарав уу? гэхэд,

	— Таарлаа гэсэнд,

	— Найз нар чинь олигтой улс юм бол тэднийгээ дагуулаад очоорой гэжээ.

	Модны завод дээр Сергей Петрович ажилчдыг дэргэдээ цуглуулж, үйлдвэрлэлийн шуурхай зөвлөгөөн хийлгэв.

	Модны заводын дарга гэж сандарч тэвдэн ийш тийшээ гөлөлзсөн номой хүн ийм олон улсын дунд шинэ даргатай ярих хэрэг тулгарсанд сэтгэл нь илт эвдэрч, эвгүй асуултад:

	— Танд дараа илтгэе... Танд дараа үзүүлье гэж булзааруулан хариулж байв.

	— Чи юунд ихэрхээд байгаа юм бэ? Ажилчин ангийн дэргэд ярихад айх юм байхгүй. Эдэн шиг ийм залуучуудтай ярихад урамтай сайхан. Засаж залруулж, зааж зөвлөөд өгнө. Ичиж зовох юмгүй ярь! гэж Сергей Петровичийг өгүүлэхэд заводын дарга үрчгэнэн, хэг яг хариулав.

	— За яах вэ, дараа бол дараа л биз гэж Сергей Петрович бувтнаад дахин түүнээс юм асуусангүй.

	Сергей Петрович ажилчидтай хамт төмөр зам дагуу эргүүлгээр гуалин чирч гаргаж байгаа гүвээ өөд очлоо. Энэ бүдүүлэг механикжуулалтыг зохиосон Сема Альтшулертэй түүнийг танилцуулав.

	— Энэ чинь чамлалттай байгаа биз дээ? гэж Сергей Петровичийг асуухад Сема өлгөн авч,

	— Чамлалттайгаар барах уу! Би хоёр удаа санал тавьсан. Та шинэ ирсэн хүн байтлаа гайхаж хирдхийж байна. Бид анх гуалинг бирж тийш улаан гараараа чирдэг байсан. Гүвээ өөд дөч - тавиад метр чирдэг байсан. Тийм учраас би төмөр зам, эргүүлэг хэрэглэх санал гаргасан юм. Энэ юмыг Бремсберг гэдэг. Харин цаашаа яах вэ? Одоогоор урийн ус их байгаа болохоор гуалин мод тийм ч хол биш байна. Та Силинка нуурын занг мэдэх үү? Тун хөөтэй нуур! Хавар өнгөрөхөөр ус нь татраад, бид гуалинг холоос хөлсөө гоожуулах аргаар чирч авчрах болно. Би Бремсбергийн дэргэд хүртэл суваг татъя гэж хоёр удаа санал тавьсан. Үүнийг хэцүү гэж та бодно уу? Би бүх залуучуудыг батлан даая. Шальгүй багахан шуурхай ажил зарлавал бүгдээр сувгийг чөтгөр шиг улаймсуу ухна. Тэгээд суваг бэлэн болж, гуалин ч гарын дор ирж, дэгээгээр татаад авахаас өөр ажилгүй болно гэж ярьсанд,

	— Нөхөр Альтшулер, та надтай хамт дотогшоо орно уу гэж Сергей Петрович өгүүлээд, модны заводын конторт оров.

	Тэр өдөртөө тушаал гаргаж, модны заводын даргыг ажлаас нь чөлөөлж, оронд нь залуу коммунист инженер Федотовыг, туслахаар нь комсомолын гишүүн Сема Альтшулерийг дэвшүүлэн томилжээ.

	Сема уг томилолтын тухай дуулаад,

	— Тэгвэл сувагтай болох нь байна гэсэнд,

	— Цааш нь сайн бод. Энэ бол дөнгөж эхлэлт. Чиний хувьд нэр төрийн хэрэг. За чамд заагаад байх юм алга. Сайн ажиллаж, комсомолын ухаантай толгой юу хийж чадахыг үзүүлээд өг, дүү минь! гэж Сергей Петровичийг хэлэхэд,

	— Үзүүлнэ дээ гэсэнд,

	— Соня, бичээд аваарай. Үүний юу бодож зохиосныг бид нэг сарын дараа шалгая гэжээ.

	Даргын машин уухилж аахилан, шавар шавхай үсэргэн, барилгын талбайгаар орой болтол давхилаа. Сергей Викентьевич машины донсолгоонд бөөлжис нь хутгав. Бас Драченов түүнд хандан, доогтой жуумалзаж: «Энэ та нарыг хэлж байна аа даа, аан?» гэж байн байн асуух тул Сергей Викентьевичийн сэтгэл гонсойж, царай нь зэвхий даажээ.

	Гранатов бие цэх, сэтгэл тайван байх бөгөөд шинэ даргын ажлын аргыг бахархаж байгаагаа сэтгэл зовохгүй илэрхийлж байв. Соня тэмдэглэлийнхээ дэвтрээр бараг дүүрэн юм бичиж тэмдэглээд, үхтлээ ядарч, хөлөө арай ядан зөөж байжээ.

	Гэтэл овор их биетэй Драченов огт ядарсан шинжгүй золбоотой алхалж, жуумалзан инээж, егөөдөхдөө егөөдөж, хараахдаа харааж, Соняд хожим санавал зохих зүйлийг хэлж тэмдэглүүлж, гүйж харайж, авирч давиран, элдвийг асууж лавлаж явлаа.

	Орой тийшээ «док» буюу хөлөг онгоцны засварын газар гэж болзмол нэр өгсөн ажлын хэсэгт хүрлээ. Хөлөг онгоцны засварын газар гэж чухамдаа байхгүй, газрыг нь онгилж, хүнхээл ухаж эхлээд, түүнд нь ус шалбааг дүүрчээ. Тэнд хэдэн ажилчин комсомолчид, хоёр инженер, хэсгийн удирдагч инженер Путин (нулимуурт нүүр гараа угааж байна гэж Кругловт гомдол тавьж, уйлж байсан өнөөх хижээл настай инженер), ийм хэдхэн хүн байжээ.

	Драченов гурван инженерийг гурвуулыг нь дуудав. Тэдний нэг нь болох Костькогийн нүд нь гялалзан, юу болохыг хүлээж, шинэ даргыг ширтэв. Сергей Петровичийн өгүүлсэн нь:

	— Энд хөгийг нь хутгасан юм их байна. Олон барилгын суурь тавьж, мөнгө их үржээ. Одоо цэглэе! Дахиад ийм юм гаргахгүй. Зун болтол үндсэн ажиллах хүчийг орон сууцны барилга, туслах чанарын газрын барилга дээр ажиллуулна. Хоёрдугаар зэргийн газрын барилгыг зогсооно. Харин докын барилгыг маргаашаас эхлээд бүрэн эрчээр нь өрнүүлье. Ажиллах хүчин хэрэгтэй бол нэмж өгнө. Материал өгнө. Юу хэрэгтэй байна, цөмийг өгнө. Илүү юм л битгий гуйгаад байгаарай. Би тэнэг хүн биш, өөрөө учрыг олно. Танай төлөвлөгөөний биелэлт дөчин хувь байна, тавдугаар сарын эцсээр сарын төлөвлөгөөг бүрэн биелүүлсэн байх ёстой. Тийм явдал бий юу? гэлээ.

	Инженер Путин олон үг дэлгэж, дэндүү их шаардлага тавьж байна, харгалзвал зохих нөхцөл байдал бий... гэж зовлон тоочиж эхлэхэд нь

	— Юу юу байна? гэж Сергей Петрович санаа зовнингуй асуугаад сонсохоор бэлтгэв.

	Путин айж сандран, уурсаж догдлон учир гаргав. Костько тэсэж ядан бие нь чичирч, хөндлөнгөөс үг хэлэх гэж тэмүүлэх боловч биеэ барьж байлаа. Тэгтэл Драченов ярианы сэдэвт онцын холбогдолгүй атал Костько тийш толгой сэжиж,

	— Энэ танай юу юм бэ? гэж асуусанд,

	— Барилгын даамал. Инженер Костько. Ростов хотоос ирсэн залуу мэргэжилтэн гэхэд,

	— За тийм байж. Таны яриаг цааш нь сонсъё гэлээ.

	Путин учир шалтгаан тоочиж, сөрж эхлэв. Драченов Костьког дахин харж,

	— Нөхөр Костько та саналаа хэлнэ үү гэлээ.

	Яриаг нь гүйцэд сонсолгүй, ямар боловсролтой, хэр туршлагатай, хэчнээн жил ажилласныг нь асуулаа. Костькогийн галтай залуу нүд Драченовт аятайхан санагджээ. Драченовын шаардлагыг биелүүлж болох, биелүүлэхийг хүсүүштэй зүйл байна, үүнийг бүх ажилчид урам зоригтой угтаж авна, техникийн бүх саад тотгорыг арилгаж болно гэж үзэж байгаагаа хэлэхэд нь,

	— За тийм байж гэж Драченов амандаа бувтнаснаа гэнэт шулуухан: — За тэгэхлээр миний үгийг тушаал гэж бодоорой, нөхөр Путин ээ. Таны сөрж хариуцсан үгийг би сонсоод, үндэсгүй зүйл гэж үзэж байна. Хүчилж зүтгээд хийх хэрэгтэй. Хүчилж зүтгэхгүйгээр одоо юу ч бүтэхгүй гэв.

	Путиний царай улайж, тоомсоргүй мушийгаад:

	— Таны тушаал ч яах вэ, тушаал байна. Харин ийм хатуу шаардлага тавьж... иймэрхүү байдалтай... иймэрхүү хурдацтай байхад.. би... ерөөсөө ажиллаж чадахгүй гэдгийг сануулж хэлэх байна гэж дуугарахад нь,

	— Чадахгүй гэв үү? гэж Драченов бодлогошрон лавлаж асуугаад, дуугүй болов Костькогийн хөөрч догдолсон царай дахин нүдэнд нь туслаа. Драченов үргэлжлүүлэн: — Үгүй, яагаад чадахгүй байх вэ? Би таныг албадахаа байя. Танд арай бага, даруухан ажил өгье. Ухаан нь даамал хийж чадах биз. Хэсгийн даргаар ийм их шаардлага, ийм их хурдацтай байхад ажиллаж чадах өөр хүнийг тавья. За наад зах нь... наад зах нь даамал Костьког тавьж болох байна. Энэ хүн чадна. Танд ч амар тайван болно... Ухаандаа дотор нь жаахан өөрчилж сольж байгаа хэрэг... гэлээ.

	Путиний царай нэг улсхийж, тэгснээ зэвхий дааж, дахин улайв.

	Сергей Петрович хэдийн Костькотой ярилцаж:

	— Энэ минутаас эхлээд сурч эхлэгтүн. Ийм том ажлыг удирдахад танд олон зүйл дутах байх, тийм үү? Эхний нэг сарын турш над дээр дуртай цагтаа ямар ч асуудлын талаар элдэв ээлж дугаар хүлээлгүй орж байхад болно. Соня, санаж аваарай. Сергей Викентьевич ч гэсэн танд зааж туслахаас татгалзахгүй биз. Материал, зөвлөгөө, хүнээр... ер ямар л бол ямар тодорхой тусламж үзүүлнэ. Харин түрүүчийнхээ хүнээс илүү сайн ажиллахыг танд тушааж байна. Арав хоногийн дараа төлөвлөгөөг давуулан биелүүлсэн байх ёстой гэхэд нь Костькогийн нүд нь цогтой гялалзаж, бага хүүхэд минь царай нь улайгаад,

	— Ёсоор гүйцэтгэе гэж цэргийн хүн шиг хариулжээ. Өөрийгөө олонд тустай, биеэ даасан хүн боллоо гэсэн дасаж дадаагүй сэрэл сэтгэл төрж, үүний сацуу өөрт нь тушаал өгч байгаа энэ нүдэнд дулаахан, баахан аймаар сүртэй шинэ даргын бүрэн эрх мэдэлд байгаагаа мэдрэв.

	— Ай даа... Үгүй та чинь биедээ эрдсэн чөтгөр байна, даалгасныг хийхийн тулд хэрэм өөд авирах хүн байна! гэж Сергей Петрович хэлээд, Костькогийн баярлаж хөөрсөн санаа зовнингуй царайг шинжин ажиглаж, — Юм сур, дүү минь, сур! Таван жилийн дараа миний байранд суух вий гэж уйтгартай ч юм шиг, эелдэг ч юм шиг хэлээд, тоос болсон бадируун гараараа Костькогийн гарыг атгажээ.

	Машинд сууцгаасан хойноо Гранатов Сергей Викентьевич хоёрт:

	— Хөөргөх гэж тэгж хэлсэн юм. Ер нь арван жилийн дараа энэ залуу бид бүгдийг ардаа хийнэ. Хараад байгаарай. Түүнд миний барил байна... Даанч нас залуу! Би түүн шиг нас залуу, эрдэм мэдлэгтэй сэн бол одоо ямар ч явах юм билээ, бүү мэд... гэж ярьж байснаа Сергей Викентьевичид хандаж: — Та түүнээс нүд салгалгүй ажиж байгаарай. Юм сураг. Болдог юм бол гадаадын сэтгүүл юм уу, өгч уншуулж... зөвлөгөө өгч байгаарай. Ер нь харж хандаж байхыг танд даалгая гэж ууртайхан хэлээд дуугүй болов.

	Сергей Викентьевич гайхширч, ядарч, гомджээ. Өөртэй нь ярьж тохиролцохгүй гэв гэнэт ингэж халж сольсон нь зүйд нийлэлцэхгүй дэмий зүйл шиг санагдав. Бүүр конторын дэргэд хүрч явах үед Сергей Викентьевич өөрөө дурамжхан байдаг ч гэсэн тусгай мэргэжилтний нь хувьд хүндэтгэдэг Путиний тухай яриа үүсгэж,

	— Түүнийг Костькогийн дор суулгасны хэрэг юу байна. Тэртэй тэргүй ажил хийхгүй! гэсэнд

	— Өө, хө, та бас тийшээ зүтгээд байна уу? «Ажиллахгүй, ажиллахгүй!» гэнэ. Би түүнийг хөөх үү дээ? Хөөхөд ядах цөхөх юмгүй. Юм мэддэг инженер хүн юм бол даамлаар ажиллаж чадлаа харуулдаг... Саад хийгээд байвал толгойг нь авна. Санаа авч ухаан орвол нь шагнаж, мөнгөөр булна... Ер нь ингэхэд би түүнийг гомдоосон юм уу? Өөрөө л эхлээд «чадахгүй, чадахгүй» гэсэн. Чадахгүй бол байна л биз. Би тэр ахыг өрөвдөж анхаарсан юм гэж егөөтэй хэлснээ, — Би түүнийг хашраана! «Ийм их хурдацтай... Ийм их шаардлагатай..» энээ тэрээ гээд, яншаа эм шиг! гэж хашхиран инээд алдлаа.

	Явсаар сая конторт хүрэв. Бүгд өлсөж, зүдэрчээ.

	Сергей Викентьевич тасалгаа дотуураа холхиж, духаа гараар үрэн, нүдээ аниад,

	— Одоо дүгнэлт хийнэ. Бичээрэй. Модны заводын тухай тушаал гаргаж, даргыг нь халж солих, суваг татах, мод зөөх, банз тавьж олгохыг зохицуулах тухай оруулж, шинэ балиндерын рамын тухай хязгаарын байгууллагатай ярьж тохирох хэрэгтэй байна... гэлээ.

	Гранатов орж ирээд, зайдуухан сууж, чагнаж байгаад заримдаа санал зөвлөгөөгөө хэлэх буюу эсвэл зүгээр сайшаасан үг хавчуулж байв.

	Тэр өдрийн бүх хэрэг явдлын тухай дүгнэлтийг бичиж тэмдэглэж дууссаны дараа Гранатов:

	— Ингэхэд байна шүү, Сергей Петрович аа. Би одоо л нарийн ширийн юмны зах зухыг таньж байх шиг санагдана... гэлээ.

	Сергей Петрович урамшиж:

	— За яамай байна... Нарийн ширийн юмны зах зух гэнэ үү? Чамайг хөөрүү хүн гэж Вернерийн хэлж байсан нь дэмий биш үг байж... гээд буруу харж, Соняд хандан: — Чи юу гэж суугаад байна вэ? Нүд чинь хөнхийсөн байна? Хоолоо ид! Явж амар! Зүдэрч гүйцсэн байна... гэж зандрав.

	Соня гэртээ ирмэгц модон орон дээр тэрийн унаж, амгалан сайхан инээмсэглээд,

	— Би бас хөөрүү хүн юм уу даа, Гриша... Юу ч гэсэн шинэ дарга сэтгэлд хачин аятайхан санагдлаа! гэж хэлжээ.

	Ингээд шийддэгийгээ нэгэнт шийджээ.

	Андрей сүүлчийн хурам хүртэл аймшигт гуниг зовлонг нь холдуулах нэг арга олдох магадгүй гэж горьдсоор байлаа... Яаж тэр вэ? гэхэд өөрөө мэдэхгүй байжээ. Харин Дина юм болгоны эвийг олж, аятайхан аргалж чаддаг байв.

	Андрей мод бэлтгэлийн ажлаас эргэж ирээд, эзгүй хойгуур нь юу болсныг удалгүй мэдлээ. Гэтэл Дина Андрейг хөлгүй баярлан угтаж, энхрийлэн янаглав. Дина тэгж их баярлаж, нүд нь туяарч, гайхалтай сайхан үг хэлж угтсанд нь Андрей түүнийг уучлахад бэлэн байжээ. Андрей Динагийн нууц амрагуудын тухай шулуухан асуух гэтэл Дина алжаангуй инээмсэглэж: «Өө чи дэндүүлж байна!» гэж хариулав. Учирлан ярилцах гэхэд Дина: «Байцаагаад байх юу вэ? Би чамд хайртай нь багадаад байна уу?» гээд халгаасангүй. Дина энхрийлэн таалж, сайхан харж, хөөрхөн маяглан, хэлснээ баталж чаддаг байжээ... Тэгээд Андрей зол жаргал нэгэнт байхгүй болсныг харахгүйн тулд нүд аньж өнгөрөв.

	Намын хурал арга буюу нүдээ нээхэд хүргэжээ. Цаашид нүдээ аниад сууж байх эрхгүй болж, энэ явдал ганц өөрт нь хамаатай зүйл биш, Динагийн үргэлж зугаалж цэнгэж байх гэсэн хөнгөмсөг авир нь нийгэмд хортой үзэгдэл болж даамжирсныг Андрей ойлгов. Тэгээд олон зуун хүний өмнө нүүрээ хийх газар олохгүй суужээ. «Эхнэртээ маллуулсан эр...»

	Андрей эрс шийдэмгий сайн ярилцахаар бэлтгэн гэртээ гүйж ирэхдээ Дина учрыг ойлгож, өөрийн нь тухай юу ярьж байгааг дуулаад өөрөө хирдхийн цочно гэж бас л итгэж байлаа.

	Гэтэл Дина хэдийн бүгдийг дуулсан байв. Хаанаас тэр вэ? Түүнд хэн хэлэв?

	Үсээ зориуд эвтэйхэн сэгсийлгэсэн үзэсгэлэн гоо Дина уйлж унжиж угтав уу гэвэл үгүй, гэмээ мэдэж ичиж зов оо юу гэвэл үгүй! 

	Харин Андрейг зэмлэж дайрч доромжлон угтлаа. Дина сайхан уруулаа ихэмсэг мушийлган, гараа нугачиж маяглан:

	— Хулчгар амьтан! Хайртай эхнэрийг нь муулж байхад үг дуугарсангүй! Нэр төрөө бодох сэтгэлгүй арчаагаа алдсан аймхай амьтан! Тэр муусайн юмны намалдгийг нь нээж чадсангүй юу! Хулчгар амьтан! Би чамд хайртай байсан юм шүү, халаг! гэж ганирлаа.

	«Энэ яаж байна вэ? Хөдлөх аяглах нь, дууны өнгө нь тэр аяараа хуурмаг байна... Дина угийн ийм хүн байгаа юу, одоо л ийм байна уу?» гэж Андрей бодох зуур түүний маяглахыг зогсоож, үнэнээсээ хүн төрхтэй уйлах, уурлах, дургүйцэхийг нь үзэх гэж:

	— Дина! Тэдний зөв шүү! гэж ширүүхэн өгүүлсэнд, 

	— Тэдний зөв ий?! Чи хулчгараа зөвтгөх гэж тийм шалтаг ол оо юу?! гэж Дина сүр бадруулан дуу алджээ.

	Андрейн сэтгэлд өнөөдрийн хурлын байдал тов тодхон байсан болохоор хууртаж будилсангүй:

	— Тийм ээ! Хэрэв чи ойлгохгүй юм бол... гэж чангахан дуугарсанд,

	— Тэгвэл яах юм бэ? гэж Дина доогтой асуужээ.

	Андрей хэрэгтэй үгээ олсонгүй. Дина орон дээр сууж, шулуун сайхан хөлөө годолзуулан Андрейг хөгжүүн, дооглонгуй ажиглаж байлаа.

	— Тэгвэл бид салахаас өөр замгүй болно доо, Дина гэж Андрейг хэлэхэд,

	— Чи намайг явах газаргүй гэж бодож байна уу? Намайг битгий хаяач гэж уйлж унжиж гуйна гэж бодож байна уу? Над шиг хүүхнийг хүн хаядаггүй юм аа, хонгор минь! гэжээ.

	Дина их хэгжүүрхэж, дооглож, өдөж сэдэж байлаа. Үгүй, үүнд нь автахгүй л юм сан гэж Андрей бодоод,

	— Тэр яриа байхгүй үнэн, Дина. Чиний намайг хайрладгаас би чамайг хэзээд илүү хайрладаг байсан. Би чиний юм бүхнийг уучилж өнгөрөөдөг байсан. Одоо тэгэхгүй. Цэглэе! гэсэнд,

	— Цэглэе ий? Тэгье л дээ... гэж Дина хэлээд босон харайж, орон дороос чемоданаа угз татан гаргаж ирээд, Андрейн нүдний өмнүүр юм хумаа шидэж чулуудан, чемодандаа хийж эхэллээ. 

	Хуурамч хүүхэн. Тэр аяараа хуурамч юм! Динагийн хуурамчхан гоо царай, нүдний нь өмнүүр маяглан байгаа булбарай сайхан гарыг Андрей хирдхийн харлаа... Тэр аяараа хуурамч амьтан! Сиймхий нимгэн цамц, сайхан үнэртэй урт урт шилэн сав, ганган хээнцэр хайрцаг, гоёмсог туфли, хүзүүний ороолт, хатгамал алчуур, гоёл чимэглэлийн жижиг сажиг юм нь Андрейн нүдний өмнүүр жирэлзэв... 

	Дина гэм зэмгүй байж доромжлуулсан хүний царай гарган, юм хумаа чемоданд шидлэх бөгөөд гэвч туфлиэ цаасанд боож, платиа үрчийлгэхгүй гэж нугалаасаар нь эвтэйхэн эвхэн далд хийхээ мартахгүй байгааг гуньж гашуудсандаа нүд нь харанхуйлсан Андрей ч аргагүй ажиглажээ... 

	Дина юмаа далд хийж дууслаа. Андрей дуугарсангүй. Дина арай дэндүү маяглав уу даа гэж бодсон бололтой. Хоолой нь чичрэн:

	— Сэтгэлгүй, хүнийг ойлгодоггүй хүнтэй нэг гэрт сууж байснаас үхсэн нь дээр... гэж хэлэв.

	Андрей хариу дуугарсангүй. Дуугараад ч яах юм бэ? Маяглахыг нь цаашлуулах гэж үү? Андрей сандал дээр сууж, нүүрээ гараар таглаад, Динагийн дуу, гутлын нь товхны тог тог хийх, торгон хувцас нь шүржигнэх, шилэн савтай юм харшиж хангинах чимээг чагнан байв.

	Андрей Динагүй амьдарч чадах юм уу, үгүй юу, хаашаа юм болдог бол, хараахан мэдэхгүй байжээ. Гэхдээ Динатай нэг гэрт суух аргагүй болсноо мэдэж байлаа.

	Харанхуй хар гуниг гаслан Андрейг нөмөрч, тэр харанхуйн дотроос гэрэл гэгээ олохыг тачаадан эрэлхийлнэ. Мод бэлтгэж байх үед төрсөн тэр нэгэн онцгой шинэ сэрэл сэтгэл дахин олддог болов уу?.. Тийм сэрэл эргэж ирдэг болов уу?.. Эс тэгвэл өөдөлж, өндийж, толгойгоо өргөж чадахгүйд хүрнэ.

	Дина чемоданаа хамхиж, нүүртээ оо тавьж, сандлыг зайчлаад,

	— Чи болбол нь над сүүлчийн удаа тус болж, чемоданыг минь дөхүүлээд өгнө үү гэхэд нь Андрей өндийж, өөдөөс нь хараад,

	— Хааш нь? гэж тайван асуусанд,

	— Слепцовынд! гэж Дина хорсолтой тавлан хэлээд, малгайгаа өмсөхөөр толины өмнө очив.

	Тэрхэн агшинд Андрей Динагийн гараас малгайг нь угз татан авч, чемоданыг нь булан руу өшиглөж орхиод, Динагийн гараас угзран, ор луу түлхсэнд Дина мөрөөрөө хана мөргөв.

	— Үгүй! Чамайг Слепцовынд очуулахгүй. Чамайг галт онгоц ирмэгц явуулна. Би чамд мөнгө, билет, хэрэгтэй юм болгоныг чинь өгнө. Харин чи эндээс явах ёстой! Энд байгаа цагтаа энэ тасалгаанд сууж, завхрахаа болих хэрэгтэй. Мэдэв үү? Миний нэрийг гутаахыг би хүлцэхгүй! Чиний шившгээ тарихыг хүлцэхгүй! Чи энд байгаа цагт миний эхнэр. Явсан хойноо маяглаж аальгүйтнэ үү, биеэ худалдана уу, яадаг л сан бэ, дураараа дургиарай гэж Андрей хашхирчээ.

	Дина хана мөргөсөн мөрөө илж, гайхах бахархах зэрэгцэн Андрейг харлаа. Дина маяглахаа нэгэнт больж, их гайхжээ. Хэрэв Андрей өөрийг нь зоддог байсан бол лав хайртай байх байсан биз ээ.

	Андрей хаалга тийш очиж, хаалганы тэндээс,

	— Миний хэлсэн үг бол эргэлтгүй үг. Би чамайг түлхэж орхилоо, уучлаарай. Гэхдээ энэ бол чиний намайг зовоосонтой жишихэд юу ч биш... Чамаас хүсэж шаардах ганц л юм байна. Өрөвдөж хайрлахыг хүсэх нь бус, хэдхэн хоног намайг хүндэтгэнэ үү гэж хүсье. Өөр хүсэх юм огт алга гэж хэлжээ.

	Андрейг Тимка Гребенийн суудаг овоохойд очиход бүгд унтацгаасан байлаа. Андрей Тимкаг түлхэж зайчлан, хатуу орон дээр хажууд нь хэвтээд, сэтгэл эвэршин өөрийн эрхгүй ёологнов. Тимка юу ч асуусангүй, ямарваа юм улирч өнгөрдөг гэж ярьж байснаа өнөөдрийн хурлын тухай, комсомолын ажил явдлын тухай, барилгын хаврын ажлын тухай, шинэ дарга ямар хүн ирэх юм бол доо гэхчлэн элдвийг аяархан ярилаа.

	Ийнхүү Андрей Динагүйгээр аж төрж эхэлжээ. Сэтгэлийн зовлон хэчнээн эвэршээлтэй ч гэсэн амьдрал явдаг жамаараа явсаар байв.

	Андрей Динатай дайралдах вий л гэж айна. Арай чарай тэнцвэрээ олоод байтал уулзахтайгаа зэрэг гуйвж унахгүй байгаа даа? Хүч зориг хүрдэг болов уу?

	Тэгж байтал тэр хоёр дайралдлаа. Андрейг Тоня, Сема хоёрынд айлчлан очоод байтал Дина хаалгаар шагайж, эелдэгхэн мэндэлж ёслоод,

	— Над дээгүүр ороод гараарай, Андрей! гэж хэлжээ. 

	Одоо л бүхнийг шийдвэрлэх цаг тулгарлаа. Андрейг орохтой нь зэрэг Дина хүзүүдэн авч, уйлж хайлсан бол юу болох байсныг хэн мэдэх бил ээ?..

	Андрей хөмсөг зангидан ороод,

	— Чи юу хэлэх гээ вэ? гэж асуусанд,

	— Андрей минь... гэж Дина шивгэнэлээ.

	Динагийн сэтгэлд дотно үзэсгэлэн сайхан царай, чадамгай будсан уруул, хуурамчхан уяруун инээмсэглэлийг Андрей харсан хараагүй эс мэдэх биш.

	— За юу гээ вэ? гэж Андрей хүйтэн хөндий дахин асуулаа.

	Бүгд өнгөрсөн хорвоо болжээ гэдгийг Дина ойлгоод, 

	— Галт онгоцны тухай юм дуулдана уу? гэхэд нь, 

	— Маргааш шинэ дарга ирнэ. Тэгэхлээр хоёр гурав хоноод галт онгоц буцах байх. Би чамд хэлэмз гэлээ.

	Дина уйлж унжих юм уу, эсвэл хажууд нь ирэх юм уу, эсвэл уучлал гуйсан бол... 

	— За мэдлээ. Төвөг удсаныг минь уучилна уу гэж Динаг өгүүлэхэд

	— Зүгээр гэжээ.

	Андрей гарлаа. Хаалга хаагдав. Зүйл дуусах нь энэ. Одоо эргэлзэх горьдох ч юмгүй, өөр юм санах сэтгэх ч сөгөөгүй болжээ. Ойд байхад төрсөн ер бишийн цэгцтэй баяр баясгалант сайхан сэтгэл эргэж ирсэнгүй.

	Тэр завсар Дина байх суух газраа олохгүй бачимдан уйдах болжээ. Дина уг нь амьдрал гэдгийг тасралтгүй үргэлжлэх зугаа цэнгэлийн хэлхээ байх юм шиг санаж, өөрөө тийм саруул гэгээн цэнгэлийн гол дунд үзэсгэлэн сайхнаа гайхуулан явах юм шиг боддог байжээ. Гэтэл тэр хэлхээс нь нэг газраараа тасран хөврөөд, цаана нь хов хоосон зай гарав. Хоосон зайг дүүргэх юм олдохгүй болжээ. Ажил хийх үү? гэтэл Дина ажилд хэзээний дургүй. Өөрийгөө эргүүлдэг харчуулд гомдож зэвүү нь хүрнэ. «Тэднүүс л гай чирлээ. Тэд л намайг Андрейтэй эв эвдрэхэд хүргэлээ. Тэд өөдгүй хулчгар амьтад» гэж Дина өөрөө өөрийгөө ятгана.

	Эргүүлдэг харчуулын нь зан хувирсныг Дина үнэмшихээс ч айна. Тэднүүс Динагаас зайлсхийх болжээ. Андрейгаас салсныг нь бүгдээрээ мэдсэн байтал юу болов? Ядахдаа нэг нь ч өөртэйгөө суу гэж гуйсан болоосой! Муусайн новшнууд! Их хайртай дуртай янз гаргаад байсан цэвэрхэн царайтай Слепцов одоо их томоотой байх болжээ. Дина нэг удаа тэднийд (хэнд ч мэдэгдэлгүй сэмхэн) очиж, тэр хоёр энгийн сайн нөхөд шиг ярилцжээ.

	— Танд өөр тийм сайн хар хүн олдохгүй шүү гэж Слепцов тоглоомоор хэлэв.

	Дина уйдсан, хорсож тачаадсандаа тэднийд хоноод явахаас ч буцахгүй байжээ. Гэтэл Слепцов түрүүлэн босож:

	— Явъя, Дина Сергеевна. Манай эхнэр удахгүй ирнэ. Одоо би шөнө орой залуу бүсгүйчүүлтэй сууж байх нь эвгүй боллоо гэж хэлжээ.

	Слепцов өнгөн дээрээ инээмсэглэвч нэрээ хугалах дургүй байгааг нь Дина мэдэв.

	Костько гэнэт үзэгдэхээ больж, хариуцсан хэсэг дээрээ өдөр шөнөгүй байх болжээ.

	Дина түүнийг дуудуулав. 

	Костько сэтгэл зовж, сандарсан байдалтай ирлээ. Дина уурлахгүй гэж уйлж гарлаа. Нүдэнд нь том том нулимс бөнжгөнөхөд хүний сэтгэл татах чадалтай болдгийг өөрөө мэднэ. Тэгээд нулимс мэлтгэнэсэн нүдээр өөдөөс нь харж:

	— Костько минь, яая даа би, яая? Ганц та л намайг ойлгоно. Намайг муу хүн биш гэж та мэднэ... Эднүүс бүгдээр миний хойноос дагаж гүйгээд байснаа одоо болоход тэдний зөв, ганц би буруут болж байна... Круглов ч гэсэн тэдний нүүр лүү нулимж зүрх нь хүрэхгүй, намайг хөөж тууж байна... Тэднүүс миний хувийн амьдралд хөндлөнгөөс орох ямар эрхтэй юм бэ? гэж ярихад нь

	— Хэн тэр вэ? гэж Костько асуусанд, Динагийн уур нь шатаж:

	— Хэн бэ ий? Намын хурал! Тэднүүс намайг Кругловт тохирохгүй эхнэр гэж шийдвэр гаргасан байна гээд хорсон тачаадсандаа царай нь зэвхий дааж, үнэнээсээ уйлан: — Тэдний хэлдэг үнэн л дээ... Та ч өөрөө Кругловыг надад тэнцэх хүн биш гэж хэлж байсан. Нээрээ өөдгүй бүдүүлэг хүн юм байна. Тэр намайг анхны хурлын тогтоолоор арилжиж орхих хүн юм байна гэдгийг би мэдээгүй нүд балай явжээ. Круглов ухаан мөчид бүдүүлэг хүн байна гэж ярилаа.

	Костько саяхан болтол ийм үг дуулах сан гэж хүсэн хүлээж байсан сан! Харин одоо хүзүүгээ нугдайлгаж, нүүр буруулав. Эсвэл Динад бас итгэхээ больсон юм уу?

	— Би амиа хорлох хэрэгтэй байна! Би таныг дуудуулахдаа... Танд гар буу бий юу? гэж Дина шийдэмгий өгүүлэв.

	Костько гэнэт инээд алдаж, тас тас хөхрөх зуур Динагийн гарыг үнссэнд Дина уурсан гараа татаж аваад, бас өөрийн эрхгүй хорсолтой зэвүүн инээлээ.

	— Та юу?! Та амиа хорлох гэж үү? Тан шиг ийм цэвэрхэн сайхан, ийм аймхай хүн амиа хорлох гэж үү? гэж Костьког өгүүлэхэд, 

	— Тэгээд би одоо яах вэ? гэж Дина асуув.

	Костько толгойгоо гудайлгаж:

	— Дина танд хариулахад хэцүү байна. Би өөрийгөө ч чадаж байгаа хэрэг. Гэсэн ч би үнэнийг хэлбэл зохино. Та эндээс явах хэрэгтэй. Аль болох хурдан явах хэрэгтэй. Танд туслах хэрэг байвал... гэхэд нь Дина зэвүүрхэн зайлж,

	— Мөнгө үү? Би мөнгөөр яах юм бэ? Круглов элбэг хүрэх мөнгө өгнө. Ер нь над одоо юу гэхэд юу ч хэрэггүй!.. гээд санаа алдлаа.

	Костькогоос өөр үг дуулахгүй нь байна гэдгийг Дина ойлгов. Гэтэл саяхан болтол Динатай ханилан суух боломж гарна гэж бодож зүрхлэхгүй байсан хүн шүү!

	Динаг яваад өгөхлөөр яах санаатай хүн юм бол гэдгийг нь мэдмээр санагдаж:

	— Миний тухай ярихаа байя. Би явна. Би одоогийнхоос өөр янзаар аж төрж сурах ч магадгүй. Харин Костько та яах вэ? Та миний сайн нөхөр байсан. Та юу хийе гэж бодож байна? гэж төлөв даруухан асуув.

	Костькогийн хацарт ул бутарлаа. Бүүр залуухан харагдаж байна. Хэдэн настай бол? Дина асуух гээд дандаа мартдаг байжээ. Одоо харахад хорин таваас хэтрээгүй баймаар.

	— Нэгдүгээрт хөлөг онгоцны засварын газар барих хэрэгтэй гэж Костько ганцаараа л тэр засварын газрыг барих юм шиг баясгалантай өгүүлээд, — Ёстой сайхан ажил! Төвд бол над ийм биеэ дааж хийх том ажил хэзээ ч олдохгүй байсан. Хэмжээ далайцыг нь яана! Драченов барилгын бүтэн хэсгийг над итгэж өгсөн... Одоо би өсөж том болж байгаа маань өөрт мэдэгдээд байгаа модтой адил том болоод байх шиг, гээд найртай сайхан инээмсэглэж, нүдэнд нь залуу халуун насны гал цог туяаран, — Над бас нэг хүсэл мөрөөдөл байдаг... Та мэднэ дээ, энд төмөрлөгийн завод байгуулах гэж байгаа. Би өндөр зуухны барилгад шилжих бодолтой байдаг. Өндөр зуух угсарч байхыг та ер нь үзсэн үү? Маш гайхалтай сайхан, нарийн ажил байдаг юм. Би хөлөг онгоцны засварын газрыг олигтой сайн барьж чадвал хөөцөлдөж байгаад өндөр зуухны барилгад шилжинэ дээ... гэлээ.

	Дина гайхан хөмсгөө өргөж, гоолиг нарийхан хуруу нь чичирч байлаа.

	Костько учрыг ойлгосон бололтой. Ичиж зовоод, Динагийн чичрэн байгаа хуруунд нүүрээ наав. Ямар ч болов Костько Динад хоёр жил хайр сэтгэлтэй явсан билээ. Костько өөрийгөө хөшүүн сэтгэлтэй гэж зэмлэв.

	— Миний буруу, Дина! Би таны өмнө буруутай. Би танд ажлынхаа тухай ер ярьдаггүй, юу ч үзүүлдэггүй байсан. Уг нь та учрыг ойлгож өөрөө сонирхох байсан сан... гэж хэлсэнд, Динагийн хилэн бадарч, Костьког түлхэн зайлуулаад:

	— Өндөр зуух угсрахыг сонирхох юм уу?! Яв! Зайл! Та Кругловаас дээрдэх юмгүй хүн байна. Үгүй, түүнээс долоон дор хүн юм. Круглов бол ариун журамт хүн. Над хэзээ ч худал хэлж байгаагүй, бүүр анхныхаа захианд «Би комсомолын итгэлийг хөсөрдүүлэхгүй» гэж бичиж байсан. Би л өөрөө Кругловын ямар хүн болохыг ойлгож чадаагүй юм. Тэгэхэд та бол миний өмнө өвдөг сөхрөн мөлхөж, андгай тангараг тавьж, гуйж гувшиж, «Та миний амин сүнс», «Та миний голт зүрх» гэдэг байсан. Яв! Зайл! Эсвэл би таныг алгадаад авна шүү! гэж загнажээ.

	Динагийн ингэж үе үе хилэгнэдэгт Костько дассан билээ. Харин энэ удаа гомдон уурлаж,

	— За яах вэ... Баяртай! гэж хэлээд, толгойгоо дор гудайлган, гараад явчихжээ.

	— Костько! гэж Дина хирдхийн дуудав.

	Костько эргэж ирсэнгүй. Гүүрэн дээгүүр гарч явахыг нь Дина цонхоор харвал гутарч гомдсон мэт байх боловч Динагийн санасан шиг тийм ч их хар буусан шинжгүй байжээ.

	Дина орон дээрээ унаад, үнэнээсээ дуу тавин уйлав. Ямар муухай юм болж, яаж ганцаардсанаа одоо л анх ойлгожээ.

	Галт тэрэг Кизиловка өртөөний дэргэдүүр хурдаа саалгүй давхиж өнгөрөв. Сайн таних өртөөний бараан байшин, хуучин худаг, хэзээний энд байсан сумчин бүдүүн авгайг Сергей зэрвэсхэн хараад өнгөрөх завсар ажиж амжжээ. Харин өртөөний жижүүр нь дүрэмт хувцсаа нямбай өмссөн залуу шинэ хүн болсон байх бөгөөд бас өртөө нь ч тэр хүнтэй хамт залуужсан юм уу гэмээр, тавцангийн дэргэд цэцгийн мандал тарьж, шинэ банз дэвссэн харагдав. «Хөгшин Кизиловка маань гоёчихжээ» гэж Сергей бодоод, цонхны шилэнд наалдан шуналтай харав.

	Юм бүхэн нь нэгд нэгэнгүй танил байлаа. Сергейг одоо нэг тохой бий гэж дотроо бодоход тэр тохой нь үзэгдэж, одоо дохио дуугарна гэж бодоход дохио дуугарч, одоо хурдаа саана гэж бодоход галт тэрэг санасныг нь дуулгавартай даган хурдаа сааж байв. Замын хоёр талаар хагалсан бараан газар үргэлжилнэ. Сергей энэ нутгийг андахгүй. Багадаа Пашка Матвеевтай хамт гүйж ирдэг байсан ганга, бяцхан гол одоо үзэгдэнэ. Тэр голын цаадах бут сөөгтэй зэрлэг талд дайтаж тоглодог сон. Шинэ гүүр тавьсан голын хажуугаар хэдийн өнгөрсөн атал бут сөөг нь харагдахгүй л байна. Сергей мартаад эндүүрэв үү? Анхны тариан соёо цухуйж ялимгүй ногоорсон хоорондуураа нэг ч зааггүй жигд тэгш шимтэй бараан газар нүдний хараа сунгаж үл, хүрэх газар цэлийжээ.

	Тэгснээ замын эргүүлийн жижиг байшин, дараа нь ногооны газар, хашаа хайс, Зөвлөлийн байшингийн улаан дээвэр харагдлаа.

	Сергей юмаа шүүрч аваад, вагоны гонход гарав.

	Сергей гишгүүр дээр нь зогсоод, хаврын нялх ногоо ургасан бүүдгэр бор өртөө тийш толгойгоо цухуйлгалаа... 

	Шимширсэн зүрх нь эцгийгээ хараад гэнэт булгилав. Эцэг нь угтаж байгаа олноос тасарч, тавцан дээгүүр галт тэргийг тосон толгой нүцгэн гүйж яваа харагдлаа. Сергей эцгийгээ ажиглаад, эцгийн нь царай овор багатай болсныг гайхсандаа явдал дунд буун харайх ухаанаа ч олсонгүй, дэмий л толгой дохилон инээмсэглэж, эцэг нь галт тэрэгний хойноос явуут нэг юм хашхиран шогшиж явжээ. Тавцан дээр олон хүн цугласныг бүүр түүрхэн ажиглав. Дараа нь эхийгээ, тэсэж ядан цовхчиж байгаа охин дүү нараа (яасан том бол оо вэ!) харлаа. Галт тэрэгний дугуй сүүлчийн удаа эргээд зогсоход тавцан дээр хөгжим нирхийв.

	Маршийн эгшгийн дор Сергей үсрэн буумагц эцгийнхээ тэвэрт орж, барзгар ширүүн хацар нь уруулын дор хүрэхийг мэдрэв. Бас хажуу талаас охин дүү нар нь гүйлдэн ирж, эх нь энхрий зөөлөн гараараа хүзүүдэн тэвэрч, баярын магнай тэнийн, нүдэндээ нулимс мэлтгэнүүлэнхэн хүүгийнхээ өөдөөс харав... Гэртээ ирлээ!Хэрэн тэнэж, зовж зүдэрч, айж сүрдэж явдаг цаг эцэс боллоо... Гэртээ хүрээд ирлээ!

	Сергей эхийгээ тэвэрч:

	— За ээж ээ! Та юунд уйлна вэ? гэж өгүүлээд, анх учран золгож байгаа үеийн сэтгэлийн догдлолыг намдаах гэж, — Энэ хэнийг угтаж байгаа юм бэ? гэж асуув.

	Тэгтэл тас тас хөхрөлдөх сонсогдлоо. Сергей учрыг ойлгоогүй боловч сэтгэл нь гэнэт хий үймэрч, бие татвасхийв. Эргэн тойрон хэдэн арван танил хүмүүс харагдах бөгөөд бас фабрик заводын сургуульд хамт сурч, комсомолд, депод хамт байж, хамт өссөн комсомолын нарийн бичгийн дарга... мөн малийтлаа инээмсэглэн баяр хүргэж байгаа, эцгийн нь галт тэрэгний залуу галч Свиридовыг харлаа.

	Сергей тэднийг хараад айж тэвдэв. Гэвч ухрах зам нэгэнт үгүй болжээ. Сергейг хүссэн ч, хүсээгүй ч, төлөвлөсөн бүх юм ёсоороо болох ёстой болжээ.

	Хөгжим зогсов. Свиридов малгайгаараа даллан, хангинасан баясгалант дуугаар:

	— Баатрын хүү, Алс дорнодын баатарт баяр хүргэе, Ура! гэж хашхирлаа.

	Эцгийн нь сэтгэл уярч, бүгдтэй хамт «Ура» хашхирснаа дараа нь хүүгээ татаж тэврээд,

	— Ийм л байна даа, хүү минь! Чамайг тэнд баатарлаж байхад аав чинь бас баатар болчихсон. Тэргүүн зэргийн гавшгай ажилчин гэж засгаасаа Хөдөлмөрийн баатар гэдэг хүндэт цол хүртлээ гэж сайрхан хэлэв.

	Эх нь:

	— Цол аваад сар болж байгаа. Клубт тэмдэглэж, өвгөн маань шүлэглэсэн үг хэлсэн... Яг тэр үед чамаас амралтаар очно гэсэн цахилгаан ирлээ... Бидний баярласныг хэлээд яах вэ! гэж яаран ярилаа.

	Охин дүү нар нь эхийнхээ хоорондуур орж:

	— Эгшигт хайрцаг пянзтай нь бэлэглэсэн. Зөндөө цэцэг барьсан. Аав номын завсар хавчуулж хатаасан. Бас жуух нь хачин гоё, жаазтай!.. гэлцэв.

	Сергейг тал бүрээс сайн нөхөд нь шавж тэвэрч, гар барьж, үнсэхэд нь арга буюу хариу мэндэлж, нэг юм ярихчаан, асуухчаан болж байв... Инээмсэглэх л хэрэгтэй юм болохоор арга буюу инээмсэглэх боловч өвдөгнөөс эхлэн хамаг бие нь нэг л хачин чичирч, уруул ам нь мушийж, нуруу руу нь хүйт оргив... Тийнхүү бие чичрэх нь мэдэгдэхээс биш, бусад юм бүхэн манан дотор байгаа юм шиг бүрэлзэж, бас комсомолын нарийн бичгийн дарга:

	— Манай үүр Пашка Матвеев та хоёроор төлөөлүүлэн Алс дорнодыг эзэмших баатарлаг үйлсэд бас оролцсондоо бахархдаг юм... Голицыныхан бол манай депогийн бахархал мөн гэж хэлэх нь манан дотроос дуулдах мэт санагдана.

	Сергей эндээс шалавхан явах сан, ганцаараа үлдэж, чухам юу болсныг ойлгож сэхээ авах сан, яахын ч аргагүй чичрэхээ намдаах сан гэж хүслэн болж шаналж байв. Гэтэл эцэг нь баяр хөөр болж залуужсан нүдээ гялалзуулан:

	— Үг хэл, хүү минь... Үг хэл... Ядахдаа тав гурван үг хэл... гэж шивнэж шалж шаардсаар байлаа.

	Тэгээд Сергей биеэ албадаж, өөрийн биш дуугаар:

	— Ингэж угтсанд баярлалаа, залуу нөхөд өө. Би ерөөс баатар биш, бусадтай адил ажиллаж байсан. Хүн бүхнийг ингэж угтах юм бол хөгжим хүрэлцэхгүй... За ингээд гүйцлээ. Орой клубт уулзацгаая... гэв.

	Одоо хөвчин бие нь чичирч, юмаа авах гээд тонгойтол оосроос нь барьж ч чадсангүй.

	— Ээ ингэж догдлох гэж дээ! гэж чихний нь дэргэд Свиридов энхрий ялдамхан дуугаар өгүүлээд, нүүрсэнд, харлаж хагарсан гараараа Сергейг аяархан түлхэж зайлуулав. Свиридов юмыг нь барьж, эцэг нь Сергейг сугадаж, нөгөө талаас нь эх нь наалдаж охин дүү нар нь түрүүлэн гүйлдэж, эргэн тойрон сайн нөхөд нь дагаж, хөгжим эгшиглэн байлаа... 

	Сергей гэртээ оронгуут сандалд лагхийтэл сууж; нүдээ анилаа.

	— Ядрав уу, хүү минь? гэж эх нь асуугаад, охин дүү нарыг нь тасалгаанаас хөөж гаргав.

	Хамар өрөөнд охин дүү нар нь шивгэнэлдэж, эцэг эх хоёр нь Сергейг тураа юу, эсвэл замд ядраа юу гэлцэн шөргөлцөлдөж, гал тогооны өрөөнд хоол унд төхөөрч байгааг Сергей сонслоо.

	Бие чичрэх нь алгуурхан намдсан боловч өөрөө өөрийгөө ийм ацан дээр тавьсан нь бүүр ч тэсвэрлэшгүй аймшигтай санагджээ. Одоо яавал таарах вэ? Ингэж хөл болж, угтаагүй сэн бол эцэгтээ, Свиридовт, сайн нөхдөдөө үнэнээ хэлэх зүрх хүрч магадгүй байсан сан. Гэтэл ингэж хуур хөгжимтэй угтаж, баяр хүргэснийг нь хүлээн авч, өөрөө үг хэлчихсэн хойноо яавал таарах вэ? «Амралтаараа очно» гэсэн. Сергей найман сарын турш хэрж тэнэсний эцэст ээлжийн амралт гэж халхавчлан, гэртээ ганц сар ч атугай амарч, сайн бодож байгаад шийдвэрлэх санаатай байсан юм.

	Сергей нүдээ нээгээд эргэн тойрон хараад, төрсөн гэрийн чухам юу өөр болсныг ойлгож ядлаа. Эцэг нь овор багатай болсны адил гэр орон нь бас залуужсан юм шиг санагдана. Өрөө тасалгааг нь залуу юм шиг болгосон шинэ зүйлсийг Сергей бага багаар мэдэж эхлэв.

	Ханаа шинэчлэн цаасалж, ороо цэнхэр бүтээлгээр бүтээж, ширээн дээр бага наснаас нүдэнд дассан хулдаасны дээгүүр хатгамал хээтэй даавуу бүтээлэг дэвсэж хананд цэцгээр хүрээлсэн жаазтай жуух бичиг өлгөжээ. Сергей жуумалзан босож, жуух бичгийн дэргэд очсоноо галт тэрэгний буудал дээр хөгжим эгшиглэн угтаж, үг хэлцгээж, эцэг нь бөөн баяр хөөр болж, Свиридов нүүрсэнд харлаж хагарсан гараараа юмыг нь авсныг санамагц түрүүчийнх шигээ бие нь чичирч эхлэв.

	Хаалганы тэнд юм шүрчигнэх чимээ гарахад Сергей эргэж харав. Эх нь хүүгээ унтаж байна уу, үгүй юу гэж хаалганы завсраар шагайгаад, унтаагүй байхаар дэргэд нь аяархан алхан ирж, мөрөөр нь тэврэн:

	— Аав чинь чамайг угтах гэж зөндөө хөл болсон шүү. Комсомолын хороо руу бүтэн долоо хоног нээг их алба ажилтай хүн шиг гүйж, Свиридовыг амар заяа үзүүлэхгүй шалж, чиний хамаг найз нарынхаар явуулж, хөгжимчдийг пивоор дайлсан. Их баяр ёслолтой угтах гэсэн юм. Чамд битгий хэлээрэй гэсэн юм. Тэртэй тэргүй залуучууд хэлж орхино л доо... Аав чинь нөгөө л хэнхэг хэвээрээ. Одоо олонд их хүндтэй болж, ардын комиссараас утас ирсэн. Ганц жилийн дотор гурван шагнал авсан... Дайллага ч хийсэн гэж шивгэнэн ярив.

	Эцэг нь орж ирэхэд эх нь дуугүй болов. Сергей эцгийгээ гэртээ байхад харангуут яагаад овор бага болсныг даруй ойлголоо. Эцэг нь живрээ хуссан байжээ. Түүнээс гадна хүүгээ үзээд тэр үү, хөдөлмөрийн баатар цолтой болж, олонд хүндтэй хүн болсондоо тэр үү, царай нь ихэд хөхин баярласан шинэ сонин байдалтай харагдана.

	Тимофей Иванович хүүдээ нүд ирмээд, эгшигт хайрцаг яаралгүй тавив. Нам гүмийн дунд эмэгтэй хүний сэтгэл догдлонгуй дуу хангинахад Сергей цочив.

	 

	Би амиа алдсан ч яах вэ... 

	 

	гэж дуулж байна.

	Эцэг нь гараа өвдөг дээрээ тавиад, хүүгийнхээ нүдийг ажиглан чагнаж суув. Сергей бага балчир байхынх шигээ орилмоор санагдлаа. Тэгээд нүүр гараа угаахаар гарч, эцгийнхээ энхрий ялдамхан харцтай тулгарахгүй гэж гал тогооны өрөөнд удаан саатав.

	Эх нь хээ хатгамалласан жишүү захтай цамц авчирч өгөөд:

	— Өмс, хүү минь, чамд хийж тавьсан юм... гэлээ.

	Эх нь хүүгийнхээ мөрөөр тэвэрч, бие тийшээ татаж наалдаад:

	— Эргээд ирэв үү дээ, хүү минь? гэв.

	Тэгснээ ингэж сэтгэл уярсандаа ичсэн мэт хүүгээсээ холдож, эцэгт нь дуулдахааргүй аяархан дуугаар:

	— Чамайг ирнэ гэж Матвеевынханд хэлээгүй, манайд ир ч гэж хэлээгүй. Биднийг хараад бүүр гуньж гутарна даа... Хоолоо идчихээд тэднийхээр оч. Бүтэн жил болж байхад олигтой дуулж мэдсэн ч юм байхгүй ямар сайн байх вэ. Ядахдаа асуух хүн олдвол сэтгэл жаахан тайтгарахгүй юу. Чи очиж, зовлонгоос нь хуваалц гэж хэлжээ.

	Гэтэл Матвеевынхан өөрснөө шогшин ирэв. Тимофей Иванович хүүтэйгээ хундага тулгах гэж байтал Матвеева эмгэн тасалгаанд орж ирэв. Хойноос нь засварын газрын механикч Матвеев өвгөн өөрөө хөгшин хүний төрхөөр майжганан орж ирлээ. Хоёр хөгшин их өтөлж, царай алдсан байх тул Сергей харангуутаа таньсангүй.

	Ширээг баярын байдалтай сайхан засаж, хооллож байгаа хүмүүс гартаа хундага барьж, Тимофей Ивановичийн хажууд мухар сандал дээр эгшигт хайрцаг тавьсныг хоёр хөгшин хараад нэг зэрэг зогтусав.

	Матрена Спиридоновнын царай час улайлаа. Ганц хүүгээсээ хагацан өнчирч гашуун зовлонд унасан хоёр хөгшнийг орж ирэхэд гэр орондоо ингэж баяр хөөр болж байсан нь тун эвгүй ичгэвтэр юм шиг санагджээ.

	Гэвч Матвеевынхан эвтэйхэн мэндлэн ёсолж, Сергейн ирсэнд баяр хүргэв. Эмгэн нь Сергейг үнсэж, бусадтай нь мэндлээд хажуу тийшээ очиж суув. Өвгөн нь биеэ барьж ядан, эр хүний ёсоор Сергейтэй гар барилцан дугтчиж, Матрена Спиридоновна, Тимофей Иванович хоёртой төв төлөв мэндлэлцэж, мөн төв төлөв дуугаар:

	— Буян тань дэлгэр. Зохихгүй цагаар ирснийг маань өршөөгөөрэй. Та нар ууж идэгтүн. Эмгэн бид хоёр хүлээж байя гэлээ.

	Тэгснээ гэнэт уйлав. Өвгөн ингэж уйлсандаа ичиж зовнин буруу харж, эмгэн нь дагалдан эхэр татав.

	Сергей хундагатай архиа барьсан чигтээ зогсож байснаа

	— Би хоолоо идчихээд танайд очих гэж байсан юм. Паша нас барахынхаа өмнө та нарыгаа дурсаж байсан гэж итгэл муутайхан хэллээ.

	Сергей анх амандаа орсноор өөрийн эрхгүй худал хэлжээ. Харин ингэж худал хэлтэл хоёр хөгшин дуугүй гашуудан байснаа сая сэхээ орж, эмгэн нь уйлахаа болиод,

	— Чамайг байхад тийм болсон уу, чи дэргэд нь байсан уу? гэж асуулаа.

	Сергей тэгээд чухам юу болсон, Пашкаг ой дотуур хүрээ тийш хэрхэн авч очсон. Сергей өөрөө шөнөжин дэргэд нь суусан, хэрхэн оршуулсан, Пашкагийн дурсгалыг хүндэтгэж, мод урсгах ажлыг хэрхэн гавшгай хийснийг ярив... Эмгэний дуу тавин уйлж хайлахад Матрена Спиридоновна аргадаж тайтгаруулахаар унтлагын өрөөнд дагуулан аваачлаа. Өвгөн нь харин сэрэх шиг болж ширээний дэргэд ирж суугаад, Сергейн эрүүл мэндийг ерөөж нэг хундага тогтоов. Тэгсэн ч гэсэн өвгөний гар салганаж, нүд нь анивчин, арчаагүй хөгшин хүний байдалтай байхыг харахад нүд халтирмаар. Сергей Пашкаг ойрд дурсаагүйгээ дурсаж, баахан бүдүүлэгдүү, хэзээд сэргэлэн цовоо украйн зүйр үг, хараал ч хэлэх дуртай, ямар ч ажлаас хойш суудаггүй, наргиж наадахаас ч хожигддоггүй байсныг нь саналаа. Зуны тэр нэгэн өдөр нарны туяанд голын ус, гуалин мод алтлаг өнгөөр гийж Сема Альтшулер илбийн увдист таяг барьсан үлгэрийн одой хүн шиг харагдаж, Пашка хэзээний зангаар ажлын аль халуун газар хоргүй хараал тавьж, наргиа үгээр нөхдөө хөгжөөн хашхирч байсан нь санагдлаа. Яг үүний залгаагаар комсомолчдаар нягт хүрээлүүлсэн нөхөр Цой санаанд орж, ажилдаа зүтгэж яваад амь үрэгдсэн үл таних комсомолын гишүүн Матвеевыг хүндэтгэн ёслол төгөлдөр босож байсан нь, тэндхийн намхан таазтай намхан байшин, дэнгийн сүүмэлзсэн гэрэл нь, бүгд дуугаа хурааж, Жунгаа зовхио буулгаад төв царайтай сууж байсан нь санагдлаа.

	Сергейн хацар дээгүүр нулимс урсав. Сергей түүнийгээ нуусангүй. Ер нь энэ нулимс аль хэдийн зангираад байсан билээ. Энэ олон сар яаж тэсэж, эцэгтэйгээ уулзах үед, хөгжим эгшиглэхэд, эхийгээ цамц бэлэглэхэд яаж уйлаагүй тэсэж байв аа?!

	Матвеев өвгөн Сергейг тэвэрч, сэтгэл нь уяран:

	— Битгий уйл даа, хүү минь. Бидэнд их хэцүү байлаа. Чамд ч амаргүй байгаа биз. Битгий уйл. Чамд өөр анд сайн нөхөр олдоно. Эмгэн бид хоёр ч яах вэ, нэг их удахгүй цаашаа харна биз гэж хэлжээ.

	Сергей гэрээсээ гүйн гарч, хаврын сэрүүн салхийг цээж дүүрэн амьсгалсан хэр нь дотор нь онгойж өгсөнгүй. «Энэ юу болж байна? Ингээд нэг ч амарч чадахгүй, горьдож найдсан бүхэн маань талаар болж, дахин зугтах, бас л зугтах хэрэг болж байна уу?.. Хаашаа зугтах бил ээ?» гэж Сергей бодно.

	Харанхуйн дундаас нэгэн цайвар юм сүүтэлзэн гарч ирээд хашаанд наалдлаа.

	— Серёжа! гэж аяархан дуудахыг нь Сергей сонсохоосоо илүү сэтгэлээрээ мэдрэв.

	Тийм л дээ, өтгөн сайхан гэзэгтэй эгэл даруу хонгор бүсгүй Груня мөн байна... Бүсгүйн бор нүд, эгэл даруу инээмсэглэлийг харж, хүүхдэрхүү хангинасан дууг нь сонсохдоо Сергей халдаж чадахгүй зүрх алдаж явсан цаг бий.

	Сергей одоо сүрхий зоригтой, гүжирмэг болсноо өөрөө ч гайхаж:

	— Гараад ир, гараад ир, нуугдах юмгүй. Ямар бол оо вэ, харъя гэж хэлжээ.

	Цайвар дүрс итгэл муутайхан ойртож ирлээ. Бүсгүйн сэтгэл догдолж, амьсгаадах нь Сергейд сонстов.

	— Намайг мартаагүй биз, Груня? гэсэнд,

	— Юу гэсэн үг вэ... гэжээ.

	Сергей өөрөө ч урьд нь мэдээгүй нүүрэмгий аашлан, бүсгүйн гараас барьж, гэзгийг нь энхрийлэн оролдов. Гэзэг нь хөвсгөр зөөлөн аж.

	— Сергей чи өөрөө намайг бүүр мартсан биз дээ? гэж хэлэх дууны нь өнгө ч чихэнд зөөлөн сонстов.

	Сергей энэ бүсгүйг дурсдаг байсан уу, үгүй юу, хайрын сэтгэлтэй юу, үгүй юу гэдэг нь хамаагүй хэрэг. Энэ олон ааш маяггүй эгэл жирийн хонгор бүсгүй дэргэд нь байж байна. Энэ бүсгүйтэй юун тухай ярьсан ч ухаантай чухал юм хэлж байна гэж бодно. Энэ бүсгүй Сергейгээс юу ч шаардахгүй, юу ч хүсэн хүлээлгүй, Сергейг ямар хүн бэ, тэр янзаар нь тооно.

	Тэр хоёр тосгоноос гадагш хээр талд тарлаа.

	— Би чинь чамайг угтах гэж бүтэн жил бэлтгэсэн шүү гэж бүсгүйг чухалчлан өгүүлэхэд нь,

	— Хашааны дэргэд үү? гэсэнд,

	— За битгий дэмийр. Би үнэнээсээ хэлж байна. Би чамайг их бодсон гэхэд нь,

	— Тэгээд юу гэж шийдээ вэ? гэвэл,

	— Ийм юм аа. Чи битгий инээгээд байгаач, Сережа. Чамайг инээгээд байхаар би юм ярьж чадахгүй болчихдог. Би их чухал юм ярих гэж байна гэхэд,

	— Намайг хар. Огт инээгээгүй байна. Ярь гэсэнд, 

	— Ингэхэд... Би бодож байлаа: Би юу юм бэ? Би юу мэддэг чаддаг бил ээ? Юу ч мэдэхгүй чадахгүй намайг Сергей яаж тоох юм бэ?.. гэхэд нь,

	— За юун сүртэй юм бэ?! Ийм сайхан бор нүдтэй өөр хэн байна? Ийм өтгөн сайхан гэзэгтэй өөр хэн байна? Ийм хөөрхөн уруултай өөр хэн байна?.. гэж Сергей хэлээд бүсгүйг үнсэх гэтэл бүсгүйн сэтгэл догдолж, өөдөөс нь үнэнээсээ түлхэв.

	— Чи юу болов? гэж Сергейг асуухад,

	— Чухал юм ярьж байна гэж чамд хэлсэн шүү дээ. Би ямар хүн байгаа вэ гэхэд ердөө арван долоон настай тэнэг жаал охин байж. Чиний хэлдгээр гэзэг, нүд хоёроос өөр юмгүй гэсэнд,

	— Энэ чинь багадаад байна уу? гэхэд,

	— Бага байна гэсэнд, 

	— Чи юу болох гэсэн юм бэ? Профессор болох гээ юу? гэвэл.

	— Үгүй л дээ. Гэсэн ч би одоо комсомолын гишүүн болсон гэж Груняг бахархан хариулахад нь,

	— Уухай... гэж Сергей сандрангуй дуугараад, хөл нь дахиад эвгүй муухай чичирч эхлэхийг мэдрэв.

	— «Уухай» гэх юу вэ. Үүгээр бас дуусаагүй. Би одоо пионерын удирдагч. Бүтэн бүлэг хариуцсан. Түр сургууль төгссөн. Олон улсын хүүхдийн долоо хоногоор миний тухай сонинд өгүүлэл гарсан гэж Груня хөгжилтэй ярив.

	Тэр хоёрыг харанхуй хээр талд зогсож байтал галт тэрэгний дохио дуугарч, ойролцоохон, нүдэнд үл харагдах төмөр замаар ачааны галт тэрэг давхиж өнгөрөв. Тэр хоёрт бух тэрэгний гэрэлтэй цонх, хээр тал тийш үсэрч байгаа оч, урагшаа тэмүүлсэн хурц гэрлээс өөр юм харагдсангүй.

	— Аав чинь явж байна гэж Груняг хэлэхэд,

	— Таньж байна уу? гэсэнд,

	— Би хэзээ ч таньдаг юм... гэлээ.

	Сергей бүсгүйг тэвэрч зүрхэлсэнгүй. Энэ гайтай золигийн хөл... гар нь хүртэл чичрээд... Бүсгүйд л мэдэгдчихгүй юм сан. Гэтэл Груня өөрөө Сергейг тэвэрч, энхрий зөөлөн хөдөлгөөнөөр биед нь наалдаж, мартчих вий гэсэн шиг түргэн түргэн шулганан:

	— Би чамд сайн санаж, үнэн голоосоо хэлж байна, Серёжа... Би бүтэн жил чамайг бодсон шүү... Чамайг явахаас өмнө бол хөгжилтэй сэргэлэн, сэтгэлд аятайхан санагддаг болохоор чинь зүгээр зугаалж байсан... Одоо би чамд үнэн хайртай болсон. Чамайг юунаас ч айдаггүй зоригтой баатар болохоор чинь хайртай болсон... гэж ярихад нь Сергей түүнийг огцомхон түлхэж, хорсол тачаалаа барьж ядан,

	— Тэгвэл чи намайг энэ байгаа янзаар минь дурлаагүй, комсомолын гишүүн, гавшгай ажилчин, баатарт л дурласан юм шив дээ? гэж хэлжээ.

	Сергей ингэж хэлчхээд тэсгэл алдахын даваан дээр тогтоон барьж байсан эцсийн хүчээ барах шиг болов.

	Бүсгүй өөртөө хайртай гэж бат итгэсэн хүний байдлаар хэнэггүй жаргалтай инээд алдах нь дуулдаж,

	— Хачин амьтан байх гэж! Чи ийм байдгаараа байхаас өөр янзаар байж чадах уу даа? гэж хэллээ.

	Тэсэж тогтох чадал нэгэнт барагджээ. Гэвч дуугүй аргацаан өнгөрүүлж болохтой байлаа. Гэтэл Груня үргэлжлүүлэн:

	— Сережа чи мэдэж байна уу? Би бүлгийнхээ цуглаан дээр хүүхдүүдэд чиний тухай ярьсан. Чамайг тайгад их хот байгуулж байгаа гэж хэлсэн. Хүүхдүүд маргааш чам дээр ирнэ. Цэцэг барьж ирээд, яриа хийж өгнө үү гэж урина гэхэд нь,

	— Юу-у? гэлээ.

	«Өнгөрчээ. Биеэ барьж тэссэнгүй. Өнгөрчээ». Сергей бүсгүйг түлхэж,

	— Тэнэг, амьтан! Хутгаач! Хүүхдүүдийг үймүүл ээ юу? Намайг алах нь уу? гэж хашхираад ийм хэрэг болсноос хирдхийн айж, тосгон тийш эргэж буцаж гүйхдээ хааяа эргэн харж, дайран доромжилсон үг хашхирч байснаа сүүлд нь там тум санаж байв.

	Тэртээ хойно харанхуйд Груня дуу тавин уйлж байгаа дуулдаж байжээ. Сергей эргэж очих хэрэгтэй гэдгийг мэдсээр байж эргэж очсонгүй. Нэг мэдэхэд клубт очиж, архинд хүн явуулсан байв. Цэцэрлэгийн буланд, сэхээвч дотор архи ууж, Сергей өөрийгөө баатар гэж сайрхан гайхуулжээ. Тэгснээ уярч, өөрийгөө өөдгүй амьтан гэж зүхэн, толгойгоо шааж байлаа. Халамцсан нөхөд нь түүний согтуу аяглаж дэмийрэхийг дооглон, гэрт нь сугадаж хөтлөн хүргэж өглөө.

	Хүү нь хашаанд зөрж гөжиж, галзуурч ганирч байгааг Матрена Спиридоновна хараад дуу алдав. Сергейг гэртээ хөтлөн оруулж, босгон дээр,

	— Аль вэ, чимээгээ аяд! Охидыг сэрээчихнэ гэж зандарлаа.

	Сергей гуйвж дайван өлмийгөөрөө гэтэж тасалгаандаа орсноо тэнцүүр алдаж, гуталтай, муухай хувцастай чигээрээ цэнхэр бүтээлэг дээр унаад өгчээ.

	Эх нь халамжит гараараа хувцсыг нь тайлж, оронд нь хэвтүүлж, толгойг нь нойтон алчуураар дарж өгөв.

	Эх нь шөнөжин хүүгийнхээ дэргэд сууж, алчуурыг байн байн сольж, арчаагүй ангайсан нойтон амыг нь арчиж хонолоо. Сергей сэрээд, эхийнхээ юу бол оо вэ гэж асуусан янзтай энхрий харцтай тулгарч, эхийнхээ гарыг эрж олоод, таалан атгав. Эх нь хүүгийнхээ муухай гарыг үнсэж, урьдынхтай адилгүй болсон том хүүгээ өрөвдөн хайрлаж, чимээгүй мэгшин уйлжээ.

	Гэртээ ирснээс хойших анхны хэдэн хоногийг Сергей хар дарж зүүдэлсэн мэт элий балай өнгөрүүлэв. Дараачийн хэдэн хоногт жаал амарч, олноос хөндий ганцаар байхыг хичээлээ. Сергей юу ч хийсэн юмгүй, гагцхүү дараа дараагаар хэдэн ном уншив. Голын эргийн өтгөн сахлаг өвсөн дээр тэнгэр ширтэн хэвтэж, модны навчис шүржигнэх, эрэг орчмын чулуун дундуур голын ус шоржигнохыг чагнан хэвтэх болов. Сергей хуучин найз нөхөдтэйгөө ойртож нөхөрлөх байтугай, харин ч элдэв юм асууж шалгаахаас нь айж, үргэлж зугтаж зайлсхийгээд байхлаар цаадуул нь гомдож, холдон хөндийрчээ.

	Гагцхүү эцгийн нь галт тэрэгний галч Свиридов хааяа гол дээр ирж, усанд орж тургин байснаа Сергейн хажууд зэрэгцэн хэвтэж:

	— Ядраа юу? За амар, амар... гэж үнэн сэтгэлээс өгүүлнэ.

	Свиридов өөрийн уншсан олон номоос Сергейд өгч уншуулна. Свиридов Голицын өвгөнд хайртай сайн байдагтайгаа адил Сергейд бас сайн байх тул Свиридовтой хамт байхад санаа амар байх аж. Нэг жилийн дотор Свиридов, өвгөн машинчтай их ойр дотно болжээ. Сергейг эзгүйд, Сергейн тухай ярилцсаар ойр дотно болсныг нь гадарлав. Свиридов машинч болохоор суралцаж, өвгөн машинч: «Миний гараар сурч гарсан, Голицын барилтай болно...» гэж бахархан өгүүлдэг байв.

	Свиридов үг дуу цөөтэй, санаашрангуй хүн. Байгалийг их энхрийлэн хайрладгийг нь Сергей сая мэдлээ. Улаан хацартай, арьсны нь атираа үрчлээнд нүүрсний нарийн тоос шивсэн тэр том хархүү нам гүмийг сэтгэл уяран чагнаж; тэнгэрийн өнгө хувирал, навчсан гялбалзах туяаг ширтэнэ. Свиридов хорхой шавж, эмгэн хумсыг алган дээрээ тавьж, удтал ажиглан, авир араншин, биеэ хамгаалах аргыг нь Сергейд ярьж өгнө. Свиридов өвсний завсраар исгэрч, шувууг дуугаар нь ялган таньж чадах бөгөөд жигүүртэн шувуу, ан амьтны аж амьдрал, ургамлын тухай их юм мэддэг, тэрийгээ Сергейд ярьж өгөх дуртай. Байгаль дэлхийд Свиридовын мэдэхгүй юм үгүй шиг санагдах тул түүнийг галт тэргэнд, нүүрсний тоосон дунд жигүүртэн шувуу, өвс ургамлын амьдралаас огт өөр жичдээ онцгой амьдралтай машины дэргэд байхыг нь харахад хачин санагдана. Гэтэл Свиридовын байгалийг хайрлах, машин техникийг хайрлах сэтгэл нь хослон зохицохоор үл барам, нэг сэтгэл болон нийлжээ. Свиридов бол гагцхүү их ажилч гярхай, өвөрмөц ухаантай хүн л учрыг нь олж болохоор аливаа үзэгдлийн тийм нарийн холбоог мэдэж чаддаг хянуур бодлоготой хүн ажээ.

	Сергей заримдаа Свиридовт атаархаж, заримдаа түүнийг дооглон инээнэ. Свиридовт эм хүний ухаан байх шиг Сергейд санагдах аж. Эм хүн л юмыг ийнхүү сэтгэлийн зөнгөөр танин мэдэрч, тэгээд ерийн учир шалтгааны холбоог эвдэх атлаа амьдралыг илүү гүнзгий, илүү зөв ойлгож чаддагийг Сергей ажигласан байжээ. Свиридовын яриаг чагнаж суухдаа Сергей Жунгааг дурсан санаж, яруу сайхан хонгор зөөлөн дүрийг сэтгэлдээ дүрслэн бүтээгээд, сүүлдээ тэр дүр сэтгэлээс нь гарахыг больжээ.

	Тэгтэл Сергей нэг сарын эцсээр Свиридовтой гэнэт эргэлтгүй муудалцав.

	— Удахгүй явна биз дээ? гэж Свиридов өрөвдөн асуужээ.

	Тэр хоёр усны захад хэвтэж байлаа. Сергей хөлөө жийж, хурууныхаа завсраар тунгалаг цэвэр усыг урсгаж, уснаас нүд салгалгүй ширтэн, аль болох хайхрамжгүй дуугаар,

	— Явах юм уу, байх юм уу, бүү мэд. Хөгшчүүлээ өрөвдөх юм. Ер нь цэрэгт мордох цаг ч ойртлоо. Комсомолын үүртэй ярилцаад, эндээ үлдэж галт тэрэг жолоодох ч магадгүй гэж хэлэв.

	Энэ бол Сергейн бүтэн сар өвөрлөж яваа хүслэн билээ. Тэгээд Свиридовын юу хэлэхийг дуулах гэжээ. Сергей явах газаргүй, явах ч хэрэггүй гэж үнэнээ хэлж чадсангүй.

	Свиридов дуугарсангүй.

	Сергей зэвүү нь хүрч,

	— Чи юунд намайг хараад байна вэ? гэж асуусанд

	— Чи Молчановт хэлсэн үү? гэж өөдөөс нь асуув.

	Сергей толгой дохилоо. Молчанов гэж комсомолын үүрийн нарийн бичгийн дарга. Сергей хэд хоногийн өмнө түүнд эцэг эхээ өрөвдөөд байна, ер нь эцэг маань хэдий удах вэ, сэтгэлийг нь үймүүлэх хэрэг алга гэж ярьсан байжээ.

	Свиридов гэнэт өндийж суугаад ярьж эхлэхдээ юу ч боллоо гэсэн, дуусан дуустал илэн далангүй ярихаар шийдсэн нь илт байв. 

	Сергей Жунгааг дахин дурсаж, сэтгэл нь хөдлөн тасалдангуй ярьдгийг нь саналаа...

	Свиридовын ярьсан нь:

	— Би чамд ямар байдгийг чи мэднэ. Өвгөн эцэг чинь чамд хэчнээн хайртайг чи бас мэднэ. Тэгвэл чи одоо эцгийнхээ сэтгэлийг бүүр их зовоож байна. Чи урьдынхтайгаа адилгүй болоод иржээ. Харахад ил биш үү? Чи ядарсных гэж хэлнэ биз. Бид бүгдээрээ анхандаа бас тэгж бодсон юм. Гэтэл тийм биш юм байна. Заримдаа чиний бие өвчтэй юм уу, эсвэл нэг юм нуугаад байх шиг санагдах боллоо. Аав чинь бас: «Сергейн ухааныг олохгүй юм. Ухаан сууж, ном унших дуртай болж, амьдрал таньсан юм шиг байх мөртөө хүний өөдөөс эгц харахгүй юм» гэж байна лээ. Сергей чи юунд их бодол болоод байна вэ? Би чам дээр ирж, бүтэн сар чамайг ажиж байна. Чиний сэтгэл баяргүй, тайван биш байх юм гэхэд нь,

	— Чи тэгвэл намайг тагнах тэнсэх гэж ирдэг юм уу? гэж Сергейг уурсан дуугарсанд Свиридов эелдэг зөөлнөөр:

	— Юун тэнэг үг хэлнэ вэ. Нөхөр журмын ёсоор учрыг ойлгох гэсэндээ ажсан юм. Аав чинь чамаар гайхуулж, чиний төлөө амиа тавьж явдаг хүн шүү дээ. Пашкагийн тухай дуулаад яасныг нь чи харсан ч болоосой. Өөрийн ухаантай ухаангүй болсон. Эмгэндээ ч мэдэгдэхээс айж, бусдад ч мэдэгдэхээс ичиж, дуугаа хурааж, царай алдаж, өтөлж эхэлсэн гэхэд нь, Сергей үгийг нь тасалж:

	— Харин үгүй шүү, бүүр залуужсан байна гэж хорсолтой хариулчхаад өөрийн нь төлөө эцэг нь яаж санаа зовж байсныг сайн мэдэх тул дороо ичингүйрэв.

	Свиридов үеийнхээ нөхрийг гайхан харснаа буруу харж, дахин ярьж эхлэхдээ дууны нь өнгө найргүй хүйтэн хөндий болж:

	— Өчигдөр Молчанов ирж аавтай чинь уулзаад, өвгөнийг хүсвэл чамайг энд авч үлдье гэж хэлсэн. Өвгөн юу гэж хариулсныг мэдэх үү? «Би Хөдөлмөрийн баатар цол хүртсэн. Би ямар эм хүн биш. Хүүгээ социализмд тустай ажлаас хөндийрүүлэх гэж юу гэсэн үг вэ. Эмгэн бид хоёр хүүгээ энд саатуулж үлдээснээс, өөрснөө Алс Дорнодод яваад очно» гэж байна лээ гэв.

	Сергей ичиж сандарсан царайгаа Свиридовт харуулахгүй гэж гараа дэрлэн түрүүлгээ харав. Эцэг нь тэгж хариулсан байх ёстойг Сергей мэдэж байлаа. Сергей өөрөө ч тийм байхыг хүсэх боловч өөрийгөө хэрж ороосон торыг яаж тастах ухаанаа олохгүй байжээ.

	Свиридов үргэлжлүүлэн:

	— Чамд шулуухан хэлье. Чиний байдал сэтгэлд минь нэг л зохихгүй байна. Энэ чинь ядарсных ч биш, хөгшчүүлээ өрөвдсөнийх ч биш. Чи өөрөө л бие чинь алдарч, бэрхшээлээс шантраад, явахыг ч хүсэхгүй, үнэнээ шулуухан ч хэлэхгүй, элдэв шалтаг зохиож, бултаж булзаж байна. Би үнэн хэлж байгаа биз дээ, Сергей? Чи хэл! гэжээ.

	Сергей хамаг үнэнээ ярьж, энэ гайтай хөөтэй ганцаардлын хүнд тээрээс нэг салж, дотроо онгойлгож авмаар санагдлаа. Гэтэл тэгэхийн оронд хортой зэвүүн инээмсэглэж:

	— Намаг балчиг дунд хүйтэн нойтон суухыг чи үзээгүй болохоор ярихад зовлонгүй л дээ гэж хэлсэнд,

	— Би намайг Алс Дорнодод явуулж өгнө үү гэж мужийн хороонд хоёр удаа өргөдөл бичсэн гэж Свиридов тайван хариулжээ.

	Свиридов очоод хамаг үнэнийг мэдчих нь байна гэсэн аймшигт бодол Сергейн толгойд зарсхийв. Бас «Одоо л үүнд хамаг үнэнээ ярьж, хамт тийшээ очоод, гэмээ засаж залруулъя... Свиридов учрыг ойлгоно» гэж нэг бодлоо. 

	Гэтэл ам нь түрүүчийнхээ эрчээр хадуураад:

	— Чи тэнд очиж үзсэн хойноо ингэж ярь. Чам шиг ийм сүрхий зоригтой амьтад хөлөө норохтой зэрэг намгаас хамгийн түрүүн зугтаж байсан юм гэж хэлжээ.

	Сергей ингэж хэлчхээд өндийж, Свиридовоос авсан уншиж гүйцээгүй номыг нь шидэж орхиод, зайлан холдов. Сергей өөрөө өөртөө уурласан болохоор хүн гомдох хорон үг хэллээ гээд дотор нь онгойсонгүй.

	Түүнээс хойш Свиридов голын дэргэд ирэх дуртай газраа дахин ирсэнгүй.

	Сүүлчийн хэдэн хоног өнгөрч, Сергей явахаар төхөөрч эхэллээ. Явахынхаа өмнөхөн нэгэн зузаан номоос үүрдийн хараал шүглэсэн үүрдийн тэнүүлч Агасферын тухай сайхан домог олж уншив. Тэр домог Сергейн сэтгэлийг дэнсэлгэжээ. Сергей энэ насандаа анх удаа элдвийн аймаар юм бодож, шөнөжин цурам хийсэнгүй. Хаа газар амар заяа олоогүй тэр хөөрхий тэнүүлчин нь Сергей өөрөө биш биз? Төрсөн өртөөнөөс нь эхлээд Сахалин хүртэл газар сайгүй хүн ард өсөж өөдөлж, эрх чөлөөт, хөгжил баясгалант хүн ард үлэмжийн их үйлсийг туурвин бүтээж байна. Тэгэхэд Сергей яав? гэхэд шившигтэй хулчгар алхам хийж, өөрийгөө ганцаардуулаад, ойр шадар энэ ертөнцөд хүний хүн болж, муугаа үзэж явна.

	Сергейг зөвхөн төрөл садан нь, бас Свиридов үдэж мордуулав. Эцэг нь нэг л гайхаш тасарсан байдалтай, хэлэх үгээ ч олохгүй, уруу дорой царайтай байлаа. Эх нь уйлж, бас л нэгийг асуусан янзтай харав. Свиридов үг дуугүй байснаа сүүлчийн хоромд гишгүүр дээр харайн гарч, Сергейн гараас шүүрч бариад:

	— Хэрэв би эндүүрсэн бол уучлаарай. За сайн яваарай! гэжээ.

	Сергей вагондоо орж, өөрийн тагт дээр авиран гарав. Хаашаа яах гэж яваагаа мэдэхгүй байжээ. Утга учиргүй амьдралынхаа шинэ зурвасыг альхан газраас эхэлдэг юм бол? Хаагуур хаагуур тэнэж, юу үздэг юм бол?

	Цонхны цаагуур нэг ч зааггүй үржил шимт тариан талбай үргэлжилж, нялх соёо цайвар ногоон өнгөөр туяарна. Галт тэрэг хурдаа нэмлээ.

	Сема Альтшулер больницын шатан дээр суугаад хүлээж байв. Тоня нь амаржих гэж байгаа ажээ. Сема өчигдөр өдөр Тонягаа энд авчраад, дүрлийсэн том нүдийг нь сүүлчийн удаа харж, эмчид тушаасан байжээ.

	Сема бүүр тэр цагаас сэтгэл догдолж эхэлсэн боловч сүүлд нь сэтгэл их хямарсантай зүйрлүүлэхэд өчигдрийнх юу ч биш байв. Тоня амаржиж чадахгүй, эх хүүхэд хоёрын аль алинд аюул учирчээ.

	Сема, эмчийн айж сандарсан гэмшингүй царайг хараад, Драченов дээр гүйж очлоо. Комсомолын гишүүн Васяева амаржиж чадахгүй байна гэж шөнө дүлээр дуудаж сэрээсэнд Драченов гайхсангүй, хувцсаа өмсөөд, Сематай хамт шууд утсаар ярихаар явлаа. Драченовыг Хабаровсктай ярьж байх зуур Сема машинд сэтгэл нь үймрэн суув. Тонягийн амь насанд бүүр одоо аюул учраад байхад Хабаровск яаж тус болох ч юм билээ.

	Драченов машиндаа ирж суугаад, жолоочдоо:

	— Чи өнөө шөнө нойргүй хонох хэрэг болж. Таван цагт онгоцны буудалд очно. Нисэгч Мазурук үүрээр профессортой хамт наашаа ниснэ гэлээ.

	Сема шөнөжин шатан дээр хүлээж суухдаа харанхуй тэнгэрийг царайчлан ширтэж, бушуухан үүр цайгаасай гэж яарна. Дараа нь онгоцны буудалд очоод, гэгээ орж байгаа тэнгэрийг бас л царайчлан харж, нисэх онгоц бушуухан ирээсэй гэж ярина.

	— Санаа бүү зовогтун. Нэгэнт Мазурук амласан хойно хэлснээрээ болно гэж жолооч өгүүлэв.

	— Хүнгэнэж байна! гэж Сема үе үе дуу алдах боловч чих нь хий шуугьсан байжээ.

	Эрт өглөөгүүр туйлын нам гүм бөгөөд тэртэй тэргүй бүдэг цайвар үүрийн туяаг униар манан улам зөөлрүүлж, Амар мөрөн нуур мэт амгалан дүрээр налайна... Тэгснээ тэр нам гүм нойрноос сэрж, нэгэнтээ амьсгаа авах мэт зөөлөн салхи сэвэлзэж, униар манан замхарч эхлэв. Шураг шон, дохионы урт хүүдий дээр ягаан гэрэл тусч, байгаль орчин дахин нэг амьсгаа авах мэт болохуйяа мөрний ус сэргэн мяралзлаа. Тийнхүү их мөрний дээгүүр, хөвчин ойн дээгүүр, нойрсож байгаа хотын дээгүүр өгүүлшгүй зөөлөн энхрий, саруул тунгалаг өглөө болов.

	— Хараач! гэж жолооч дуу алдлаа.

	Тэртээ алсад саруулхан тунгалаг тэнгэрт нарны туяанаа мөнгөлөг толбо гялсхийхийг Сема олж үзээд, тэр даруй моторын үл мэдэг дүнгэнэх анир сонстох мэт болов.

	Цэнхэр хошмогтой мөнгөн жигүүр улам улам ойртож, нам гүмийн дунд сүр жавхлантай хүнгэнэх дуу дуурьсаж, нисэх онгоц буухаар доошилж, жигүүр, дүүжин завь нь мандах нарны гэрэл улаан ягаан туяа татууллаа. Мөнгөн цахлайн нислэг дундаа шүргэсэн ус цалгилж, тэгснээ бас дахин дахин улам хүчтэй үсрэн цацарсаар тэр мөнгөн цахлай орчин тойрондоо гялтганасан дусал үсэргэн усанд бууж, бүхээгийн шилний цаанаас нисэгчийн бат итгэлтэй царай харагдлаа.

	Нисэх онгоц нь мөрний эрэг тийш чиглэн ирж, дамнуурган гүүрээ сунгалаа... Семаг тэр дамнуурган дээгүүр гүйж явахад өөдөөс нь нисэгч тосон гарч ирэхийг үзвээс цайвар үс нь нисэх онгоцтойгоо адил, өглөөний агаартай адил ягаан туяа татлаа.

	— Цагтаа ирэв үү? гэж нисэгч асуугаад, үүр цайхаас бүүр өмнө ниссэн болохоор урьд үзэгдээгүй ахархан хугацаанд нисэн ирснээ мэдэж, нүдэнд нь баярын цог гялалзлаа.

	Сема нисэгчийг тосон ухасхийж, хүзүүдэн авахад жигүүрт хөлгийнхөө очсон газар бүр аврал энэрлийг аваачдаг гэж сайн мэдэх нисэгч, тийнхүү үнсэж талархахыг дуртайяа хүлээн авч:

	— Эцэг нь үү? гэж асуусанд,

	— Эцэг нь! гэж Сема батлан өгүүлээд, онгоцноос чемодан барьсаар гарч ирсэн намхан профессорт гараа өгөхөөр ухасхийлээ.

	Семаг баяртай гэж хэлэхээ ч мартаж орхиод, профессортой хамт машин тийш гүйлдэхэд нь нисэгч гомдсонгүй, хойноос нь харж зогсохдоо өөрийн хийх ажлыг урагштай сайн бүтээсэн шиг, профессор ч ажил үйлсээ урагштай бүтээгээсэй гэж сэтгэлийн угаас бэлгэдэн ерөөв.

	Профессор больницод ирж цаг гаруй болсны эцэст сая Семаг дуудаж: Тонягийн хэвтэж байгаа тасгийн үүд өөд харан харан,

	— Их зүдэрч байж амаржих төлөвтэй. Мэс засал хийж туршихад болох юм. Тэгвэл хүүхдийг аврах арга байхгүй. Та зөвшөөрөх үү? гэж намуухан дуугаар асуухад нь Сема: «Өөрөө л амьд байвал яах вэ!» гэж хашхирмаар санагдсан боловч,

	— Өөрөө юу гэж байна? гэж асуусанд,

	— Хүүхдээ энх мэнд байлгах сан гэж хүсэж байна. Эсэн мэнд амаржиж болох талтай, гэхдээ бат хэлж чадахгүй гэж профессорыг өгүүлэхэд нь,

	— Өөрийн нь хэлснээр болог гэж Сема омголтсон уруулаа хөдөлгөжээ.

	Тэгээд хүлээхийн зовлонт цаг дахин эхлэв.

	Өглөөний ягаан туяа замхарч, нарны гэрэл гийсэн цэлмэг сайхан өдөр болов. Больницын ойролцоо нэг газар үлээвэр хөгжим ая нийлэмжгүйхэн дуугарах сонстов. Өдрийн цагаар юун хөгжим байдаг сан бил ээ? Аа тийм, өнөөдөр гурван цагт Улаан Армид мордох залуучуудыг үдэж цуглаан болно. Генька найз нь бас цэрэгт мордох гэж байгаа... Цуглаан дээр Сема Альтшулер өөрөө үг хэлэх учиртай.

	Гурван цагт юу болсон байх юм бэ, өөрөө амьд байх юм уу, үгүй юу, Сема мэдэхгүй байжээ. Тоня нь яадаг бол? Сема өөрөө ч амьд байх нь лав! Харин Тоня нь? Хамаг ухаан бодол нь Тоня дээр эргэлдэж, энэ жам ёсны мөртөө аймшигт үзэгдлийн эцэст Тоня нь шинэ хүнийг амьдруулахын тулд амиа огоорч болзошгүйг санана.

	Сема өөрөө (зүрхэн дээрээ гараа тавиад, үнэн голоосоо хэлэхэд) тэр шинэ хүнийг төрөөсэй, амьд яваасай гэж хүсдэг үү? Ямар ч атугай Тоняг амьд байгаасай гэж юу юунаас илүү хүснэ. Гэхдээ тэр бяцхан амьтныг ч амар мэнд төрөөсэй гэж хүснэ. Энэ завсар түүнээс болж сэтгэлийн зовлон багагүй эдэлсэн болохоор төрөхөөс нь өмнө түүнд хайртай болжээ. Хар элэгтэй хүүхэд мөн үү? гэвэл мөн... Гэвч одоо ингэж сэтгэл түгшиж, өр зүрх өвдөж байхад хар элэгтэй нь ямар хамаа байсан юм бэ?!

	Морозов Семад нэг шийд хэлж өгсөн тэр шөнөөс хойш олон хоног өнгөрчээ. Энэ олон хоног тийм ч амаргүй байлаа. Сэтгэлийн шарх нь илаарь болсон ч бас л гүйцэд аниагүй байжээ. Хамгийн жаргалант агшинд ч зүрхний угт хурсан нулимс нь зангирах бөгөөд Тоняг энхрийлэн асарч байхдаа ч оюун сэтгэлээр хэдийн дарж чадсан атал үе үе өөрийн эрхгүй бадрах эр хүний нэрээ бодох омгийг дарахын тулд дотоод сэтгэлийн их хүч гаргах хэрэгтэй болдог байв.

	Тэгээд сэтгэлийн шарх задарч ихсэхгүй, харин аажмаар аньж эдгэж байгаа нь бол Тонягийн гавьяа билээ. Тоня Семад бахархан баясах сэтгэл төрүүлж чадна. Тоня юунаас ч айж халшрахгүй, тэргүүнээ омог бардам өргөн, жаргал баясгалан дүүрэн төв царайтай алхалж явна. Тоня бие жирэмсэндээ өчүүхэн ч ичиж эрээлэлгүй, олны өмнүүр нуруугаа цэхэлж, жирэмсэн гэдсээ цүдийлгэн явж өнгөрөх бөгөөд жирэмсэн болсон нь түүний биеийн төрх хэлбэрийг эвдсэнгүй, харин ч эх хүний онцгой жавхлант намба галбиртай болгожээ. Тонягийн бүхий л дүр төрх нь «Би эх хүн. Миний зөв. Би зөвөөрөө бахархана» гэж өгүүлэх мэт. Тоня их царай оржээ.

	Тоняг тийм амгалан жавхлант бат итгэлтэй явдагт нь Сема хайрлан хүндэтгэнэ.

	Гэтэл хоёр сар орчмын өмнө Тонягийн тухай балиар муухай хов жив ярьж байхыг Сема санамсаргүй сонсжээ. Тийм хов жив байх ёстой гэдгийг Сема мэдэж байсан боловч одоо болтол элдэв юм дуулдсангүй. Тэгтэл тийм үг дуулдлаа. Хэнээс дуулдав? гэхэд очиж очиж Сема өөрөө хайртай байдаг, өөрт нь хайртай байдаг мод урсгагчдын бригадын сайн залуучуудын амнаас тийм муухай үг гарахыг дуулжээ.

	Тэр залуучууд Семаг хараагүй учир, дассан муу зангаар хоргүй дэмий завхай үг чалчицгааж байв. Шилдэг сайн залуучууд хүртэл тийм муу зангаа бас л тавиагүй байжээ. Семагийн нүд нь харанхуйлав. Биед нь гар буу байсан бол тэднийг буудаж орхих байсан биз ээ.

	Сема тэдний дунд гүйн орж, халааснаасаа өөрөө хийсэн жижиг хутга гаргаж, хутга барьсан гараа дээш нь өргөж, намхан нурууныхаа хэрээр хөвчин биеэ сунгаад:

	— Түрүүлж дахин ганц үг дуугарсан хүнийг дор нь ална! гэж чанга бөгөөд тодхон хэлэв.

	Түүний тэгж занасан нь хэнд ч инээдтэй санагдсангүй.

	Түүнээс хойш хов жив тасарчээ.

	Гэсэн ч Сема тэр балиар муухай явдлыг санах бүрдээ дотор нь арзганан бие нь чичирч, хутгаар, нударгаар, шүдээрээ, юугаар ч хамаагүй нэр төрөө хамгаалахын хүсэл бадарна. Сема өөрөө ч ээдрээтэй хоёрдмол байдалдаа шаналан зовдог болохоор нэрээ хамгаалах хүсэл нь улам хүчтэй оргилно. Гэвч түүнийг Круглов, Генька гэх мэт анд сайн нөхөд нь сайшаан дэмжиж тус болно. Генька найз нь:

	— Сема минь, би бол ална гэсэн ч чадахгүй байсан сан... Харин чамайг Тонятай суусан нь буруу гэж хэлэх хүн гарвал би тэр хүний намалдгийг нь нээгээд өгнө гэж сайн нөхрийн ёсоор эрс шулуухан хэлжээ.

	Тоня баяр жаргалтай л байлаа. Сэтгэлийн шарх гүйцэд аниагүйг мэдэж байсан боловч аньж эдгэх цаг бий гэж итгэдэг байв. Амаржих цаг ойртоод ирэхлээр Тонягийн сэтгэл улам хөөрөн баясаж, Шинэ хотод анхны иргэн төрүүлж өгөх хувьтай болсондоо бахархана. Тоня эмчийн зөвлөгөө зааврыг нягт нямбай даган биелүүлж байв. Гэвч ажил хийхээ боль гэж түүнд хэн ч хэлж ятгаад нэмэр болсонгүй, сүүлчийн хэдэн хоног хүртэл ажлаа хийсээр байлаа.

	— Зүгээр, ээ, Семен Никитич ээ. Одоо Павлушийг асарч сайн болгоод л дараа нь амаръя гэх буюу,

	— Дахиад ганц долоо хоног ажлаа хийе, Семен Никитич ээ. Та харж байгаа биз дээ, Митя над дасчихсан байна, яаж орхиод явах вэ? гэж хэлнэ.

	Тонягийн ингэж хариулдаг нь ч аргагүй зөв байжээ. Тоня жирэмсэн байсан энэ хэдэн сарын турш өвчтөнийг халамжлан асарч, сэтгэлийг нь төвшитгөн, үнэхээр их тус болжээ. Тоня өөрт төрж сэргэсэн эх хүний сэтгэлээр өвчтөнийг халамжлан анхаарч, итгэлтэй зөөлөн гараар тариа хийж, жин тавьж, гич нааж, бумба тавьж, тос түрхэж, өвчтөнийг түшин босгож, хэвтрийг нь засаж өгнө. Больницынхон түүнийг «Манай Тоня» гэх болжээ. Семен Никитич Тоняд:

	— Таныг сургуульд явж эмч болохгүй юм бол би тантай нэг насаараа муудалцана. Та эмч болохгүй бол туйлын тэнэг хэрэг, тэнэгээр барахгүй, гэмт хэрэг болно гэж хэлэхэд нь,

	— Харж байж болно. Эхлээд хотоо гүйцээж барья гэж Тоня хариулдаг ажээ.

	Тоня хожим юу хийдэг болохоо мэдэхгүй байжээ. Өвчтөнийг асарч туслахаас илүү гүнзгий, илүү зоримог юм хүсэн мөрөөддөг байлаа. Тоня дэлхий дахинд туслахыг хүснэ. Тэмцэн тулалдаж, ялагдахдаа ялагдавч цөхөрч гутдаггүй, ялж дийлэх хүчийг дахин хурааж байдаг хэн бүхэнд туслахыг хүснэ. Нууц ажил хийж, гудамжны бэхлэлт дээр тулалдахыг хүснэ... Хоёр ертөнцийн хойч өдрийн тэмцэлд хамгийн хүнд, хамгийн аюултай, шийдвэрлэх хэсэгт нь очиж тулалдахыг хүснэ. Зүгээр шарх боож явна гэхэд сэтгэл ханахгүй, өөрөө оролцон тулалдахыг хүсэн мөрөөднө.

	Тоня амаржихаас хэдхэн хоногийн өмнө больницод ажил хийхээ зогссон боловч төрөх хүүхдэдээ хэрэгтэй аар саар зүйлийг ч үлдээлгүй бэлтгэж, гар хумхихгүй ажил хийсээр байлаа.

	Тоня нярайлахаас айхгүй байжээ. Ямар ч атугай айсан, сэтгэл хөдөлсөн янз Семад огт мэдэгдсэнгүй... 

	Тоняг урьд нэгэн цагт Семагийн хэвтэж байсан тэр өрөөнд хэвтүүллээ. 

	Тоня тэнд хэвтсэн хойноо Семад:

	— Ингээд бид хоёр байраа солилоо. Яв даа, хонгор минь. Санаа бүү зов. Харж байгаа биз дээ, би огт айхгүй байна гэж хэлжээ.

	Түүнээс хойш бүтэн хоног хэртэй өнгөрч, Тоня эмнэлгийн модон байшинд өөрийнхөө амийг, хүүхдийнхээ амийг аврахын тулд үхэлтэй тэмцэлдэн хэвтэж байгаа. Сема энд үхтлээ айж алжаахын туйлд хүрсэн нэг хүн, яаж туслахаа мэдэхгүй, больницын шатан дээр сууж байна. Шинэ хотын анхны иргэн зовлонгийн дунд, бие сэтгэлийн зовлон дунд мэндлэх гэж байна. Семагийн бодох нь: «Ер нь амьдрал гэдэг ийм байдаг юм болов уу? Зовлон, тэмцлийн дунд шинэ нийгэм үүсэж байна. Ажилчин анги мөлжигчдийг устгаад зогсохгүй, тэмцлийн дунд өөрөө ч өөрийгөө өнгөрсөн үеийн хаг өнгөрөөс цэвэрлэж, шинэ саруул барилгад хүч чадал төгс, цэвэр сайхан орохын тулд өөрийгөө засаж хувиргаж байна. Би ч гэсэн биеэ албадан баалж, цэвэрлэж, зохисгүй муу муухай зангаа дарж арилгасан... Тоня ч бас... Голицын Шинэ хотод хүний хуучин харилцааны өчүүхэн дорд аминчхан үзлийг авч ирсэн нь Тонягийн буруу юм уу, ямар? Бас тийм хүн ганц Голицын юм уу? Коля Платт мэтийн оргодлууд ямар хүн бэ? Бас мод урсгагчид уг нь сайн залуус атлаа нэг нөхрөө, эмэгтэй хүнийг хүндэтгэх сэтгэлгүй, аманд багташгүй бузар булай юм донгосож байсан нь ямар вэ?» гэж бодож байснаа өөрөө өөрийн сэтгэлийг засаж: «Зүгээр. Энэ бүгд замхарч арилна. Зэвийг арчиж арилгах мэт арилгана. Энэ бол Голицыны хүү биш, миний хүү! Миний хүүг Шинэ хотын гудамжаар паацганан алхлахад нь харсан хүн болгон өхөөрдөн инээмсэглэж, найртай сайхан үг хэлдэг болгохыг би мэрийнэ. Хэн ч жишүү харах ёсгүй, тэгсэн байдаг юм бол надтай ярих болно доо!» гэж боджээ.

	Сема зүүрмэглэсэн юм болов уу, эсвэл зүгээр гүн бодолд дарагдсан юм болов уу?

	Семен Никитич мөрөөс нь дугтчив.

	Тэр хоёр өөд өөдөөсөө харлаа. Юу болсныг Сема огт ойлгосонгүй. Үхчих ээ юу? 

	Семен Никитичийн царай хувхай даагаад татвалзаж байв.

	— Яав? гэж Сема хашхирах гэтэл хоолой нь бөглөрөөд сонстох төдий хэржигнэн дуугарсанд,

	— Амар мэнд нярайллаа! гэж Семен Никитич хариулаад, алжаасан царайд нь баяр баясгалан тодрох ч сөгөөгүй, эрүү нь чичирч байжээ.

	Хойноос нь намхан профессор гарч ирээд, санаанд ормооргүй баргил бүдүүн дуугаар:

	— За хө, анхны аав та хүүгээ харж болно. Мундаг сайхан эр байна. Зүггүй амьтан болно вий. Энэ хорвоод төрөхдөө бөөн шуугиан дэгдээлээ шүү! гэж хөгжилтэй өгүүлэв.

	Семаг оруулж хүүхдийг нь үзүүлэв. Хүү нь шүдгүй амаа ангайлгаад тэнхээ мэдэн чарлаж байв. Нүүрний нь тэг, хөмсөг нь Тонятай адил байх бөгөөд Сема өөр хүнтэй адил байх вий гэсэн шиг, Тонятай адил төрхийг нь олзуурхан ширтжээ.

	— Тоня өөрөө ямар байна? гэж асуусанд,

	— Танай Тоня баатар хүүхэн байна. Би түүнийг орилооч, орилбол жаал гайгүй болно гэж хэлж үзсэн. Нэг ч дуугараагүй шүү. Өөрөө зүдэрсэн гэж, аа-яа-яа! Ингэж зовж байж амаржихыг би ойрд үзээгүй гэж профессор сэтгэл дүүрэн өгүүлэв.

	Тоня даанч их ядарсан учир Семаг түүнтэй уулзуулсангүй. Сема нарны туяа гийсэн шатан дээр гараад, гишгүүр дээр нь сурамгай сандайлав.

	Байшингийн цаана, зайдуухан газар хөгжим нирхийлээ. Бас л хөгжим үү? Аа тийм л дээ! Цуглаан болж байгаа. Сема өөрөө үг хэлэх ёстой байснаа гэнэт санав. Гурван цагт. Одоо хэд болж байгаа бол?

	Дөрвөн цаг болчихсон байв. Цуглаан тарчихаа болов уу? 

	Сема ухасхийн босож, тийшээ гүйлээ. Олны дундуур зүтгэсээр модон индрийн дэргэд арайхийн хүрэв. Индэр дээр Улаан Армийн цэвэрхэн залуу дарга зогсоод, цугласан олныг, барилгыг нэлэнхийд нь тэврэх гэсэн мэт гараа дэлгэн:

	— Танай баатарлаг хамт олноос энэ жил олон хүн Ажилчин - Тариачны Улаан Армийн эгнээнд орно гэж хэллээ.

	Тийм ээ, дотнын сайн нөхөр Генька нь, Бас Тимка Гребень, Костя Перепечко мэтийн олон хүн цэрэгт мордоно.

	Цэргийн дарга үргэлжлүүлэн:

	— Тэр залуучуул та нарын энх цагийн бүтээн байгуулах хөдөлмөрийг манаж хамгаалахаар цэрэгт явна. Тэд барьж байгаа зэвсгээ соливч амьдралын нь утга учир хэвээрээ үлдэнэ. Энд та нартай хамт Шинэ хот байгуулахын тулд хамаг хүчээ зориулж байсантайгаа адил, Улаан Армийн эгнээнд ороод энхрий хайрт Эх орноо батлан хамгаалахын тулд хамаг хүчээ зориулж, хэрэв шаардагдвал алтан амиа өгнө гэлээ.

	Сема Генькаг харвал малийтал инээгээд чагнаж байв. Залуу дарга яриагаа үргэлжлүүлэн:

	— Та нар нөхдөө сэтгэл тайван үдэж мордуулагтун. Эх орондоо батлан хамгаалалтын шинэ зэвсэг хэрэгслийг аль болох хурдан сайн хийж өгөхийн тулд эрчим хүчээ улам дайчлагтун. Та нарт хийх ажил их байна, гэхдээ хүч чадал ч багагүй байгаа нь харваас ил байна. Улаан Арми та нарт тусална гэдгийг Улаан Армийн өмнөөс та бүхэнд батлан илэрхийлье гэж хэллээ.

	Сема бусадтай хамт алга таших зуур индэр дээр гарлаа.

	Үг хэлэх зөвшөөрөл өгөхийг шаардахдаа хожимдсон байх магадгүй, үг хэлүүлэхгүй байж магадгүй гэж айжээ. Түүнд үг хэлэх зөвшөөрөл өгөв. Гэтэл үг хэлэх гэж урагшаа гарсан тэрхэн хоромд хэлэхээр бэлдсэн хамаг үгээ мартаж орхиод, сэтгэл догдлуулсан өөр нэг чухал юм ухаанд нь тодроход чухам энэ чухал юмны тухай л хэлж, шинэ төрсөн хүүгийн эцэг нь байх эрхээ одоо даруй эргэлтгүй бүрмөсөн батлах л гэж наашаа яараад байснаа сая ойлгов. Зүй нь Улаан Армийн тухай ярих ёстой. Гэвч хүүг нь Улаан Армид хамаагүй гэж хэн хэлэх юм бэ? Тийм зүрхтэй хүн хаана байна?

	— Нэг цагийн өмнө би хүүтэй боллоо! гэж Сема хашхираад, цааш нь үргэлжлүүлж чадсангүй, гэнэт дотор нь палхийж, алга таших чимээг ч сонссонгүй, цугласан олны доторх танил хүмүүсийн царайг харж байхдаа хэрэв ганц л хүн дооглон жуумалзаж, ганц л хүн жишүүдүүлэн харж байгаа харагдвал асгартал уйлах дээр тулаад байжээ. Тэнд мод урсгагчдын бригадынхан зогсож байв... Тэд толгой дохилон, гараар даллацгааж байна... Бас тэнд Генька найз нь үнэнч нүдээр ширтэж... тал бүхнээс найртай инээмсэглэж, баяр хүргэж, хашхиралдаж байна... Тэгэхэд л Семагийн дотор сая онгойж, гараа даллан, хангинасан дуугаар:

	— Над их хариуцлага оногдож байгааг мэднэ. Тийм ээ, их хүндтэй хариуцлага! Яагаад вэ гэхлээр, миний хүү бол манай хотын анхны иргэн болохоор энэ анхны иргэн ямар байх нь вэ гэж хүн болгон нүд ширтэж, чих тавих болно! Залуучууд аа! Анд сайн нөхөд өө! Энэ анхны хүүг манай хотын нэрийг гутаахгүй их ухаантай, аймшиггүй зоригтой баатар эр болгоно гэж та нартаа амлая. Цаг нь болоход би хүүгээ цэрэг дайчилгааны хэсэгт дагуулан ирж, Улаан армидаа шилжүүлэн өгөхөд Улаан арми маань сэтгэл дүүрэн байх болно гэлээ.

	Залуу дарга, Семагийн гарыг чанга атгаж, алга таших их чимээ цугласан олны нэг захаас нөгөө захад хүртэл нижигнэв.

	Драченов хүчирхэг баргил дуугаар:

	— Нөхөд өө! Энэ мэдээ яг зохисон цагаар ирлээ. Харав уу, тэр! Хот маань өсөж байна! Манай хот! Манай завод! Манай социалист амьдрал! Бүгдээрээ харж, бүгдээрээ мэдэрч байгаа биз дээ! Манай хотын хүслэнт анхны иргэн мэндэлсэн сайхан учралыг тохиолдуулан нөхөр Семад, бие биедээ баяр хүргэцгээе гэжээ.

	 

	ЭР ЗОРИГ - 5

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

